
	ХҮҮДЭЭ ЗОРИУЛАВ

	 


I

	 

	Харанхуйвтар давчуухан өрөөний цонхны тушаа шалан дээр цагаан хувцастай жигтэйхэн янхир биетэй эцэг минь хэвтэх бөгөөд нүцгэн хөлийн хуруунууд нь хачин эвгүй сарвайж, цээж дээрээ эвтэйхэн тавиастай зөөлөн гарын хуруунууд нь ч мөн мойног агаад цоглог нүдийг нь хав хар дугуй зэс зоосоор таглаж, төв царай нь харлан харагдаж эвгүй арзайсан шүд тэргүүтэн нь миний айдсыг төрүүлж байв.

	Бараг нүцгэн шахам зөвхөн улаан банзалтай ээж минь сөхрөн сууж, шийгуаны хальс хөрөөдөх дуртай байсан миний үсний хар самаар эцгийн зөөлөн урт үсийг духнаас шилэн хүзүү дагуу самнаж харагдана. Ээж нэг зүйлийн тухай бүдүүн, сөөнгө дуугаар тасралтгүй үргэлжлүүлэн ярих бөгөөд хавдан бөлцийсөн бор нүд нь бөөн бөөн нулимс унагалан байлаа.

	Инээд хүрэм монцгор хамартай, дүрэлгэр нүдтэй, зантгар толгойтой, бөв бөөрөнхий нагац ээж маань намайг хөтлөн зогсож байлаа. Тэр хав хар эмгэн, эелдэг зөөлөн, хүний хайр хүндэтгэлийг хүлээм. Ээжийг эвлэгхэн түрэх мэт даган уйлж, хамаг бие нь салганан чичирч, намайг эцэг рүү түлхэж, угзарч байв. Аймаар аягүй санагдаад би дороо хөлөөрөө цахдан нагац ээжийнхээ ард нуугдав. Урьд өмнө нь би том хүн уйлж байхыг үзээгүй.

	Нагац ээжийн, аавтайгаа салах ёс үйлд, ахин хэзээ ч уулзахгүй. Хөөрхий минь, зуурдаар явчихлаа даа гэж хэдэнтээ үглэх үгийн учрыг ч ойлгохгүй байв. Би хүнд өвчтэй хэвтэж байгаад дөнгөж нэг юм босоод байв. Өвчтэй байхад минь аав их л зугаа наргиантай асарч сувилдаг байсныг би сайн санаж байна. Тэр бээр гэв гэнэт алга болоод оронд нь энэ хачин хүн, нагац ээж маань надтай байх болсон.

	— Та хаанаас явж ирсэн бэ? гэж би түүнээс асуухад:

	— Дээрээс, Нижний хотоос хүрч ирсэн. Усан дээгүүр чинь хөвөхөөс биш явж болдоггүй, мэдэв үү, чааваас гэж хариулав.

	Энэ үгэнд миний инээд хүрсэн боловч би ойлгосонгүй. Манай байрны дээд давхарт нүүр амаа будсан, сахалтай персүүд суух бөгөөд байшингийн доод хонгилд нэг хөгшин шар халимаг хүн хонины арьс наймаалдаг байсан юм.

	Шатны хашлагаар гулсан бууж болох бөгөөд хэрэв ойчвол өнхөрч болдгийг би сайн мэддэг байлаа. Гэтэл усаар ирдэг нь ямар учиртай юм бол? Энэ бүхэн нь худлаа, бас тэгээд зугаатай, ээдрээтэй зүйл байна.

	— Намайг яагаад та чааваас гэж байгаа юм?

	— Үймээний эзэн болохоор чинь тэгж байгаа юм гээд тэр бээр инээв. Нагац ээж эелдэг, эвлэг, баяр баясгалантай ярьдаг хүн байлаа. Ирсэн өдрөөс нь эхлэн би түүнд дассан болохоор шалавхан л тэр тасалгаанаас түүнтэй цуг гарч явмаар санагдаж байлаа. Эхийгээ харахаар сэтгэл минь аягүй болж хөөрхий түүний уйлж орь дуу тавих нь сэтгэлийн дотор цоо шинэ зүйл, түгшүүрийг авчрах бөлгөө. Ингэж хачин болж байхыг нь би анх удаа л үзэв.

	Тэр бээр урьд нь ямагт хатуу чанга зантай, үг дуу цөөтэй, цэвэр цэмцгэр, бие чийрэг, гартаа бултай, морь адил том сүрлэг харагддаг сан. Одоо гэтэл нэг л хачин эв хавгүй пэндийж, үс нь сэгсийж ер нь хамаг юм нь задран, том гэгчийн шаргал малгай шиг овойж харагддаг үс нь нүцгэн мөрийг нь нөмрөн нүүр лүү нь унжиж гэзэг болгон сүлжсэн хэсэг нь годойн босож савлан, аавын нүүрийг шүргэх аж.

	Би тэр өрөөнд өдий удаан зогсоход ээж намайг ер харсангүй, нулимсандаа хахан цацан, цурхиран уйлж эцгийн үсийг самнасаар суулаа.

	Хаалгаар эрчүүд, харуулын цагдаа шагайлдан байснаа өнөөх цагдаа,

	— Аль вэ наадахыгаа шалавхан зайлуулцгаа! гэж ууртай хашхирав. Цонхонд хар өнгийн ноосон том алчуураар хөшиг татсанд тэр нь онгоцны далбаа мэт дотогшоо түмбийх аж.

	Нэг удаа аав намайг далбаат завинд суулгаж явах үед гэнэт тэнгэр хүчтэй дуугарсанд намайг тэр бээр өвдөгнийхөө хооронд чанга хавчиж, инээд алдан байж,

	— Давгүй ээ! Бүү ай, хүү минь гэж чанга хэлж билээ.

	Ээж гэнэт шалан дээрээс хүчлэн өндийсхийгээд, тэр дороо гэдрэгээ сууж гэзэг үс нь шалан дээгүүр сэгсийн, ар нуруугаараа унаад нүдээ тас анин цагаахан царай нь хөхөрч, аав шиг шүдээ ярзайлган:

	— Үүд хаацгаа... Алексейг гарга... гэж аймшигтай дуугаар хэлэв. Тэгэхэд нь нагац ээж намайг түлхчхээд хаалга руу гүйж очоод,

	— Та минь ээ, бүү айцгаа, эднийг бүү оролдогтун! Христос бурхнаа бодож явцгааж үз! Энэ чинь, та минь ямар тахал гарсан биш, хүн төрөх л гэж байна шүү дээ. Бурхан өршөө! гэв.

	Би авдрын араар харанхуй буланд орж нуугдаад, тэндээс эхийнхээ орь дуу тавин, шүдээ хавиран шалан дээгүүр мушгиран өнхөрч, нагац ээж баяртай, эелдэг уяхан дуугаар:

	— Бурхан тэнгэрийн аврал! Эцэг үрийнхээ төлөө! Варюша минь тэсэж үз! Бурхны ариун эх дагина минь, авран тэтгэгч минь... гэж үглэн тойрон мөлхөнө. Нагац ээж, ээж хоёр эцгийн минь дэргэдүүр шалан дээгүүр өнхрөлдөн, биед нь хүрч орь дуу тавин хашхиралдахад цаадах нь огт хөдлөхгүй, инээгээд байгаа юм шиг харагдах нь аймаар байлаа.

	Шалан дээгүүр зөндөө удаан тэгж урван хөрвөлдөх зуураа эх хөл дээрээ босох гээд чадахгүй дороо ойчиж байлаа.

	Нагац ээж том гэгчийн зөөлхөн хар бөмбөлөг адил тасалгаанаас өнхөрч байтал гэнэт харанхуйд хүүхдийн дуу хадлаа.

	— Тэнгэр минь гялайлаа. Хүү төрөв гэж нагац ээж хэлэх нь сонстов. Дараа нь лаа асааж байсан. Цааш нь юу болсныг би огт мэдэхгүй байна. Бодвол сууж байсан газраа унтчихжээ.

	Миний ой тойнд үлдсэн өөр нэг зүйл бол бороотой өдөр, оршуулгын газрын хүн амьтангүй нэгэн өнцөгт наалданг шороотой халтиргаатай дов дээр эцгийнхээ шарилыг хийсэн нүх рүү харан зогсож байснаа санаж байна. Нүхний ёроолд ус ихтэй, бас мэлхий зөндөө байв. Хоёр мэлхий шарилын шар таг дээр авиран гарав. Шарилын дэргэд нагац ээж, би, хамаг хувцас нь норчихсон эргүүлийн цагдаа, хүрз барьсан ууртай хоёр эр бид хэд зогсож байхад сувд шиг жижиг дусалтай зөөлөн дулаан бороо орж, биднийг норгосоор байв. Цагдаа хойш ухран 

	— За булцгаая! гэж хэлэв.

	Нагац ээж толгойныхоо алчуурын үзүүрээр нүүрээ таглан уйлж гарав. Эрчүүд тонгойн нүх рүү шороо шалавхан хаялахад ус шал пал хийн үсчиж, мэлхийд нүхний хана өөд асахад нь бөөн бөөн шороо тэднийг доош нь цохин унагаж байлаа.

	— Леня, холд! гэж нагац ээж хэлээд мөр дээрээс барьж чангаахад нь би тэндээс холдох дургүй байсан тул гараас нь мултран гарав.

	— Бурхан минь! Чааваас даа! гэж над ч юм уу, аль эсвэл бурханд ч юм уу хандаж гоморхов. Шарил булж дууссан боловч, нагац ээж мөн л газар ширтэн зогссоор л байлаа. Тариачин эрчүүд хүрзээрээ шороо пад пад хийлгэн тэгшлэв. Салхи гарч, бороо арилав. Нагац ээж намайг хөтлөн тас харлачихсан олон заламгай бүхий захын нэгэн сүмд очив.

	— Чи яагаад уйлдаггүй юм бэ? гэж сүмийн хашаанаас гарч явахдаа надаас асуугаад, — Жаахан уйлахгүй дээ! гэв.

	— Уйлмааргүй байна гэж миний хэлсэнд

	— Уйлмааргүй байгаа бол уйлаад яах вэ гэж нагац ээж аяархан дуугарав. Энэ бүхэн над гайхалтай хачин санагдаж билээ. Миний уйлах нь ховор, зовлонд барагтай бол уйлахгүй, ганцхан гомдвол л уйлна. Намайг уйлахад эцэг минь дандаа шоолно. Тэгэхэд эх минь бүү уйл гэж зандардаг сан.

	Тэгээд дараа нь бид хоёр хүрэн улаан өнгөтэй байшингуудын дундуур гарсан өргөн, их заваан нэгэн гудамжаар явлаа. Тэгж явах зуур би нагац ээжээсээ ийнхүү асууруун:

	— Тэр мэлхийнүүд нүхнээс гарах болов уу?

	— Үгүй, гарахгүй, тэднийг тэнгэр тэтгэг! гэж нагац ээж хариулав.

	Аав ээж хоёрын хэн нь ч эмээ шиг ингэж дандаа тэнгэр бурхныг дууддаггүй сэн.

	Хэдэн өдрийн дараа нагац ээж, ээж, бид гурав усан онгоцны нэгэн жижиг өрөөнд суугаад хөвж явлаа. Өрөөний буланд нас барсан миний нярай дүү Максим цагаан даавуунд ороолттой, дээрээс нь улаан тасмаар өлгийдөн боож ширээ дээр тавьжээ. Би хайрцаг савтай, боодолтой эд агуурсыг тээж хэвтээд морины нүд шиг дув дуугүй, түмбэгэр Цонхоор нойтон шилний цаана эцэс төгсгөлгүй хөөсрөн булингартах усыг харж явлаа.

	Нэгэн үе тэр бээр цонх мөргөн ойж, шилийг долоох бүлгээ. Тэгэхэд нь би цочин шалан дээр харайн бууна.

	Нагац ээж намайг зөөлөн гараараа дээш өргөн босгож,

	— Битгий ай! гээд боодолтой агуурс дээрээ дахин тавина. Усны мандлаар чийглэг саарал манан татаж, тэртээ алсад эх газар бараантан үзэгдэж, ус, манан дотор тэр бээр нэгэн үе алга болох ажгуу. Эргэн тойронд юм бүхэн доргино. Ээж минь л харин гараа элгэндээ эвхэж түшин огт хөдлөхгүй зогсох бөгөөд нүүр нь барайж, минчийн хүрлийж, нүдээ тас анин дуу шуугүй байхыг нь харахад нэг л өөр хачин жигтэй, тэр ч байтугай миний хувьд огт үзээгүй плать өмсжээ.

	Нагац ээж нам дуугаар түүнд:

	— Варя, чи жаахан ч гэсэн юм идэж уухгүй юу даа гэж хэдэнтээ хэлэвч ээж дув дуугүй, таг чиг зогссоор л байлаа. Нагац ээж надтай шивгэнэж, ээжтэй чангаар, гэхдээ ихэд болгоомжлон, айж эмээсэн байдалтай ярих авч олон юм хэлэхгүй аж.

	Миний бодоход тэр бээр ээжээс айж байгаа юм шиг. Энэ байдал нь намайг эмэг эхтэй улам ойртуулж билээ.

	— Саратов ирлээ. Өнөөх усан цэрэг чинь хаачив? гэж ээж гэнэт уцаарласан дуугаар асуув.

	Саратов, усан цэрэг гэсэн үгс нэг л хачин санагдаж сэтгэлд үл бууна.

	Хөх хувцастай, өргөн ханхар биетэй, буурал толгойтой нэг хүн жижиг хайрцаг барьсаар тасалгаанд орж ирлээ. Нагац ээж тэр хайрцгийг авч, дүүгийн цогцсыг дотор нь хийж урдаа хоёр гараараа тэврэн үүд рүү очтол бүдүүн болохоороо усан онгоцны өрөөний нарийхан хаалгаар хажуулдаж л багтах учир хачин эвгүйгээр эвхрэн зогсоход:

	— Хүүе, ээж ээ! гэж миний эх дуу алдан гүйж очиж, дүүгийн цогцсыг тэвэрч аваад, нагац ээж тэр хоёр гарч явахад би өнөөх цэнхэр хувцастай ахтай үлдэв.

	Тэр бээр,

	— За, дүүгээсээ хагацах нь энэ үү? гэж над руу тонгойж асуухад урдаас нь би,

	— Та юун хүн бэ? гэсэнд

	— Усан цэрэг.

	— Саратов гэж хэн бэ?

	— Хот, цонхоор хар л даа тээр тэнд байна гэв.

	Цонхоор тэртээ алсад гуу жалга ихтэй, хар газар үргэлжлэн, уур манан савсах нь дөнгөж саяхан зүссэн халуун талхны хэрчмийг арга буюу санагдуулна.

	— Нагац ээж хаашаа явсан бэ?

	— Зээ хүүгээ оршуулахаар.

	— Дүүг газар булах уу?

	— Тийм ээ газарт булна гэв.

	Эцгээ оршуулж байхад мэлхийнүүд амьдаараа шороонд булагдаж байсныг тэр усан цэрэгт ярьсанд, тэр бээр намайг дээш өргөн биедээ наан үнсэж,

	— Ээ дээ дүү минь, юу ч ойлгохгүй л байна даа. Мэлхий өрөвдөх чинь ч яамай бурхан минь, эхийгээ л хайрлууштай, хөөрхий бүр зовлонгоо эдэлж гүйцэж дээ гэв.

	Толгой дээр дүнгэнэх чанга дуу гарахад галт онгоцны чимээ гэдгийг би мэдэж байсан болохоор огтхон ч цочсонгүй, харин усан цэрэг тэр даруй намайг шалан дээр сандран буулгаад явалгүй горьгүй нь гэсээр гүйн одов. Би ч гэсэн араас нь гарч гүймээр санагдаж, үүдэн дээр гарвал бүүдгэр явцуу хонгил хов хоосон, хаалганаас холгүй газар шатны довжооны зэс саваанууд гялалзахад дээш харваас үүргэвчээ үүрч, боодолтой юмаа барьсан улс цувж байхыг хараад зорчигчид бүгдээрээ галт онгоцноос бууж байгаа юм байна. Би ч гэсэн явалгүй болохгүй нь гэж бодов.

	Намайг бөөн хүмүүстэй цуг галт онгоцны хажуу тал дахь эрэг рүү буух тавцанд тулж очтол улс намайг заан:

	— Энэ хэний хүүхэд вэ? гэж хашхиралдав.

	— Мэдэхгүй гэж би хэлэв.

	Намайг түлхэх нь түлхэж, сэгсрэх нь сэгсэрч, гар хөлөөс минь барьж үзэцгээнэ. Тэгж байтал буурал үстэй өнөөх усан цэрэг хүрч ирээд,

	— Энэ чинь онгоцны дотоод өрөөнд яваа Астраханы хүүхэд шүү дээ гэж хүмүүст тайлбарлан намайг өрөөнд минь оруулж, боодолтой ачаа бараа руу түлхэж орхиод,

	— Чамайг даа! Сайхан мэдээрэй! гэж хуруугаараа зангаж сүрдүүлж гарч явав. Толгой дээр гарах их чимээ намдаж, галт онгоц ч чичрэн далбилзахаа болив. Өрөөний цонхыг норж харласан хана харанхуйлж, бүүдгэр, бүгчим болоход боодолтой юмнууд ч хоосон юм шиг овойж товойгоод давчдаад эвгүй оргив.

	Намайг энэ хүн амьтангүй галт онгоц дотор бүрмөсөн орхичихсон юм биш байгаа даа. Үүд рүү очвол хаалттай, зэсэн бариул нь огт эргэхгүй байсанд шилтэй сүү аван байдаг тэнхээгээрээ бариулан дундуур цохиж орхисонд шил нь бутарч сүү хөл рүү асгарч, гутлын түрүүгээр нэвтрэн оров. Тэрхүү бүтэлгүй явдалдаа гутарч боодолтой ачаан дээр гарч чимээгүйхэн уйлж хэвтээд тэр чигээрээ унтчихжээ.

	Намайг сэрэхэд галт онгоц ус балбан, доргилон, өрөөний цонх нар адил гялалзан гэрэлтэж байлаа.

	Нагац ээж дэргэд минь суугаад үсээ самнаж, нэг юм амандаа шивнэн нүүрээ үрчийлгэнэ.

	Маш өтгөн үс нь мөр, хөх, өвдгийг битүү бүрхэж, тэр ч байтугай шал шүргэн харлан үзэгдэх бөгөөд үе үе хөх өнгөтэй болон солонгорон харагдана. Их үсээ өрөөсөн гараараа шалнаас өргөж, цөөхөн шүдтэй модон самаа түүнд арай хийн шигтгэн самнаж, уруул амаа мурийлган, хар нүд нь ууртайгаар гялалзан өтгөн сагсгар үсэн дунд нагац ээжийн нүүр жижигхэн, инээдтэй харагдах аж.

	Өнөөдөр тэр бээр надад ууртай ч юм шиг санагдаж байлаа. Яагаад ийм их урт үстэй болсон юм бэ? гэж асуухад өнөөх л өчигдрийнх шигээ зөөлөн тааламжтай дуугаараа:

	— Бурхнаас шийтгэл оногдуулсан юм биз дээ. Самнах гэж бөөн лай! Залуудаа би үүгээрээ сайрхаж л явлаа, одоо болоход залхаж гүйцлээ.

	— Чи одоо унт унт. Эрт байна. Дөнгөж л нар цухуйж байна.

	— Нойр хүрэхгүй л дээ.

	— За тэгвэл боль доо! гэж тэр бээр үгийг минь дагуулан, гэзгээ сүлжин суухдаа гэдрэгээ харан сунан хэвтэж буй ээжийг ажин,

	— Чи өчигдөр лонх яаж байгаад хагалсан бэ? Аяархан шиг ярь гэв.

	Нагац ээж үгээ нэг л онцгой аяслуулан ярих бөгөөд тэр нь урьхан, хурц шимт цэцэг адил ой тойнд минь үлдэн хоцорно. Инээмсэглэхэд нь интоор лугаа адил тас хар хүүхэн хараа нь томрон тэлж, үгээр урлан хэлэхүйеэ бэрх таатай сайхнаар дүрэлзэн гэрэлтэж дун цагаан шүдээ яралзуулан инээмсэглэхэд нь түмэн үрчлээт хар царай нь ч хүртэл залуу, өнгөлөг болчихсон шиг санагддаг сан. Сартайсан том нүхтэй, үзүүр нь улаан монцгор хамар нь царай зүсийг нь тун ч муухай харагдуулах аж. Нагац ээж мөнгөн чимэгтэй хар хөөргөөр тамхи татна. Нагац ээж хав хар боловч нүд нь л хөгжилтэй, дулаахан мөнхийн гэрлээр гэрэлтэн байх бөлгөө.

	Тэр бээр бөгтөр, бараг л нуруугүй шахам, бас их тарган. Гэвч том муур шиг сэмхэн, хөнгөн хөдлөх бөгөөд ер нь ч муур шиг зөөлхөн биетэй билээ. Нагац ээжтэйгээ учран золготлоо би харанхуйд нуугдан унтаж байтал, тэр бээр ирж намайг сэрээж гэрэлд гарган, эргэн тойронд минь эцэс шувтаргагүй торонд орооцолдуулж олон өнгийн том тор болгосон мэт над санагдаад амьдралын минь хамгийн дотнын, хамгийн хайртай хүн болов. Түүний ертөнцийн амьдралыг хайрлах өгөөмөр дур хүсэл нь миний сэтгэлийг баяжуулж, бэрх, хэцүү амьдралд хатуужуулж өгсөн юм.

	 

	* * *

	 

	Дөчин жилийн тэртээ галт онгоц удаан явдаг байсан юм. Тэгэхэд бид Нижний хот хүртэл их л удаан явсан сан. Байгалийн гоо сайхан хосолсон тэр өдрүүдийг би сайн санаж байна. Тэнгэр сайхан байсан. Ижил мөрний намар цагийн шаргал торгон гоёлоо зүүсэн хөвөөнүүдийн дунд, цэлмэг тэнгэрийн дор нагац ээжтэйгээ би өдөржин онгоцны тавцнаа зогсон явдаг байлаа. Орог хөх өнгийн усан дээгүүр цайвар шаргал өнгийн галт онгоц ачааны чиргүүлээ урт татлагаар чирч сэлүүрээрээ ус зүсэн аажуухан, залхуутайгаар хөвөн явна.

	Саарал өнгийн чиргүүл онгоц нь чийгч хорхойтой адил аж. Ижил мөрөн дээгүүр наран алгуурхан нүүж, дэлхийн тансаг хувцасны гоёмсог нугалаа адил ногоон ногоон уулс, мөрний эргээр байх хот суурин хүрэнтэн цаг өнгөрөх бүрд эргэн тойрон байгаль солигдож, бүх юм хувиран шинэчлэгдэж, усан дээгүүр намар цагийн алтан шаргал навчис хөвөх ажээ.

	— Хараач, яасан сайхан юм бэ? гэж нагац ээж үглэн ярьж онгоцны тавцангийн хажуу этгээдийн хоёр хашлаганы хооронд ээлжлэн очиж, нүүр царайд нь баясал тодорч, нүд нь сэргэсэн байлаа. Заримдаа тэр бээр мөрний хөвөөг ширтэн намайг дэргэдээ явааг мартчихдаг байлаа.

	Тэр бээр онгоцны хажуу хаалтын дэргэд гараа элгэндээ зөрүүлэн зогсож, дуугүйхэн инээмсэглэхэд нүдэнд нь нулимс гүйлгэнэж байдаг сан. Тэгэхэд нь түүний цэцгэн хээтэй бараан өнгийн банзлаас нь чангаахад:

	— А˗ан юу гээ вэ? гэж давхийснээ,

	— Би бүр үүрэглээд, зүүдэлж байна гэв.

	— Юунд уйлаа вэ? 

	— Хүү минь, яах вэ дээ, өтөлснөөс ч юм уу баярласандаа байж магадгүй гэж хэлээд инээмсэглэснээ

	— Би чинь хөгшин хүн. Одоо жар гарчхаад байна шүү дээ гэнэ. Хамрынхаа тамхийг татаж аваад л хутагт хувилгаадын тухай, сайн санаат дээрэмчдийн тухай, чөтгөр шулам, адгуус амьтны тухай хачин сонин үлгэр ярьж гардаг сан. Тэр бээр нүүр лүү минь тонгойн, нүдээ бүлтийлгэн, нүд рүү минь харан сэтгэл сэргэдэг, тэрхүү хүч зүрх рүү цутган оруулах мэт надад нам дуугаар үлгэрээ ярьдаг байлаа. Түүний ярих нь дуулах мэт, ярих тусмаа үг нь улам яруу сайхан болж сонсож суухад чихнээ үлэмжийн чимэгтэй. Би түүнийг ахиад нэг, ахиад нэг гэж шална. Тэгэхэд нагац ээж,

	— За тэгсэн чинь пийшингийн доод аман дотор гэрийн онгон шүтээн өвгөн сууж савартаа мянтууз хавчуулчхаад хоёр тийш ганхаж,

	«Хулганууд аа!» Айхавтар өвдөж байна даа! Зулзагууд аа, тэсэхүйеэ бэрх боллоо» гэж уйлагнан сууна гэж ярихдаа эмээ хөлөө өргөн, гараараа барилж тийш тийш нь хөдөлгөж, үнэхээр өвдөж байгаа дүр үзүүлж нүүрээ хачин инээдтэйгээр үрчийлгэнэ. Эргэн тойронд нь сахалтай, зан сайтай усан цэргүүд тойрон зогсоод, үлгэр чагнаж инээлдэн, нагац ээжийг сайхан хэлж байна гэж магтацгаана.

	— Эмээ та, өөр нэг үлгэр хэл л дээ гэлцэнэ. Үлгэр дуусахад тэд,

	— Бидэнтэй оройн хоол иднэ үү? гэж урина.

	Хоолны дараа тэд нагац ээжийг архиар, намайг тарвас, амтлаг гуагаар дайлна. Тэгэхдээ үүнийгээ нэг л хүнээс нууж өгнө. Цагдаа адил зэс товчтой хувцастай, дандаа согтуу явдаг тэр хүн жимс идэхийг хориглон булаан авч мөрний усанд хаяна. Амьтан хүн бүгд л түүнээс зайлсхийнэ.

	Ээж онгоцны тавцан дээр бараг гарч ирэхгүй, хааяа гаравч нагац ээж бид хоёроос зайдуу зогсоно. Ээж дуу шуугүй хэвээрээ. Түүний том гоолиг бие минчийж барайсан царай, сүлжиж, толгой дээрээ овоолсон цагаан шар үс, ер нь чийрэг, сүрлэг эх минь манан юм уу сэмжин үүлний цаанаас цухуйх мэт над санагдан тэртээ тэндээс эмэг эхийнх шиг том, эгц харцтай бор нүд тааламж муутайхан бидэн рүү хардаг сан.

	Нэг өдөр тэр бээр,

	— Ээж таныг энэ улс шоолж байна шүү дээ! гэж ширүүвтэрхэн хэлсэнд нагац ээж,

	— За яах вэ, шоолбол шоолж л байг л дээ, хөөрхийс!

	Тэднийг тэнгэр бурхан тэтгэх болтугай! гэж тоомсоргүйхэн хариулав. Нижний хотын барааг харангуут нагац ээж бага хүүхэд шиг бөөн баяр болсныг одоо санаж байна.

	Гараас минь чангааж, намайг онгоцны хажуу хашлага руу түлхэн ойртуулж, ямар сайхан юм бэ? Хараач чи, Нижний хот, бурхан минь, энэ дээ. Бурхны хот доо, ёстой. Тэр сүмүүдийг чи хараач, нисэх мэт гялалзаад гэж дуу алдав. Тэгснээ нагац ээж Варя минь, чи түүнийг хараач, одоо бүр мартчихаа биз дээ! Харж сэтгэлээ сэргээ л дээ гэж уйлан алдан гуйхад ээж муухан инээмсэглэж билээ.

	Гоёмсог хотын тушаа усан онгоцнууд хахаж хэдэн зуун шовх шураг ярайсан мөрний дунд онгоц маань зогсоход, онгоц руу олон хүнтэй том завь хөвж ирээд, доош нь буулгасан шатанд тулж зогсон завин дээрх хүмүүс цуван онгоцны тавцнаа гарч ирцгээв.

	Ногоон нүд, шонхор хамар, алт шиг шаргал сахалтай урт хар хувцастай жижигхэн хатангир өвгөн хамгийн түрүүнд хурдан гэгч нь өгсөж явахад нь:

	— Аав аа! гэж ээж бүдүүн чангаар хашхиран дээрээс тонгойн ойчиход цаадах нь толгойноос нь барьж жижигхэн улаан гараараа хацрыг нь шалавхан илээд,

	— Юу гэнэ ээ? Тэнэг юм уу даа?

	— Тийм би... хм... аяа, яа чааваас, та нарыг даа!

	Нагац ээж бүгдийг нь тэвэрч, маш шалмагаар үнсэв.

	Намайг тэр хүмүүс рүү түлхэж,

	— Аль вэ бушуулаач! Энэ бол Михайл ах чинь. Энэ Яков, Наталья нагац бэргэн хоёр, Саша бүл ах чинь, Катерина нагац бэргэн ингээд л манай ам бүлийнхэн дээ, олон байгаа биз дээ гэв.

	Нагац аав, нагац ээжид хандаж,

	— Бие чинь сайн уу? гээд тэд хоёр хацар, уруул дээрээ гурав үнсэлцэв.

	Нагац аав намайг олон дундаас суга татан гаргаж ирээд, толгой дээр гараа тавин,

	— Чи хаанахын хэний хүү гэгч вэ? гэж асуухад нь

	— Астраханых, онгоцны өрөөнөөс ирсэн... гэхэд

	— Энэ юу яриад байгаа юм бэ? гэж ээжээс асууснаа хариу хүлээлгүйгээр, намайг биеэсээ зайлуулж,

	— Шанаа нь яг эцэг шигээ юм... завинд сууцгаая гэв. Мөрний эрэг дээр гарч ирээд, том том бул чулуу дэвссэн замаар амьтны хөлд үнгэгдэж, өнгө алдсан ногоогоор хучигдсан хоёр өндөр хэвгий газрын завсраар уул өөд бид бүгдээрээ өгсөхөд нагац аав, ээж хоёр хамгийн түрүүнд нь зэрэгцэн явахад нагац аав ээжийн сугаар нь татаж, ойр ойрхон гишгэлэн хурдан алхахад нь ээж нагац аавыг дээрээс нь тонгойн харж, агаарт хөвөх мэт явна. Тэдний араас миний нагац ах нар болох гялалзсан хар үстэй Михаил, цайвар шар царайтай буржгар үстэй Яков, тод өнгийн хувцастай бүдүүн авгайчууд, надаас ах тав зургаан хүүхэд дуу шуугүй явж байлаа. Би нагац ээж бас давжаа биетэй Наталья нагац бэргэнтэй цуг явлаа. Цэнхэр нүдтэй, цонхигор царайтай, жирэмсэн Наталья нагац бэргэн хэдхэн алхаад л амьсгаадан зогтусаж,

	— Яасан хэцүү юм бэ гэж амандаа шивнэх аж.

	— Чамайг ямар юмаа хийж нааш чирээ вэ? Ээ дээ мөн ч мунхгийн дугуйнууд шүү! гэж нагац ээж ууртайгаар үглэнэ. Хүүхдүүд нь ч тэр томчуул ч нь гэсэн цөм миний санаанд хүрсэнгүй, би тэдний дунд нэг л ганцаардаж, нагац ээж ч хүртэл надаас хөндийрчихсөн мэт санагдлаа. Ялангуяа нагац аав над ер сайхан санагдсангүйгээр үл барам лав түүнтэй эв түнжингүй байхаа мэдэж, түүнээс болгоомжлох, сэргийлэх бодол төрлөө.

	Бид өгссөөр зам шувтарч, баруун хэвгийг даган дээр гарч ирэхэд гудамжны эхэнд гадагшаа товойж гарсан цонхтой, газар шүргэм навтгар дээвэртэй, заваарчихсан ягаан будагтай намхан дан байшин харагдлаа. Гаднаас нь харахад том юм шиг байснаа, дотор нь орохлоор жижигхэн харанхуй өрөөнүүдэд зай муутай, ууртай царайлсан хүмүүс галт онгоцны зогсоолын өмнөх шиг үймж, хүүхдүүд хулгайч бор шувууны сүрэг адил бужигналдан, хаа хааяагүй, үл мэдэх, эхүүн үнэр ханхална.

	Би хашаа дотор гарав. Хашаа нь ч мөн л ялгаагүй тохь муутай, том том нойтон даавуу өлгөөстэй, янз бүрийн өнгө солонгорсон өтгөрсөн ус бүхий тогоонууд өрөөстэй байх нь түүнд бүс даавуу дэвтээжээ. Намхавтар, бараг нурчихсан байшингийн дотор буланд пийшинд түлээ ноцож нэг юм буцалж, нэг хүний:

	— Улаан будаг, байван, фуксин ч гэх, шиг хачин үгс хашхирах нь сонстов.

	 


II

	 

	Хэлэхийн аргагүй хачин эрээн бараан, элдэв явдлаар дүүрэн шинэ амьдрал эхэлж, асар хурднаар урсан өнгөрөв. Тэрхүү амьдрал одоо над сайн санаат, туйлын шударга суу ухаантны хэлсэн бэрх хатуу ширүүн амьдралын тухай үлгэрийг санагдуулна. Одоо өнгөрсөн амьдралаа сэтгэлдээ, сэргээн бодоход заримдаа үнэхээр тийм байсан билүү гэж санахад өөрөө өөртөө арай л гэж итгэдэг юм.

	«Мунхгуудын» харанхуй амьдрал харгис ширүүн зүйлээр даан ч хэтэрхий дүүрэн байсан болохоор олон юмыг мартаж үгүйсгэмээр санагддаг. Гэвч үнэн бол өрөвдөхөөс хүчтэй, тэгээд ч би ямар өөрийгөө ярьж байгаа биш, жирийн орос хүн амь зууж явсан, эдүгээ ч бас амьдарч буй сэтгэлд хоногшин үлдсэн айдас хүрэм үйл явдлын явцуу бүгчим хүрээний тухай ярьж байна шүү дээ. Нагац аавын байшин өөр хоорондоо дайсагналцах халуун манангаар дүүрч, тэр нь томчуулаар зогсохгүй хүүхдүүдийг ч хордуулж, хүүхдүүд түүнд идэвхийлэн оролцох болжээ.

	Нагац ах нар маань эцгээсээ өв хөрөнгөө хуваахыг шаргуу шаардаж байсан яг тэр үед ээж маань ирсэн юм гэдгийг хожим нь би нагац ээжийн ярианаас олж мэдсэн юм. Миний эхийн гэв гэнэт эргэж ирсэн нь өв хөрөнгөө хуваах тэдний хүслийг нь улам бадруулж өгчээ. Ээжийг «дураараа» гэр бүл болсон гээд нагац аавын өгөөгүй байсан инжээ шаардаж авах вий л гэж тэд эмээж байв. Нагац ах нарын бодлоор эжийд очих инжийг тэдэнд хувааж өгөх ёстой байжээ. Тэд хэн нь хотод, хэн нь Ока голын тэртээ, хэн нь Кунавин сууринд засварын газар нээж ажиллуулах вэ? гэж аль хэдийнээс нааш ширүүхэн маргалдсаар иржээ. Бидний ирснээс хойш хэдхэн хоногийн дараа үдийн хоолны үеэр хэрүүл үүсэж, нагац ах нар гэнэт үсрэн босож ирээд, ширээ дээгүүр тонгойж, шүдээ ярзайлган тархи толгойгоо нохой адил сэгсчин нагац аав руу бархиралдан, муухай орилж загнахад, тэр бээр халбагаар ширээ цохин, царай нь час улайчхаад эр тахиа шиг чангаар:

	— Гуйлгачин болгоно доо та нарыг! гэж хашхирав.

	— Эдэнд хамаг юмаа өгчих, өвгөн минь, санаа амар! гэж нагац ээж зовуурьтайгаар нүүрээ үрчилзүүлэн хэлэхэд:

	— Дуугаа тат! Үрлэгийн эзэн минь! гэж нагац аав нүдээ эргэлдүүлэн хашхирах нь атигар жижигхэн биеэс нь тийм их дуу гарна гэж итгэхэд хэцүү байлаа. Ээж ширээний араас босож, цонх руу аажуухан очиж буруу харж зогсов.

	Нагац ах Михаил дүү Яковынхаа нүүр лүү дэлсээд авсанд, цаадах нь дуу алдан түүнээс зуурч аваад, тэд бие биеэ хараан зүхэж, янцаглан аахилж, ёолж шалан дээгүүр өнхрөлдөв.

	Хүүхдүүд айж бархиралдан, тулгар биетэй Наталья нагац бэргэн цочин хашхирахад, ээж түүнийг тэвэрч, нэг тийш нь холдуулав. Цоохор царайтай, наргианч асрагч эх Евгенья хүүхдүүдийг гал тогооны өрөөнөөс хөөж гаргав. Засварын газрын дагалдан сурагч, ханхар цээжтэй Цыганок гэдэг залуу, нагац ах Михаилын нуруун дээр мордон сууж мөн тэндхийн ажилчин Григорий Иванович гэдэг хар саравчтай, сахалтай, халзан хүн нагацын гарыг нүүр гарын алчуураар тухтайхан хүлж суулаа. Нагац ах хүзүүгээ сунган, шингэн хар сахлаараа шал үрэн аймаар муухайгаар хоолойгоо хэржигнүүлэн орилоход нь нагац аав ширээ тойрон гүйж,

	— Зулай зулайгаа гишгэж гарсан нэг эцэг эхийн хүүхдүүд байж, аяглаж байгаа царайг нь! Ээ чааваас даа гэнэ. 

	Би бүр хэрүүл эхэлмэгц айсандаа пийшин дээр үсрэн гарчихсан юм. Нагац ээж зэс тосгуурт Яков ахын нүүрийн цусыг угааж арилгах зуур цаадах нь шал дэвслэн уйлахад: — Үйлийн үртэй зэрлэг үрс минь, ухаарч үз дээ! гэж үглэж байв.

	Нагац аав урагдсан цамцаа мөр өөдөө болгонгоо нагац ээжид хандаж;

	— За, шулам чи, араатнууд төрүүлснээ харж байна уу? гэв. Нагац ах Яковыг явсны дараа нагац ээж хоймор өөдөө очиж,

	— Ариун эх дагина минь! Үр хүүхдүүдийн минь ухааны нүдийг нээж хайрла гэж залбирав.

	Нагац аав нагац ээж тийш хөндөлдөн зогсож, хамаг юм нь хөглөрөн, асгарч цутгарсан ширээ рүү харж, нам дуугаар,

	— Чи тэднийг харж байгаарай, аягүй бол Варвараг баллачхаж мэднэ шүү!.. гэхэд нь

	— За, өвгөн минь, тэнгэр чамайг өршөөх болтугай!

	Тэрийг яриад яах вэ! Аль вэ наад цамцаа тайлаад өгөөч, оёё!.. гэж нагац ээж хэлээд нагац аавын толгойг хоёр гарынхаа алгаар хавсран барьж, духан дээр нь үнсэхэд, атигар биетэй нагац аав, нагац ээжийн мөрөнд толгойгоо наалдуулан байж;

	— За тэгээд эмгэн минь, эд хөрөнгөө хуваадаг хэрэг болох нь ээ дээ! гэхэд,

	— Тэгсэн нь л дээр! гэв.

	Тэр хоёр нэлээд удаан ярилцлаа. Эхлээд бузгай эвтэй байснаа сүүлдээ зодолдох гэж байгаа азарган тахиа адил шал дээгүүр хөлөө чирэн чамайг тэдэнд надаас илүү хайртайг би мэднэ ээ. Тэр Мишка чинь бялангач хүн, Яшка бол хий дэмий мэдэмхийрэгч фармазон. Хамаг буяныг минь архинаас өгөөд уучхаад, бүр хоосруулчих улс гэж хэлээд нагац ээж рүү хуруугаа гозгонуулан занаж гарлаа. Пийшин дээрээ эвгүйхэн эргэтэл индүү унаж пийшин өөд гардаг шатны гишгүүрүүдээр хангинан цохилсоор угаадастай том модон хувинг очиж мөргөх нь тэр ээ. Нагац аав пийшингийн шатны гишгүүр дээр үсрэн гарч, намайг суга татан буулгаж, анх үзэж байгаа юм шиг нүүр лүү минь ширтэж,

	— Чамайг хэн пийшин дээр гаргасан бэ? Ээж чинь үү? гэж асуухад:

	— Би өөрөө

	— Худлаа

	— Үгүй, би өөрөө л айхдаа гарсан юм гэсэнд дух руу минь гарынхаа алгаар зөөлхөн цохиод

	— Яг л эцэг! Тонил цаашаа... гээд түлхэж орхив. Гал зуухнаас гарч гүйхдээ би их баяртай байлаа.

	 

	* * *

	 

	Нагац аав намайг ухаалаг, хурц ногоон нүдээрээ ажиглаад байгааг би мэдэрч, түүнээс эмээдэг сэн. Тэрхүү цоо ширтэх нүднээс ямагт зайлсхийн нуугдах гэж боддог байснаа санаж байна. Нагац аав над их ууртай хүн шиг харагддаг сан. Тэр бээр хүн бүртэй гомдмоор тохуурхан, хүн бүрийг өдөж уурлуулахыг хичээн:

	— Ээ, чааваас даа! гэж үгээ их л сунжруулан хэлэх нь над нэг л гунигтай, жихүүцэм хачин байдаг байлаа.

	Оройн цайны үед гар нь улаан будаг болж байванд түлэгдчихсэн үсээ нарийн туузаар зангидан боочихсон ядарсан, гал зуухны өрөөний булан дахь тас харлачихсан бурхны хөрөгтэй төстэй нагац ах нар, ажилчид ажлаасаа ирж гал зуухны өрөөнд цуглах тэр үед нагац аав зориуд өөдөөс минь харан суучхаад, бусад ач нарын атаа жөтөөг хөдөлгөн, гагцхүү надтай энэ тэрийг хуучилна. Нагац аавтай зэрэгцэн суугаад ажиглахад тэр бээр цэх сайхан биетэй, цэвэрхэн царайтай, хэл ам хурцтай хүн байв.

	Торгон утсаар оёсон түүний атлаасан битүү хантааз нь угаасаар байгаад хуучирч, цоохор даавуун цамц нь үнгэгдэж, өмд нь өвдөг тушаагаа нөхөөстэй боловч хүзүүндээ торгон алчуур уяж, пиджак, манишка хэмээх энгэрийн өвчүүвч өмссөн нь хүүхдүүдээсээ ч цэвэрхэн аятайхан хувцастай юм шиг санагдаж байлаа.

	Тэднийд ирээд хэд хонож байтал намайг залбирал уншиж сур гэлээ. Эндхийн хүүхдүүд цөм надаас ах, тэд манай байшингийн цонхоор алтан шар орой нь цухуйж харагддаг Успенскийн сүмийн хаалгач ламаар ном заалгана.

	Хүүхэд шиг царайтай, толгойны цаана юу байгааг нь нэвт харж болом шахуу тийм тунгалагхан нүдтэй, дуу шуугүй, аймхай Наталья эгч над уншлага заах болов.

	Би анивчиж цавчихгүйгээр нүд рүү нь удаан ширтэн суух дуртай байв. Тэгэхэд Наталья эгч нүдээ анивчин, толгойгоо ийш тийш хөдөлгөн, шивнэх шахам нам дуугаар:

	— За «отче наш, иже еси...», гэж хэлээрэй гэнэ.

	Хэрэв намайг «Яко же» гэдэг чинь гэсэн үг вэ? гэж асуувал айсан, эмээсэн янзаар эргэж хараад,

	— Зүгээр л «Отче наш»... гээд намайг дагаад хэлээд бай! Асуух хэрэггүй, нүгэл! гэж сургамжилна.

	Асуухад яагаад нүгэл болдог юм бол? гэсэн асуулт намайг шаналгаж байв. «Яко же» гэдэг үг нууц утгатай санагдаж, би зориуд гуйвуулж «Яков же», «Я н коже» (би арьстай) гэж уншина. Гэвч улам эцээд байгаа мэт цонхигор царайтай нагац бэргэн Наталья тасалдсан дуугаар уйгагүйгээр,

	— Үгүй биш ээ, «Яко же» гээд л зүгээр чи хэл л дээ! гэнэ. Тэр мөртөө тэр бээр өөрөө ч хэлдэг үг нь ч тийм энгүүн биш тул уур минь хүрч залбирал, мөргөл тогтооход саад болдог байв.

	Нэг өдөр нагац аав надаас:

	— За Олешка чи өнөөдөр юу хийв дээ? Тоглосон биз дээ! Духан дээр чинь булуу болчихжээ. Булуу болж ядах юухан байх вэ. Харин «Отче наш» гээд уншлагаа тогтоосон уу? гэж асуув.

	Нагац бэргэн нам дуугаар:

	— Энэ ой их муутай юм! гэхэд нь

	Нагац аав,

	— Тийм бол зодвол таарна! гэж улаан шар хөмсгөө атируулан хөгжилтэйгөөр инээмсэглэв. Тэгснээ:

	— Аав чинь чамайг зоддог байсан уу? гэж надаас асуухад нь, би юу гэж байгааг нь эс ухаарсан тул дуугүй л байв. Гэтэл ээж тэндээс:

	— Үгүй, Максим ер зоддоггүй байсан: Намайг ч гар хүргүүлдэггүй байсан гэв.

	— Яахлаараа тэр билээ?

	— Зодож сургадаггүй гэдэг.

	— Талийгаач Максим, бурхан өршөө, хөөрхий, аливаад тэнэг хүн байсан юм гэж нагац аав ууртай дуугаар тодхоноор хэлсэнд, би тэр үгэнд гомдож билээ. Үүнийг

	Тэр бээр мэдчихээд,

	— Чи чинь юундаа гомдоо вэ? Ээ хөөрхий!.. гээд мөнгөлөг шаргал үсээ илж,

	— Энэ бямба гарагт Сашаг хуруувчны хэргээр би зулгаагаад өгнө өө гэсэнд би:

	— Зулгаана гэсэн чинь юу гэсэн үг вэ? гэж асуусанд бүгд инээлдэн, нагац аав,

	— Азнаж бай! Үзэх болно оо гэв.

	Нэгэн буланд орж нуугдчихаад би элдвийг эргэцүүлэн бодоход зулгаана гэдэг нь будуулсан палатиа ханзлахын нэр, харин зодно, жанчина гэдэг нь хоорондоо ялгаагүй юм. Адуу мал, нохой муурыг зоддог, Астраханд цагдаа нар перс хүмүүсийг зодож байхыг нь нүдээрээ үзсэн. Гэвч бага хүүхдийг тэгж зодож байхыг би ер үзээгүй. Ах нар хэдийгээр дух руу ч юм уу, шилэн хүзүү рүү ч хамаагүй няслаад авах боловч, үүнд хүүхдүүд тэр газраа маажихаас биш, ер тоодоггүй байв.

	— Өвдөж байна уу? гэж тэднээс нэг биш удаа асуухад минь

	— Огт өвдөхгүй байна гэж тэд эрэлхгээр хариулдаг байлаа. Хуруувчны дуулиант хэргийг би мэддэг байсан. Оройн цагаар хоол болтол ах нар, оёдолчин цөмөөрөө будагтай даавууны өөдөснүүдийг нэг юм болгон оёж, дээр нь хаяг шидэв. Харалган оёдолчин Григорийг нагац ах Михаил дөнгөх гэхдээ есөн настай Сашаг хуруувчийг нь лаанд сайн халаа гэв. Саша лааны гол засдаг чимхүүрээр хавчиж байгаад оёдолчны хуруувчийг сайн гэгч халааж байгаад, Григорийн гарын нь ойролцоо сэмхэн тавьчхаад пийшингийн араар орж нуугдав. Гэтэл яг тэр үед өвгөн аав хүрч ирээд юм оёхоор сууж, улайссан хуруувч хуруундаа хийчихжээ. Бөөн шуугиан болохоор нь гал зуух руу гуйж очтол өвөө түлэгдсэн хуруугаараа чихээ атган, инээд хүрмээр хачин цовхчин,

	— Хэн үүнийг улайсгаж тавив? Муу сайн шаарнууд аа! гэж хашхичиж байлаа. Нагац ах Михаил ширээн дээр тонгойн хуруувчийг ийш тийш өнхрүүлж, хөргөх гэж үлээж байв. Оёдолчин Григорий огт тоосон янзгүй юмаа оёход халзан толгой дээр нь сүүдэр тусах аж. Нагац Яков гүйж ирээд пийшингийн буланд орж нуугдаад сэмхэн хөхөрч байв. Нагац ээж түүхий төмс үрүүлээр үрнэ. Гэтэл гэнэт нагац ах Михаил:

	— Үүнийг Яковын Сашка хийсэн ажил шүү! гэж хэлэв.

	— Худлаа! гэсээр Яков пийшингийн араас ухасхийн гарч ирэв. Харин хүү нь нэгтээ буланд зогсоод,

	— Аав аа, түүнд бүү итгээрэй! Өөрөө над зааж өгсөн юм! гэж хэлээд уйлав.

	Нагац нар хоорондоо муудалцаж гарав. Нагац аав бүр тайвшраад цэвэрлэсэн төмс хуруун дээрээ тавиад, намайг дагуулан чимээгүйхэн яваад өгөв. Хүн бүгд л Михаил нагацын буруу гэлцэж байлаа. Цай ууж байхад би нагац аав, Михаил ахыг зулгаах уу? гэж асуусанд

	— Тэгэх л юм сан гээд нагац аав нүднийхээ булангаар над руу хартал, нагац ах Михаил ширээ шааж,

	— Варвара, энэ гөлгөө зайлуул, эс тэгвэл бөндгөрийг нь мулт алгадлаа шүү! гэж хашхирсанд,

	— Гар хүрэх гээд үз л дээ! гэж ээж хэлэв. 

	Бүгд дув дуугүй сууна. Миний ээж хүмүүсийг өөрөөсөө зайцуулан түлхэж, тэднийг авч хаяж байгаа юм шигээ хэдхэн үг огцом хэлэхэд цаадуул нь басуулан хоцордог байв. Цөмөөрөө л түүнээс эмээнэ. Нагац аав хүртэл, ээжтэй бусад хүнтэй харьцдагаасаа өөрөөр, намуухан ярилцана. Энэ нь над сайхан санагдах тул би бүл ах нартаа бахархан сайрхаж;

	— Миний ээж хамгийн чадалтай! гэхэд тэд эсэргүүцдэггүй байв. Харин бямба гарагт болсон хэрэг явдал ээжийнхээ тухай бодож явдаг санаа бодлыг минь бүр өөрчилчихлөө.

	 

	* * *

	 

	Бямба гараг болтол би бас буруу хэрэг хийж амжлаа. Томчуул бүс даавууны өнгийг дураараа өөрчилж, шар өнгийн даавуу авч, хар будагтай усанд дэвтээхэд даавуу нь хар хөх болж, саарлыг улаан шар усанд дэвтээгээд хүрэн улаан болгоно. Ер учрыг нь би олдоггүй байв. Өөрөө л нэг юм будаж үзмээр санагдаад энэ тухайгаа Яков нагацын хүү Саша гэдэг хэрсүүд жаалд ярив. Саша бол хүн болгонтой эелдэг харьцаатай, их тусч, томчуулд тоогддог хүүхэд байлаа. Том хүмүүс цөм л түүнийг дуулгавартай, ухаантай гэлцэнэ. Харин нагац аав л Саша руу хулгай нүдээр харж,

	— Бялдууч амьтан! гэдэг сэн.

	Бараан царайтай хавч шиг бүлтийсэн нүдтэй, эцэнхий Саша үгэндээ хахан цацан, маш яаруу дуугаар ярих бөгөөд ямагт хаа нэгтээ нуугдахаар гүйх гэж байгаа мэт сэмхэн эргэн хардаг зантай. Нүдний хүүхэн хараа нь хар бөгөөд хөдөлгөөнгүй, гагцхүү сэтгэл сэргэх үед нүднийхээ цагаантайгаа цуг тэр аяараа чичирнэ. Ер нь тэр над нэг л аягүй санагддаг байв. Харин номой даруу эхтэйгээ их төстэй уйтгартай нүдтэй, дуу шуугүй, сайхан инээмсэглэж явдаг энгийн бойдуу Михаил нагацын Саша их тоогддог байв. Саша дээд талдаа давхар ургасан орсгой шүдтэй, түүгээрээ дандаа оролдож, давхар шүднийхээ цаад талын шүдийг мулт татах гэж, шүдээ ганхуулан хөдөлгөж хуруу нь дандаа амандаа явах бөгөөд давхар шүдээ үзье гэсэн хүн болгонд хүлцэнгүйгээр тэмтрүүлдэг сэн. Үүнээс өөр сонин юм түүнээс бид олж үзсэнгүй. Пиг дүүрэн хүнтэй тэр байшинд Саша ганцаардах бөгөөд харанхуй буланд суух дуртай. Харин үдэш болохоор цонхны дэргэд сууна.

	Успенскийн сүмийн алтан шаргал оройг тойрон үдшийн улайран байх тэнгэрт алагтуу эргэлдэн дээш цойлон, доош шумбан нисэж байснаа гэнэт хаа нэг тийш, бөөнөөрөө нисэж одохдоо үдшийн наран жаргаж буй огторгуйд хар тор татах мэт алга болно. Үүнийг харж, түүнтэй шахцалдан дув дуугүй суухад, юм яримааргүй санагдаж, таатай гунигаар цээж дүүрдэг сэн.

	Нагац ах Яковын хүү Саша насанд хүрсэн хүн шиг юм юмны тухай олон зүйл их догь ярьж чадна. Намайг юм будаж үзэх юм сан гэж өдөж байгааг мэдчихээд тэр бээр шүүгээнд байсан баяр ёслолын үед хэрэглэдэг ширээний бүтээлгийг хөх өнгөтэй болгож болохыг над зөвлөв.

	— Ер нь цагаан юм амархан будаг авдаг юм гэж тэр бээр их л төв янзаар хэлэв. Тэгээд би өнөөх том бүтээлгийг шүүгээнээс авч хашаа дотор гүйж гараад өтгөн хөх будагтай том тогоо руу нэг үзүүрийг нь дүртэл, хаа нэгтэйгээс Цыганок гүйж ирэн, бүтээлгийг булаан авч, том гараараа усыг нь базаад пин дотроос намайг яах нь вэ гэж харж байсан Сашад,

	— Эмээгээ шалавхан дууд! гэв. Тэгснээ Цыганок сэгсгэр хар үстэй толгойгоо аймаар сэгсрэн,

	— За даа! Үүний чинь шанг ч чамд хүртээнэ байх аа, гайгүй! гэж над хэлэв. Нагац ээж гүйж ирээд, орь дуу тавьж, инээд хүрмээр сонин үгээр,

	— Чамайг даа! Муу саваагүй амьтан! Хонго чинь загатнаа юу? гэж загнаж шогшроод уйлав. Дараа нь нагац ээж Цыганокод хандаж,

	— Ваня хүү минь чи өвөөдөө битгий юм яриарай. Нэг аргалчихвал би энэ тухай юу ч ярихгүй, таг чиг байя! гэв.

	Нойтон гараа алаг эрээн болчихсон хормогчоороо арчиж,

	— Би яах вэ, хэлэхгүй ээ. Харин Саша бас харсан. Цаадах чинь ховлочхож мэднэ шүү! гэв.

	— Би түүнд цөмөх наран цэцгийн үр өгнө! гээд намайг дагуулан гэртээ оров.

	Сүмийн шөнийн мөргөлийн өмнөхөн бямба гарагт гал зуухны өрөөнд хэн нэг нь намайг дагуулж ирж билээ. Тэнд харанхуй нам, гүм байв. Тасалгааны болон пингийн үүдийг сайн хаажээ. Цонхны цаана бороо орох чимээ сонстож намар цагийн үдшийн тэнгэр бүүдийн үзэгдэж байсныг санаж байна. Пийшингийн ам онгойж харлан, урд талд нь өргөн, урт сандал дээр Цыганок баргар царайлж уурлан сууж харагдав. Нагац аав булан дахь том торхны хажууд зогсож, хувинтай уснаас урт саваа мод шилж аван, хэмжиж үзээд дээр дээрээс нь овоолж тавихдаа хүчтэй хий ороолгон үзэж байлаа. Нагац ээж харанхуйд зогсоод, хамрын тамхиа чимээтэй гэгч татаад,

	— Хүний мах идэгч чи их баярлаж байна аа! гэж үглэнэ. Яков ахын Саша гал зуухны өрөөний дундах сандал дээр суугаад нүдээ гараараа нухалж, хөгшин гуйлгачны дуугаар,

	— Христосыг бодож... өршөөнө үү, гэж үгээ сунжруулан гонгинов. Сандлын араар Михайл нагацын хүүхдүүд зэрэгцэн, мод шиг хөдөлгөөнгүй зогсоно.

	— Жанччихаад л, дараа нь өршөөнө дөө! гэж нагац аав хэлээд нойтон торлогоо гартаа шувтран

	— За, өмдөө шувтал! гэж тайван хэлэхэд нь утаа тортог болсон намхан адартай гал зуухны өрөөний харуй бүрий дэх тэрхүү чив чимээгүй байдлыг өвөөгийн дууны өнгө авиа ч, шажигнан дуугардаг сандал дээр гарах хүүгийн чимээ, эмэг эхийн хөлөө чирэх аль аль нь огтхон ч эвдсэнгүй.

	Саша босож, өмднийхөө товчийг тайлж, өвдгөө хүртэл шувтлаад өмдөө, гараараа барьсаар, тонгойн, бүдэрсээр урт бандан руу очив. Түүний явж байгааг нь харахад тун эвгүй санагдаж хөл минь чичирч байв. Тэгтэл Саша бандан дээр түрүүлгээ харан хүлцэнгүй хэвтэхэд нь Ванька түүнийг суга хүзүүгээр нь гар нүүрийн өргөн том алчуураар вандантай барьж хүлээд, тонгойн хөлийн шагайгаар хар гараараа атган барихад улам ч эвгүй аж.

	— Аль вэ, Алексей, нааш ойрт! Дуулж байна уу, чи? Яаж торлогддогийг үз!.. гээд гараа үл мэдэг далайн, нүцгэн биеийг нь бургасаар гуядсанд Саша чангаар чарласанд,

	— Энэ юу ч биш. Харин ингэвэл ч өөр хэрэг гээд улам гувруу гарч, шуу гүйтэл ороолгоход цаадах нь байдгаараа орилж гарсанд:

	— Амтгүй байна уу? гэж асуугаад нагац аав жигдхэн далайн ороолгож,

	— Дуртай биш байна уу, чи? Энэ бол хуруувч халааж, гар хайрсны чинь шан гэнэ. 

	Нагац аавын гараа далайх бүрд цээж доторх минь тэр аяараа өргөгдөх шиг болж, гараа буулгах бүр уначих шиг оргиж байв. Тэгтэл Саша,

	— Би ахиад тэгэхгүй... Бүтээлгийн тухай би танд хэлсэн шүү дээ! хэмээн аймаар, хачин муухай нарийн дуугаар орилов. 

	Мөргөлийн ном унших мэт нагац аав,

	— Хүн ховлох чинь цагаатгал биш! Ховчийг эхлэн ташуурд гэдэг үг бий. За, энэ бол ширээний бүтээлгийн шан! гээд бас нэг ороолгов.

	Нагац ээж над руу ухасхийн тэвэрч аваад:

	— Алексейг зодуулахгүй, яргачинд өгөхгүй гээд хаалга өшигчин, — Варя! Варвара аа! гэж хашхирав. 

	Нагац аав түүн рүү ухасхийн дайрч, нагац ээжийг газар унаган намайг шүүрч аваад бандан руу аваачихад нь би байдгаараа тийчилж, улаан шаргал сахлаас нь угзарч хурууг нь хазав. Тэр бээр дуу алдан намайг хүчлэн тэвэрч, байснаа, бандан руу чулуудаж нүүр амыг минь хэгз татав.

	— Аль вэ, наадахыгаа хүлээдэх, алаад өгье! гэсэн түүний зэрлэг дууг би одоо ч санаж байна. Ээжийн цагаан царай, том дүрэлгэр нүдийг бас санаж байна. Ээж бандан даган гүйж,

	— Аав аа, хэрэггүй аль вэ, хүүг минь... гэж сөөнгө дуугаар гуйж байсан.

	Нагац аав намайг ухаан алдтал балбасанд, би хэдэн өдрийн турш хоймрын нэг буландаа олон бурхны хөрөг бүхий гүнгэрваа тавьж, өмнө нь мөнх улаан зул асаасан ганцхан цонхтой жижиг өрөөний дулаахан, өргөн оронд гэдрэгээ харан хэвтэж байв.

	Өвчтэй байсан тэр хэд хоног амьдралд минь чухал дурсгалтай өдрүүд болж өнгөрөв. Тийнхүү хэвтэж байх зуураа би их өсөж, нэгэн онцгой зүйлийг мэдэж авав. Тэр үеэс хойш би хүмүүст сэтгэл түгшин анхаарал тавих болж хүний, өөрийн зовлон зүдүүр, аливаа гомдол цусан зүрхний минь хальсыг урах мэт туйлаас эмзэглүүлэн мэдрэх боллоо.

	Юуны түрүүнд, нагац ээж, ээж хоёрын хэрэлдэхэд би ихэд гайхаж билээ. Явцуу тасалгаанд том биетэй, хар царайтай эмээ бурхны хөрөг тавиастай булан руу ээжийг түлхэж,

	— Хүүгээ булаагаад авчихгүй яасан юм! гэж зандарсанд ээж,

	— Айгаад... гэв.

	— Ийм булиа байж... Варвара чи ичмээр юм. Эмгэн болсон би айхгүй байхад... ичмээр юм...

	— Ээж та наадахаа больж үзээч, миний дургүй хүрч байна...

	— Үгүй, чи хайргүй юм байна, өнчин өрөөсөн амьтныг өрөвдөхгүй байна, чи! гэхэд ээж их л чанга ноцтойгоор

	— Би өөрөө ч насан туршдаа өнчин хүн! гэж хэлэв. Дараахан нь тэд тасалгааны булан дахь авдар дээр суугаад удаан уйлцгаав. Тэгснээ ээж:

	— Хэрэв Алексей л байгаагүй бол би явах л байсан юм! Энэ тамд сууж чадахгүй, даанч чадахгүй нь, ээжээ... гэх нь сонстов.

	— Мах цусны тасархай, эвий үр минь! гэж нагац ээжийн шивнэх дуулдлаа. Тэр үед л би ээж минь бусдын нэгэн адил нагац ааваас айдаг хулчгар хүн юм байна. Байж суухын аргагүй байгаа мөртөө надаас л болоод энд баригдаад байна гэдгийг мэдээд би их гунигт автаж билээ. Удалгүй ээж үнэхээр хаа нэг тийшээ айлчлахаар яваад өгөв.

	Байшингийн таазнаас үсрээд ороод ирэх шиг гэв гэнэт нагац аав орж ирэн, орон дээр минь сандайлан сууж мөс шиг цэв хүйтэн гараараа толгойг минь барьж,

	— Ноёнтон сайн уу?.. чи дуугар л даа, бүү уурла! Тийм үү, аан! гэсэнд түүнийг өшиглөөд авмаар санагдсан боловч, хөл хөдөлгөхийн аргагүй хөндүүр байв. Тэр бээр өнөөдөр урьдаас ч илүү улаан шаргал үстэй болчихсон шиг харагдаж толгойгоо сэгсчин, хурц нүд нь хана дээгүүр нэгийг эрнэ. Тэр бээр ямааны дүрстэй гурилан боов, эвэр хэлбэртэй чихэртэй хоёр боов, алим, хөх үзмийн нэг мөчир сэлтийг халааснаасаа гаргаж ирээд бүр нүүрэн дээр минь шахуу ойртуулж, дэрэн дээр тавиад:

	— Харж байна уу, би чамд бэлэг авчирлаа! гээд тонгойн миний духан дээр үнсэв. Шувууных шиг махир хумс болон гар хөл нь нэл шар будаг болчихжээ. Жижигхэн ширүүн гараараа толгойг минь илж,

	— Хэдийн би чамайг зодохдоо уур их хүрсэн. Чи намайг, хазаж, нүүр ам маажихад чинь би шатталаа уурлажээ. Гэвч чиний зодуулсан чинь гай зовлон биш, сургамж болно. Өөрийн улс зодоход гомдож болохгүй. Чамд сургамж л болно. Хүний хүнд бол зодуулж болохгүй, өөрийн улс яах вэ. Намайг багад зоддоггүй байсан гэж чи санаж байна уу? Олеша минь, зүүдэндээ ч төсөөлж баршгүй айхавтраар намайг жанчдаг сан, намайг тарчилган зовоож, гомдоож байхыг бурхан харсан сан бол өрөвдөхдөө уйлах л байсан. Тэгээд яав гэвэл ядуу эхийн өнчин хүү би амьдралынхаа байр суурийг олж цехийн ахлагч болж улс амьтан захирах болсон. 

	Тэр бээр галбир аятайхан, хатангир биеэрээ намайг налан суугаад багынхаа явдлаас учир утгатай боловч ухахад бэрх үгээр эвтэйхэн шиг урсгаж гарахдаа, ногоон нүд нь сэргэн, шаргал халимаг нь өрвийж, нарийхан дуугаа бүдүүн болгож:

	— Чи галт онгоцоор хөвөөд ирсэн, чамайг уур зөөж авчирсан хэрэг. Тэгвэл би залуудаа Ижлийн урсгал сөргүүлж чиргүүл онгоц хар хүчээрээ чирэлцэж явлаа. Чиргүүл онгоц усаар, би чинь хөл нүцгэн, шовх үзүүртэй чулуу, асган дундуур хоёр нарны хооронд зүтгэхэд нар шилэн хүзүүнээс шарж халуунд толгой халж мансууран, байдгаараа бөхийн урагш хүчлэн зүтгэхэд яс үс янгинан өвдөж, хэчнээн явавч, эцэс төгсгөлгүй цэлийж, нүд рүү хөлс асгаран урсаж, дотор бухимдан, нулимс бөмбөрдөг сөн. Олеша минь, хэлэхийн аргагүй... зүтгэж зүтгэж яваад, хааяа нэг мөрнөөсөө уяагаа мултлангуутаа л тэр чигээрээ нүүрээрээ газар шааж хэвтэхэд хамаг биеийн най тасарч, үхсэн ч сэхсэн ч сайхан л санагддаг сан. За, ингэж л өршөөлт бурхан Есүс Христосын өмнө амь зууж явсан юм даа! Ижил мөрнөөр Симбирскээс Рыбинск хүртэл, Саратоваас энэ хүртэл, Астраханаас Макарьев яармаг ортол гурвантаа өгсөж уруудаж олон мянган мод газар явсан. Эзэндээ ухаантайгаа харуулж чадсандаа дөрөв дэх жилээс, би галт онгоцны ахлах ажилчин болсон гэж тэр бээр түргэн ярьж, харчгар жижигхэн хатангир өвгөн байснаа асар том бор саарал чиргүүл онгоц мөрний урсгал сөргүүлэн чирдэг үлгэрийн баатар адил хүчит эр болон хувирах шиг санагдлаа.

	Заримдаа тэр бээр орон дээрээс харайж, онгоц чирэгч ажилчид ус хөөсрүүлэн уяагаа мөрөвчлөн яаж зүтгэдгийг надад үзүүлж, басхүү аргил дуу хоолойгоор нэгэн дуу аялснаа ахин орон дээр хөнгөн шалмагаар сандайлж суугаад ярьж гарна.

	— Гэхдээ бас зарим үед, Олешкаа, бид чинь зуны үдэш амрахаар Жигулид ч юм уу, хаа нэгтээ, битүү ногоон уулын хормойд буудаллахдаа түүдэг асаан, будаагаа чанаж суух зуур хэн нэг маань дуртай дуугаа аялахад, нөхөд нь бүгдээрээ ая залган авахад хамаг бие хачин оргиж, Ижлийн усны урсгал хурдсан үүлэнд хүртэл, хөлөг морин адил дүүлэн хурдлах шиг бодогддог сон. Тэгэхэд ч хөөрхий ямар ч зовлон салхинд хийсэх тоос лугаа адил алга болж өгнө дөө. Тогоотой будаагаа оргихыг үл анзааран ханатлаа дуулалддаг сан. Тогоочийгоо будаа асгалаа гэж духан дундуур нь шанагаар дэлсээд авахаас буцахгүй. Яая гэх вэ, тогловч ажлаа мартаж болохгүй.

	Улс байсхийгээд л үүдээр шагайж нагац аавыг дуудахад нь би,

	— Та битгий яв! гэж гуйж байв. Тэгэхэд тэр бээр инээмсэглэн,

	— Цаанаа хүлээж байцгаа! гэж улс амьтанд хэлж байлаа. Нагац аав бүр үдэш болтол энэ тэрийг ярьж суугаад надтай эелдгээр салах ёс үйлдэн гарч явахад нь би түүнийг аймаар, ууртай хүн биш юм гэж бодлоо.

	Намайг харгис хэрцгийгээр зодсоныг нь санахаар уйлмаар бодогдож, мартах аргагүй. Нагац аавын ингэж намайг эргэснээс хойш өдөржингөө л миний дэргэд нэг хүн ирж сууж, намайг уйлуулахгүйг хичээн элдвээр зугаацуулах боллоо. Гэвч тэр бүхэн нь над зарим үед төдийлөн, наргиантай, сайхан байдаггүй сэн. Нагац ээж бусдаас олонтоо ирнэ.

	Нагац ээж бид хоёр нэг орон дээр унтдаг байсан юм.

	Тэр үед Цыганок л хамгийн сайхан сэтгэгдэл над төрүүлж билээ. Алтан шаргал өнгөтэй торгон цамц, хилэн өмд, шажигнасан савхин гутал өмсөж дэгжин хувцасласан өргөн ханхар цээжтэй буржгар том толгойтой Цыганок нэг үдэш над дээр ирлээ. Үс нь гялтганан, өтгөн хөмсөгтэй сөлөр боловч цовоо нүд, залуу насны жирвийсэн сахал нь харлан цав цагаан шүд нь гялалзан, мөнхийн зулын улаан гэрэл тусахад цамц нь туяаран харагдана. Ханцуй өргөж, тохой хүртлээ нэл улаан сорви болсон нүцгэн гараа,

	— Чи үүнийг хар даа! гэж над үзүүлэв.

	— Үүнээс бүр долоон дор байсан юм. Шарх нь их аниад байгаа нь энэ. Өвөөг багтартлаа уурлаад чамайг жанчих гэхлээр нь эл гараа дэвсэн өгөөд саваа мод нь хугарч, шинэ саваа авахаар эргэх зуур, эмээ юм уу ээж чинь чамайг аваг гэж бодсон юм. Гэтэл саваа норгосон болохоор хугарсангүй. Гэхдээ л чамд тус болсон.

	Дүү минь би ч жаахан зальхай хүн шүү!.. гээд эелдэг зөөлнөөр инээж, хавдсан гараа ахин үзээд инээд алдан,

	— Би чамайг өрөвдөж, нэг л биш муу юм болох нь дээ гэж бодоход хоолой минь зангирч байв. Гэтэл өвөө чамайг балбасаар л байсан гэж тэр бээр ярив.

	Адуу шиг тургиж, толгойгоо сэгсрэн, хүүхдэрхүү энгүүнээр дотночлон энэ тэрийг ярина. Хүндэтгэн, хайрлаж явдгаа би түүнд хэлэхэд, тэр бээр туйлын энгийн байдлаар:

	— Би ч бас чамд их хайртай. Тиймдээ л тэгж чиний төлөөнөөс биеэ зовоож байсан юм. Түүнээс биш, өөр хэний төлөө зовох вэ? Над ер падгүй... гэв. Дараа нь тэр бээр үүд рүү болгоомжлон эргэн эргэн харж, нам дуугаар,

	— Чамайг ахин зодохлоор, чи биеэ бүү чангал, мэдэв үү? Биеэ хөвчилчихлөөр их өвддөг юм. Зүгээр л биеэ сул тавьж, чангалахгүй байлгах хэрэгтэй. Амьсгаагаа дотогш татах хэрэггүй, байдаг чадлаараа амьсгалж, тэнхээ мэдэн орил! Үүнийг л мэдэж ав, хэрэг болно гэхэд нь:

	— Дахиад зодно гэж үү? гэж би асуув.

	— Зодолгүй яах вэ, зодно, чамайг байсхийгээд зодно! гэж Цыганок тайвнаар өгүүлэв.

	— Яалаа гэж зодох юм бэ?

	— Өвөөд зодох шалтаг мундах биш гээд яриагаа цааш үргэлжлүүлэн:

	— Саравч дээрээс зодох бол өвөө дээрээс чинь ороонго тавина. Тайван, биеэ чангалахгүй л хэвтэх хэрэгтэй. Хэрэв арьсыг нь зулга зулга авъя гэвэл өөр лүүгээ татан шувтарч ороолгоно. Тэгвэл цохилтыг нь дагаж биеэрээ хөдөлж өгөх хэрэгтэй. Тэгвэл арай дээр байдаг юм гээд сөлөр хар нүдээрээ ирмэснээ;

	— Ийм юманд би хорооллын цагдаагаас ч ухаантай шүү гэлээ. Арьсаар минь бээлий хийсэн ч, би аргалахдаа нэг аргална. 

	Түүний хөхиүн царайг харахад нагац ээжийн ярьдаг хаан хүү Иван, тэнэг Иван хүүгийн тухай үлгэрүүд санаанд орж билээ.


III

	 

	Цыганок нагац аавын гэр бүлд бузгай хүндтэй болохыг бие сайжирсан тэр үед би сайн мэдэж авлаа. Нагац аав, түүнийг бусад хүүхдийг загнадаг шигээ үргэлж уурлаж загнахгүй.

	Өөрийн нь эзгүйд,

	— Иван хүү ёстой алтан гартай хүн... Та нар миний хэлснийг санаж л байгаарай Ээ дээ! мөн яггүй хүн болно доо! гэж нүдээ анивчиж, толгойгоо сэжилж байж хэлдэг сэн. Нагац ах нар Цыганоктой оёдолчин Григорийтой тоглодог шигээ элдвээр түүнийг «тохуурхах»˗гүй их л дотночлон эелдэг харьцана.

	Хөөрхий оёдолчин Григорийн харалганыг нь далимдуулж орой болгон шахуу оролдож, үйл тамыг нь үздэг сэн. Хайчны нь ишийг галд халаах, эсвэл сандлын суудал дээр хадаасны үзүүрийг дээш харуулан хатгах, өөр өнгийн даавуунууд хажууд нь сэмхэн тавьчихад нь цаадах нь мэдэлгүй барьж оёчхоод нагац аавд загнуулна. Нэг удаа тэр бээр үдийн хоолны дараа гал зуухны өрөөний өлгий ханз дээр унтаж байхад нь нүүрийг улаан фуксин будгаар будчихсан түүний цайвар саарал хууз сахал дундаас нүдний дугариг шил толбо шиг харлан, хэл хэлбэртэй ув улаан урт хамар нь унжин байх нь их л инээдэмтэй. Хөөрхий тэр чигээрээ олон хоног явж билээ.

	Тийм элдэв шалдав юм сэдэхдээ тэд гарамгай улс. Тэр болгоныг оёдолчин дув дуугүй тэсэж өнгөрөөн, аяархан янцаглаж, индүү, хайч, чимхүүр авахынхаа өмнө хуруугаа сайн шүлстдэг зуршилтай болжээ. Тэр ч байтугай хоол идэх үед хутга сэрээ авахдаа хуруугаа шүлсдэж багачууд хүүхдийн доог болно.

	Зовуурьтай, хөндүүр байхлаараа нүүрээ үрчийлгэн духаа хачин эвгүй илж, хөмсгөө өргөн, нүцгэн гавлынхаа хаа нэгтээ тэрхүү түмэн үрчлээг шингээн алга болгоно. Хүүхдүүдийн ингэж оёдолчноор тоглоом хийхийг нагац аав юу гэж үздэг байсныг санахгүй байна. Харин эмэг эх л нударгаа зангидан байж:

	— Ичгүүрээ алдсан, задарсан тархинууд, хорон санаатан гэж загнана.

	Нагац ах нар Цыганокийг эзгүйд түүнийг хулгайч, залхуу амьтан гэж харааж, хийсэн бүхнийг нь буруутгаж, шоолно. Яагаад ингэж байгааг би нагац ээжээс асуусанд, тэр бээр өнөөх л уриалган зангаараа маш ойлгомжтойгоор над:

	— Цаад хоёр чинь хэн хэн нь үйлдвэрийн газартай болохоороо Ваняг авах санаатай юм. Тэгээд л муу ажилладаг юм гэж бие биедээ худал муучилж, мэхэлж байгаа санаатай. Бас Ванька тэдэнтэй явалгүй, үлдчихвэл өвгөн түүнтэй нийлээд ахиад нэг засварын газар нээчих вий гэж эмээж байгаа юм. Тэгвэл тэдэнд хонжоогүй болно. Ойлгов уу? гэж тайлбарлаад, чимээгүйхэн инээд алдсанаа,

	— Мэдээж, цөмөөрөө л мэхэлж байна! Хөгийн юм даа, нагац аав чинь түүнийг нь зориуд Яша, Миша хоёрын уурыг хүргэх гэхдээ Ивандаа цэргийн алба хаасан тасалбар бичиг худалдаж авч өгье байз! Санаа амар, цэрэг мэрэгт явах гэхгүй. Иван над их хэрэгтэй гэж ярихад нь нагац ах нар уурладаг байв. Тасалбар бичиг их үнэтэй тул тэдэнд ашиггүй, мөнгөний гарз...

	Нагац ээж бид хоёр галт онгоцоор явж байсан шигээ ахиад л хоёулхнаа суух болов. Нагац ээж орой унтахынхаа өмнө над үлгэр, эсвэл үлгэр шиг санагдам амьдралаасаа ярьж өгнө. Харин гэр орныхоо ажил хэргийн тухай, хүүхдүүддээ өмч хуваах тухай, нагац аав хувьдаа шинэ байшин худалдаж авсныг шоолж, хүний хүн шиг ярьдаг сан.

	Цыганок бол гадаа орхигдсон хүүхэд. Хавар эрт нэг бороотой шөнө байшингийн үүдний лангуу дээрээс түүнийг олсон тухайгаа ярьдаг сан. Тэр бээр хормогчинд боолттой хэвтэж байжээ. Дөнгөж амьтай голтой юм шуухитнан дуугарч, осгочих шахсан байж билээ гэж нагац ээж бодлогошрон, битүүхэн ярив.

	— Ер нь хүүхдээ яагаад гадаа орхидог юм бол оо!? гэж миний асуухад,

	— Эх нь сүүгүй, хүүхдээ тэжээх юмгүй болохоороо хүүхэд гараад саяхан нас барсан айлыг сурвалжилж мэдээд хүүхдээ авчраад орхичихдог юм.

	Хэсэг зуур дуугүй сууснаа шилээ маажиж, адар өөд харж санаа алдаад,

	— Олеша энэ чинь ядуу зүдүү амьдрал шүү дээ. Юу ч гэх вэ дээ? Эм хүн эр нөхөргүй байж хүүхэд төрүүлбэл амьтны доог болдог юм. Нагац аав чинь Ванюшкаг цагдаагийн газар аваачиж өгье гэхэд нь бидэнд үүнийг тэнгэр бурхан тэтгэж эндсэний оронд ирүүлжээ. Хоёулаа хүн хийж авъя гэж би түүнийг ятгасан юм.

	Би чинь арван наймыг төрүүлсэн хүн, цөм амьд сан бол өдийд 18 айл, бүхэл бүтэн гудамж эзлээд сууж байхгүй юу!

	Би чинь арван дөрөвтэйдөө хүний эхнэр болж, арван тавтайдаа хүүхэд төрүүлсэн. Тэнгэр бурхан миний зовлонд шунаж, хүүхдүүд минь дараа дараалан үрэгдэж сахиулсан тэнгэр болоход нь хэдий харамсавч, тэнгэр бурхандаа баярлаж л байсан гэж яриад дан цамцтайгаа өтгөн хар гэзгээ задгай тавьчхаад орны ирмэг дээр сэгсийн хүглийж суух нь Сергачийн ойн манаач, сахалтай эрийн хашаа дотор саяхан авчирсан эм баавгай шиг санагдаж билээ.

	Цэвэрхэн, цав цагаан мөөм дээгүүрээ загалмайлан адислаад, чимээгүйхэн инээд алдан биеэрээ ганхаж,

	— Тэнгэр бурхан хүүхдүүдийн минь аль сорыг авч, мууг нь бидэнд үлдээсэн юм. Иванкийг олоод миний баярласан гэдэг нь... жижиг хүүхдэд би үйлийн үргүй хайртай. За тэгж л түүнийг үр болгож авч, загалмайлуулсан юм даа, одоо сайн л явж байна. Анхандаа түүнийг цох хорхой гэж хочилдог байв. Зочдын өрөөгөөр мөлхөж цох шиг хүнгэнэн дуугардаг сан.

	Цыганок маш энгийн цагаан санаатай хүн шүү. Чи түүнийг хайрлаж яваарай гэв. Би түүнд маш их хайртай байсан бөгөөд түүнийг харан дэмий л алмайран суудаг сан.

	Долоо хоног бүрийн бямба гараг дүрсгүйтсэн хүүхдүүдийг нагац аав зодож шийтгэчхээд шөнийн мөргөлд яваад өгөх хойгуур гал зуухны өрөөнд тун зугаатай сайхан болдог сон. Цыганок пийшингийн араас хар хар жоом барьж ирэн утсаар холбож, цаасаар хайчлан хийсэн чаргандаа хөллөж, цэвэрхэн арчсан ширээн дээгүүр дөрвөлсөн хар бараан жоом тал бүр тийш зүтгэлж Иван тэднийг нарийн зомголоор ийш тийш залж

	— Хамбыг залахаар явлаа! гэж ихэд хөгжин хашхирна. Жоомны нуруун дээр жижигхэн цаас наагаад, чарганы араас тууж, 

	— Шуудайгаа мартчихжээ. Тэгээд гэлэн гуай шуудайгаа үүрээд гүйж явна гэж тайлбарлана. Жоомны хөлийг утсаар тушихад, цаадах нь толгойгоороо ширээ цохилон гулгахад, Ваня алга ташиж,

	— Сүмийн хаалгач ламтан архины гуанзнаас үдийн мөргөлдөө явж байна! гэж дуу алдана. Дараа нь Цыганок хулганын зулзага үзүүлнэ.

	Бяцхан биетэй, тэр амьтан хар сувс шиг цовоо нүдээрээ инээд хүрэм анивчин Цыганокийн командаар хойд хөл дээрээ зогсож, явж байлаа. Хулганыг тэр бээр тун их л хайрлах бөгөөд тэднийг өвөртөө хийж, ёотонгоор амнаасаа хооллож, үнсэж:

	— Хулгана бол ухаалаг энхрий амьтан. Гэрийн онгон хулганад их хайртай. Хулгана тэжээж байгаа хүнийг гэрийн онгон өвөө тэтгэдэг юм... гэж Ванька итгэл төгс ярина. Тэр бээр хөзөр, мөнгөөр илбэ үзүүлж чадах авч аль ч талаараа хүүхдүүдээс ялгаагүй, харин тэднээс илүү хашхирна.

	Нэг өдөр хүүхдүүд Цыганоктой хөзөрдөж, түүнийг хэд дараалан «тэнэг» болгосонд, тэр бээр ихэд гутан урвайж, тоглоом хаяж босоод, дараа нь,

	— Эд хуйвалдаж байгаа юм. Би мэдэж л байна. Бие бие рүүгээ ирмэлцээд, ширээ доогуураа хөзрөө солилцоод байна. Ингэж хэзээ тоглож байсан юм! Луйвардвал би хүнээс дутахгүй... гэж нусаа татан байж над гомдол гаргав.

	Тэр арван есөн настай. Бидний дөрвөн хүүхдийг нийлүүлснээс ч том биетэй.

	Баяр ёслолын үеэр нагац аав, нагац.... ах Михаил хоёрын айлд зочлохоор явахад буржгар үстэй, навсайсан хувцастай Яков ах гитар барьсаар гал зууханд орж ирэхлээр ширээ засаж, зууш элбэг өрөлж, ёроолыг нь гоёмсог шилээр цутгаж хийсэн улаан цэцгэн хээтэй ногоон савтай архи гаргаж тавина. Гоёж гоодсон Цыганок эргүүлэг шиг годчин эргэлдэнэ. Оёдолчин нүднийхээ хар шилээ гялалзуулсаар, хаалгаар чимээгүйхэн шиг хажуугаараа орж ирнэ. Цоохордуу улаан нүүртэй, мөнгөний торх шиг намхан бүдүүн, залирхаг нүдтэй, хангинасан дуутай асрагч эх Евгенья, заримдаа Успепский сүмийн сахалтай хаалгач ламтан, бас цурхай, гутаарь загастай төстэй, бараан царайтай, жигтэйхэн хүмүүс цуглардаг байв. Тэд янцаглан амьсгаадаж зөндөө л идэж ууна. Хүүхдүүдэд чихэр боов өгч, нэг нэг хундага амттай дарс хийж өгнө. Тэгж байгаад л аажмаар сонин хачин наргиан болно.

	Нагац ах Яков гитараа хөглөж дуусангуут:

	— За би одоо эхэллээ! гэж дандаа хэлнэ.

	Тэр бээр буржгар үсээ хойш нь хаян, галуу шиг хүзүүгээ сунган хөгжим рүүгээ тонгойход түүний амарлингуй царай нь нойрмог мэт болж ийш тийш сэлбэлзсэн цовоо нүдээ онийлгон, гитарынхаа утсыг зөөлөн тэмтрэн зүгээр суухын аргагүй нэгэн ая тоглож гарна. Түүний тоглох тэр аяыг бүгд чих тавин сонсох агаад тэртээ алсаас бидэн рүү хурднаар урсан ойртож сэтгэлийг догдлуулан, нэгэн гунигт, амарлингуй, үл ойлгогдох санааг төрүүлэн хана туурга, шал нэвтлэн орж ирнэ. Эл хөгжмийг сонсоход хүн бүгд өрөвдөлтэй, өөрөө өөрийгөө ч өрөвдөм санагдаж, томчуул ч бас бага болчихсон юм шиг, цөм амьсгал даран, хөдөлгөөнгүй суух аж.

	Михаил нагацын Саша, Яков ах руу хүзүүгээ сунган, гитар луу нь ширтэн бүр амаа ангайн шүлсээ гоожуулан, хөгжим чагнан сууна. Заримдаа тэгж ангайж суугаад, сандал дээрээс гараараа шал саван ойчоод тэр чигээр шалан дээр гөлрөн суудаг байв. Ер нь бүгдээрээ л уяран мэлэрдэг сэн. Гагцхүү халуун тогоотой цай л гитарын гунигт аянд саад болохгүйгээр намуухан дуу гарган буцална. Хоёр жижиг дөрвөлжин цонх намар цагийн шөнийн харанхуй руу харан, хаа нэгтээ, хэн нэг хүн түүнийг зөөлнөөр тогших бөлгөө. Ширээ дээр өөхөн тосны хоёр лааны жад шиг шовх шар гэрэл сүүмэлзэнэ. Нагац ах Яков бүр хөшчихсөн юм шиг оргиж, нүдээ зуугаад бөх гэгч унтаж, гагцхүү хоёр гар нь л сэрүүн байгаа мэт баруун гарын дутуу атгасан хуруунууд гитарын толгой талын харлан харагдах ам тушаа шувуу эргэлдэн нисэх лугаа адил савчин цохилж, солгой гарын хуруу нь хөгжмийнхөө иш дээгүүр шалмагаар гүйж ая дарах ажээ. Тэр бээр юм уучихаараа аман дотроо, исгэрсэн эвгүй дуугаар нэгэн ийм эцэс дуусгаваргүй дуу аялдаг сан:

	 

	Яков би нохой байсан сан бол

	Ямар ч гэсэн өдөржингөө улин хуцах сан

	Гунигтай яа!

	Уйтгартай яа!

	Гудамжаар Гэлэнмаа алхална

	Хашаа дээр хэрээ сууна.

	Гунигтай яа!

	Уйтгартай яа!

	Хүрэлзгэнэ пийшингийн араар тоншино

	Хүрэн жоомнууд үргэн бужигнана

	Гунигтай яа!

	Гуйлгачин нэг нь ороолтоо хатаачихжээ.

	Гулсуулж нөгөө нь хулгайлчихжээ.

	Гунигтай яа!

	Уйтгартай яа!

	 

	Энэ дууг би сонсож чаддаггүй сэн.

	Нагац ахыг гуйлгачны тухай дуу аялахад нь цээж минь гунигаар дүүрч, би мэгшин уйлдаг байв.

	Цыганок хөгжмийн эгшгийг бусдын адил анхааран, туг үсээ хуруугаараа даран, тэртээ буланг харан шуухитнан сууна. Заримдаа тэр гэнэт, гомдолтойгоор,

	— Хоолойтой төрсөн сөн бол ёстой нэг дуулахыг үзүүлэх сэн, бурхан минь гэж дуу алдана.

	Нагац ээж тэндээс сүүрс алдан,

	— Яаша, чи сэтгэл бүр үймүүлчихлээ. Больж үз! Ванька чи аль вэ, бүжээч! гэнэ.

	Тэд нагац ээжийн гуйсныг тэр даруйд нь биелүүлдэггүй, тэгж байснаа хөгжимчин хөгжмийнхөө чавхдасыг түр зуур алгаараа дарснаа гэнэт атгасан гараа тэнийлгэн үл үзэгдэх авиагүй нэгэн зүйлийг шал руу хүчтэй чулуудах мэт гараа хаялан,

	— Уйтгар гуниг тонил цаашаа! Аль вэ, Ванька босоод ир! гэж эрэмгий дуугаар хашхирна.

	Цыганокийн царай нь жавхаа орон гэрэлтэж, тэр бээр шар цамцаа засаад хадаас дээгүүр явах мэт болгоомжтойгоор, хөнгөхөн алхалсаар гал зуухны өрөөний дунд гарч ирэхэд, хөрслөг бор хацар нь улайж, ичингүйрэн инээмсэглээд;

	— Яков Васильевич, аяа хурдасгаарай! гэж гуйна. Гитарын ая сүрлэг хангинан, гутлын өсгий тас тас хийн нижигнэж, ширээ дээрх, шүүгээ доторх сав суулга доргин, гал зуухны өрөөний дунд халуу дүүгүүлэн, элээний далавч шигээр гараа алдлан эргэлдэж, хөлөө үл ялих зөөж байснаа гэнэт огцом хашхирч бөхөсхийн хагас суун, торгон цамц нь гал асах мэт эргэн тойрныг гэрэлтүүлэн, алтан тэмээн хяруул шиг эргэлдэх аж.

	Тэр бээр эцэж цуцахыг мэдэхгүй бүжиглэх нь хаалга аяндаа нээгдчихвэл Цыганок тэр чигээрээ гудамжаар, хот дундуур бүжиглэн бүжиглэсээр хаа нэг зүг рүү явчихмаар санагддаг байв.

	— Хөндлөн тийш нь зүсээд бүж! гэж нагац ах Яков, дороо шал дэвслэн хашхираад, тас хийтэл исгэрч, цочим дуугаар

	 

	Шаахай гутал минь хайран биш сэн бол

	Шалавхан шиг эхнэр хүүхдээсээ зугтаах сан

	 

	гэж наргиан болгон дуулна. Ширээний ард сууж байсан улс ч наргианд татагдан хашхиралдаж, галд түлэгдэх мэт үе үе чарлалдана. Сахалт оёдолчин халзан толгойгоо алгадан, нэг юм амандаа дүнгэнэнэ. Нэг удаа тэр бээр над руу тонгойж, зөөлөн сахлаараа мөрийг минь бүрхэж, томчуултай ярьж байгаа мэт чихэнд минь,

	— Чиний эцэг, Лексей Максимыч энд байсан сан бол ямар сайхан бүжих сэн билээ. Баяр баясгалантай, наргианч эр байсан юм. Чи түүнийг санаж байна уу? гэхэд нь,

	— Үгүй, би санахгүй байна гэж хариулсанд,

	— Юу гэсэн үг вэ? Чиний эцэг нагац ээжтэй чинь бүжиглэхээрээ за даа мөн ч догь доо... 

	Бурхны хөрөгтэй төстэй өндөр, эцэнхий Григорий оёдолчин босож, эмээд мэхийн ёсолж, ер бусын бүдүүн дуугаар:

	— Акулина Ивановна! Аль вэ, хоёул нэг бүжиглээдэхье! Максимтай бүждэг байсан шигээ гэж гуйхад,

	— Ноёнтон Григорий Иваныч аа юу гэсэн үг вэ?! Бүжиглэхтэй мантай, амьтны инээдэм доог болохын нэмэр... гэж инээд алдан, бие нь агдганан байж татгалзав.

	Гэвч улс нагац ээжийг бүжиглээч гэлцэнэ. Гэнэт хөнгөн шингэхнээр босож, банзлаа засан, биеэ цэхлэн, том толгойгоо дээш өргөн,

	— Шоолцгоо, шоолцгоо яах вэ! За, Яша аа, наад хөгжмөө дараадах гэж хашхираад, гал зуухны өрөө дундуур босож явна. Нагац ах суниагаад, нүдээ онийлгон, хөгжмөө удаахан тоглож гарав. Цыганок мөчийн төдий зогтусаад, хагас суун эмээг тойрон цовхчин бүжих бөгөөд нагац ээж нүдээ том болгож, гараа алдлан өргөж, агаарт хөвөх адил чимээгүйхэн явна. Хар нүдээрээ алсыг ширтэн шалан дээгүүр зөөлхөн гишгэлэн явах нь над инээдэмтэй харагдсанд би тэсэлгүй инээд алдчихсанд, оёдолчин над руу хуруугаа гозойлгон сүрдүүлсэнд томчуул бүгдээрээ намайг зэмлэнгүй харцгаав.

	— Иван дэвслэхээ боль гэж инээмсэглэн хэлэхэд нь Цыганок дуулгавартай гэгч хажуу тийшээ гарч, босгон дээр очиж суув. 

	Асрагч эх Евгенья төвөнхөө түмбийлгэн байж эвлэгхэн бүдүүн хоолойгоор

	 

	Бүтэн долоо хоног бямба гараг болтол

	Бүсгүй тор нэхжээ.

	Ажилдаа бүр эцэж туйлдаад

	Ай даа, нэг л амь голтой байна

	 

	ийнхүү дуулав.

	Нагац ээж бүжиглээгүй зүгээр л нэг юм яриад байгаа юм шиг санагдана. Тэр бээр бодлогошрон, хоёр тийшээ дайвалзан, өргөсөн гарынхаа цаанаас эргэн тойрноо харан аяархан алхахад том бие нь шийдмэг бусаар ганхан, хөл нь урдах замаа болгоомжлон эрэлхийлэх аж.

	Ямар нэг юмнаас цочин давхийж, зогтусан, хөмсөг зангидсанаа тэр даруй нүүрт нь цайлган сайхан инээмсэглэл ахин тодорно?

	Хажуу тийшээ болж, хэн нэгэн хүнд зам тавьж өгөн, нэгэн хүнийг гараараа зайлуулж, толгойгоо унжуулан, чимээ чагнах мэт зогсож ихэд баяртайгаар инээмсэглэн байснаа гэнэт ухасхийн хүрд мэт эргэлдэхэд өндөр, гоолиг болж, онгон залуу насандаа эргэн орох тэрхүү гайхамшигт мөчүүдэд нагац ээж туйлын жавхаалаг, сайхан харагдаж нүд салгах аргагүй болон хувирна.

	Асрагч эх Евгенья, яндан шиг бүдүүн дуугаар:

	 

	Өглөөний мөргөлөөс шөнө дүл болтол

	Өдөржингөө бүтэн сайны турш бүжээд

	Хамгийн сүүлд гудамжнаас буцах юм.

	Харамсалтай нь, баяр ёслол даанч цөөн юм

	 

	хэмээн дуулна.

	Бүжиж дуусаад нагац ээж халуун тогооны дэргэдэх суудалдаа очиж суухад бүгдээрээ түүнийг магтана. Нагац ээж үсээ илж,

	— За та минь больж үз! Ёстой бүждэг хүнийг та минь үзээгүй байна.

	Манай Балаханд нэг хүүхэн байсан, хэн ч билээ дээ, бүр санахгүй байна. Хэний охин сон билээ. Улс амьтан түүний бүжихийг хараад баярлахдаа уйлдаг сан! Түүний бүжихийг харж суухад өөр юм хэрэггүй, баяр л гэсэн үг, нүгэлт эм би бас түүнд атаархдаг байж билээ! хэмээн хуучлав.

	Асрагч эх Евгенья,

	— Дуучин, бүжигчид, хорвоод хосгүй улс гэж итгэлтэй хэлээд, Давид хааны тухай нэгэн дуу эхлэв. Нагац Яков, Цыганокийг тэврэн,

	— Хэрэв архины гуанзанд бүжиглэдэг болбол чи хүмүүст ёстой их тоогдоно доо! гэхэд, Цыганок,

	— Хоолойтой болох юм сан! Над сайхан хоолой заяасан бол ч арван жил дуулчхаад, гэлэн сахил авсан ч яах вэ! гэж гомдолтой ярина. Цугларсан улс цөм л архи ууна. 

	Оёдолчин Григорийд архи аяга аягаар нь хийж өгч,

	— Гриша, наад нүд чинь бүр юм үзэхээ байна даа! гэж үглэхэд цаадах нь,

	— Үзэхээ байвал байг! Над одоо нүд хэрэггүй. Би юм харахаараа л болсон гэж хариулав.

	Тэр бээр архи даахдаа сайн. Уух тусмаа яриа болж, миний эцгийн тухай,

	— Чиний аав, Максим Савватеич сайхан сэтгэлтэй хүн байсан юм гэж ярина. 

	Нагац ээж,

	— Тийм ээ, эвий бурхны үр байсан юм гэж санаа алдан зөвшөөрнө. Энэ бүхэн нь над маш сонин санагдаж, намайг сэтгэлээ барихад хүргэж, зүрхнээ ядрахыг үл мэдэх нэгэн битүү гуниг нэвчин орох ажгуу.

	Ер нь гуниг, жаргал хүнд зэрэгцэж, нэг нь нөгөөдөө баригдашгүй үл ойлгогдох хурдтайгаар солигдох аж.

	Нэг өдөр халамцуухан байх үедээ Яков ах гэнэт цамцаа урж, буржгар, шингэн шар сахлаа зулгааж, хамар, уруул, амнаасаа чангааж,

	— Яалаа гэж, яаж байгаа нь энэ вэ? гэж нулимсаа бөмбөрүүлэн гонгинон уйлж хацар, дух, хэнхдэг рүүгээ шааж,

	— Шившигт адгийн амьтан, хөгөө тарьсан новш! гэж хараал тавин бархирав. Тэндээс Григорий гуай,

	— Мөн дөө! Үгүй ер өө, үүнийг гэж бархирна. Бас согтсон нагац ээж хүүгийнхээ гарыг барьж,

	— Яша хүү минь, больж үз! Яахыг бурхан мэднэ! гэж аргадна. Архи уучихлаараа эмээ хар нүд нь хүн бүхний сэтгэлийг бүлээцүүлэм гэрэл цацруулж, ялдам инээмсэглэж, халууцаж ягаарсан нүүрээ алчуураар сэвэн, цаанаа л нэг жавхаа орж,

	— Бурхан тэнгэр минь! Юм бүхэн юутай сайхан бэ! Аль вэ, та минь хараач дээ! Юутай сайхан бэ гэж эгшиглэн ярина. Энэ үгс нь түүний сэтгэлийн дуу, амьдралын нь уриа байсан юм. 

	Амарлингуй нагац Яковын ийнхүү уйлж, бархирахад би ихэд гайхав. Тэгээд юунд уйлж, харааж, биеэ балбаж байгаагийн учрыг нагац ээжээс асууваас:

	— Хэрэгт дуртай амьтан! гэж нэг л ер бус дурамжхан хэлээд, — Ийм юмыг мэдэх болоогүй байна чи! гэв. Тэгж хэлсэн нь миний мэдэх юм сан гэх хүслийг улам бадруулав.

	Засварын газар очиж Иваныг шалсанд, тэр бээр над хэлж өгсөнгүй чимээгүйхэн инээж, оёдолчин руу нүд буландан харж, намайг гадагш түлхэн:

	— Больж үз! Аль вэ, холд! Эсвэл би чамайг тогоонд хийгээд будаж орхино шүү гэв. 

	Оёдолчин гурван тогоо суулгасан намхан өргөн пийшингийн өмнө зогсож, урт хар хутгуураар тогоогоо хутган, хутгуураа өргөн будгаа үзнэ. Гал хар ламын жанч шиг цоохор ширэн хормогчны хормойн үзүүрт гэрэл гэгээгээ тусган дүрэлзэн асна.

	Тогоон дотор будагтай ус буцалж эхүүн уур үүд рүү савсан, хашаа дотуур салхи үлээх аж.

	Оёдолчин сүүмгэр улаан нүдээрээ, шилнийхээ доогуур над руу харж,

	— Түлээ байхгүй болчихсоныг харахгүй байна уу? гэж Иванд ширүүн хэлэв. 

	Тэгээд Цыганокийг гадагш гүйж гарахлаар Григорий гуай шуудайтай будаг дээр сууж, 

	— Нааш ир! гэж намайг дуудаж өвөр дээрээ суулгаж бүлээн, зөөлөн сахлаараа хацарт минь шүргэн байж,

	— Нагац ах чинь эхнэрээ үхтэл нь зодож тамласан юм. Тэгээд одоо гэмшиж байгаа нь тэр. Мэдэв үү? Чи ийм юмыг сайн мэдэж авахгүй бол баларна шүү! гэв. 

	Григорийтэй ярихад нагац ээжтэй ярихтай адил чөлөөтэй авч нүднийхээ шилний цаанаас нэвт харах шиг санагдах тул бас ч эвгүй.

	— Яаж зодсон гэж бодож байна? гэж тайвуухан яриагаа үргэлжлүүлж, унтахаар орондоо хамт хэвтээд, бүтээлгээрээ бин битүү бүтээж байгаад балбажээ. Юунд тэр үү? Тэр өөрөө ч мэдэхгүй байна. 

	Түлээ тэврээд орж ирсэн Иваныг тоохгүйгээр гараа галд ээн явган сууж,

	— Магадгүй өөрөөс нь царайлаг болохоор нь атаархахдаа ч зодсон байж мэднэ. Дүү минь Кашириныхан сайн сайхан хүнд дургүй атаа ихтэй улс. Тонилгодог л юм даа. Эцгийг чинь ертөнцийн мөнх бусыг үзүүлэхэд хэрхэн хүргэснийг чи нагац ээжээсээ асуугаарай. Нагац ээж чинь худал ярих дургүй, мэддэг ч үгүй юм. Дарс уух, тамхи татах дуртай ч гэсэн дагина шиг л амгалан хүн. Түүнээсээ бүү сал... 

	Тэгснээ намайг гадагш түлхсэнд би хашаа руу бүр айж балмагдан гарч явтал, пин дотор намайг Ванюшка гүйцэж ирж, толгойг минь тэврэн,

	— Чи түүнээс битгий ай, цаадах чинь сайн хүн. Нүд рүү нь эгцлэн харж бай! Тэгэхэд дуртай байдаг юм гэж аяархан шивнэв.

	Энэ бүхэн хачин гайхалтай байсан бөгөөд сэтгэлийг минь түгшүүлэв. Хэдийгээр би өөр амьдрал мэддэггүй байсан боловч аав ээж хоёр их өөрөөр амьдарч, ярих яриа нь ч, хөгжилдөх нь ч өөр, явсан ч суусан ч дандаа л цуг байдаг сан. Оройн цагт тэд цонхны хажууд инээлдэн удаан сууж, чангаар дуулахад улс тэднийг харан бөөгнөрөн зогсдог байсныг бүдэг бадагхан санаж байна. Дээш өлийн харах хүмүүсийн царай инээд хүрэм, над үдийн хоолны дараа заваарчихсан тавгуудыг санагдуулдаг сан. Нагац аавынд байгаа хүмүүс бараг инээхгүй, инээвч юу шоолж инээж байгаа нь тэр бүр мэдэгдэхгүй. Бие биеэ зандарч, сүрдүүлэх нь олонтоо. Эсвэл энд тэнд өнцөг буланд сэмхэн шивнэлдэнэ.

	Хүүхдүүд эднийд дуу шуугүй, байгаа байхгүй нь мэдэгдэхгүй, бороонд дарагдсан тоос шиг газартай хадагджээ. Би эднийд гадуурхагдан, хэдэн арван зүүгээр хатгах мэт амьдрал сочоон, юм болгоноос сэрэмжлэн, болгоомжлох болов. Нагац ээж хоёр нарны хооронд гэр орны ажил хийхэд нь би бараг өдөржингөө л Цыганокийн хажууд байна. Тэр бээр, нагац аавын намайг зодох тоолон туйван доогуур гараа шургуулаад, маргааш нь хавдчихсан гар хуруугаа над үзүүлж:

	— Энэ ер ямар ч тус алга! Чамд нэмэр болж байгаа юмгүй, чи хар даа, энэ хурууг... Ахин ингэхээ больё гэж гомдол мэдүүлнэ. Тэгсэн ч дахиад л намайг зодохлоор бас гараа шургуулчихсан байдаг байлаа.

	— Үгүй, чи чинь гараа дахин дэвсэж өгөхгүй гэсэн шүү дээ! гэхэд,

	— Тийм ээ, гэвч нэг мэдэх нь л шургуулчихсан байна гэдэг сэн. Тэр үед би Цыганокийг хайрлах, түүнд улам ихээр татагдахад хүргэсэн нэгэн зүйлийн тухай олж мэдсэн билээ. Тэр бээр баасан гараг бүр өвдгөөрөө татсан оготор дээл, том малгай өмсөж ногоон бүс жавхайтал ороож, нагац ээжийн ихэд хайрладаг, амттанд дуртай, зальхай Шарап хэмээх хээр морийг том чарганд хөллөж, зах орж хоол хүнсээ базааж авахаар явна. Зарим үед тэр бээр мөд эргэж ирэхгүй. Тэгэхэд цөм сандарч цонх руу очиж, шилний мөсийг амьсгаагаараа хайлуулж, гудамж руу харан;

	— Алга уу?

	— Алга аа, алга! гэлцэнэ.

	Нагац ээж л хүн хүнээс илүү сандарч хүүхдүүддээ болон өвөөд хандаж:

	— Та нар хүү, морь хоёрыг минь аллаа. Хаашаа янзын ичих нүүртээ илэг наасан улс вэ? Та нар хүн бүл, морь малгүйдээ юу? Мунхгийн дугуй, ховдог амьтад! Бурхан та нарыг залхааж цээрлүүлнэ дээ! гэхэд нагац аав 

	— За яах вэ, ахиж явуулахгүй гэж царай барайлган хэлдэг сэн. Цыганок заримдаа бүр үдэд эргэж ирнэ. Тэгэхэд нагац ах нар, өвөө цөм гадагш гарч, эмээ тэдний араас эм баавгай шиг эв хавгүй алхлан, хүүхдүүд гүйлдэн очиж, гахайн торой, шувуу, загас, янз янзын мах дүүрэн ачсан чаргыг буулгаж гардаг сан.

	— Хэлснийг бүгдийг авав уу? гэж нагац аавыг хурц нүдээрээ ачааг хялайн харж асуухад,

	— Авах юмаа бүгдийг авсан! гэж дулаацах гэхдээ бээлийгээ хооронд нь балбаж, дороо дэвхцэхэд,

	— Наад бээлийгээ битгий цохиод бай! Зүгээр аваагүй юм шүү! гэж нагац аав ширүүхэн шиг хэлээд, — Мөнгөний хариулт өгсөн үү? гэж асуув.

	— Байхгүй гэж хариулсанд нагац аав ачаатай тэрэг аажуухан тойрч, нам дуугаар

	— Бас л их юм авааД ирж дээ! Үнэгүй авчихсан юм биш биз. Манайд тийм юм байж ер таарахгүй шүү гэж хэлээд нүүрээ үрчийлгэн түргэн алхлаад явчхав.

	Нагац ах нар чаргатай ачаа руу хөгжилдөн очиж ШУВУУ, загасны мах, галууны цувДай, тугалын хөл, бас том томоор хэсэглэсэн мах сэлтийг гартаа дэнсэлж үзээд, исгэрэлдэн;

	— Сайныг нь шилж авчээ! гэлцэн шуугилдана.

	Ялангуяа аавтайгаа адил хатангир боловч, өндөр түлэнхий цуцал шиг хар Михаил нагац бусдаас ихээр баясаж, сониуч нүдээ таатай анивчин, шонхор хамраараа юм болгоныг үнэртэн амтархан тамшаалж, ачаа тойрон харайна. Бээрсэн гараа ханцуйндаа далдлан,

	— Аав чамд хэдий мөнгө өгсөн бэ? гэж Цыганокаас асуув.

	— Таван цөлхөөв1 өгсөн.

	— Энэ чинь арван таван цөлхөөвийн хэртэй юм байна шүү дээ! Чи хэдийг үрсэн бэ?

	— Дөрвөн цөлхөөв арван мөнгө.

	— Тэгвэл халаасанд чинь ерэн мөнгө байх нь ээ. Яков харж байна уу, мөнгө яаж хуримтлагддагийг... гэхэд Яков ах хүйтэнд дан цамцтайгаа зогсож жаварт хөх тэнгэр өөд харан нүд ирмэн, чимээгүйхэн инээд алдаад,

	— Ванька, чи бидэнд нэг нэг хундага архи өг! гэж залхуурсан янзтай өгүүлнэ.

	Нагац ээж морио чарганаас нь гаргаж,

	— Үгүй, чи чинь ямар хүүхэд юм уу? Мигуйн зулзага юм уу? Дүрсгүйтэх дуртай юу? За, за эрхэл, яах вэ бурханд л зугаатай биз! гэж үглэнэ.

	Шарап гэдэг морь том том цагаан шүдээрээ мэрж эмээгийн мөрнөөс маажлан, сагсгар дэлээ хаялан, үснээс нь торгон алчуурыг нь унаган, баяртай харцаар нүүр лүү харан сормуусныхаа хярууг унагалан аяархан унгалдахад;

	— Талх идэх гээ юу? гээд нагац ээж чангахан давсалсан том булан талх ам руу чихэж, хормогчоо хоншоор дор нь уут болгон тосож, морины идэхийг бодлогошрон харж байв. Цыганок бас залуу морь шиг, эрхлэнгүйгээр нагац ээж рүү гүйж очоод,

	— Сайн, ухаалаг морь... тийм ээ, нагац ээж ээ гэхэд нь,

	— Зайл, битгий худлаа шарваганаад бай! Зах ороод ирэхлээр чинь би чамд дургүй байдгийг мэддэг үү? гээд дороо дэвслэн зандрав.

	Цыганок зах дээрээс худалдаж авахаасаа, хулгайлж авах нь их, гэж нагац ээж над учрыг нь тайлбарлаж билээ.

	— Нагац аав чинь түүнд тавтын дэвсгэр өгвөл гурваар нь юм аваад, арваад рублийн юм хулгайлдаг юм. Хулгай хийх дуртай, дэггүй золиг. Нэг удаа хулгайлаад ирэхэд нь бүгд л шуугилдан олзуурхсанд, цаадах нь хөөрч тэр нь бүүр гэм биш зан болжээ. Нагац аав чинь залуудаа ядуугийн зовлонг цадталаа амсаж, өвгөрөхдөө харамч болж, зүгээр л олдож байвал дуртай, мөнгөнд төрсөн хүүхдүүдээсээ илүү хайртай болжээ... Энэ Михайло, Яков хоёр бол... гэснээ за яах вэ, дураараа болог гэсэн маягтай хэсэг дуугүй сууснаа онгорхой хөөрөг рүүгээ харж,

	— Леня минь, энэ ч бүр ээдрээтэй явдал... Энэ нэг сохор авгайн хийж байгаа ажил... Учрыг нь бид яаж олох билээ! Иваныг хулгай хийж байхад барьж авбал үхтэл нь зодно доо! гэж үглээд хэсэг дуугүй сууснаа,

	— Бидэнд хууль дүрэм олон байвч үнэн алга даа! гэж нам дуугаар хэлэв.

	Маргааш нь би Цыганокийг хулгай битгий хий, чамайг үхтэл нь зодчихно гэж гуйсанд,

	— Гайгүй, зай ч бий, лай ч бий сугараад гарчихна аа! гэж инээмсэглэснээ, даруй уйтгартайгаар хөмсөг зангидан,

	— Хулгай хийх муу, аюултай гэдгийг би мэднэ л дээ! Зүгээр л уйдаад л хийдэг юм. Түүнээс биш, би мөнгө хураадаггүй, нагац ах нар аргалаад л надаас бүгдийг нь авчихдаг. Над харамлах юм байхгүй. Авбал аваг, би өлсөөгүй л байна гэж ярьснаа гэнэт намайг өргөн, аяархан сэгсэрч,

	— Чи хөнгөхөн, нарийхан боловч бие чангатай юм. Их чадалтай хүн болно доо! Яков ахыг гуйгаад гитар тоглож сур. Нас балчир байхад сурч ядах юу байх вэ. Балчир боловч чи шазруун хүүхэд. Өвөөд дургүй биз? гэж асуухад нь би,

	— Мэдэхгүй гэв.

	— Би Кашириныхнаас ганцхан нагац ээжид л хайртай. Бусдыг, цөмийг нь шулам аваг! гэлээ.

	— Намайг бас уу? гэж асуухад,

	— Чи бол Кашириных биш, Пешковынх. Шал өөр мах ясны тасархай... гээд гэнэт намайг чанга тэвэрч, тэр бээр бараг орь дуу тавин алдаж,

	— Хоолойтой ч төрсөн болоосой! Улс амьтанд ёстой нэг... үзүүлээд өгөх сөн...

	За, дүү минь, яв даа! Ажлаа хийлгүй горьгүй! гээд намайг шалан дээр буулгаж амандаа хэсэг жижиг хадаас зууж, том гэгчийн дөрвөлжин банз дээр хар өнгийн нойтон даавууг тэнийлгэн хадаж гарав.

	Удалгүй Цыганок нас барав. Өгүүлэх нь: Хаалганы хажууд хашаа түшүүлсэн хуурай, бүдүүн иштэй, том гэгчийн царсан загалмай мод аль эртнээс хойш байдаг байсан. Би тэднийд ирсэн даруйдаа л олж харсан бөгөөд тэр үед шинэвтэр, шар өнгөтэй байсан. Намар турш, бороонд цохигдсоор бүр харлачихжээ. Түүнээс чийг ханхлан байдаг сан. Зай муутай, бохир хашаанд илүүдэж байсан юм. Эхнэрийнхээ шарил дээр тавих гэж түүнийг Яков ах худалдаж авсан бөгөөд талийгаач болсны нь ой дээр өөрөө үүрч оршуулгын газар аваачна гэж тэр бээр андгайлсан юм байжээ. Тэр ойн өдөр хүйтэн салхитай, дээврээс цас шуурсан өвлийн эхний нэгэн бямба гараг байв. Цөм гадагшаа гарав. Нагац аав, ээж хоёр гурван ачтайгаа хамт оршуулгын газар луу түрүүлж очиж, хойдын буян үйлдэхээр яваад намайг ямар нэг хэргийн учир шийтгэж гэрт үлдээсэн юм.

	Нагац ах нар цөм адилхан хар өнгийн оготор дээл өмсөцгөөж, загалмайг газраас өндийлгөж загалмайн хоёр үзүүрийг тулан зогсоход Григорий, бас нэг үл таних хүн хоёр иш талын үзүүрийг дааж ядан өргөж Цыганокийн ханхар мөр дээр тавиад, тэр бээр гуйвж, хөлөө алцайн зогсоход,

	— Даахгүй нь үү? гэж Григорий асуухад,

	— Харин ээ, хүнд л байна даа... гэж хэлэхэд нагац ах Михаил ууртай дуугаар,

	— Сохор чөтгөр, наад үүдээ онгойлго! гэж хашхирахад, Яков ах тэндээс,

	— Ванька ичихгүй юу, чадалгүй бид хоёр өргөөд байхад! гэлээ.

	Григорий үүдээ нээж өгөнгөө Иванд,

	— Эдэнд битгий бууж өгөөрэй. Тэнгэр өршөөг! ГЭЖ захив.

	— Өл халзан тэнэг! гэж Михаил нагац хашааны гаднаас хашхирах нь сонстов. Хашаа дотор улс цөм, загалмайг аваад явсанд баярлах мэт инээмсэглэцгээн чанга чангаар ярилцаж байлаа. Григорий Иванович намайг гараас минь хөтөлж ажлынхаа өрөө рүү дагуулж явахдаа:

	— Нагац аав чинь өнөөдөр эелдэг царайтай явна билээ. Чамайг зодохгүй өнгөрөөж магадгүй гэж ярилаа.

	Өрөөндөө оруулан будахаар завдаж овоолсон ноосон дээрээ намайг суулгаж, мөрийг минь хүртэл ноос нөмрүүлж хичээнгүйлэн ороогоод тогоон дээгүүр савсаж байгаа уурыг үнэртэн бодлогошронгуйгаар:

	— Хүү минь, ах чинь нагац аавыг чинь мэдэх таних болоод гучин долоон жил болж байна. Үүсгэсэн ажил үйлдвэрийн нь чулууг тавилцаж, шувтаргыг нь ч үзэж байна. Бид хоёр дээр үед найз явсан улс, эл ажил үйлдвэрлэлийг хамт эхэлсэн. Нагац аав чинь ухаалаг хүн болохоороо юмандаа эзэн сууж чадсан, тэгэхэд би байдаггүй ээ. Гэвч бурхан хэнээс ч илүү ухаантай. Түүнийг зөвхөн инээмсэглэхэд л хамгийн ухаант хүн ч учрыг нь олохгүй мангартана. Юуны учир ажил хийж, яах гэж хэлж, ярьж байдгийг чи ойлгохгүй байна. Уг нь бүгдийг ойлгох л хэрэгтэй шүү дээ! Өнчин өрөөсөн байх хэцүү. Чиний аав, Максим Савватеич сүрхий хүн байсан. Юм их мэддэг сэн. Тийм болохоор нь л өвөө чинь түүнд дургүй, тоодоггүй байсан юм даа...

	Пийшин доторх улаан шаргал галын хэрхэн асахыг болон тогоон дээрх далиу дээврийн банз дээр хөхөвтөр хяруу буулган савсах сүү шиг цагаан уурыг ажиглан, дээврийн завсраар үзэгдэх зурвасхан хөх тэнгэрийг харан зөөлөн үг сонсон суухад сэтгэл өег байж билээ. Гадаа салхи намдаж, наран мандах хашаа тэр аяараа өлөн тоосонд хучигдсан мэт үзэгдэж, гудамжнаа чарганы мөрөөр цас шажигнаж, цэнхэр утаа байшингийн яндангаар суунаглаж, цасан дээгүүр бүүдгэр сүүдэр тусах нь нэгийг өгүүлэх мэт.

	Ясархаг, өндөр биетэй, сахалт Григорий толгой нүцгэн зогсож байх нь сайн санаат илбэч шиг санагдах агаад, буцалж байгаа будгаа хутгах зуураа:

	— Юм болгонтой тулаад үзэх хэрэгтэй. Учир нь чам руу нохой хэчнээн дайравч, эцэстээ бас тэр чинь залхах л болно... хэмээн сургамжилсаар л байлаа. Нүдний нь хүнд шил хамрын угийг дарж, нагац ээжийнх шиг хөхрүүлжээ.

	— Байз! гэж гэнэт чимээ чагнаснаа, пийшингийнхээ амыг хөлөөрөө хаачхаад, хол хол харайн гадагшаа гүйж гарав. Би ч бас араас нь гүйлээ. Гал зуухны өрөөний дунд шалан дээр Цыганок дээшээ харан хэвтэж байв. Цонхоор нарны нэгэн зурвас гэрэл толгой, цээж дээр, нөгөө нь хөл дээр нь тусаж байв. Дух нь хачин гэрэлтэн, хөмсөг нь дээш сөрвийж, хялардуу нүд нь өрөөний тас хар адрыг ширтэх аж. Харласан уруул нь татагдаж, ягаавтар хөөс цахруулна. Завжнаас хацрыг даган, хүзүү рүү нь цус гоожиж бас ар нуруунаас нь цус гарч шалан дээр тунаран урсана.

	Иван хөлөө эвгүй жийж, нов нойтон, шалбуур өмд нь шалны дэвсгэртэй наалджээ. Шалыг үртсээр гялалзтал угаажээ. Цус урссаар, цонхноос хөл дээр нь тусах зурвас гэрлийг өнгөрч, босгонд тулжээ.

	Цыганок огт хөдөлгөөнгүй хэвтэх бөгөөд гагцхүү доош сунгасан гарын хуруу нь л хөдөлж, шал маажлан, цус болсон хумс нь наранд гялалзах аж. Асрагч эх Евгенья явган сууж Иваны гарт нарийн лаа бариулахад, цаадах нь барих тэнхээгүй, алдаж унаган, нэл цус болов. Асрагч эх лааг шал дээрээс авч, хантаазныхаа хормойгоор арчиж, гарт нь ахин бариулах гэж оролдоно. Гал зууханд улс чимээгүйхэн чихцэлдэн, босгоноос би салхинд хийсэх мэт түрэгдэвч, хаалганы модноос чанга зуурсаар байв.

	— Бүдрээд уначихсан юм! гэж Яков ах чичрэн толгойгоо хаялж, гонгинон хэлэв. Нүд нь сүүмийж, анивчих бөгөөд хувцас хунар нь үрчийж, ер нь нэг жавхаагүй харагдана.

	— Уначихсан юм. Тэгээд модонд даруулчихлаа. Мод ар нуруу руу буучихсан. Бид ч бас загалмайг шалавхан хаяж амжаагүй бол балрах л байсан шүү гэж ярихад,

	— Та нар л үүнийг модонд даруулсан гэж, Григорий хүнгэнэв.

	— Ёстой эд нар л...

	— Та нар л! гэх нь сонстов. Цус гоожсоор бүр босгонд тулж, нуур далай болж, харлан дээшээ овойх шиг санагдана.

	Цыганок ягаан хөөс цахруулж, унтаж байгаа мэт яраглан, улам хавтгай болж, шал руу шигдэн наалдах мэт харагдлаа.

	— Михайло ламтныг залахаар сүм рүү давхиж би хөлсний тэргээр шалавхан үүнийг нааш авч ирлээ... Загалмайн иш талд нь яваагүй минь л боллоо. Түүнээс биш ингээд... гэж Яков нагац амандаа бувтнав. 

	Асрагч эх Цыганокийн гарын алган дээр цагаан лавыг нулимстайгаа холин дусааж лаа тогтоож сууна.

	— Муу заваан эм чи, наад лаагаа толгой тушаа нь шал дээр хатга гэж Григорий чангаар зандран хэлэв.

	— Тэгээд?

	— Малгайг нь авахгүй юу? гэсэнд асрагч эх Иваны малгайг авахад ар дагзаараа түг хийн шал цохив.

	Толгой нь хажуу тийшээ хазайхад цус гоожих нь ихсэж, завжнаас цус асгарна.

	Залхуу хүрэм удаан гоожиж байв. Анхандаа би Цыганок амсхийж аваад, өндийн шал дээр сууж шүлсээ хаяад, "Ямар халуун юм бэ?" гэж хэлнэ дээ гэж бодож байв. Ням гарагт үдийн хоолны дараа, унтаад босохдоо Цыганок тэгж хэлдэг байсан. Гэвч тэр бээр энэ босож ирсэнгүй, улам бүр хорчийсоор байлаа. Нарны гэрэл түүнээс хэдийн холдон, богиносож цонхны тавиур дээр тусахад, Цыганок бүр харлаж, хуруунууд нь ч хөдлөхөө больж аманд нь хөөс цахрахаа хэдийн зогсжээ. Зулайны тушаа бас хоёр чихний хажуухантай гурван лаа ёрдойн, шаргал гэрлээ анивчуулан, сэгсийсэн тас хар үсийг нь гэрэлтүүлж, боровтор хацар дээр лааны гэрэл тусахад ягаавтар уруул, шовх хамрын үзүүр цайран үзэгдэнэ.

	Асрагч эх сөхрөн суугаад

	— Эвий минь, харцага минь... гэж шивнэн уйлж харагдана.

	Өрөөнд хүйтэн, зэвүүн байлаа. Би ширээн доогуур шурган орж нуугдлаа. Тэгж байтал илбэнхэн дээлтэй өвөө, зах дээрээ сүүл тохоостой пальто өмссөн эмээ, Михаил нагац, хүүхдүүд, үл таних гаднын олон улс орж ирцгээв. Үстэй дээлээ шалан дээр авч шидэн,

	— Хогууд! Хайран хүүг минь ингэж алчих гэж! Таван жилийн дараа гэхэд ямар сайхан эр болох байсан гэнэ гэж нагац аав нагац ах нарыг загнаж гарав. Шалан дээрх нагац аавын дээл Иваныг харанхуйлж, харагдуулахгүй байсанд би ширээн дороос гулсаж гарахдаа хөлд нь тулчихсанд намайг өргөж шидээд,

	— Муу сайн чононууд! гэж хашхиран бяцхан улаан нударгаа зангидан нагац ах нарыг занав. Тэгж байснаа бандан дээр гараа тулан сууж, хуурай мэгшин,

	— Тэгнэ ээ тэр, би мэдээд байсан юм... Та нарт энэ садаа болж байсан... Ваня хүү минь тэнэг амьтан, яав даа! Яая даа байз!..

	Яана гэхэв дээ! Үйлийн үрийг... Эмгэн минь! Сүүлийн үед бурхан бидэнд дургүй болжээ дээ? Тийм үү, эмгээн? гэж хахир дуугарна.

	Нагац ээж шалан дээр тэрийж хэвтээд Иваны цээж, толгой нүүрийг гараараа тэмтэрч, нүд рүү нь үлээж, гараас нь барьж атгалан хамаг лааг унагав.

	Дараа нь гялтганасан хар платьтай тэр аяараа пад хар юм арай чүү хөл дээр босон, нүдээ аймаар эргэлдүүлэн нам дуугаар,

	— Гайтай амьтад, тонилцгоо! гэсэнд, нагац ааваас бусад нь цөм гал зуухнаас гарцгаав.

	... Цыганокийг нэг их сүйд майд болсонгүй, тэгсхийгээд л оршуулав.


IV

	 

	Нагац ээж сөхрөн сууж, нэг гараараа цээж тус газраа даран нөгөө гараараа хааяа нэг загалмайлан залбирч байгааг харан би өргөн ор дээр зузаан хөнжлөөр дөрвөн давхар хучаастай хэвтэж байлаа.

	Гадаа хүйтэрч мөс болон цонхны хээтсэн шилийг сарны ногоовтор харагдах туяа нэвт тусаж, нагац ээжийн том хамарт уяхан царайг нь сайтар гэрэлтүүлэхэд хар нүд нь фосфорын гал мэт гялалзана.

	Нагац ээжийн торгон алчуур үсийг далдлан төмөр давтаж хийсэн мэт гялтганан, бараан өнгийн платье нь үрчилзэн, мөрнөөс нь доошоо гулсаж, шал дээгүүр хөглөрөх аж.

	Залбирч дуусаад нагац ээж чимээгүйхэн хувцсаа тайлж, булангийн авдар дээр нямбайлан эвхэж тавиад, ор луугаа хүрч ирэхэд би нам унтчихсан хүн болж чив чимээгүй хэвтэхэд,

	— Муу дүрсгүй тархи, чи худлаа, унтаагүй байна шүү дээ! Иш хонгор үр минь, унтаагүй байна. За аль вэ, хөнжлөө гэж нам дуугаар хэлдэг сэн. 

	Цааш нь юу болохыг нь мэдээд, инээдээ барьж чадахгүй инээчихэд эмээ,

	— Аа, чи бас настай хүнээр тоглоом хийх санаатай юу гэж зандраад хөнжлийнхөө захаас барин өөр лүүгээ татаж хүчтэй угзрахад би дээш хөөрч, хэдэнтээ эргэлдэн эцэст нь зөөлөн, өдөн дэвсгэр дээр ойчиход тэр бээр инээд алдан:

	— Цагаан луувангийн хүү юу чи? Аан? Шумуулаар хооллож байсан юм уу, хөнгөхөн гэдэг нь!

	Заримдаа нагац ээж мөргөл их удаан үйлдэхэд нь би унтчихаад хэдийд унтсаныг нь мэддэггүй сэн.

	Голдуу зодолдож, хэрэлдэж, сэтгэл гонсойсон явдал болсон үед тэгж удаанаар залбирах бөгөөд эмэг эх бурхныхаа өмнө хүглийн сөхрөн сууж болсон явдлыг нэгд нэгэнгүй тайлагнахдаа амандаа хурдан хурдан шивнэж, байснаа, сүүлдээ бүдүүн дуугаар,

	— Хүн бүр сайн, аятайг нь хүсдэгийг бурхан минь, та юу эс андах вэ? Михайло маань ах нь болохоор хотдоо үлдвэл дээр сэн. Голын цаад руу явуулбал тэр гомдоно биз, тэнд чинь шинэ газар, яах ч юм билээ. Гэтэл эцэг нь Яковдаа илүү хайртай. Төрсөн үр хүүхдээ илүү дутуу үзэх сайн гэж үү? Өвгөн зөрүүд хүн, бурхан минь түүнийг ухааруулаасай.

	Гэрэлтсэн том хоёр нүдээрээ харласан бурхны хөрөг рүү харж:

	— Хүүхдүүддээ өмч тасалж яаж гаргахыг ойлгуулахаар нэг сайхан зүүд өвгөнд хайрла! гэж зөвлөж сууна.

	Залбиран газар тонгойж, өргөн духаараа шалны банз мөргөснөө, ахин биеэ цэхэлж, сүртэйгээр цааш нь,

	— Варварад өчүүхэн ч гэсэн баяр баясгалан хүртээх сэн! Танд ямар муу юм хийж таныг, хилэгнүүлэв? Юугаараа бусдаас илүү нүгэл хилэнцтэй юм? Залуу, эрүүл саруул бүсгүй, дандаа уйтгар гунигтай байна гэдэг чинь юу гэсэн үг вэ?

	Григорийг санаж үзээрэй. Нүд нь улам муудаад байна. Сохорчихвол гуйлгачин болно, тун тусгүй. Хамаг хүчээ өвгөнд зориулдаг. Эцсийн эцэст өвгөн түүнд тусална гэж үү дээ? Ээ, бурхан минь...

	Нам унтчихсан ч юм уу, хөлдчихсөн юм уу гэмээр огт хөдлөхгүй, гараа доош унжуулж, тэргүүнээ гудайлган дув дуугүй удаан сууна. Тэгснээ,

	— За өөр ч юу билээ? гэж хөмсгөө зангидан чанга ярьж бодлогошрон цааш нь:

	— Бүх л үнэн алдартныг, тэнэг амьтан намайг өршөө! Би чинь хар муугаар бус, мулгуу ухаанаараа л нүгэл хийчихдэг юм, өршөөж хайрла гэж үглээд, уртаар санаа алдаж, ялдам эелдэг, итгэлтэй дуугаар,

	— Бурхан минь, танд юм бүхэн мэдэгдэм байгаа шүү дээ гэнэ.

	Нагац ээжийн сүсэглэдэг бурхан нь над сайхан санагддаг байж билээ.

	— Бурхны тухай яриач гэж гуйна. Нагац ээж бурхны тухай шал өөрөөр ярина. Нүдээ онийлгон, маш нам дуугаар суугаа чигээрээ үгээ хачин сунжруулж, өндөлзөн, толгойдоо алчуур боож, унтан унттал ярьж гарна.

	— Энхжиний орны нов ногоон нугын дунд бяцхан толгой дээр жилийн дөрвөн улирал цэцэглэдэг мөнгөн далдуу модны дор, индранил эрдэнийн суудалд бурхан заларч байдаг. Энхжиний тэр оронд өвөл, намрыг мэдэхгүй бөгөөд, цэцэг навчис үргэлж алаглаж бурхны шавь нарт баяр хөөр авчирна. Бурхны дэргэдүүр өдий төдий сахиулсан элч тэнгэр эргэлдэн нисэх нь цас орох мэт буюу цагаан тагтаа тэнгэрээс газар луу, газраас тэнгэр өөд нисэх лугаа адил.

	Тэд бурханд хүн амьтны тухай, бидний тухай бүгдийг ярих аж. Хүн бүрд сахиулсан тэнгэр заяагдсан нь бурхан биднийг адил үздэгээс тэр биз.

	Чиний сахиулсан тэнгэр элч бурханд очиж, «Лексей, нагац ааваа хэлээ гаргаж элэглэсэн» гэж хэлэхэд тэр бээр «тэгвэл өвгөн түүнийг зодог!» гэж тушаана. Энэ мэтчилэн бурхан хүний үйлэнд тохируулж, зовлон, жаргал хуваарилдаг.

	Энхжиний оронд сахиулсан тэнгэрүүд хөгжилдөн, далавчаа дэвэн, «Бурхны алдар бадартугай» гэж зогсолтгүй дуулахад хөөрхий, буянт амьтан, тэднийг харан инээмсэглэн сууна гэж эмээ ярихдаа өөрөө ч толгойгоо сажлан инээмсэглэдэг байлаа.

	— Нагац ээж та түүнийг нүдээрээ үзсэн юм уу?

	— Үзээгүй л дээ, гэхдээ мэдэж байна гэж тэр бээр бодлогошрон хэлдэг байв.

	Бурхан, энхжиний орон, сахиулсан тэнгэрийн тухай ярихдаа царай нь залуужиж, чийглэг нүд нь урин зөөлнөөр гэрэлтэн, тэр бээр бие нь шавил намхан болох шиг санагддаг сан. Түүний өтгөн зөөлөн гэзгээр хүзүүгээ ороож огт хөдлөлгүйгээр, уйтгар үл төрүүлэм, дуусашгүй яриаг чих тавин сонсдог сон.

	Хүн бурхныг харж болохгүй, харваас сохорно. Гагцхүү хутагт хувилгаан л харж чадна. Харин лха тэнгэрийг би үзсэн. Нүгэл хилэнцгүй явахад тэд нүдэнд харагддаг л юм. Нэг удаа би өглөөний мөргөлийн үед сүмд зогсож байтал, тахилын ширээгээр манан татах шиг болж, үзтэл гэрэл гэгээтэй, цацаг бүхий, шаан хувцастай далавч нь шал шүргэм урт, хоёр сахиулсан тэнгэр явж үзэгдэв. Тэд хамба ламын суудлыг тойрон ирж, Илья ламыг бурханд залбирахад нь тохойг түшиж тусална. Илья лам нас дээр гарсан, ядарсан ба сохор хүн байсан юм.

	Хөөрхий зайлуул энэ тэр юм руу мөргөлж явдаг байснаа удахгүй өөд болсон билээ.

	Сахиулсан тэнгэрүүдийг хараад миний баярласан гэж жигтэйхэн, басхүү сэтгэл хачин болж, нулимс асгарав. Ленька хүү минь ээ, бурхны оронд ч, газарт ч тэр, тэнгэрт ч тэр мөн сайхан юм даа...

	— Манай гэрт сайхан байдаг гэж үү? гэж миний асуухад, нагац ээж загалмайлж залбираад,

	— Ариун эх дагина минь, цөм сайхаан! гэж хэлэв.

	Манай гэрт сайхан байдаг гэхэд хэцүү, өдөр ирэх тусам улам муу муухай болсоор байх мэт над санагддаг байсан болохоор эмээгийн энэ үг миний гайхлыг төрүүлэв.

	Нэг өдөр Михаил нагацын тасалгааны хаалганы дэргэдүүр гарч явахад цагаан хувцастай Наталья эгч хоёр гараа элгэндээ тэвэрч, тасалгаа дундуур холхилон,

	— Бурхан минь, намайг аваад яваач!.. гэж нам дуугаар боловч аймаар үглэж байлаа.

	Түүний хэлсэн тэр залбирлын үгийг би сайн ойлгодог байсан. Григорий үглэхдээ,

	— Мөдхөн сохрохоороо гуйлгачин болно. Тэр нь ч дээр... гэдэг сэн.

	Би түүнийг шалавхан сохроосой, тэгэхэд нь би түүнийг хөтөлж хамт гуйлгачлан явах сан гэж боддог байлаа. Энэ тухайгаа түүнд ярихад тэр бээр сулхан инээмсэглэж,

	— За яах вэ, хамт явна аа! Хотод орохлоороо би: — Энэ бол цехийн ахлагч Василий Каширины зээ хүү нь! гэж зарлана даа. Зугаатай болно биз... гэнэ.

	Нэг бус удаа Наталья бэргэний нүдэн дор хөхөрч уруул нь хавдсан байхыг үзээд нагац ээжээс,

	— Нагац ах бэргэнийг зоддог юм уу гэж асуусанд, тэр бээр шүүрс алдан,

	— Сэм, сэм зоддог юм, муу золиг! Нагац аав чинь Натальяг зодуулахгүй гэх тул шөнө л зоддог. Нагац ах чинь ууртай, бэргэн чинь дөлгөөн, номой амьтан... гэж хэлэв.

	Цааш нь яриандаа урамшин ийнхүү өгүүлрүүн;

	— Урьдынхтай зүйрлэвэл энэ юу ч биш. Урьд нь шүд цөм цохиж, чих рүү дэлсэж, үс гэзгийг хэдэн цагаар зулгаадаг сан. Нагац аав чинь нэг удаа улаан өндөгний баярын өдөр өглөөний мөргөлөөс авхуулаад үдэш болтол намайг зодож билээ. Зодож зодож ядрахаараа түр амраад, ахиад л балбадаг сан. Тэгэхдээ бүр морины жолоогоор, ер нь юугаар ч хамаагүй.

	— Яалаа гэж зодсон юм бэ?

	— Яалаа даа, санахгүй байна. Бас нэг удаа үхтэл минь зодож, таван хоног хоол өгөлгүй, арай чарай нэг амьтай гарсан гэж ярихад нь би бүр мэл гайхаж, цэл хөхөрч хоцров.

	— Нагац аав танаас чадалтай гэж үү?

	— Чадалгүй л дээ, харин насаар ах юм. Түүнээс гадна эр нөхөр шүү дээ? Миний явдлын төлөөнөөс тэр бурхны өмнө хариуцлага хүлээдэг. Би тэсвэрлэж л байх ёстой... гэж ярив.

	Бурхныхаа тоосыг арчиж, орхимж хувцсыг нь цэвэрлэж байгааг харахад зугаатай сан. Сувд, мөнгө, өнгөт чулуун чимэгтэй бурхдаа шалмаг хөдөлгөөнтэй гараараа авч, баяртай царайлж,

	— Эвий, мөн ч сайхан амьтад шүү! гэж өхөөрдөнө. Тэгснээ загалмайлан залбираад, бурхнаа үнсэж,

	— Бүр харлаж, тоосонд дарагдчихаж! Хөөрхий нигүүлсэнгүй сэтгэлт, туйлын баясгалант эх дагина минь. Леня хүү минь, энэ жижиг дүрс, уян нарийн хийцтэй үсгийг нь хараач! Дор бүрээ тус тусдаа шүү. Үүнийг арван хоёр баяр гэдэг юм. Тэр дунд нь бодь сэтгэлт эх дагина Феодоровская байна.

	Заримдаа нагац ээжийн ийнхүү бурхандаа үнэн голоосоо дотночлон байх нь ухаан балай Катерина охин хүүхэлдэйгээрээ наадах лугаа адил санагддаг сан.

	Нагац ээж ад чөтгөрийг бөөн бөөнөөр нь ганц, нэгээр нь дандаа үзсэн гэнэ. Тэр бээр,

	— Мацаг барих ёслолын үеэр нэг удаа шөнө Рудольфын байшингийн хажуугаар явж байлаа. Сартай, саруулхан шөнө байсан юм. Гэнэт би байшингийн дээвэр дээр яндангийн дэргэд сагсгар том тас хар, чөтгөр эвэртэй толгойгоороо яндан дээрээс тонгойн, үнэртэж, тургиж суухыг харлаа. Үнэртээд л сүүлээ дээвэр дээгүүр чирнэ. Би түүнийг загалмайлан «Бурхан минь босож ирээд, үүнийг тонилгооч» хэмээн хэлсэнд, тэр даруй сулхан дуу гарч, дээврээс хашаа руу өнхрөн унаж тонилж алга болсон юм. Бодоод байхад тэгэхэд Рудольфынхан мацгийн хоолоо хийж байсан биз. Тэгээд л чөтгөр түүнийг үнэртэн, баярлаж байжээ...

	Чөтгөр дээврээс доошоо өнхөрч хэрхэн унаж байсныг бодоод инээхэд эмээ бас инээж,

	— Тэд, жижиг хүүхэд шиг дүрсгүй гэдэг нь яана. Нэг удаа шөнө дундын үед халуун усны байшинд юм угааж байтал зуухны ам нээгдэж, жоом шиг жижигхэн улаан, хар, ногоон чөтгөрүүд овоорч орхилоо. Би гарах гэж үүд рүү очтол гарах аргагүй өрөөгөөр нэг дүүрчхээд, эргэж ч болохгүй шавж, хөл доогуур шургалж орж, энд тэндээс чангаан, залбирч болохгүйгээр шахаж орхив. Сагсгар үсэрхэг, зөөлөн, халуун биетэй, мигуйн зулзага шиг... Хойд хоёр хөл дээрээ явж, эргэлдэн оготнын зулзагынх шиг бяцхан шүдээ ярзайлган, ногоон нүдээ эргэлдүүлж, эвэр нь дөнгөж цухуйж, гахайн торойных шиг годгор сүүлээ өргөн, зүггүйтэж байлаа. Ээ, бурхан минь! Би ухаан алдчихжээ. Нэг юм ухаан ороод хартал, лаа сүүмийн асаж, төмпөнтэй ус бүр хөрчихсөн, угаасан юм шалан дээгүүр хөглөрөн хэвтэж байв. Ээ дээ! Муусайн золигууд, тэсэрч үхээсэй! гэж бодож билээ гэж ярихад нь би нүдээ аниад зуухны яндангаас, тэр зэгэл саарал чулуунаас сагсгар, алаг амьтад гарч ирж, халуун усны жижиг өрөөгөөр нил дүүрч, лаа үлээж, ягаавтар хэлээ дүрсгүйтэн гаргаж байна гэж төсөөлөн бодоход аймаар ч, басхүү инээдэмтэй байсан. Нагац ээж толгойгоо сэгсрэн байж, түр чимээгүй сууснаа дүрэлзэн асах мэт ахин яриагаа дэлгэж,

	— Би бас ад шулмуудыг үзсэн. Тэгэхэд өвлийн шөнө, нэг их цасан шуурганаар өнөөх Яков, Михайло хоёр эцгийг чинь цөөрмийн цооллого руу живүүлэх гэсэн тэр Дюк жалгаар жимээр гарч яваад доош ганганы ёроол руу өнхөрч унатал чангаар исгэрэх, хашхирах дуу гарав. Хартал над руу гуравласан хар морьд давхиж, шовгор улаан малгайтай, том гэгчийн чөтгөр тэрэгний хөтчийн суудал дээрээ босож, гараа сунган, гинжин жолоог барьж явлаа. Гангаар гарах аргагүй, гуравласан морь тэрэг цагаан цас манарган цөөрөм рүү шууд чиглэн нисэн одлоо.

	Чарга дотор баахан чөтгөр сууж, исгэрэлдэн хашхичиж, малгайгаараа даллаж, гуравласан морин тэрэг долоо цувран давхилдах нь гал сөнөөгчид шиг... Морьд нь цөм хар зүсмийн бөгөөд тэд бүгдээрээ эцэг эхийнхээ хараалыг идсэн улс байжээ. Тийм хүмүүсийг чөтгөр авч унаж, зугаацан, шөнийн цагт янз бүрийн баяр наадамд ийнхүү явдаг юм. Миний тэр үзсэн бол лав ад чөтгөрүүдийн хурим байсан байхаа...

	Нагац ээжид итгэхгүй байх аргагүй, тэр бээр тун энгүүнээр, итгэмээр ярьж чадна. Ялангуяа эх дагина хорвоогийн гаслан зовлонг туулж, дээрэмчин «эзэн авхай» Енгалычевыг орос хүмүүсийг зодож жанчихгүй, тонож дээрэмддэггүй болтол уяруулан ятгасан тухай гэгээн хүн Алексейн тухай, цэрэг Иваны тухай ухаалаг Василис, ламтан ухнын үлгэр, бурхны загалмайтны тухай, Марф Посадницын тухай, дээрэмчдийн атаман эмийн тухай, Египетийн хилэнцэт Марийн тухай, дээрэмчний эхийн гунигийн тухай үлгэр, тууль, шүлгийг тоо томшгүй олныг мэддэг байсан юм.

	Тэр бээр хүн амьтан, нагац аав, чөтгөр, аливаа ад шулмаас айдаггүй атлаа хар жоомноос ухаангүй айдаг сан. Заримдаа шөнө намайг сэрээж,

	— Алёша хүү минь жоом гүйгээд байна. Христосыг бодож алаарай гэдэг сэн. Би тэгэхэд нь нойрмоглосоор босож, лаа асаагаад шалан дээгүүр мөлхөж, дайснаа эрж гарна даа. Эрээд олохгүй болохоороо,

	— Нагац ээж ээ, ер алга аа! гэхэд тэр бээр бүтээлгээр толгойгоо битүүлж, нам хэвтээд, дөнгөж дуулдахтай үгүйтэй,

	— Бий, бий! Чамайг гуйж байна. Сайн эрж үз! Энээхэнд л байгаа даа, би мэдэж л байна... гэнэ.

	Үнэхээр нагац ээж яг мэддэг сэн. Би орноос зайтай, хаа нэгтэйгээс заавал ч үгүй жоом олно.

	— Алав уу? За болж. Ээ бурхан минь. Чамдаа бүр гялайлаа... гээд бүтээлгээс толгойгоо цухуйлгаж, уужим амьсгаа авч инээмсэглэнэ. Хэрэв намайг жоом олоогүй бол тэр бээр хөөрхий унтаж чадахгүй, үл ялих чимээ анир гарах бүрийд давхийж, амьсгаагаа хурааж,

	— За тэр... босгоны дэргэд... авдар доогуур орлоо... гэж шивнэнэ.

	— Жоомноос та юунаас нь айдаг юм бэ? гэхэд нагац ээж,

	— Ямар ашигтай нь мэдэгдэхгүй, хав хар юмнууд л энд тэндгүй гүйж л явах юм. Бурхан бүх амьд амьтныг нэг л учиртай заяадаг; чийгч хорхой гараад ирвэл гэрт чийг их байгаагийнх, бясаатай бол хана бохирынх, нохой бөөствөл хүний бие муудах гэх мэт, тэгтэл жоомыг ямар чадал биедээ шингээснийг нь, яадгийг хэн мэддэг юм бэ?

	 

	* * *

	 

	Нэг өдөр нагац ээж сөхрөн суугаад бурхантайгаа дотночлон ярилцаж байхад нагац аав хаалга онгойлгон,

	— За, хөгшин минь, бурхан манайхаар айлчилж бид шатаж байна шүү! гэж паржигнасан дуугаар хэлэв. Нагац ээж,

	— Юу гэнэ ээ! гээд босож, шал дэвслэн зочдын том өрөө рүү орж явчхав.

	— Аль вэ, Евгенья, бурхны хөргүүдийг буулгаж үз! Наталья, хүүхдүүдээ хувцасла! гэж чангаар захирч эхлэхэд, нагац аав хий л харамсан бархирах аж.

	Намайг гал зуух руу гүйж очиход, хашаа руу харсан цонх алт шиг шаргалтан, шал дээгүүр шаргал туяа тусаж, хөл нүцгэн Яков ах улнаас нь хайрсан юм шиг дороо цовхрон гутлаа өмсөж,

	— Мишка л гал тавьчхаад явсан гэж хашхирахад,

	— Нохой минь, дуугүй бай! гээд нагац ээж түүнийг хаалга руу түлхсэнд цаадах нь золтой л унасангүй. Засварын байрны шатаж байгаа нь цонхны шилээр тодхон харагдаж, нээлттэй хаалганы цаана мушгирсан их гал хуйлрах аж. Шөнийн нам гүмд гал улаан цэцэг лугаа адил утаагүй дүрэлзэн, тэртээ дээр хар үүл нүүгэлтэн тэнгэрийн заадасны мөнгөлөг урт замыг хаагаад байв. Цас хүрэнтэн гэрэлтэж, байшингийн хана доргин ганхаж, гал дүрэлзэн асаж байгаа хашааны тэр дулаан булан руу тэмүүлэх мэт.

	Засварын газрын хананы өргөн ан цавууд улайран, час улайссан муруй хадаас адил энд тэндгүй гэрэлтэн байлаа. Хуурай дээврийн харласан банзнууд галд агшнаа автан улаан шаргал тууз болон, тэдний дундаас гагцхүү ваарын тасгийн нарийн яндан л ёрдойн, утаа савсуулах аж.

	Тас няс хийх сулхан чимээ, цонхны шилний шаржигнаа дунд гал улам ихсэж их галд шатаж хачин болсон засварын газар, сүм дэх их гүнгэрваа шиг харагдах нь намайг өөрийн эрхгүй даллан дуудна.

	Толгой дээрээ зузаан оготор дээл нөмөрч, хэний юм бүү мэд нэг гутал хөлдөө углаад гадаа пингийн довжоон дээр гарахад галын хурц гэрэлд нүд гялбаж, нагац аав, Григорий болон нагац ахын хашхираан, түймрийн тас няс хийх чимээ, нагац ээжийн айн сандарсан байдал эл бүхнийг хараад би бүр яах ч учраа олохоо болив.

	Нагац ээж толгойдоо хоосон шуудай нөмөрч, морины нэмнээгээр биеэ ороож, гал руу гүйж ороод,

	— Тэнэгүүд ээ! Байван энд байна! Тэсэрнэ шүү!.. гэж хашхирахад,

	— Аль вэ Григорий, цаад хөгшнөө бариад аваарай. Ээ? өнгөрчээ... гэж нагац аав орилов. Гэвч нагац ээж утаа савсуулсаар, байвангийн тостой том морин шил урдаа барьж, бөгтийсөөр толгойгоо савчсаар амь тэмцэн гарч ирээд,

	— Өвгөөн! Морио хашаанаас нь гаргаач гэж ханиалган байж сөөнгө дуугаар хашхираад,

	— Аль вэ, наад хувцас тайлаад өгөөч! Шатаж байна шүү дээ! Үзэхгүй байна уу гэхэд нь Григорий шатаж байгаа нэмнээг нь хуу татан авч дундуур цуулан хаяад засварын газрын үүд тийш бөөн бөөн цас хүрзээр чулуудаж гарав. Дэргэд нь нагац ах сүх гартаа бариад цовхчин, өвөө эмээгийн дэргэдүүр гүйж, цасаар галыг нь унтрааж, нагац ээж цасанд шилтэй тосоо суулгав. Тэгээд хашааны хаалга руу гүйж очиж онгойлгон, ирсэн улсад,

	— Хөршүүд ээ! Амбаараа л сайн хамгаалаарай. Амбаар луу, өвсний хашаа руу гал орчихвол манайх бүр үнсэн товрог болж, танайхан руу орчихно шүү. Наад дээврээ эвдээд, өвсөө цэцэрлэг рүү гаргацгаа! Григорий чи дээрээс нь хая! Юу гэж газар луу хий чулуудаад байгаа юм? Яков чи, хий дэмий гүйгээд байхаар, энэ улсад хүрз, сүх олж өг! Аль вэ хөршүүд ээ! Эв зүйгээ олоод ажиллаарай, бурхан та нарыг тэтгэнэ дээ гэв.

	Нагац ээж түймрийн галын гэрэлд их л содон харагдаж, хашаа дотуур ийш тийш гүйж, бүхнийг харж, бүгдийг захирч юм болгоныг амжуулж байв. Шарап хэмээх морь дээш цоройлж, нагац аавыг чирсээр хашаа руу гарч ирэхэд урдаас нь, нүд рүү нь гал цоргиж, тэр бээр хамраа тачигнуулж, урд хоёр хөлөөрөө цавхдан хойш хараад, нүд нь галын улаан туяанд сүртэй гялалзана. Нагац аав хажуу тийш зайлаад,

	— Хөгшөөн, наадахыгаа бариад аваарай! гэж хашхирахад нагац ээж дээш дүүлэн буй морины хөл доогуур явж орчхов. Морь өрөвдөлтэй унгалдаж, гал тийш буландан харж, нагац ээж рүү зүтгэхэд тэр бээр цулбуураас нь барьж, хүзүүг нь зөөлнөөр алгадаж,

	— Чи бүү ай! Үгүй бол би чамайг энэ аюулд орхих уу! Ээ дээ! муу оготнын зулзага минь! гэж үглэн зогсов.

	Өнөөх оготнын зулзага гэгдэх, өөрөөс˗нь гурав дахин том морь хашааны хаалга уруу, эмээг дуулгавартайгаар дагаж, үе үе хүрэн улаан царай өөд нь харж, тургилан алхав.

	Асрагч эх Евгенья айсандаа уйлсан хүүхдүүдийг зузаан юмаар битүүлж нөмөргөөд гэрээс гаргаж ирээд,

	— Василий Васильевич аа, өнөөх Лексей чинь алгаа! гэсэнд нагац аав 

	 — Наашаа яваад ир! гэж гараа даллан дуудав. Харин тэгэхэд нь би асрагч эхээс, нуугдаж үүдний довжооны шатан дор оров.

	Засварын газрын дээвэр хэдийнээ унаж, нарийн шургааг модод тэнгэр өөд ёрдойн, утаа манарч шатсан нүүрс нь гэрэлд шаргалтаж, байшингийн дотор талд хөх, ногоон, улаан дөл хүчтэй мушгиран их чимээтэй асаж, галын бөөн бөөн дөл хашаа руу, галын өмнө овоорч, хүрзээр цас шидэж байгаа хүмүүс рүү үе үе дүрсхийн хүрч ирэх аж.....

	Түймрийн халуун галд том тогоон доторх ус, шингэн буцалж бөөн уур савсан, хашаагаар нэл хачин эвгүй үнэр гарна. Нүднийхээ нулимсаа асгаруулсаар шатан дороос мөлхөж, гарч яваад нагац ээжийн хөлд орчихсонд,

	— Холд! Амьтанд гишгүүлчихнэ гэж хэлэв. Тэгтэл зэс малгайтай, нэгэн морьтой хүн хашаанд орж ирэв. Ухаа морь нь хөөс цахруулан,, өнөөх хүн ташуураа далайж,

	— Тарцгаа! гэж олныг зандрав. Хонхны дуу яаралтай жингэнэж эргэн тойронд сүртэй сайхан харагдаж байлаа. Нагац ээж намайг байшингийн довжоо руу түлхэж,

	— Яв гэж байна шүү, чамайг! гэж зандрав.

	Тийм үед нагац ээжийн үгэнд орохгүй байх аргагүй тул би гал зууханд орж, ахиад л цонхны шилэнд нүүрээ нааж, гадагшаа харахад баахан бараан улс хөврөлдөн, түймрийн гал харагдахаа больж, өвлийн, үстэй хар малгай, саравчтай малгайнуудын дундаас үе үе зэс дуулга гялалзана.

	Гал мөдхөн унтарч, дээрээс нь ус хийж, дэвсэлж юу ч үгүй болтол нь унтрааж, цагдаа нар улс амьтныг тараасны дараа гал зууханд нагац ээж орж ирээд,

	— Энэ чинь хэн бэ? Чи юу? Унтахгүй яасан юм, айгаа юу? За, за боллоо. Айлтгүй гэсээр дэргэд минь биеэ ганхуулан дуугүй суулаа. Ахин анир чимээгүй шөнө болж, харанхуй нөмөрсөн нь таатай байсан боловч, гал гарсан нь харамсалтай байлаа.

	Нагац аав орж ирээд босгоны тэнд зогсож,

	— Хөгшөөн?

	— Юу гээ вэ?

	— Түлэгдчихэв үү?

	— Зүгээр, зүгээр гэлцэн ярилцаад, тэр бээр хүхэрт чүдэнзээ зурж, хөх гэрэл гаргаж ширээнд лаа асаан, нагац ээжийн дэргэд суув. Тэгэхэд лааны гэрэл нагац аавын ууртай, жижиг, нил хөө болсон нүүрэн дээр нь тусахад,

	— Чи наад нүүрээ угаагаач дээ! гэж өөрөө гашуун утаа ханхлуулж, нэл хөө болсон нагац ээж хэлэв.

	Нагац аав санаа алдаж бурхан чамайг хайрлаж, ухаан чамд заяадаг юм гээд нагац ээжийн мөрийг илж, шүдээ ярзайлган,

	— Түр ч гэсэн, цаг хэртэй чамд ухаан хайрладаг юм гэхэд нагац ээж инээмсэглэж, нэг юм хэлэх гэтэл нагац аав хөмсөг зангидаж,

	— Григорийн л хариуцлагагүйгээс энэ бүгд боллоо. Ажиллаж ажиллаж, бүр зөнөжээ! Цаана чинь, довжоон дээр Яшка, тэнэг золиг, уйлаад л сууна. Хөгшин чи очихгүй юу... гэв.

	Нагац ээж босож, хуруугаа үлээсээр явсанд, нагац аав над руу харалгүй нам дуугаар,

	— Түймрийг эхнээс нь аваад хараа биз дээ. Нагац ээж чинь ямар байна? Эмгэн болсон. амьтан... гэхэд няцарч, хугартлаа зүтгэж байдаг. Тэгэхэд та нарын байж байгаа... гэв. Хэсэг тонгойн дуугүй сууснаа босож, лааны бадыг авч,

	— Чи айв уу? гэж ахин асуухад нь би,

	— Айгаагүй гэсэнд,

	— Айх хэрэггүй! гээд ууртайгаар цамцаа тайлж, гар нүүр угаах сав руу очиж, харанхуйд шал дэвслэн чангаар, 

	— Түймэр бол тэнэг хэрэг! Гал тавьсан хүнийг олны өмнө ташуурдвал таарна. Тэр хүн тэнэг, хулгайч, амьтан. Тэгвэл л түймэр гарахгүй болно! Явж унт! Юу хийгээд суугаад байгаа юм? гэв.

	Би босож явсан боловч, тэр шөнө унтаж чадаагүй билээ. Дөнгөж орондоо ортол хүн чангаар бархирах нь сонсогдож, гал зуухны өрөөнд гүйж очтол нагац аав цамцаа ч өмсөөгүй тэр чигээрээ лаа барин зогсож, хөлөө шалан дээгүүр чирч,

	— Хөгшөөн! Яков! Юу болж байна? гэж асуув. Би булан руу орж, пийшин дээр гарлаа. Гэрт ахиад л түймрийнх шиг хөл хөдөлгөөн болох нь тэр. Байшингийн хана, туургаар цуурайтуулан, чихэнд чийртэй орь дуу хадлаа.

	Нагац аав нагац ах хоёрыг нагац ээж ийш тийш нь юманд явуулж байв. Григорий пийшин галлаж, ширмэн саванд ус хийж, толгойгоо сэгсрэн Астрахань нутгийн тэмээ аятай гал зуухны өрөөн дундуур алхалж байлаа.

	— Чи эхлээд наад пийшингээ галлачих! гэж эмээ зандрав. Григорий хуурай зомгол авахаар пийшин өөд авирч, хөлийг минь тэмтэрчхээд, цочиж, хэн бэ? Бүр цочлоо шүү... Хаа болохгүй газар л байж байх юмаа чи...

	— Юу болж байгаа юм бэ? гэж миний асуухад тэр бээр шалан дээр цовхорч буунгаа тоомсоргүй янзаар,

	— Наталья бэргэн чинь төрж байна гэж хэлэв. Миний ээж төрөхдөө ингэж их орь дуу болоогүйг би саналаа. Ширмэн саваа гал дээр тавьчхаад Григорий пийшин өөд гарч дэргэд минь ирээд халааснаасаа шавар гаанс гаргаж надад үзүүлж,

	 — Нүдэнд сайн гэхлээр нь тамхи татаж эхэллээ. Нагац ээж чинь хамрын тамхи тат гэх юм. Би амных нь дээр байх гэж бодоод хэмээн тэр бээр над ярив.

	Григорий пийшингийн ирмэг дээр хөлөө унжуулж, доошоо лааны бүүдгэр гэрлийг харж суухад нь хацар, чих нь нэл хөө болж, цамц нь хажуу талдаа урагдаад хавирга нь хэрзийж, торхны өргөн бүслүүр шиг харагдлаа. Нүдний шилний нь өрөөсөн шил хагарч бараг тал нь хүрээнээсээ ойчиж, нулимс гүйсэн улаан нүд цаанаас нь цухуйна. Гаансандаа навчин тамхи дүүргэж суухдаа амаржиж байгаа хүний ёолох дууг чагнан, согтуу хүн шиг авцалдаагүй юм амандаа үглэж,

	 — Нагац ээж чинь бүр түлэгдчихсэн юм чинь яаж эх барьж авна? Бэргэн чинь мөн ч их зовж байна даа! Гал гарахад л айснаасаа өвдөж эхэлсэн юм. Хүн төрүүлэх хэчнээн бэрх юм бэ? Гэтэл авгайчуудыг хүндэтгэнэ гэж байхгүй. Эм хүнийг, өөрөөр хэлбэл эхчүүдийг хүндэлж явах хэрэгтэй шүү!.. гэлээ.

	Би үүргэлж байтал, үймээн шуугиан хаалганы савах чимээ, Михайло нагацын согтуу луунаас цочиж сэрээд,

	— Сүмийн алтан хаалгыг нээх болжээ2... гэх хачин үг сонсов.

	— Та минь наадахдаа зулын тос, хөө ром дарстай хольж өгөөч! Шил аяганы дундуур тос, мөн төдий хэр ром дарс, хоолны халбага хөө орно... гэж нэг хүн хэлэв.

	Михайл нагац,

	— Би нэг хараад гаръя намайг оруулаач дээ гэж гуйж байлаа. Тэр бээр хөлөө сарвайлган шалан дээр суучхаад алгаараа нүдэж, урд руугаа нулимж харагдав. Пийшин дээр тэсэхийн аргагүй халуун болоход би доош буухдаа хөл минь унжиж, нагац ахын толгой тушаа очиход, тэр хөлөөс минь барьж аваад угзарсанд би дагзаараа шал цохин унав. Би түүнд, — Ээ тэнэг! гэсэнд, нагац даруй ухасхийн босож, намайг ахин барьж аваад уурлаж,

	— Чамай мууг би пийшин ороолгоё! гэсээр хүчтэй өргөв.

	Зочдын өрөөний буланд бурхны хөргийн тушаа, өвөөгийн өвөр дээр би ухаан оров. Нагац аав адар өөд харан, намайг хөдөлгөж суугаад:

	— Бидний хэн ч буруугаа цагаатгаж чадахгүй! гэж нам дуугаар үглэнэ.

	 Түүний толгой тушаа зул хурцаар гэрэлтэн, тасалгааны дунд ширээн дээр лаа асах аж. Цонхоор харахад өвөл цагийн бүүдгэр өглөө дүнсийнэ. Нагац аав над руу тонгойж,

	— Юу чинь өвдөж байна? гэж асуув. Хамаг бие шархирна. Толгой нов нойтон, бие даагдахгүй байвч тэр тухай ярих хүсэлгүй байлаа. Эргэн тойронд ер бусын байдалтай, хөх ягаан хувцастай лам, нүдний шилтэй, цэргийн хувцастай буурал өвгөн зэрэг өрөө дүүрэн үл таних хүмүүс харагдлаа. Тэд хаа нэгтэй ойрхноос гарах усны чимээг чагнаж, модон хүн шиг огт хөдөлгөөнгүй суух аж. Яков ах хаалганы яс мод, түшиж, гараа ардаа үүрч зогсоно. Нагац аав түүнд

	— Аль вэ, үүнийг аваачиж унтуул! гэж хэлэв. Тэр бээр намайг хуруугаараа дуудаж, нагац ээжийн өрөөний үүд рүү гэтэж очоод, намайг орон дээрээ гарахад.

	— Наталья бэргэн өөд болсон гээ.

	Энэ үгэнд би нэг их гайхсангүй. Хөөрхий Наталья бэргэн аль хэдийнээс л гал зууханд ч, хоолон дээр үзэгдэхээ байсан юм.

	— Нагац ээж хаана байна? гэж миний асуухад,

	 — Тэнд л байна лээ гээд гараа хий дохиод нүцгэн хөлөөрөө сэмхэн алхалсаар яваад өгөв.

	Би орон дээрээ эргэн хөрвөн харж хэвтэж байлаа. Цонхны шилний цаанаас үсэрхэг, цал буурал толгойтой манийсан янз бүрийн царай үзэгдэж, булангийн авдар дээр нагац ээжийн плать өлгөөтэй байх нь тэнд хэн нэг хүн нуугдчихаад, отон зогсож байх шиг ч санагдав. Дэрэн доогуур шургаж, өрөөсөн нүдээрээ үүд рүү харж байхдаа өдөн дэвсгэрээс суга үсрэн бууж гүймээр бодогдож байсан.

	Өрөөн дотор халуу дүүгж, Цыганокийн үхэж байхад шалан дээгүүр нэл цус гоожиж байсныг санагдуулам өтгөн эхүүн үнэр гарч, амьсгал давхцуулна.

	Сэтгэл тавгүйтэж эднийд ирснээс хойш үзсэн зүйлс нүдний өмнө гудамжаар цуврах хөсгийн цуваа шиг жирэлзэн өнгөрч, дотор бачимдана... Үүд алгуурхан онгойж, тасалгаанд нагац ээж орж ирээд, зулын хөх дөл рүү гараа сунган, хүүхэд шиг гомдолтойгоор,

	— Муу гар минь, ёо ёо гэж хэлэв.

	 


V

	 

	Хавар болоход нагац ах нар өмч хөрөнгөө хувааж Михайл ах голын тэртээ гарч, Яков нь хотдоо үлдэж, нагац аав Полевойн гудамжинд доод давхартаа архины гуанзтай, дээврийнхээ хөндийдөө тохилог, бяцхан өрөө бүхий, арзайсан нүцгэн битүү удын төгөл ганга дагаж ургасан цэцэрлэгтэй том сайхан байшин өөртөө худалдан авав.

	Нагац аавыг шинэ цэцэрлэгээ үзэхэд нь би гэсэж, зөөлөрсөн зөрөг замаар түүнийг дагаж явсанд сайхан зантай гэгчээр нүдээ ирмэж,

	— Харж байна уу? Энэ их туйванг! Чамд мөдхөн ном заах болно. Тэгэхэд энэ хэрэг болно доо! гэж хэлж байж билээ.

	Тэр худалдаж авсан байшин хөлсөөр суугчдаар ч пиг дүүрэн, гагцхүү дээд давхарт нь нагац аав өөртөө, зочид хүлээж авахад зориулж нэгэн том өрөө авч үлджээ. Нагац ээж бид дээврийн хөндий дэх тасалгаанд суух болов. Тэр өрөөний цонх гудамж руу харсан бөгөөд цонхны ирмэг дээгүүр тонгойж, тэгнэж хэвтэхэд орой үдэш, баяр цэнгэлийн өдрүүдэд архины гуанзнаас согтуу улс гуйвж, дайвж, гарч ирээд бархиралдан, газар ойчин байхыг харж болдог байв. Заримдаа тэднийг шуудай савтай юм адил гаргаж зам руу түлхэж орхиход ахиад л архины гуанзны үүд балбаж хяхтнуулж, савчиж гарна. Тэгснээ зодоон нүдээн болно. Эл бүхнийг дээрээс нь харж байхад зугаатай байдаг сан.

	Нагац аав өглөө бүр хүүхдүүдийнхээ засварын газруудыг эргэж, төвхнөхөд тэдэнд тусалж яваад, орой тийшээ эцэж цуцсан гутрангуй байдалтай, царайгаа барайлгасаар эгж ирдэг байв.

	Нагац ээж хоол, унд хийж, юм оёж шидэж, ногооны газар, цэцэрлэг дотор газар ухаж, тэгшилж, нэгэн нүдэнд үл үзэгдэх ташуураар гуядагдан хөөгдөх том гэгчийн бөв бөөрөнхий юм шиг өдөржингөө л эргэлдэж, хамрын тамхиа татаж талбайгаар нэг найтааж, хөлсөө арчин байж,

	— Ертөнц үеийн үед амгалан байтугай! За даа, Олеша хүү минь бид одоо л нэг сайхан, амар жимэр суух боллоо! Бурхан минь, тэнгэрийн их дагина минь, ийм сайхан болчихно гэж бас байх уу даа! гэж үглэнэ.

	Харин над бол бид тийм ч амар жимэр сууж байгаа биш шиг бодогддог байлаа. Өглөөнөөс үдэш болтол гадаа гудамжнаа, байшинд хаа ч тэр байранд хөлсөөр суугчид үймэлдэж, айл хөршийнхөн орж гарч, хүн бүгд л дандаа ямар нэг юманд яарч аахилж, уухилж, юм хумаа зэхэж, 

	— Акулина Ивановна! Акулина Ивановна! гэцгээдэг байв. Манай нагац ээж Акулина Ивановна, хүн бүгдэд адилхан ялдамхан инээмсэглэж, эрхий хуруугаараа хамрынхаа сартгар нүх рүү тамхи хийж, дөрвөлжин хээтэй улаан алчуураар хамар, хуруугаа хичээнгүйлэн арчиж,

	— Хатагтай минь, бөөстөхгүй байя гэвэл усанд л байн байн орж, батраштай уурт сууж бай! Арьс махны завсрын бөөс бол галууны цэвэрхэн тос хоолны халбагаар нэг сулейм нэг цайны халбага, хүнд мөнгөн ус гурван дусал хольж хийгээд, дийз дээр шаазангийн хэлтэрхийгээр долоон дахин үрж хутгаад, түрхэх хэрэгтэй. Модон халбага юм уу, ясаар үрвэл, мөнгөн ус нь алга болчихно. Мөнгө, зэсийн зүйл хольж болохгүй, хортой. Нагац ээж заримдаа амьтан хүнд,

	— Та нар, Печеры орж, номтой лам Асафад оч, би та нарт хэлж мэдэхгүй байна гэж бодлогошрон өгүүлнэ.

	Нагац ээж хүүхэд боож авдаг байснаас гадна хүүхэд эмчилж, айл хөршийнхөө хэрүүл, маргааны учрыг нь олж, «Эх дагинын зүүдийг» цээжээр хэлж, айлын бүсгүйчүүдийг «аз жаргалтай» байлгах гэж түүнийг цээжлүүлж гэр орны ажилд нь энэхэн тэрхнийг зөвлөнө.

	— Өргөст хэмхийн давслах цаг болоод ирэхлээр түүнээс шороо, бусад элдэв юм үнэртэхээ байчихдаг юм. Тэр үед нь л хураах хэрэгтэй гэнэ. Квас ундааг сайхан сэнгэнэсэн амттай болтол нь эсгэх хэрэгтэй. Квасад чихэр онцгүй, үзмээр амталж, ёотон бага зэрэг савандаа хийчих. Жимсний чанамлыг янз янз хийдэг. Дунайн, гишпаны3, кавказын маягаар г.м. гэж ирээд л ярьж гарна.

	Би өдөржингөө л цэцэрлэгт ч тэр, хашаа дотор ч тэр нагац ээжээ дагаж, айл хөршийн бүсгүйчүүд дээр очиж цай ууж, элдэв түүх хэдэн цагаар ярьж суухад нь би түүнтэй уяатай мэт тэрхэн мөчид тасралтгүй дүнгэнэн ярьж байгаа сайхан сэтгэлт нагац ээжээсээ өөр зүйлийг амьдралдаа ердөө мэдэрдэггүй сэн.

	Заримдаа хаанаас ч юм гэнэт бардам чанга зантай ээж минь бидэн дээр ирэхдээ өвлийн нар шиг зэгзгэр нүдээрээ юм бүхнийг хүйтнээр харж, өөрийнхөө тухай бодох юм үлдээлгүйгээр гэв гэнэт л яваад өгдөг байв.

	Нэг өдөр би нагац ээжээс,

	— Чи увдисч хүн үү? гэж асуусанд,

	— Үгүй, чи юу гэж байгаа юм бэ? гэж инээмсэглээд, тэр даруй бодлогошронгуйгаар,

	— Над ямар илбэ увдис байх вэ дээ! Увдис гэдэг чинь хэцүү ухаан. Би бичиг үсэг мэддэггүй, «А» ч мэдэхгүй, харин өвөө чинь бол бичиг үсэгт гарамгай, над эх дагина номын ухаан заяагаагүй юм гэв.

	Тэгснээ амьдралаасаа нэгэн хэсгийг над ийнхүү өгүүлрүүн:

	— Миний гэж эрэмдэг ганц бие хүн байсан. Тийм болохоор би чинь бас л өнчин өрөөсөн хүн шүү дээ! Хөөрхий ээжийг минь бүр залуухан хүүхэн байхад нь нэг ноён айлгаад, шөнө айсандаа цонхоор гарч унаад хажуу биеэ, мөрөө гэмтээж, бас хамгийн чухаг зөв гар нь хүртэл хатангир болчихсон юм. Гэхдээ ээж минь алдартай сүлжээч хүн байсан. Тэгээд ноёдод хэрэггүй болохоор дураараа амьдар даа гэж чөлөөлж явуулжээ. Гаргүй хүн чинь яаж ч амьдрах вэ?

	Гуйлга гуйж амь зуух болж, тэр үед зан сайтай, элбэг дэлбэг амь зуудаг алдартай балахон нутгийн мужаан, сүлжээчид гээд л нэртэй цуутай улс байсан цаг.

	Би ээжтэйгээ цуг намаржин, өвөлжин хотоор тэнэж явахад Гаврило тэнгэр илдээ далайхад л өвөл өнгөрч хавар болж бид хоёр цаашаа харсан зүг рүүгээ л явж өгдөг сөн. Муромд, Юрьевцад очсон. Ижил мөрөн өгсөж, дөлгөөн урсгалт Окаг дагаж зөндөө явсан. Зун, хаврын улиралд хэсэж явахад газар дэлхий зөөлөн, өвс, ногоо хамба хилэн шиг таатай, ариун эх дагина минь тал хээрийг цэцгээр дүүргэж, сэтгэл тэнийн юутай сайхан байдаг сан. Хөөрхий ээж минь, цэнхэр нүдээ онийлгон байж, нарийхан цангинасан дуугаар дуу дуулахад нь (эжийн минь хоолой хүчтэй биш ч гэсэн цангинасан, чанга байсан) эргэн тойронд бүгд үүрэглэн, анир чимээгүй болж, түүнийг чих тавин сонсох шиг санагддаг сан. Христ бурхныг бодож юм хайрла! гэж явах үед сайхан л байсан. Намайг есөн нас хүрэхэд дагуулж гуйлга гуйхад ичих болж Балахнод гудамж хэсэж, баяр наадмаар бол ээж минь сүм хийдийн үүдээр өглөг цуглуулдаг байв.

	Би гэрээс гарахаа больж, шалавхан ээждээ тус болох юм сан гэж сүлжээ нэхэж сурахаар яарч шамдах боллоо. Заримдаа болж өгөхгүй үед уйлдаг байв. Хоёр жил илүү болоход би ч овоо сүлжиж сурч, хотдоо нэрд гарч, сайхан хийцтэй сүлжмэл, хэрэгтэй л болбол улс манайд ирэх болж,

	— За аль вэ, Акуля минь, сүлжиж үз дээ! гэх болсонд би туйлаас баярлаж суулаа. Энэ бүхэн миний ур хийцийн сайных биш, ээжийн минь л зааж сургасны ач шүү дээ!

	Ээж минь ганц гартай болохоороо өөрөө сүлжиж чадахгүй ч гэсэн зааж, сургадаг байсан. Үнэндээ сайн багш гэдэг арван ажилчнаас илүү шүү! Би тэгэхэд ээждээ гуйлга гуйсны хэрэггүй, одоо гэр орноо тэжээгээд байж чадна гэсэнд ээж над:

	— Охин минь битгий тэгж ярь! Одоо би чамд сүй тавих мөнгө хурааж байна шүү дээ! гэдэг байв.

	Тэгтэл чиг удалгүй нагац аав чинь гараад ирсэн юм. Тэр үед овоо сүрхий залуу байсан юм. Хорин хоёртой мөртөө усан онгоцонд ус шахагчаар ажиллана. Эх нь гэж нэг цагариг боов хийдэг, хорон муу санаат авгай намайг шинжиж үзээд; ажилд сайн, ядуу хүний үр байна. Номхон хань болно гэсэн юм. Хөөрхий, хүний хар хорон санааг бид шүүх биш ямар! Бурхан л өөрөө бүгдийг харж, мэдэж байдаг. Тийм муу сэтгэлт хүнд буг чөтгөрүүд хайртай байдаг гэдэг гээд л эмээ ялдам сайхнаар инээхэд хамар нь хачин инээдтэйгээр мушилзаж, нүд нь бодлогошронгуйгаар гэрэлтэж, чухамдаа хэлэх үгнээсээ илүү ойлгомжтой бүхнийг өгүүлэх шиг болж, намайг зөөлөн харцаараа илбэн таалдаг сан.

	 

	* * *

	 

	Намуухан үдэш болж байлаа. Нагац ээж бид хоёр нагац аавын өрөөнд цай ууж суухад өвчтэй нагац аав маань орондоо цамц ч үгүй хэвтээд мөрөө урт алчуураар бүтээж, хүндээр амьсгаадан, тасралтгүй цутгах хөлсөө арчиж ногоон нүдний нь гал буурч, нүүр ам нь хавагнаж, хүрэнтэж, ялангуяа жижиг шовх чих нь бүр минчийжээ. Аягатай цай авах гэж гараа сунгахад нь өрөвдөлтэйгөөр чичирч харагдлаа. Тэгэхэд өвөө урьдынхтайгаа ер адилгүй номхон болчихсон шиг байв.

	— Над ёотонгоосоо өгөхгүй юм уу? гэж эрх хүүхдийн зөрүүд дуугаар нагац ээжээс асуухад цаадах нь эелдэг боловч товчхоноор:

	— Балтай цай уу? Энэ чамд сайн шүү! гэв. Тэр бээр амьсгаадан, яраглаж, халуун цай түргэн түргэн оочиж,

	— Хүүш хөгшөөн! Яая даа! Үхэхгүй л юм сан! гэхэд нагац ээж,

	— Гайгүй байх аа! Айлтгүй гэнэ.

	— Одоо ингээд үхчихвэл, хамаг амьдрал минь талаар болно гэсэн үг.

	— Битгий юм яриад бай л даа! Дуугүй хэвт дээ!

	Тэр бээр нүдээ аньж, харласан уруулаа тамшаалж, мөчийн төдий дуугүй хэвтэж байснаа гэнэт зүүгээр хатсан мэт овгонож, чангаар ийнхүү өгүүлрүүн:

	— Мишка, Яшка хоёрыг аль болохоор шалавхан гэрлүүлмээр байна. Эхнэр хүүхэдтэй болохоороо жаахан тогтож магадгүй. Тийм үү, аан? гээд хотод хэнийд таарч, тохирмоор охин хүүхэн байгааг тооцож хэвтлээ. Нагац ээж аяга аягаар цай ууж, дуугүй байв. Би оройн нарны туяа хотын дээгүүр гийж, байшингуудын цонх наранд улалзан гялалзахыг харж суулаа. Тэр өдөр гадаа гарч, цэцэрлэгт зугаалж болохгүй гэж нагац аав намайг яалаа гээд ч билээ дээ, хориглочихсон байсан юм. Хус моддын дэргэдүүр цэцэрлэг дотор цох хорхой дүнгэнэлдэн нисэж зэргэлдээх хашаанд торхчин ажил хийж, хаа нэгтээ ойрхон хутга хурцлах чимээ гарч, цэцэрлэгийн тэртээ ганганд өтгөн ургасан бутан дунд хүүхдүүд шуугилдан гүйлдэхэд гарч гүймээр санагдаж гуниглаж суулаа.

	Тэгтэл нагац аав гэнэт шив шинэхэн бяцхан ном гаргаж ирэн, гарынхаа алгаа ороолгон,

	— За аль вэ, дүрсгүй тархи минь нааш ир! Халимаг шанаат минь энд суу! Энэ дүрсийг харж байна уу? Энэ бол ааз гэдэг үсэг, тэгээд ааз гээд хэл! Цааш нь буки, веди гээ! Энэ юу вэ? гэнэ.

	— Буки гэхэд минь,

	— Ээ, хөөрхий дээ! Хонгор минь, энэ үү? гэв.

	— Веди гэсэнд,

	— Худлаа, ааз байна. Энэ бол глаголь, добро, есть... Энэ юу вэ?

	— Добро

	— Хонгор минь өнгөрчээ! Энэ юү вэ?

	— Глаголь

	— Зөв, тэгвэл энэ юү вэ?

	— Ааз...

	Тэгж байтал нагац ээж:

	— Өвгөн чи тайван хэвтмээр юм даа... гэж нагац ээжийн хэлэхэд тэр бээр,

	— Боль, дуугаа аядаж үз! Ингэж байх минь над зүгээр юм. Түүнээс элдэв юм бодогдоод... Лексей минь цааш нь уншаад байж үзээрэй! гээд тэр бээр намайг хөлөрсөн дулаахан гараараа хүзүүгээр минь тэвэрч номоо миний бүр нүүр дээр тулгаж бариад мөрөн дээгүүр минь үсэг рүү хуруугаараа чичилж байв.

	Түүнээс цуу, хөлс, шарсан сонгино хүчтэй ханхлахад би бараг бүтэж үхэх шахаж, тэр бээр ууртай, сөөсөн дуугаар миний чих рүү,

	— Земля (газар)! Люди (хүмүүс)! гэж хашхирав.

	Тийм үгнүүд над танил боловч слав үсгийн тэмдэг нь уг зүйлтэйгээ таарахгүй, жишээ нь «земля» гэхэд л өт хорхой шиг, «глаголь» гэдэг нь бөгтөр Григорий гуай шиг «я» үсэг надтай цуг яваа нагац ээж шиг санагдаж, харин өвөөд маань тэр бүх үсэгт аль алинд нь байх нэгэн түгээмэл шинж шингээтэй байх мэт. Нагац аав тэр өдөр надаас үсгийг ганц ганцаар, үгээр ер нь цагаан толгойн хэдэн үсгийг бүр залхтал минь асууж, уурсан загнахад миний хөлс асгарч, байдаг тэнхээгээрээ сөөтлөө бархирч суутал нагац аавын инээд хүрч тэр бээр цээжээ дарж, ханиалгаж, өнөөх номоо бүр үнгэн,

	— Хөгшөөн, чи үүнийг хараач! Уурлаж байгааг нь... Хүүе ээ, Астраханы муу хумхиа, чи юу гэж бархираад байна? гэхэд,

	— Та л өөрөө хашхичаад... гэж би хэлэв.

	Нагац аав, ээж хоёрыг харахад над зугаатай байлаа. Нагац ээж ширээ тохойлдон шанаагаа тулж суугаад нагац аав бид хоёрыг харж, чимээгүйхэн инээгээд,

	— Та нар чинь юу болчхоод ингэж боож үхчих гээд байгаа юм гэхэд нагац аав над нөхөрсгөөр,

	— Миний бие муу байгаа болохоор хашхирч байна. Харин чи юу болоод бархираад байгаа юм? гэснээ үүнийг ой ухаан муутай гэж талийгаач Наталья эндүүрч байжээ. Санаснаас сүрхий ойтой юм гэж эмээд яриад,

	— Шантгар хамарт минь аль вэ, цааш нь унш! гэв.

	Уншуулж уншуулж байгаад ашгүй нагац аав тохуурхан орноосоо намайг түлхэж буулгаад,

	— За болоо! Наад номоо ав! Маргааш гэхэд бүх үсгээ алдаагүй хэлдэг болно шүү! Тэгвэл шанд нь би чамд таван зоос өгөмз! гэв.

	Ном авахаар гараа сарвайтал нагац аав ахин намайг барьж авч, өөр лүүгээ татаж,

	— Хүү минь, чамайг ээж чинь ингэж гаргуунд нь орхих гэж! хэмээн их л руу царайлан хэлтэл нагац ээж сандарч,

	— Өвгөн чи юу ярьж байна? гэхэд,

	— Хэлэхгүй, ярихгүй байя гэхэд шаналгаатай юм... Хайран хүүхэн ингэж дампуурчих гэж... гэж хэлээд намайг огцом түлхэж,

	— Явж тогло! Хол явж болохгүй, зөвхөн хашаа дотроо, цэцэрлэгтээ л гэв. 

	Над ч хол явах хэрэг байсангүй. Цэцэрлэгт л очвол болох нь тэр. Намайг цэцэрлэгт орж бяцхан довцог дээр гараад ирэхэд гуу дотор тоглож байгаа хүүхдүүд над руу чулуу нүүлгэж, би ч бас тэдэнтэй дуртай нь аргагүй шидэлцэж байв. Тэд намайг харангуутаа л чулуу түүж:

	— Бырь ирлээ, Бырь ирлээ! Аль вэ салам зодоод өгье гэлцдэг сэн. Би «Бырь» гэж юү гэсэн үг болохыг нь мэдэхгүй боловч, ингэж хочлоход гомддоггүй, гагцхүү олны эсрэг ганцаараа тулалдаж, онож, шидсэн чулуунаас дайсан бултан зугтаж, бутанд нуугдахыг нь харахад сэтгэлд аятайхан байдаг сан. Бидний тэр байлдаан гэм хоргүй, бараг зүв зүгээр дуусдаг байлаа. Бичиг үсэг би төвөггүй сурч байсанд өвөө намайг нэлээд анхаарах болов. Би томорч улам шаламгай болж, нагац аавын дэг журмыг гажуудуулах нь улам ихэссэнд уг нь миний бодлоор намайг улам их зодох ёстой байсан атал зодохоо бараг больж зөвхөн харааж загнадаг л болов.

	Урьд нь намайг шал дэмий зодож байсан шиг бодогдох болж, нэг удаа би өвөөдөө энэ тухайгаа хэлсэнд эрүү рүү зөөлхөн түлхэж толгойг минь дээш болгож, нүдээ ирмээд,

	— Юу гэнэ ээ!? гэж үгээ сунжруулан дуудаж асуугаад,

	— Муу буруу номтон! Чамайг хэдэн удаа жанчих ёстойг чи тоолж яаж барах вэ! Би л мэднэ шүү дээ. Тонил цаашаа! гэснээ даруй миний мөрөн дээрээс шүүрэн авч нүд рүү ширтэн,

	— Чи ер нь зальхай юу эсвэл цагаан цайлган хүн үү? гэж асуухад,

	— Мэдэхгүй...

	— Мэдэхгүй гэнэ ээ? Тэгвэл би чамд ингэж сургах байна. Зальхай байсан нь дээр, цагаан цайлган байна гэдэг чинь тэнэг мунхаг зан, мэдэв үү? Жишээ нь, хонь цагаан цайлган амьтан шүү дээ! Үүнийг санаж явах хэрэгтэй. За явж тогло... гэж билээ.

	Удалгүй би псалтирь том үсэглэн унших болж, голдуу оройн цайны дараа,

	— Буки, люди˗аз˗ла˗бла; живе˗те˗иже˗же˗блаже; наш˗ер˗блажен гэж аялгуулан уншиж суухдаа уйдахын эрхэнд

	— Энэ блажен муж (аз жаргалтай эр) гэж Яков ах мөн үү? гэж асуухад,

	— Чамайг би шилэн хүзүү дундуур чинь байлгаад өгье. Тэгэхлээр л чи аз жаргалтай эр хэн болохыг мэдэх болно! гэж унтууцан хэлэх нь үнэн голоосоо биш, сурсан заншлаараа л уурлаж байгаа нь мэдэгдэж байлаа. Тэр нь яг үнэн байв. Мөчийн төдий болоход намайг бүр мартаж орхичхоод,

	— Аз жаргалтай эр бол тоглоом, дуу хуураараа Давид хаан, ажил хэргээрээ бол хорт Авессалам юм. Дуу зохиогч алиа наргианч, яриа улс... Ээ чааваас даа! Та нарыг даа! «Хөгжилтэй наадан давхилдаад хол явна гэж үү?» гэж үглэж суухад нь би номоо уншихаа больчхоод түүний үгийг чагнаж, санаа зовж, хүрлийсэн царайг нь харахад, тэр бээр нүдээ анивчин, над руу, надаас цааш алсад харж, нүдэнд нь гунигт халуун сэтгэл илэрч, нагац аавын ердийн хатуу хахир зан нь зөөлөрч байх шиг санагддаг сан.

	Тэр бээр нарийхан хуруугаараа ширээ зөөлөн тогшиж, будаг болсон хумс нь гялалзаж, алтан шар хөмсгөө хөдөлгөн суулаа.

	— Нагац аав аа?

	— А˗аан!

	— Юм яриач та!

	— Залхуу эр минь өөрөө унш! гэж нойрноос сэрсэн хүн шиг нүдээ гараараа арчин байж цааш нь,

	— Чи хошин ярианд дуртай, псалтирь номд дургүй юм уу? гэж асуувч нагац аав өөрөө хошин ярианд их дуртай гэдгийг нь би тааварлаж мэдсэн билээ. Нагац аав пластирийг бүгдийг цээжээр мэддэг бөгөөд зуршил ёсоороо орой бүр унтахынхаа өмнө сүмийн мөргөлч лам нар шиг чангаар уншдаг сан.

	— Би нагац аавыг юм ярьж өг гэж шалж гарсанд, тэр бээр бага багаар зөөлөрч,

	— За яах вэ! Псалтирь ном чамд бүрмөсөн үлдэж хоцрох юм. Би ч удахгүй эрлэгт очих хүн... гээд хуучны маягийн матмал сандлын ноосоор ширсэн зөөлөвч түшлэгийг налж, толгойгоо гэдийлгэн адар ширтэн сууж, их намуухан дуугаар бодлогошрон, эрт дээр үеийн тухай, эцгийнхээ тухай хуучилж гарав.

	Нэг удаа Блахна руу Зуев худалдаачныг тонохоор хэсэг дээрэмчид ирсэнд нагац аавын маань эцэг харанга хонх дэлдэхээр гүйтэл замд нь тэд түүнийг барьж аваад сэлэмдэж, хонхны байрны дор хаячихжээ.

	Би тэр үед балчир хүүхэд байсан. Эцгийнхээ яаж үхсэнийг үзээгүй. Мэдэх ч үгүй юм. Арван хоёр онд би яг арван хоёр нас өнгөрч байлаа. Тэр үед манай Балахнад гучаад олзны францчуудыг хөөж авчирсан. Тэд их хатангир, хорчгор, гуйлгачнаас ч дор хувцастай, дагжин чичирч, гар хөл нь хөлдсөн нэг нь зогсож ч чадахгүй байлаа.

	Тариачид тэднийг нэвширтэл зодох гэхэд харуулын цэргүүд ойртуулахгүй хөөж тараана.

	Хожим нь дасаад ирэхээр францчууд овжин, ухаалаг, бас дуу хуурт дуртай улс байв. Нижний хотоос ч хүртэл ноёд гуравласан морьдоор олзны улсыг үзэхээр ирээд зарим нь тэднийг харааж зүхэж, нударга зангидан занаж, тэр ч байтугай зодно. Харин зарим нь болохоор тэдний хэлээр сайхан ярьж, тэдэнд мөнгө өгч энэхэн тэрхнийг хуучилна. Нэг өвгөн ноён гараараа нүүрээ дарж ирээд л уйлж, — францчуудыг муу хорт санаат Бонапарт сүйдэлсэн юм.

	Чи ойлгож байна уу? Орос хүн, тэр тутмаа ноён, гэтэл сэтгэл сайхантай, харийн улсыг ч хүртэл өрөвдөж байсан юм... гэж яриад хэсэг зуур нүдээ аньж дуугүй сууснаа, үсээ алгаараа илж, дээр үед болж өнгөрсөн зүйлийг сэтгэлдээ аажмаар ургуулан:

	— Өвөл цаг сан. Гадаа цасан шуурга тавьж, хүйтний эрч чангарахад францчууд ээж дээр ирж (ээж боов хийж зардаг байсан) цонх цохиж, хашхиралдан, дороо цовхчиж, халуун боов гуйдаг сан. Ээж тэднийг гэртээ оруулдаггүй, цонхоор л боов авч өгөхөд цаадуул нь шүүрч аваад л халуунаар нь өвөртөлчихдөг сөн. Яаж тэгж чаддаг байсан юм бүү мэд! Тэднээс олон хүн үхсэн. Тэд дулаан зүгийн улс, хүйтэнд сураагүй. Манай ногооны газрын тэндэх халуун усны байшинд Мирон гэгч үйлчлэгч цэрэгтэй нэг франц дарга суудаг байсан. Яс арьс болсон туранхай өндөр тэр дарга өвдгөөрөө татсан эмэгтэй хүний пальто өмсдөг байв. Тун эелдэг зантай, архи их ууна. Ээж амьтнаас нууж түүнд шар айраг эсгэж худалдана. Тэр түүнийг худалдаж аваад согтчихоод дуу дуулна.

	Бас оросоор: «Танай газар халуун биш, муу ширүүн» гэж хазгай хэлэх нь муухан ухаж ойлгож болохоор, үнэн л юм хэлдэг сэн. Үнэхээр л Ижил мөрний дээд биеэр хахир хатуу, доод бие рүүгээ дулаан, бүр Каспийн далайн цаадах нутагт цас ордоггүй. Ер нь Евангелид ч тэр, псалтирьд ч тэр цас, өвөл гэж гардаггүй нь Христ бурхны эх нутаг нь тэр зүгт байх нь зөв, гээд өвөө,

	— Бид хоёр псалтирь номоо уншиж дуусаад евангели судар үзнэ дээ... гэв. Тэр бээр бодлогошрон, жижиг хурц нүдээ хялайн цонх руу харж зүүрмэглэх мэт чимээгүйхэн суув.

	— Нагац аав аа, цааш нь яриа ч дээ! гэж би нам дуугаар түүнийг гуйхад, тэр цочих мэт болж,

	— За тэгэхлээр, францчууд хилэнцэт биднээс доргүй л улс. Ээжийг мадам, мадам гэж дуудах нь манайхаар бол хатагтай минь, ноёгтой минь! гэсэнэрхүү л үг. Тэр ноёгтой гэгдэх манай ээж гурилын мухлагаас таван пүүгийн шуудайтай гурилыг үүрээд явдаг мундаг бяртай хүн сэн. Намайг хорь хүртэл минь үснээс минь барьж огт тоохгүй өргөдөг сөн. Тэгэхэд би хориод настайдаа бас ч бяр чадлаар муугүй л байсан. Өнөөх франц даргын үйлчлэгч цэрэг Мирон моринд их дуртай, айл айлын хашаагаар орж морийг чинь цэвэрлэж өгье гэж дохиогоор гуйдаг байсан юм.

	Анхандаа түүнээс болгоомжилж, муу дайсан морь хорлочхож магадгүй гэдэг байснаа больж, сүүлдээ тариачид,

	— Мирон оо, нааш ир! гэж өөрсдөө дуудах болсон. Тэгэхэд нь тэр бээр муухан инээмсэглэж, толгойгоо унжуулан бух шиг алхлан хүрч очно. Улаан хонгор үстэй, том хамартай, зузаан уруултай хүн байв. Адуу маллахдаа гарамгай, бас эмчлэхдээ ч хосгүй, хожим нь Нижнийд мал домнодог байснаа ухаан солиорч усан хөөргийнхөнд зодуулж үхсэн. Өнөөх дарга нь тэр хавар ханиалгах болж, хаврын Николын өдөр угаалгын байшингийн цонхон тушаа бодлогошрон сууж байгаад үхсэн байлаа. Би түүнийг их өрөвдөж, сэмхэн уйлсан сан. Хөөрхий их зөөлөн эелдэг зантай сан. Миний чихнээс барь аваад өөрийнхөө хэлээр нэгэн үл ойлгогдох зүйлийг ялдамхан дуугаар өгүүлдэг сэн.

	Хүний хайр энхрийллийг ямар зах дээрээс худалдаж авах юм биш. Над хэлээ зааж өгөх гэтэл ээж мэдэж хориглоод намайг ламд хүргэж өгөхөд лам намайг зод гээд тэр даргын талаар гомдол гаргажээ. Тэр үед, хүү минь юм тун хатуу байсан цаг. Чи тийм юм үзээгүй, чиний төлөөнөөс хүн зовсон гэдгийг чи мэдэж авах хэрэгтэй. Би бол тийм юм бараг л бүхий амьдралдаа туулсан... Харий бүрийн үед нагац аав том биетэй болчихсон юм шиг харагдаж, нүд нь муурын нүд шиг гялалздаг сан.

	Тэр бээр нам дуугаар болгоомжтойхон шиг, бодлогошрон ярих бөгөөд өөрийнхөө тухай болохоор хурднаар, сэтгэлийн хөдөлгөөнтэйгөөр магтах өнгөөр ярина. Над түүний биеэ магтах нь дэмий санагдаж бас, тогтоож ав! Чи үүнийг тогтоож ав! гэж байнга тушаах нь бүр залхаачихна.

	Түүний ярьснаас олон зүйлийг тогтоох гэж бодсонгүй. Гэтэл тэр нь тэртэй тэргүй миний ой тойнд хорт өргөс болон шигдэн оржээ. Нагац аав үлгэр ер ярихгүй, гагцхүү болсон явдлыг өгүүлнэ. Юм асуухад дургүйг нь би мэдээд зориуд түүнээс,

	— Орос, франц хүмүүсийн аль нь дээр вэ? гэж асуухад,

	— Хай бүү мэд! Бид францчууд нутагтаа ямаршуу суудгийг үзсэн биш! гэж тэр бээр ууртай үглээд,

	— Үүрэндээ бол, өмхий хүрэн ч сайхан гэдэг үг бий дээ гэв.

	— Оросууд сайн улс уу?

	— Янз янз, хамжлагын үед дээр цөм дэг журамтай байсан. Тэгвэл одоо хүн бүгд эрх мэдэлтэй, зочломтгой биш болсон. Ноёд мэдээж зан муутай улс. Гэхдээ тэд ухаантай. Бас л янз бүр. Зарим нь хайр булаам сайн хүмүүс, зарим нь мунхаг, юу л хийнэ, цөмийг нь цааш хийдэг шуудай л гэсэн үг. Гадна гяланцаг хальс бидэнд өөр өөр. Харахад яах аргүй хүн, гэтэл таниад үзэхлээр гол байхгүй хоосон хальс байдаг. Биднийг эрдэмд сургаж, ухааныг хурцалмаар байна. Тэгтэл жинхэнэ сайн билүү алга...

	— Оросууд хүчтэй юу?

	— Тэнхээтэй улс бий. Гэхдээ юмны учир хүчиндээ бус, овсгоондоо л байдаг. Хэчнээн чадалтай байсан морь шиг хүчтэй байж чадахгүй шүү дээ.

	— Францчууд Юунд манайх руу дайрсан юм?

	— Дайн бол хаадын хэрэг. Бидний мэддэг зүйл биш! гэв. Гэтэл Бонапарт гэж ямар хүн байсан юм бэ? хэмээн миний асуухад,

	— Ертөнцийг эзлэхийг санаархсан саваагүй хүн байсан юм. Ертөнцийг эзэлсний дараа түүний бодлоор бүх хүн, ноён, түшмэл гэхгүй цөм адил амь зууна. Хүний гагцхүү нэр л өөр өөр, бүх хүн ижил эрхтэй, шүтлэг ч ижил байна гэнэ. Энэ бүхэн мэдээж, шал тэнэг явдал. Хавчийг л дотор нь ялгаж боддоггүй болохоос, хилэм загас гутаарьд нөхөр болохгүй, шүхэрлэг загас май загасны найз биш гэгчээр загас хүртэл янз янз.

	Манайд ч Разин Степан Тимофеев, Пугач Емельян Иванов гээд л Бонапарт шиг улс байсан даг. Би тэдний тухай чамд дараа яримз... гэлээ. Заримдаа тэр намайг анх удаа л үзэж байгаа мэт нүдээ бүлтийлгэн дув дуугүй, чив чимээгүй удаан харахад эвгүй байдаг сан.

	Аав эжийн минь тухай хэзээ ч, юу ч ярьдаггүй сэн.

	 

	* * *

	 

	Бидний энэ ярианы үеэр заримдаа нагац ээж орж ирээд, буланд чимээгүйхэн сууж байснаа гэнэт эелдгээр,

	— Хөгшөөн! Чи бид хоёр бурханд мөргөхөөр Муром руу явж байхад мөн сайхан байсан аа? Тэр чинь хэдүүд сэн билээ? гэж асуув. Нагац аав эргэцүүлэн бодож байснаа

	— Сайн санахгүй байна. Тахал гарахаас л өмнө юм даг. Босуул тариачдыг ой модоор явж барьж байсан жил.

	— Аа нээрээ тийм! Бид тэднээс бас их эмээдэг сэн...

	— Тийм, тийм гэлцэхэд би, босуул тариачид гэж ямар улс байсан, яагаад ой модоор зугтаж явсан юм гэж асуухад өвөө дурамжханаар,

	— Тэд бол зүгээр л тариачид, үйлдвэр заводын ажил хаяж явагсад, хууль цаазаас зугтаасан л улс... гэж тайлбарлав.

	— Тэднийг яаж барьдаг байсан юм?

	— Юу яаж гэж? Яах вэ, хүүхдийн тоглохтой адил, нэг нь зугтаж, нөгөө нь эрж олж, барьж аваад ташуурдаж, хамрын нь нүхийг сэтэлж, духан дээр нь ялтан гэж мэдэгдэхүйц тэмдэг тавина.

	— Яалаа гэж тэр вэ?

	— Тэгэх л хэрэгтэй байсан биз. Энэ бол учир нь сайн мэдэгдэхгүй хэрэг. Оргож зугтааж яваа, хөөж барьж байгаа хүмүүсийн чухам аль нь гэм буруутай болохыг мэдэхгүй...

	— Хөгшөөн! Өнөөх их түймрийн дараа... санаж байна уу? гэж нагац ээж ахин асуухад, аливаад тов тодорхойг эрхэмлэдэг өвөө,

	— Ямар их түймэр билээ? гээд хуучилж гарахдаа намайг анзаарахаа больдог байв. Тэр хоёр нам дуугаар, өвчин зовлон, гал түймрийн тухай, хүн амьтан зодуулсан, үхэж үрэгдсэнийг, овжин овсгоотой луйварчид, Христ бурхны төлөө галзуурч солиорогчдын тухай, уур хилэнт ноёдын тухай ярилцах нь заримдаа гунигт дуу аялах мэт санагддаг сан.

	— Мөн ч их юм үзэж өнгөрөөжээ хэмээн нагац ээжийг бувтнан суухад,

	— Муу амь зууж байсан гэж үү? Варяг гаргасан жилийн хавар мөн ч сайхан байж билээ.

	— Тэр чинь дөчин найман онд, Мажаруудын аяны жил шүү дээ. Варягийн загалмай зүүлгэсэн эцэг Тихоныг загалмайлсны маргааш нь хөөгөөд явуулчихсан...

	— Тэгээд бүр алга болчихсон гэж нагац ээж хэлээд шүүрс алдав.

	— Тийм ээ, хөөрхий алга болчихсон шүү! Тэр цагаас л манай гэр лүү бурхны хайр хишиг салыг бүрхэх ус шиг л урсаж гарсан даа. Ээ дээ! Варя минь дээ!..

	— Хөгшин чи больж үз!

	Нагац аав уурлаж, царай нь барайж,

	— Юу больж үз гэж? Хаанаас нь ч харсан өөдгүй хүүхдүүд. Бидний хамаг хүч чадал, шим шүүсийг бүр сорж гүйцлээ. Би бид хоёр хөрөнгө хураана гэж бодсон чинь, бурхан бидэнд цоорхой шүүр өгчээ... Тэр бээр хашхичин, түлэгдэж байгаа хүн шиг өрөөн дундуураа ийш тийш гүйж, хүүхдээ харааж,

	— Чи муу шулам, хүүхдүүдээрээ хамаг юм үрэн таран хийлгэсэн үрэлгэн амьтан! гэж зандарна.

	Сэтгэл гутран, орь дуу тавин уйлж, бурхны хөрөг бүхий булан руу очиж, хатангир хэнхдэгээ шааж:

	— Бурхан минь! Би бусдаас илүү нүгэлтэй юм уу? Яалаа гэж намайг... гэж үглэж, нулимс цийлгэнэсэн нүдээрээ гомдонгуй, ууртай харж, хамаг бие нь дагжина. Нагац ээж харанхуйд чимээгүйхэн сууж загалмайлан залбираад босож, түүн рүү очиж,

	— Чи юундаа ингэж их гомдоо вэ? Бурхан яахаа мэдэж байгаа. Айлын хүүхдүүд манайхаас дээр гэж үү? Хааяагүй л хэрүүл, маргаан. Эх эцэг болсон улс бүгд л нүглээ нулимсаар угааж байна. Ганц чи биш... гэж ятгана.

	Заримдаа энэ үг түүнийг тайвшруулж, тэр бээр чимээгүйхэн орон дээрээ ойчоод өгөхөд нь нагац ээж бид хоёр сэмхэн дээд давхар дахь өрөө рүүгээ ордог сон. Гэтэл нэг удаа нагац ээж нагац аав руу зөөлөн аргадангуй үг хэлсээр дөхөж очтол цаадах нь гэнэт эргэж нүүр лүү нь хүчтэй алгадаад авсанд нагац ээжийн хөл солбин гуйвж, гараа уруулдаа нааж, түр сэргээд, нам тайвнаар,

	— Ээ муу тэнэг... гэв.

	Ам дахь цусаа хөл рүү нь нулимахад, өвөө хоёр дахин орилж хоёр гараа дээш өргөж,

	— Тонил, ална шүү! гэхэд,

	— Тэнэг амьтан гэж хэлээд нагац ээж үүднээс холдож явахад нагац аав араас нь ухасхийтэл, цаадах нь яаралгүй босго алхаж, хамрын нь үзүүр шүргэм шахуу үүдээ тас хаачхав.

	— Хөгшин өлөгчин! гэсээр нагац аав чавга шиг час улайж, хаалганы хажууг хуруугаараа маажлан зогсоно.

	Үзсэн харсандаа итгэхгүй болсон би үхсэн амьдын хооронд сууж байлаа. Нагац аав анх удаа миний нүүрэн дээр эмээг ийнхүү зодсон нь сэтгэлдээ боловч түүнтэй эвлэрч боломгүй, цаанаа л нэг ой гутам, санаа зовоогоод байв. Нагац аав хаалга, налж зогссон хэвээрээ үнсэнд дарагдчихсан юм шиг царай нь зэвхийрэн биеэ атийжээ. Гэнэт тасалгааны дунд гарч ирээд сөхрөн сууснаа биеэ даалгүй урагш ойчиж, гараараа шал тулж даруй биеэ цэх болгон,

	— Ээ, бурхан минь... гэж хэнхдэгээ нүдэв.

	Би мөсөн дээгүүр гулгах мэт сэмхэн гулссаар дулаахан ханзнаас бууж, гадагш гүйн гараад дээшээ өгсөж нагац ээж дээр ороход тэр бээр өрөөн дундуураа ийш тийш алхан, амаа усаар зайлж байлаа.

	— Өвдөж байна уу? гэхэд тэртээ булан руу очиж, угаадасны сав руу нулимаад тайвнаар,

	— Зүгээр, шүд бүтэн, зөвхөн уруул л язарчээ.

	— Яалаа гэж тэр таныг зодов? гэж миний асуухад нагац ээж цонхоор гудамж руу харснаа

	— Хөгшинд хэцүү л байгаа юм. Юм бүхэн нь бүтэмж муутай. Тэгээд л уурлаад байна. Чи тэрийг бодоод яах вэ, зүгээр л тайван унтаж үз! гэв. Би нагац ээжээс юу гэж ч билээ энэ тэрийг асуусанд ер бусын ширүүнээр,

	— Хэвт! гэж хэлж байна уу, үгүй юу, чамд! Яасан чихгүй толгой вэ? гэж зандрав.

	Тэгээд цонхны хажууд сууж, уруулаа хөхөн, алчуур луугаа байсхийгээд л нулимах аж. Хувцсаа тайлаад нагац ээж рүү харахад харлан харагдах толгойны нь тушаа цонхны дөрвөлжин зайгаар одод гялалзах аж. Гадаа нам гүм, тасалгаанд харанхуй байв. Намайг орондоо орж хэвтэхэд нагац ээж над руу хүрч ирж, толгойг минь зөөлхнөөр илж,

	— Тайван унт, би түүн дээр ороод ирье... хүү минь, чи намайг их битгий өрөвд! Би бас ч өөрөө буруутай юм... Унт даа! гээд үнсээд явахад нь би гүн гунигт автаж, даруй дулаахан, зөөлөн, өргөн орноосоо суга үсрэн босож, цонх руу очиж хөл тасарсан гудамж руу гөлрөн хэмжээлшгүй их уйтгарт автан зогсов.

	 


VI

	 

	Аймаар муухай явдал бас л боллоо. Нэг орой цай ууж дуусаад нагац аав бид хоёр псалтирь номоо үзэж, нагац ээж сав суулга угааж байтал үс нь хуучин шүүрийнх шиг сэгсийчихсэн Яков ах тасалгаанд гүйж орж ирээд, мэнд ус ч үгүй саравчтай малгайгаа булан руу авч чулуудчихаад гараа сарвалзуулан,

	— Мишка ах жигтэйхэн их агсамнаж байна. Манайд хоол идэж архи уугаад согтчихоод сав суулга хага цохиж, захиалгаар хийсэн бэлэн хувцсыг урж хаяад, цонх цөм цохиж, Григорий бид хоёрыг гомдоож, элдвээр аашилж, одоо аавыг зодно, ална гэсээр ирж явна гэж хурдан дуржигнан хэлэв.

	Нагац аав ширээ тулж, алгуур босож, нүүрийнхээ арьсыг хамар дээрээ үрчийлгэн,

	— За ямар байна даа? Төрсөн хүү нь эцгээ алах гэж ирж явна гэнэ дээ! Цаг нь болжээ... гэж хашхичин биеэ цэхлэн тасалгаа дундуур алхлан үүд рүү очиж, том дэгээгээр түгжиж Яковт хандаж,

	— Та нар Варварагийн сүйг авах санаатай юу? Май л даа! гээд хуруугаа салаавчлан нагац ахын нүүрт тулгасанд цаадах нь хойш ухарч гомдонгуй,

	— Аав, би ямар хамаатай юм бэ? гэсэнд

	— Чи юу? Би чамайг мэднэ ээ, гэв. Нагац ээж дуугүйхэн л аягануудаа шүүгээнд шалавхан хийж байлаа.

	— Би та нарыг хамгаалах гэж ирсэн шүү дээ...

	— Мөн дөө! Сайн байна. Хүү минь гялайлаа. Аль вэ, хөгшин чи энэ зальт үнэгэнд шилээвэр ч юм уу, индүү, ямар нэг юм аваад өгчих! Яков, чи тэр ахыгаа хаалгаа эвдээд ороод ирэхлээр түүгээрээ миний толгой дундуур цохиорой! гэж тохуурхан бархирч халаасандаа гараа хийж, өрөөний нөгөө булан руу явав.

	— Та над итгэхгүй байгаа бол...

	— Итгэх ээ? гээд нагац аав шал дэвслэн хашхирч, — Нохой, зараа ер нь ямар ч амьтанд итгэж болно. Харин чамд одоохондоо чадашгүй нь. Чи л түүнийг архидуулж, үг зааж өгсөн. Тэгэхлээр одоо зод л доо! Эсвэл намайг, эсвэл тэр ахыгаа... гэв.

	— Дээшээ гараад цонхоор харж байгаад Михайло ахыгаа гараад ирэхлээр ирж хэл, шалавла.... гэж нагац ээж над шивгэнэв.

	Агсамнахаар айсуй нагац ахаасаа баахан эмээсэн боловч над итгэмжлэн даалгасан тэр ажилд эрдэн бахдаж, цонхоор гадаа гудамжийг ширтэн суулаа. Тоосонд дарагдсан өргөн гудамжны шороон дундаас том бул чулуу ёрдойж, зүүн гар тийшээ гудамж ганга огтлон гарч, шаварлаг шороон хөрсөн дээр дөрвөн буландаа цамхаг бүхий эртний шивээ балгас байгаа Осторожный хэмээх талбай тийш явжээ. Баруун гар тийшээ манайхаас гурван байшин өнгөрөөд, галын манааны хөх саарал өнгийн өндөрлөг, хоригдлуудын сумангийн шар шар байранд хавчигдсан Сеннийн талбай байна. Галын харуул гинжтэй нохой адил манааны өндөрлөгийн жижиг цонх бүхий цамхгаа тойрон эргэлдэх аж. Тэрхүү Сеннийн талбай гуу гангаар хэрчигдэн хуваагдаж, нэг гангын нь ёроолд ногоовтор нялцгар шавар тунаж, яльгүй баруун гар талд Дюкийн өмхий цөөрөм харагдана. Нагац ээжийн ярьснаар нэг өвөл нагац ах нар миний аавыг тэр цөөрөмд цооллого руу түлхжээ.

	Манай цонхны бараг харалдаах жижиг жижиг алаг байшингаар дүүрсэн нарийн гудамж Гурван гэгээнтний навтгар өргөн сүмд тулж зогсоно.

	Цонхоор харахад цэцэрлэгт хүрээлэнгийн нов ногоон долгион дунд хөмөрсөн завинууд шиг олон байшингийн дээвэр ирийнэ. Удаан үргэлжлэх өвөл цагийн цасан шуурганд балбуулж, намрын зүс бороонд угаагдан гандсан манай гудамжны байшингууд өлөн тоосонд загалтаж сүмийн үүднээ овооролдох гуйлгачидтай адил шахцалдан цонхоо сэжигтэйгээр гэрэлтүүлэн миний нэгэн адил хэн нэгэн хүнийг хүлээх мэт. Гадаа гудамжнаа хүн цөөн, пийшингийн аман тушаа яваа жоомнууд адил аажуухан алхана. Амь тэмцэн бүгчим дулаан оргиж ногоон сонгино, шар луувантай, бялууны үнэр ханхална. Тийм үнэр дандаа надад гуниг уйтгар төрүүлдэг байлаа. Тэсэхийн аргагүй шахам гунигт автаж, цээжинд бөөн хар юм зангирч, хэнхдэг цээж, хавирга сүврэггүй тэлж, дэлбэрэх гэж байгаа мэт болж авс шиг хэлбэртэй адартай давчхан өрөөнд би их л бачимдаж суув.

	Тэгтэл Михаил нагац нэгэн саарал байшингийн цаад булангаас нарийн гудамжнаа гараад ирлээ. Тэр бээр саравчтай малгайгаа чих рүүгээ дарж өмссөнөөс, чих нь дэлдийж харагдана. Гандаж шарласан гадуур цамц, өвдгөөрөө татсан түрийтэй гутал өмсөж, дөрвөлжин хээтэй гадуур өмднийхөө халаасанд өрөөсөн гараа хийж, нөгөө гараараа эрүүнийхээ сахлаас барьжээ. Нүүр царай нь сайн үзэгдэхгүй, тэр бээр гудамж хөндлөн харайж, хав хар, үсэрхэг гараараа нагац аавын байшинг барьж авах гэж байгаа юм шиг янзтай зогсож байлаа.

	Доошоо гүйж очоод түүнийг ирлээ гэж хэлэх ёстой авч нагац ах гутлаа шороо болгочихно гэж эмээх мэт гудамж ихэд болгоомжтой хөндлөн гарч, архины гуанзны үүд татан ороход хаалга нь шажигнан шил доргих нь сонсогдтол хүлээж зогсов. Би доошоо бууж, нагац аавын өрөөний үүдийг тогшиход нагац аав хаалга онгойлголгүйгээр ширүүнээр,

	— Хэн бэ? гэснээ,

	— Чи юу? За юу болов? Архины гуанзанд орлоо гэнэ ээ? Тэгвэл дээшээ гараад байж бай! гэв.

	— Би тэнд байхаас айж байна.

	— Давгүй ээ! Айлтгүй.

	Ахиад л цонхон дээрээ эргэлдэн зогслоо. Гадаа харанхуй болж, байшингуудын цонхоор гэрлийн шаргал туяа тусаж, манай харалдаа байшинд хөгжим нэгэн үе гунигтай, нэгэн үе хөгжилтэй цангинах бөлгөө. Архины гуанзанд ч бас улс дуулалдаж үүд нь онгойход цуцаж, туйлдсан дуу гарахад би баруун нүдээ дарж боосон зүүн нүд нь аниастай сахалтай, бөгтөр гуйлгачин өвгөн Никитушкийн дуу болохыг танилаа. Гуанзны үүд хаагдахад түүний дуу нь сүхээр тас цохиулсан мэт тасран алга болно. Нагац ээж түүний дуулахыг сонсож атаархахдаа, шүүрс алдан,

	— Ямар олон шүлэг мэддэг юм. Мөн их аз аа! гэх бөгөөд заримдаа эмээ Никит өвгөнийг дуудахад хүрч ирээд тэр бээр таягаа тулж үүдний довжоон дээр сууж, дуулж, юм ярихад эмээ дэргэд нь сууж, яриаг нь чагнаж,

	— Бурхны эх Рязаньд байсан юм гэж үү? хэмээн асууна.

	— Бурхны эх хааяагүй, бүхий л губернээр явсан юм... гэж өнөөх гуйлгачин итгэлтэйгээр, бүдүүн дуугаар хэллээ.

	Гадаа гудамж нойрмог ядаргаагаар дүүрч, сэтгэл зүрх, харах нүдийг ч хавчин дарах бөлгөө. Нагац ээж нааш хүрээд ирээсэй. Үгүй бол ядахдаа нагац аав ч гэсэн. Миний эцэг ямар хүн байсан юм бол... Нагац аав, нагац ах нар яагаад түүнд дургүй байдаг юм бэ? Харин нагац ээж Григорий, асрагч эх Евгенья нар болохоор яагаад түүнийг сайн хүн гэдэг юм бол? Ээж минь хаана байна? Би нагац ээжийнхээ хэлж өгдөг байсан үлгэр туулийн гол баатар болгон ээжийгээ дандаа бодно. Ээж минь эцэг эхийнхээ гэрт суудаггүй нь миний бодол мөрөөдөлд түүнийг улам бүр хүндтэй болгодог байв.

	Ээжийгээ би их замын дээрэмчидтэй нийлж, замын буудалд сууж, баячуудыг тонож, дээрэмдсэн зүйлээ ядуучуудтай хуваана. Эсвэл тэр бээр ойд агуй дотор сайн санаат дээрэмчидтэй цуг байж, тэдний хоолыг хийж, олзыг нь харж хамгаалдаг ч байж болох юм. Эсвэл ертөнцийг тэр аяараа, эрдэнийн сан гэж бодоод хорвоогоор хэсэж, бурхны эхтэй цуг «Ноён хатагтай» Енгалычев шиг явахад нь эх дагина миний ээжийг «Ноён хатагтайг» гуйж байдаг шиг,

	 

	Хорвоогийн бүх алт мөнгийг

	Ховдог боол минь хурааж яахан чадна.

	Хомхой сэтгэлт чи нүцгэн биеэ

	Хорвоогийн баялгаар хаацайлж яахан чадна...

	 

	гэж дуулахад ээж, дээрэмчин бүсгүй «ноён хатагтайн» үгээр түүнд ийнхүү хариу дуулна:

	 

	Нигүүлсэнгүй эх дагина та намайг өршөө!

	Нүгэлт сэтгэлийг минь бас өршөө!

	Хар амиа хоохойлж орчлонг би тоноогүй шүү

	Хайрт ганц хүүгээ л гэсэн юм шүү.

	 

	Эх дагина миний нагац ээж шиг сайхан сэтгэлээр түүнийг өршөөн

	 

	Христос шашинтанд зовлон болсон хар санаатан

	Татар цустай Марыошка чи!

	Заяа тавилангийн

	Зовлонт замаараа тонил

	Орос ардыг л бүү довтол

	Ой хөвчөөр мордавчуудыг мөрд!!

	Тал хээрээр халимагийг мөшгө! гэнэ.

	 

	Энэ үлгэрүүдийг санахад би өөрөө зүүдлэх шиг болж, доод давхарт пинд, хашаа дотор гарах хөлийн чимээ, орь дуулиан намайг сэрээж, би цонхоор өнгийн харахад Яков ах, архины гуанзны ажилчин, хачин инээдтэй мари угсааны хүн Мельян хоёр Михайл нагацыг явган хаалгаар гудамж руу түлхэж гаргахад тэр бээр чарж зогсоход түүнийг гар луу нь, нуруу, хүзүү рүү нь цохиж, өшиглөнө. Тэгж байтал гэтэл тэр гэнэт гудамжны шороо руу савж унахад, явган хаалга хаагдан түгжээ, тээгийн чимээ гарч, хашааны хаалга дээгүүр үнгэгдсэн муу малгайг нь шидээд анир чимээгүй болов.

	Михаил ах хэсэг зуур хэвтэж байгаад босож ирэхэд хамаг хувцас хунар нь урагдаж, навсайжээ. Тэр бээр мөлгөр чулуу авч хаалга руу шидсэнд торхны ёроол руу хаях адил нижигнэх чимээ гарч архины гуанзнаас хар бараан улс цувралдан гарч, хашхиралдан, орилолдож гараараа даллалцан, байруудын цонхоор хүний толгой харлан цухалзаж гадаа гудамж бүх юм амилан, инээж, хашхиралдах аж. Тэр бүхэн нь дур татам сонин боловч айдас хүрэм эвгүй үлгэр шиг санагдана. Тэгж байснаа гэнэт дуу чимээ намдаж бүгд тарж алга болчхов.

	...Босгоны дэргэдэх авдар дээр нагац ээж тонгойн амьсгалаа дотроо хураан хөдөлгөөнгүй суухад өмнө нь би зогсож, бүлээн, зөөлөн, бас нойтон хацрыг нь илэхэд эмээ түүнийг үл мэдрэн:

	— Тэнгэр бурхан минь ээ! Та над болон хүүхдүүдэд минь саруул ухаан заяаж болсонгүй гэж үү? Ээ, бурхан минь, хайрлаж соёрх... гэж руу царайлан бувтнах аж.

	 

	* * *

	 

	Полевойн гудамж дахь байшиндаа нагац аав суугаад жил хүрээгүй байтлаа ойр тойрондоо ихэд нэрд гарч, ням гараг болгонд шахам хүүхдүүд манай хаалга руу гүйж ирэн:

	— Кашириных дахиад зодолдож байна! гэж гудамжаар нэг баяр хөөр болж хашхиралдана. Михайло ах голдуу орой ирж шөнөжин байшингийн гадна агсамнаж улс амьтныг айлгана. Заримдаа тэр хоёр гурван туслахтай ирж ганганы зүгээс цэцэрлэг рүү хашаа давж ороод архиныхаа халуунд үхрийн нүд, бөөрөлзгөнийн бутнуудыг зулгааж, хаяж, нэг удаа халуун усны газрыг нурааж, тавиур сандал, усны тогоо юу ч үгүй эвдэж, пийшин нурааж, шалны банзнаас хэд хэдийг хугалж, хаалга, хөвөөг салгаж хаяад, ер нь эвдэж болох бүхнийг л эвдэлж сүйтгэсэн байв.

	Нагац аав дув дуугүй, царай барайлган хөрөнгө буяныг нь бүрэлгэн байгаа улсын ийнхүү сүйдлэх чимээг чагнан цонхны дэргэд зогсож байхад нагац ээж харанхуйд харагдахгүй, хашаа дотроос,

	— Миша! яаж байгаа чинь энэ вэ? гэж аргадах нь сонсогдоно.

	Хариуд нь цэцэрлэг дотроос ухаан санаандаа утга учрыг нь тэр малууд өөрсдөө ухаж мэдэмгүй тийм оросын тэнэг бүдүүлэг хараал сонстоно. Тийм үед нагац ээжийг олохын аргагүй. Гэвч ганцаараа байхаасаа айж нагац аавын өрөөнд ороход тэр бээр урдаас,

	— Үл бүтэх амьтан! Гар! гэж муухай сөөнгө дуугаар зандарна.

	Би дээшээ гүйж гараад, дээврийн цонхоор цэцэрлэг, хашаа руу дэмий л харж нагац ээжийг алдчихгүйг бодож, алчих вий гэж айхдаа дуудаж зогсоно. Нагац ээж ирэхгүй, харин согтуу нагац ах миний дууг дуулчхаад ээжийг минь зэрлэг бүдүүлгээр харааж гардаг сан. Иймэрхүү хэрүүлтэй нэг орой нагац аав бие муу, толгойгоо алчуураар боож ор дэрэн дээрээ хөрвөн;

	— Юуны төлөө амьдарлаа, нүгэл хилэнц хийж, хөрөнгөтэй боллоо! Ичиж, зовохгүй сэн бол цагдаа дуудаж, маргааш нь губерн захирагч дээр дуудуулах сан... Жигшмээр юм! Ямар эцэг эх хүүхдээ цагдаа нарын гарт барьж өгөх вэ? Тэгэхлээр хэвтэж л байхаас даа гэж гомдолтой үглэнэ.

	Тэгж байснаа гэнэт орноосоо бууж, гуйвсаар цонх руу очиход нь нагац ээж түүнийг сугадаж,

	— Гэрэл гарга! гээд хүчтэй амьсгаадан чангаар тушаав. Нагац ээжийг лаа асаан цэрэг хүн буугаа барих адил лааны тосгуур яг урдаа бариад цонхоор, чанга дуугаар тохуурхан:

	— Мишка, шөнийн хулгайч, хамуутай муу галзуу нохой оо! гэж хашхирсан тэр даруйд цонхны дээд талын шил бутран нагац ээжийн дэргэд ширээн дээр тал туйпуу унахад,

	— Оносонгүй! гэж нагац аав муухай хашхиран уйлах инээх хослов. Нагац ээж түүнийг намайг өргөдөг шигээ гар дээрээ өргөн орон дээр нь аваачиж,

	— Чи яаж байна аа! Христосоо бодооч дээ! Цаадах чинь ингээд Сибирьд явна гэсэн үг. Ууртаа тэр ямар Сибирьд явахаа мэднэ гэж үү? гэж айж сандран үглэнэ.

	— Албал алаг! гэж нагац аав сөөнгөтөн хуурай бархирч, хөлөөрөө хий өшигчинө.

	Цонхны цаана хана маажлан газар дэвсэлж, бархирах дуу гарахад би ширээ дээрээс туйпуу авч, цонх руу гүйтэл, нагац ээж амжин шүүрч аван, өрөөний булан руу түлхэж,

	— Ээ, гайтай амьтан! гэж шогшров.

	Хожим нь нэг удаа нагац ах бүдүүн царил барин хашааны гаднаас хав хар довжооны гишгүүр дээр зогсож байшингийн пинг дотроос эвдэлж гарахад, хаалганыхаа ар талд нагац аав гартаа мод барьж, манай байшинд суудаг хоёр хүн муна барин архины гуанзны эзний эхнэр болох өндөр авгай гулууз атган зогсож, тэдний ар талаас эмэг эх,

	— Намайг түүн рүү гаргачхаач дээ? Үг хэлээдэхье... гэж гуйж зүтгэнэ. Нагац аав «Баавгайн авд» гэдэг зургийн жадтай тариачин эр адил нэг хөлөө урагш нь тавин зогсоод, эмээ гүйж очиход чимээгүй л түүнийг хөл, тохойгоороо түлхэнэ. Тэр дөрөв нагац ахыг хаалга эвдлээд ороод ирэнгүүт цохиход бэлхнээр зогсох бөгөөд тэдний дээрээс бүдэг дэн гэрэлтэж байхыг би дээврийн шат дээрээс хараад нагац ээжээ дээш нь аваад ирмээр санагдлаа. Михаил ах үүд их л чармайн эвдлэхэд, хаалга ганхаж, дээд тал нь ойчиход бэлэн болж, доод тал нь мулт цохигдон хяхтнана дуугарч байв. Нагац аав хажуу дахь улсдаа хачин жингэнэсэн дуугаар,

	— Гар, хөл рүү нь цохиорой, толгой тархи руу нь хэрэггүй гэж хэлэх нь дуулдлаа.

	Хананд хаалганы зэргэлдээ зөвхөн толгой л шургуулж багтам жижиг цонх байх бөгөөд Михаил ах түүний шилийг нь унгачихсанд сох цохиулсан нүд шиг харлан харагдах аж. Нагац ээж түүн рүү гүйж очин, гадагш гараа ил гарган даллаж,

	— Миша хүү минь Христийг бодож эндээс явж үз! Эс тэгвээс чамайг бүр зэрэмдэглэчихнэ шүү! гэж хашхирав.

	Тэгтэл Миша түүний гар дундуур царилаар цохиод авав. Дээрээс нь харж байхад цонхны дэргэдүүр нэг зүйлийн хавтгар юм гарч нагац ээжийн гар дээр ойчиж, нагац ээж доош суун тусаж, ар нуруугаараа савж унахдаа,

	— Ми˗и˗ша зугтаарай!.. гэж хашхирч амжив.

	— Эхийгээ зодно гэнэ ээ! гэж нагац аав аймшигтайгаар орь дуу тавив. Үүд онгойж Михаил нагац харайн орж ирэхэд нь даруй хүрзээр шавар шавхай арилгах мэт түүнийг довжооноос авч хаяв. Архины гуанзны эзэгтэй авгай нагац ээжийг нагац аавын өрөөнд аваачсан даруйд нагац аав ойртон очиж, уруу царайлан,

	— Яс хугараагүй биз? гэж асуув.

	— Ёо, ёо, яс үс үйрчихсэн шиг боллоо гэж нагац ээж нүдээ тас аниастай чигээрээ хэлээд,

	— Үгүй та нар цаадхыгаа яачхав? гэж асуув.

	— Би ямар зэрлэг араатан юм уу? Хүлээд л усаар шүршиж саравчинд хийчихлээ. Их л ууртай байна. Хэнд уурлаад байгаа юм? 

	Нагац ээж хүчтэй ёолоход нагац аав нагац ээжийн орон дээр сандайлж суугаад,

	— Тэсэж үз! Би бариачид хүн явуулчихсан. Чи бид хоёрын учрыг ч энэ хүүхдүүд олох нь ээ! гэв.

	— Энэ хүүхдүүддээ хөрөнгө хогшлоо цөмийг нь хуваагаад өгчих!

	— Варвараг яах вэ? Юу ч үгүй хоцроох уу?

	Нагац ээж гунигтай намуун дуугаар, нагац аав ууртайгаар хашхичин тэр хоёр удаан ярилцав. Тэгж байтал нэгэн бөгтөр, чихээ хүрсэн дарвагар амтай жижигхэн чавганц хүрч ирэв. Түүний ам нь загасных шиг онгойж, доод эрүү нь чичгэнэн, дээд уруул дундуур нь шовх хамар нь унжих аж. Нүд нь үл харагдах бөгөөд махир бариултай таягаа шал дээгүүр чирэн гартаа нэгэн боодолтой жингэнэсэн зүйл барьж, арай чүү явна.

	Нагац ээжийн үхэл л хүрээд ирэх шиг санагдсанд би тэр эмгэн рүү гүйж очоод, байдаг хүчээрээ Зайл! гэж хашхирав.

	Нагац аав намайг шуудхан барьж аваад тун ч тааламж муутайхан дээвэр өөд аваачсан...

	 


VII

	 

	Нагац аав, ээж хоёр тус тусдаа өөрийн бурхан шүтдэгийг би аль хэдийн мэдсэн юм. Өглөө дөнгөж сэрэнгүүтээ л орон дээрээ суучхаад, толгойгоо ийш тийш савлан сайхан урт үсээ самнахдаа шүдээ зуун байж, бөөн бөөн хар сэв зулгаан, намайг сэрээхгүй гэхдээ амандаа,

	— Ээ муу гайтай хялгас! гэж шивнэн хараал тавина. Үсний ширэлдээг арай чүү гаргаж бүдүүн гэзгээ шалмаг гөрж, уцаартайгаар тургилан нүүр гараа угаан, нойрмогдуухан, ууртайдуухан чигээрээ бурхны хөргийн өмнө зогсоход хамаг биеийг сэргээсэн өглөөний ёстой ариутгал эхлэх нь тэр ээ.

	Бөгтөр нуруугаа цэхлэн, толгойгоо гудайлгаж Казаны их дагинын өмнө очиж эелдгээр харж,

	— Ариун буянт, суу гайхамшигт эх дагина минь ирэх өдрийн хайр хишиг хайрлаж соёрхоно уу? гэж загалмайчлан үнэн сэтгэлээсээ шивнэн, газар хүрэн тонгойн залбирч байгаад нуруугаа аажмаар тэнийлгэн босож ирэхдээ улам дотночлон,

	— Баяр баясгалангийн эх булаг, алиман өнгөт, дээд ариун гоо хатагтай минь ээ!.. гэж шивгэнэнэ.

	Бараг л өглөө болгон тэр бээр магтаалын шинэ шинэ үг хэлэхийг би үргэлж л чих тавин чагнадаг байв.

	— Тэнгэрлэг, ариун сэтгэлт, алтан нар минь! Бурхны эх, миний өмөг түшиг, чөтгөр шулам шүглэхээс хамгаалж, намайг ч, ер нь хэнийг ч гомдоохгүй байлгаач! гэж үглэн хар нүдэндээ инээмсэглэл тодруулж, залуужчихсан ч юм шиг, том гараа аажим хөдөлгөн,

	— Исусе Христе, бурхны хөвүүд минь ээ! Эхээ бодож хилэнцэт намайг нигүүлсэнгүй сэтгэлээрээ өрөвдөж соёрх... гэнэ.

	Түүний залбирах үг нь ямагт чин үнэн, цагаан санааны магтаал дуулал байсан юм.

	Өглөөгүүр халуун тогоо тавьж цай чанах гээд эмээ удаан залбирч чадахгүй. Нагац аав шивэгчин хөлсөлдөггүй болохоороо, эмээ тогтсон цагтаа цай эс чанаваас их уурлаж, хараал тавина. Заримдаа тэр эмээгээс эртлэн босохлоороо дээш гарч ирээд эмээг залбирч, элдвийн юм шивгэнэн үглэж байхыг нь чагнаж хэсэг зогссоноо, нимгэн хар урлуулаа тохуурхсан янзтай ярвайлгаад гараад явчихна.

	Дараа нь цай ууж суухдаа,

	— Мунхаг амьтан, яаж залбирдгийг хэчнээн зааж өгөх вэ? Буруу номтон, дандаа өөрөө санаанаасаа бурж байх юм. Бурхан тэнгэр яаж тэсвэрлэж байдаг юм бол? гэнэ.

	— Бурхан ойлгоно оо. Юу гэж ч хэлсэн ойлгоно гэж эмээ их л итгэлтэйгээр хариулна.

	— Өөдгүй муу чувааш эм! Иш чааваас, та нарыг даа... гэж хараал тавина. Нагац ээжийн бурхан өдөржингөө л бидэнтэй цуг байх бөгөөд адгуус амьтанд ч хүртэл түүний тухай ярина. Нагац ээжийн бурханд нохой, хүн, шувуу, зөгий, өвс ногоо юм бүхэн номхон хүлцэнгүй захирагдаж, бурхан хорвоогийн хамаг амьтан, юманд нэгэн адил цайлган сэтгэлээр дотночлон ханддаг гэж би боддог байлаа.

	Нэг өдөр архины гуанзны эзний авгайн амттанд дуртай, эрх, зальт, бялдууч, бор шаргал нүдэт муур цэцэрлэгээс нэг хар тодол чирч авчрахыг хараад нагац ээж тарчилж зовсон хөөрхий шувууг булааж авч муурыг,

	— Өөдгүй шаар минь, чи бурхнаас айхгүй юу? гэж зэмлэхийг хараад гуанзны эзний авгай хашаа цэвэрлэгч хоёр шоолж инээлдсэнд эмэг эх тэдэнд хандаж,

	— Адгуус мал, бурхан тэнгэрийг мэддэггүй гэж бодно уу? Ямар ч амьтан та нараас илүү мэддэг юм. Ямар өрөвч сэтгэлгүй улс вэ?... гэж нагац ээж тэдэнд хэлэв.

	Нагац ээж тарга тэвээрэг сайн авсан авч, өнгө зүс алдсан морио тэргэнд хөллөж байх зуураа,

	— Бурхны ажилчин чи, юундаа гуниглаа вэ? Хөгширчээ, чи минь гэж түүнд ярина.

	Цаад морь нь толгой хаялж санаа алдан зогсох аж. Нагац ээж бурхан тэнгэрийн нэр усыг нагац аав шиг олон хэлдэггүй. Нагац ээжийн бурхан над танил бөгөөд амарлингуй биш санагдавч, түүний өмнө худал хэлж л болохгүй, ичгэвтэр байдаг болохоор би нагац ээжид ер худлаа хэлдэггүй байв. Сайн санаат бурхнаас юм нууж хаахын аргагүй, нууя ч гэж санадаггүй байсан сан.

	Нэг өдөр архины гуанзны эзний авгай нагац аавтай хэрэлдэхдээ зүв зүгээр байсан нагац ээжийг хамруулан хорон үгээр харааж, луувангаар шидэхэд,

	— Хатагтай минь, та ч тэнэг амьтан юм аа! гэж нагац ээж тайвнаар урдаас нь хариулав. 

	Харин би маш их гомдож, муу санаат авгайгаас нагац ээжийнхээ өшөөг авахаар шийдэв. Тэгээд тэр давхар эрүүтэй онийсон нүдтэй, улаан шаргал үстэй тарган авгайг яаж нэг сайн чадъя гэж бодож явах боллоо.

	Манай байрны оршин суугчид хоорондоо хонзогнохдоо муурын нь сүүлийг тас цавчих, нохойд нь хор өгөх, тахиаг нь алж идэх, эсвэл өшөөтнийхөө зооринд шөнө орж байцаа, өргөст хэмх бүхий торхонд керосин хийж шатаах буюу торхтой квасыг асгах зэргээр хорлодог. Гэвч энэ бүхэн нь миний санаанд тохирсонгүй, нэг л аймшигтай сүрхий арга олох сон гэж бодол болж явлаа. Тэгж тэгж арга бодож олсон. Нэг өдөр гуанзны эзний авгайг зооринд ороход үүдийг нь хааж түгжээд дээр нь өшөө авсныхаа бүжиг хийж, түлхүүрийг дээвэр дээр хаячхаад, гал зуухны өрөөнд хоол хийж байсан эмээ дээрээ хар хурдаараа гүйж оров. Миний юунд баярласныг нагац ээж орсон даруйд мэдсэнгүй. Гэвч мэдээд намайг зодож, хашаа руу чирч гарган дээвэр өөд түлхүүрт явуулав. Нагац ээжийн ингэж байгаад ихэд гайхан би дуугүйхэн түлхүүр авч өгөөд хашааны буланд очиж, гуанзны эзний авгайг эмээ суллаж гаргаад, тэр хоёул найрсгаар инээлдэн хашаа дундуур ирж явахыг харж байсанд,

	— Чамайг даа! гэж тэр авгай булцгар гараараа намайг занавч, нүд нь мэдэгдэхгүй шахам онигор нүүрт нь цайлган сэтгэлийн инээмсэглэл тодорч харагдлаа. Харин нагац ээж миний шилэн хүзүү тушаанаас захдаж бариад гал зуухны өрөөнд оруулж,

	— Чи яах гэж ингэж дүрсгүйтэв? гэв.

	— Тэр чинь таныг луувангаар шидсэн шүү дээ!

	— Аа, тэгэхлээр чи минь миний төлөөнөөс тэр үү? Мулгуу амьтан чамайг би пийшингийн доод ам руу оготнууд руу толгойгоор чинь шургууламз! Тэгвэл л чи ухаарах байх! Мундаг чиг өмгөөлөгч бол доо! Наад гэдэс гүзээгээ хар, хагарлаа! Нагац аавд чинь хэлбэл чиг хүү минь арьсыг чинь өвчөөд өгнө дөө! Дээврийн хонгилд гарч, номоо үз!.. гэв.

	Өдөржин тэр надтай дуугарсангүй оройн мөргөлийнхөө өмнө орон дээр минь ирж суугаад,

	— За Ленька хүү минь, томчуулын хэрэгт бүү хутгалдаж бай! Томчуул гэдэг чинь бурхнаар шалгагдчихсан, ааш араншин нь эвдэрсэн улс. Харин чи бол эвдрээгүй, ариун. Хүүхдийнхээ ухаан бодлоор байсан нь дээр. Бурхан чиний зүрх сэтгэлийг таалахыг хүлээ. Тэр цагт чиний ажил үйлийг зааж, амьдралын зам зөрөг дээр гаргана. Мэдэв үү? Хэн ямар буруутай болох нь чамд хамаагүй. Бурхан л шүүж, шийтгэдэг. Бидэнд ер хамаагүй! гэж их л сүртэй сургамжлаад хэсэг зуур дуугүйхэн тамхиа татаж, баруун нүдээ анивчин сууж байснаа,

	— Хэний буруу болохыг заримдаа бурхан өөрөө ч мэддэггүй хэмээн нэмж өгүүлэв.

	— Бурхан юм бүгдийг мэддэггүй юм гэж үү? гэж миний гайхан нам дуугаар гунигтай асуухад,

	— Хэрэв бүгдийг бурхан мэддэг сэн бол ийм олон хүнээр яах гэсэн юм? Хөөрхий бурхан тэнгэр дээрээс биднийг харж, заримдаа эхэр татан уйлж, «Хүн минь ээ, эвий хөөрхий та нарыгаа би өрөвдөж байна» гэдэг гээд нагац ээж өөрөө ч бас уйлж, нулимсаа арчилгүй өрөөний булан руу очиж мөргөхөөр цааш эргэв. Тэр цагаас хойш нагац ээжийн бурхан над бүр ойр дотно болсон билээ. Нагац аав намайг сургамжлахдаа бурхан бол хаа хаагүй байдаг, бүхнийг мэддэг, хардаг бөгөөд хүнд их тусалдаг гэх боловч залбирах нь нагац ээжтэй адилгүй. Өглөө бүр өрөөний буланд байж бурхандаа залбирахынхаа өмнөхөн, тэр бээр нүүр гараа тухлан угааж, цэвэрхэн хувцаслаад, улаан шаргал үсээ самнаж, сахлаа илэн янзалж, биеэ толинд харж цамцаа өмсөж, хантаазны дотроо гурвалжин хар алчуур бүсэлж, бурхны хөрөг рүү гэтэх мэт сэмхнээр дөхөж очно. Тэр бээр дандаа шалны банзны морины нүд шиг хэлбэртэй нэгэн яран дээр очиж мөчийн хэр толгойгоо гудайлган, цэрэг адил гараа доош унжуулан дув дуугүй зогсож байснаа,

	— Бурхны болон, эцэг үрийн тусын тулд! гэж уншиж гарна.

	Ингэж хэлснээс хойш тасалгаанд онцгой нам гүм болж, ялаа ч хамаагүй дүнгэнэхгүй болох шиг санагддаг сан. Тэр бээр толгойгоо гэдийлгэн, нүдээ том болгон, үс нь өрвийн босож, алтлаг шаргал сахлаа унжуулан зогсож амандаа ийнхүү бувтнана,

	— «Бурхны шүүлт болоход хэний ч гэсэн хилэнц илчлэгдэн гарна» гээд цээжээ нударгаараа зөөлөн цохиж,

	— Зөвхөн чиний өмнө л би нүгэл хийсэн. Нүгэл хилэнц рүү минь бүү харагтун! хэмээн тун шуурхай шаардан гуйна.

	«Би сүсэглэдэг» (верую) гэдэг номоос үг бүрийг нь тунгаан уншиж, баруун хөл нь залбирлынхаа аяар хөдөлж, бурхны хөрөг рүү улам сунан зүтгэхэд, тэр бээр бүр ч нарийхан, хатангир цэвэр цэмцгэр болчих шиг харагдах аж.

	— «Асралт эмч, ариун эх дагина та олон жилийн шуналт сэтгэлийг минь засаж хайрла! Сэтгэлийнхээ зовлонг чамд илчилнэм, хичээж соёрх!» гээд ногоон нүдэнд нь нулимс гүйлгэнэж,

	— «Намайг огтхон зөвтгөхгүй үйлийг над бүү тохоо! Нүгэлт ажил, үйлийн оронд би одоо сүсэглэж байна...» гэж чангаар уншина.

	Нагац аав татганан, байсхийгээд загалмайлан залбирч, мөргөлдөх мэт толгойгоо хаялан үглэхэд нь хоолой нь гонгинон, уйлагнаж сонстох аж. Хожим нь би еврейн сүмд орж үзээд, нагац аав еврей маягаар залбирч байсныг мэдсэн юм.

	Ширээн дээрх халуун тогоо аль хэдийн шуухитнан дуугарч, өрөөгөөр хөх гурилын боовны халуун үнэр хамар цоргиж юм идмээр санагдуулна. Нагац ээж үүдний тотгоноос барьж шал руу харан шүүрс алдан зогсож, цонхоор баярт наран тусаж, цэцэрлэг доторх модод мөнгөлөг шүүдрээр гялалзан, өглөөний цэнгэг агаарт ногоон гоньд, үхэр нүд, алимын үнэр ханхлан байх тэр мөчид нагац аав хоёр тийшээ найган татганаж,

	— «Үгээгүй ядуу шиг нүгэлт миний шуналын галыг дарж соёрх!» гэж залбирна. Би сүүлдээ өглөө, оройн мөргөлийн үгийг цөмийг цээжилчхээд нагац аав үг гээх нь үү? Буруу унших нь уу? гэж чих тавин чагнадаг болов. Буруу унших нь тун ховор, хааяа нэг алдахад нь над тавлах сэтгэл төрнө. Мөргөлөө дуусгаад тэр бээр нагац ээж бид хоёртой,

	— Сайн байна уу? гэж мэндэлнэ. Бид тонгойн хариу мэндэлж, ширээнээ суухад би нагац аавд

	— Та өнөөдөр «давамгайлна» гэхийг хэлээгүй гэхэд,

	— Худлаа биз? гэж итгэхгүй, эргэлзсэн янзтай сууна... Гэвч миний сүсэг бүгдийг давамгайлна» гэдгийг хэлээгүй шүү дээ!

	— Аа тийм бий! гэж дуу алдан хэрэг хийсэн хүн шиг нүдээ ирмэв. Дараа нь тэр миний ийнхүү алдаа зассанд хариу нэг л сайн авна гэдгийг би мэдэвч түүний ичиж зовж буйг хараад ганц боллоо доо гэж бодлоо.

	Нэг өдөр нагац ээж түүнд,

	— Чи дандаа л нэг янзын юм хэлж залбирч байх юм. Бурханд залхуутай байдаг байгаа даа! гэж тоглож хэлсэнд,

	— Юу гэнэ ээ? Юу гэж мөөрөөд байгаа юм? гэж нагац аав уурласанд,

	— Миний л сонсоход бурхандаа ганц аятайхан үг хувиасаа нэмэн хэлэхгүй юм гэж байна хэмээсэнд, тэр бээр тэсэж ядан уурлаж, царай нь хувьсхийн сандал дээрээ үсчин, дийз шүүрч аван толгой руу нь чулуудаж, хөрөө шиг хяхтнан,

	— Хөгшин шулам чи тонил! гэж хашхирав.

	Нагац аав бурхны сүр хүчний тухай ярихдаа харгис авирыг нь давын өмнө тодруулж, хүн нэг удаа нүгэл хийвэл усанд живүүлэх, дахин нүгэл хийвээс шатаагдаж, хот сууриныг нь үнсэн товрог болгоно. Тэгж л бурхан хүмүүсийг өлсгөлөн гуйланчийн зовлонд унагана. Бурхан бол нүгэлтний ташуур, ертөнц дээрх илд юм.

	— Тэнгэр бурхны зарлигийг эс дагаваас үхэл зовлонгийн тамд унана гэж тэр бээр ясархаг нарийхан хуруугаараа ширээ тогшиж байж номлож гарна. Бурхны тийнхүү догшин ширүүн гэдэгт итгэхэд бэрхтэй санагдаж, нагац аав зориуд л намайг бурхнаас биш, өөрөөсөө айдаг болгох гэж санаанаасаа зохиож ярьж байгаа болов уу? хэмээн хар бууна.

	— Намайг та үгэндээ орж байг л гэж үүнийг ярьж байгаа юм уу? гэж миний ний нуугүй асуухад тэр бээр илэн далангүй,

	— Тэгэлгүй яах вэ! Миний үгэнд орохгүй байгаад үзээрэй л дээ! гэхэд нь би,

	— Нагац ээжийн үгэнд яах вэ?

	— Чи тэр мунхаг хөгшиндөө бүү итгэ! Цаадах чинь залуугийнхаа мунхаг, мулгуу, бичиг ч мэддэггүй юм. Чамтай энэ тэр чухал ажлын талаар ярих гэхгүй байхыг би түүнд сануулчихна. Чи тэгэхэд сахиулсан тэнгэр хэдэн хэргэм зэрэгтэй байдгийг хэл дээ гэхэд нь би асуултад хариулангаа ийнхүү асуулт тавина.

	— Хэргэмтэн түшмэл гэдэг чинь ямар улс вэ?

	— Ээ монди гэж! гэж инээмсэглэн уруулаа хазлан, гөлөлзөн дурамжханаар,

	— Түшмэд гэдэг бол бурханд ер хамаагүй хүмүүс л гэсэн үг. Тэд хуулийг идэж, хууль дүрмийг дураараа гуйвуулна.

	— Ямар хуулиуд?

	— Хууль уу? Энэ бол ёс гээд ухаалаг хурц нүдээ гялалзуулан цааш нь ийнхүү яриагаа үргэлжлүүлэв:

	— Хүмүүс аж төрж, хэл амаа олж байх нь л юу юунаас чухаг. Жишээ нь: хүүхдүүд тоглох гэхдээ бие биеэ ятган, ямаршуу журмаар тоглохыг тохиролцдог. За тэгэхлээр тэр чинь бас л хууль юм.

	— Тэр түшмэд ямар шуу улс байна?

	— Түшмэд бол дүрсгүй амьтад л гэсэн үг. Хүрч ирээд л хууль дүрэм гажуудуулна.

	— За үүнийг ойлгохгүй шүү дээ! гэж тэр хөмсгөө сүртэй зангидан,

	— Хүний аливаа үйлс бурхны мэдэлд! Хүмүүс нэгийг хүсэж байхад нөгөөдөх нь өөр юм гэх жишээтэй. Хүн төрөлхтөн хэврэгхэн. Бурхны зөвхөн үлээх төдийхөнд л бүгд үнсэн товрог болчихно гэнэ. Түшмэдийг сонирхох шалтгаан олон байсан болохоор би учрыг нь лавлан олох гэж,

	— Ариун сахиулсан тэнгэр бол бурхны мяндагтан. Албаны түшмэл бол шуламсын зарц! гэж Яков ах дуулдаг шүү дээ гэхэд минь нагац аав сахлаа гарынхаа алгаар дарж нүдээ анив. Хацар нь хүлхийн унжжээ. Гэхдээ тэр дотроо инээн байгаа гэдгийг мэдэж байлаа.

	— Яшка та хоёрыг хөлөөр нь холбож, усанд хөөж оруулбал таарна. Энэ дууг чинь тэрс үзэлтэн, хагарал гаргагчид зохиосон юм. Түүнийг Яшка дуулж, чи сонсож суух хэрэггүй л юм даа! гэж өвөө хэлээд бодлогошрон, надаас алсад хаа нэгтээ зүг рүү хараагаа чиглүүлэн,

	— Ээ дээ та нарын байж байгааг дээ!.. гэж шүүрс алдан аяархан хэлэв.

	Тэр бээр бурхныг хүн төрөлхтнөөс дээгүүр догшин ширүүн дүрээр дүрсэлсэн атлаа бүхий л ажил хэрэгтээ бурхныг хутган оруулна. Хүнд их ойр дотно сайхан сэтгэлтэй хүнд л байдаг хамаг шинжийг агуулсан Никола, Юрий, Фрол, Лавраас л бусад гэгээнтнийг эмээ огт мэддэггүй юм шиг л байна. Нагац аавын шүтээнүүд бараг бүгдээрээ тарчилгаж тамладаг, онгон сахиусыг нурааж сүйтгэсэн, Ромийн хаадтай цэц булаалдан мөргөлдсөн, тэгснийхээ төлөө тамлагдаж шатаагдсан, арьсаа хуулуулснаар гарна. Заримдаа нагац аав,

	— Энэ байшинг ядахдаа таван зуугийн ашигтай зарахад бурхан бидэнд тусалдаг ч болоосой! Тэгвэл Никола гэгээнтэнд хурал хуруулах сан гэж хий санааширна.

	Нагац ээж инээд алдан надад,

	— Тэр мунхаг хөгшинд бас Никола байшинг нь зарж өгөх вий, гайгүй байлгүй. Ямар, гэгээнтэнд түүнээс чухал сайн үйл байхгүй юм биш дээ! гэж хэлнэ. Янз бүрийн үг үсэг бичээстэй нагац аавын бурхан над нэлээд хожим болтол хадгалагдаж байсан. Тэдэн дотор «Исаким болон Аннагийн өдөр» хөргийн тушаа хар бэхээр тэгшхэн үсгээр «Биднийг зовлонгоос ангижруулсан» гэж бичсэн байв.

	Чухам ямар гэгчийн «зовлон» тохиолдсоныг нь би санаж байна. Бүтэл муутай хүүхдүүддээ дэмжлэг үзүүлэх гэхдээ мөнгө хүүлэх ажил эрхэлж нууцаар эд юмс барьцаанд авах болов. Тэгтэл нэг хүн түүнийг матаж, нэгэн шөнө цагдаа нар ирж нэгжлэг хийв. Бөөн үймээн шуугиан болж, болж харин бүх юм сайхан өнгөрсөнд нагац аав нар битүү залбирч эхлээд өглөө нь миний дэргэд гэгээнтний хөрөг дээр тийнхүү бичсэн юм. Оройн хоолны өмнө тэр бээр надтай цуг сууж псалтирь, мөргөлийн ном ч юм уу, Ефрем Сирингийн бичсэн том номыг уншина. Харин оройн хоолноос хойш тэр бээр мөргөл хийж, оройн анир чимээгүйд «Үхэшгүй мөнхийн суут мэргэн эзэн минь, юугаа ч авчирч өгөхөд бэлэн. Элдэв санаархал, шуналаас ангижруулж үз! Элдэв муу хүнээс намайг хамгаалж хайрла...» Түүний гунигтай гэмшлийн үгс ийнхүү цуурайтна.

	Нагац ээж заримдаа:

	— Би өнөөдөр бүр ядарчихлаа. Одоо ч мөргөлөө хийлгүй хэвтэхээс гэнэ.

	Нагац аав намайг бямба гарагуудад шөнийн мөргөлд, баярын үед үдээс хойших мөргөлд дагуулж явна. Би сүмд очоод ямар үед хэн ямар бурханд мөргөдгөөр нь ялган хуваана. Лам, дуганч нарын уншдаг нь нагац аавын дуучдын дуулдаг нь нагац ээжийн бурхад байв. Би хүүхэд ахуйд сэтгэлийг минь зовоож хоёрдуулж байсан бурхдыг хооронд нь ангилдаг хүүхэд цагийн гэнэн бодлоо л хэлж байна. Гэхдээ нагац аавын бурхан над дандаа л айх эмээх сэтгэл төрүүлж, тэр бээр хэнийг ч хайрладаггүй, бүхнийг мөрдөн мөшгөж, хүний муу муухай, нүгэл хилэнцийг олж харна: Тэд хүнд итгэдэггүй, гэмшүүлж залхаах дуртай нь илт байлаа.

	Тэр цагт бурхны тухай санаашрал л сэтгэлийн минь гол тэжээл болж амьдрал дахь хамгийн гоё сайхан зүйл минь байлаа. Өөр бусад бодол сэтгэгдэл заваан, хахир хатуугаараа намайг гомдоож, жигшил төрүүлнэ. Намайг тойрон байгаа юм бүхнээс илүү, хамгийн сайхан нь бурхан л байв. Нагац ээжийн бурхан амьтан бүхэнд дотнын нөхөр байдаг сан. Гэхдээ нагац аав тэрхүү цагаан санаатан бурхныг яагаад олж харахгүй байгаа юм бол гэсэн асуулт миний сэтгэлийг зовоодог байсан нь мэдээж билээ.

	Намайг гадаа гудамжнаа гаргадаггүй байлаа. Гудамж үнэхээр миний сэтгэлийг хөөрүүлж, гудамжнаа үзсэн харсан зүйлдээ мансууран согтож, бараг л дандаа хэрүүл зодоонд буруутан нь болно.

	Би найз нөхөдтэй болсонгүй, ойр орчмын хүүхдүүд намайг дайсагнан үзнэ. Намайг тэд Каширин гэж дуудахад миний дургүйг мэдчихээд улам цаашлуулж,

	— Хүүе, та минь ээ! Харамч Каширины зээ хүү гараад ирлээ.

	— Гөвөөд хая! Аль вэ, гөвчихье гэлцэн зодоон эхэлдэг сэн. Би тэгэхэд наснаасаа хэтэрсэн бяртай, хөдлөхдөө хурдан шалмаг, овжин байсныг миний өрсөлдөгчид ч өөрсдөө аргагүй зөвшөөрч, над руу бөөн бөөнөөрөө дайрдаг сан. Гэлээ ч би гудамжны хүүхдүүдэд зодуулж, уруул амаа сэт цохиулж, нүүрээ хөх няц болгуулж, намалдгаа нээлгүүлж, шавар шороонд хутгалдчихаад гэртээ ирэхэд хөөрхий нагац ээж минь сандарч, харамсахдаа «зүггүй тархи, бас л зодолдоо юу? Юу болж байгаа нь энэ вэ? Гайгүй нэг зодоод өгөмз чамайг...» гэж үглэж угтана. Нүүрийг минь угааж цэвэрлэж, хөх няц болсон газруудад нь хөвөн биетэн, зэс мөнгө тавих юм уу, хар тугалганы уусмалаар шавшдаг сан.

	— Чи ер нь яахлаараа дандаа зодолддог амьтан бэ? Ичгүүргүй золиг. Гэртээ томоотой мөртөө гадаа гарахлаараа учиргүй дүрсгүй. Гайгүй ээ, чамайг нагац аавд чинь хэлээд гаргахаа байчихъя аа! гэж үглэнэ.

	Миний нүүр ам хөх няц болсныг нагац аав хараад уурлаж ер загнахгүй зөвхөн л цээжээ хачин хэржигнүүлэн:

	— Дахиад баахан одон тэмдэг хүртээ юу дээ? Чи ч ёстой бардам ам, шалдан гуя оргисон цэрэг Аника4 юм аа даа! Гадаа гарна гэж санах хэрэггүй. Дуулж байна уу гэнэ.

	Гудамжнаа чимээгүй байхад гадагш гарах гэж би ер боддоггүй, харин хүүхдийн наргиант цовоо дуу цуурайтаад ирэхлээр нагац аавын хориглодгийг анхаарахгүй тэр зүг гүйж одно. Хөх няц болох, шалба цохиулахад ер гомдоогүй, харин гудамжны над сайн танил болсон галзууруулам хатуу зугаа наадмын хахир хатуу л намайг дандаа зэвүүцүүлнэ. Хүүхдүүд нохой, тахианд хор өгч, муурыг тамлан зовоож, еврейн ямааг хөөж, согтуу хөлчүү гуйлгачин ядуусыг болон «үхэл нь хаяандаа ирсэн Игоша» гэдэг тэнэг хүнээр тоглоом тохуу хийхийг би тэсвэрлэж чаддаггүй байлаа. Тэр нь хатангир өндөр биетэй, ясархаг хүрэн улаан нүүртээ ширүүн сахалтай өвгөн бөгөөд хонины нэхий том дах өмсөж, гудамжаар бөгтийн газар шагайж унах гэж байгаа мэт хачин найган дув дуугүй явна. Түүний уйтгартай онигор нүдтэй хүрлэгэр царай нь энэ хүн нэгэн чухал ажилтай, нэгийг эрж хайж яваа юм байна. Саад хийгээд хэрэггүй биз гэх айдас, басхүү хүндэтгэлийг төрүүлнэ. Хүүхдүүд араас нь гүйлдэж бөгтөр нуруу руу нь чулуу нүүлгэхэд, тэр бээр мэдээгүй юм шиг явж байснаа зогтусаж саглагар малгайтай толгойгоо өргөж, чичирсэн гараараа малгайгаа засаж дөнгөж нойрноосоо сэрсэн мэт эргэж харна.

	— Үхэл нь хаяандаа ирсэн Игош аа! Хүүш, Игош, хаачих нь вэ? Үхэл чинь хаяанд чинь байна шүү дээ гэж хүүхдүүд тохуурхан бархиралдана. Тэр бээр хувцсаа тэмтэрч үзсэнээ шалавхан тонгойж, газраас чулуу, хатсан бөөн шавар, модны тайрдас юу дайралдсанаа авч урт гараараа эв хавгүй даллаж шидэж, амандаа дандаа л гуравхан үгтэй бүдүүлэг хараал тавина.

	Хүүхдүүд бол янз бүрээр түүнийг хараана. Заримдаа тэр бээр хазганан тэднийг хөөхөд өнөөх урт дах нь хөлд нь тээглэж, хуурай гишүүг санагдуулам тас хар гараараа газар тулж, өвдөг сөхрөн ойчиход хүүхдүүд түүний хажуу талаас, нуруунаас нь чулуу нүүлгэж, зоригтой нэг нь бүр дэргэд нь гүйж ирж толгой руу нь атга шороо цацаад зугтана.

	Хүмүүс оёдолчин Григорий Ивановичийг хараад улам ч их санаа зовдог байсан биз. Тэр бээр бүр таг сохорч, дүлийрч гуйлга гуйж амь зуух болжээ. Түүнийг нэг жижигхэн биетэй үнсэн саарал царайтай эмгэн хөтөлж явах бөгөөд айлын цонхны тушаа ирж зогсоод дандаа жишүү харж хачин жингэнэсэн дуугаар:

	— Ядарсан сохор хүнд Христийн тусыг бодож юм хайрлагтун! гэж хэлнэ. Тэр үед Григорий Иванович дув дуугүй, нүдний хар шил нь байшингийн хана цонх руу дайралдсан хүний нүүр лүү эгцлэн чиглэж, будаг нэл болсон гараараа том сахлаа илэн уруулаа тас жимийн зогсоно.

	Би түүнтэй байсхийгээд л дайралдах боловч түүний жимийсэн уруулаас нь ямар нэгэн авиа гарч байсныг хэзээ ч сонссонгүй. Өвгөний тийнхүү дув дуугүй байх нь над хэцүү байдаг сан. Түүн рүү дөхөж очиж зүрхэлдэггүй болохоор ер ойртож чаддаггүйгээр үл барам түүнийг харангуутаа л гэр лүүгээ гүйж ирэн эмээд,

	— Григорий гадаа гудмаар явж байна гэхэд,

	— За тэгээд яагаа вэ? Аль вэ, шалавхан үүнийг аваачаад цадахдаа өгчих гэж тайван өрөвдсөн янзаар над хэлэхэд нь би эрс татгалзана. Тэгэхэд эмээ өөрөө гадагш гарч явган хүний зам дээр зогсож түүнтэй удаан ярилцах бөгөөд заримдаа түүнийг гал зууханд оруулж цай хоолоор дайлна. Нэг удаа Григорий өвгөн намайг хаана байгаа гэж асуусанд нагац ээж намайг дуудахад нь би зугтааж түлээ дотор орж нуугдав. Григорий гуайтай уулзах гэхэд над тун ч ичгүүртэй байсан бөгөөд эмээд ч бас хэцүү байсныг хожим би мэдсэн билээ. Нэг өдөр нагац ээж Григорийг гадаа хаалга дээр гаргаж өгөөд буцаж орохдоо хашаа дотуур толгойгоо унжуулан уйлж явахад нь би очиж гараас нь хөтлөхөд,

	— Чи яагаад түүнтэй уулзахгүй зугтаад байгаа юм? Тэр чамд хайртай, ер нь сайн хүн шүү! хэмээн нам дуугаар хэлэхэд би өмнөөс нь,

	— Нагац аав яагаад түүнийг тэжээдэггүй юм гэж асуусанд:

	— Нагац аав чинь үү? гээд зог тусаж, намайг биедээ шахан тэвэрч, загнах мэт 

	— Чи миний үгийг санаж яваарай! Энэ хүний төлөө бурхан бидэнд хилэгнэнэ дээ, харж л байгаарай!.. гэж хэлэв.

	Үнэхээр нагац ээжийн өөд болсноос хойш арваад жилийн дараа нагац аав бүр солиорч, гуйлгачин болчхоод айл айлын цонхон дор очиж,

	— Сайн санаат тогооч нар аа! Над бялуу хайрла! Ээ дээ, та нарыг даа... гэж өрөвдмөөр гуйлга гуйдаг болсон юм.

	Тэр цагт урьдын нагац ааваас ганцхан сэтгэл зовоож, шаналгасан өнөөх гашуун «Ээ дээ, та нарыг даа...» гэдэг нь л үлдсэн билээ. Игоша, Григорий, Иванович хоёроос гадна гудамжны амьтныг үргээж бутраасан завхай авгай Воронихаг хараад миний дотор аягүй болдог сон. Баяр ёслолын өдрүүдэд тэр бээр үс гэзэг нь сэгсийчихсэн, согтуу хачин эвгүй явахыг нь харахад хөлөөрөө биш, үүл адил нүүх шиг харагдаж, гудамжаар завхай дуу орилж явахад нь дайралдсан хүн бүр түүнээс бултаж, булан хаалганы цаана орж нуугдана.

	Нүүр нь цэл хөх, хавдаж мантайгаад, бор нүд нь аймаар, инээдтэй эргэлдэнэ. Заримдаа Ворониха муухай чарлан,

	— Хайрт үрс минь ээ! Та нар хаана байна вэ? гэж уйлна.

	Би нагац ээжээсээ яагаад ингэж уйлж байгаагийн учрыг асууваас,

	— Чи түүнийг мэдэхийн хэрэггүй! гэж уруу царайлан хэлэх боловч над товчхон ярьж өглөө. 

	Тэр Воронихагийн нөхөр түшмэл хүн байжээ. Өндөр хэргэм зэрэг горилж, авгайгаа даргадаа худалджээ. Цаад дарга нь Воронихаг нэг тийш нь хоёр жил аваад явчихжээ. Эргээд ирэхэд нь хуучин нөхөр нь албаны мөнгөөр мөрийтэй тоглож алдаад шоронд орж, охин хүү хоёр нь үхсэн байжээ. Тэгээд л зовлонгоосоо болж архинд орж баярын орой бүр тэр цагдаагийн газар хүргэгддэг болсон аж.

	Над гадуур явснаас гэртээ байх нь илүү таатай санагддаг сан. Ялангуяа үдийн хоолны дараа, нагац аавыг Яков ахын засварын газар луу яваад өгөхөд мөн ч сайхан даа. Нагац ээж цонхны дэргэд суугаад л аавын минь тухай, бас сонин гойд үлгэр, түүх урсгаж гарна даа. Өнөөх муураас булааж авсан хар тодол шувууныхаа хугарсан далавчийг нь тайрч, хугархай хөлийн нь оронд модоор хөл хийж эмчлээд бас ярьж сургав. Цонхны дэргэд өлгөөтэй тор доторх нүүрс шиг тас хар шувуунд хандаж, сайхан сэтгэлт, лагс биетэй араатан мэт нагац ээж,

	— За хархан тодолд агшаасан будаа өгөөч гэж гуй! гээд л заримдаа бүтэн цаг зогсож байдаг сан. Шог зохиолчийнх шиг гярхай, дугариг нүд гарган, хар тодол модон хөлөөрөө торныхоо нимгэн ёроолыг тогшлон хүзүүгээ сунган гургалдай шиг исгэрч, хөхөө, ятга шаазгайг дуурайн, муур шиг дуугарч, нохой шиг улихыг оролдох авч хүний хэл сурч өгөхгүй байлаа.

	— За битгий маяглаад бай! Хархан тодолдоо агшаасан будаа өгөөч гээд хэл хэмээн нагац ээж түүнийг зандарна. Тэгэхэд өнөөх өд сөдтэй хар сармагчин шиг тэр шувуу нагац ээжийн хэлсэнтэй ойролцоо үг хашхирахад, нагац ээж баясан инээд алдаж шувуунд хуруугаараа агшаасан шар будаа өгч,

	— Зальт шулам, чамайг би мэднэ ээ! Худлаа чадахгүй болж маяглахаас биш, бүгдийг чадна л даа гэж ярина.

	Хэсэг хугацаа өнгөрөхөд өнөөх тодол будаа гуйж сураад нагац ээжийг харахлаараа «Сайн байна уу?» гэх шиг дуугардаг болов. Хар тодол нэг хэсэг нагац аавын өрөөнд байдаг байснаа нагац аавыг мөргөл үйлдэхэд нь цагаан шар хошуугаа торны сараалжны завсраар гаргаж Тью˗тью˗тью˗иррь, бу˗иррь, ти˗и˗иррь гэж исгэрэхэд нагац аав уурлаж, мөргөлөө тасалж шал дэвслэн,

	— Энэ чөтгөрөө зайлуул! Алчихна шүү гэж хашхичив.

	Түүнээс хойш тэр дээврийн өрөөнд эмээ бид хоёртой байх болсон юм. Нагац аавынд байхад олон янзын сонирхолтой, зугаатай юм болохын зэрэгцээ заримдаа би хязгааргүй гунигт автагдаж, нэгэн их хүнд юманд даруулаад гүнзгий хар нүхэн дотор сохорч, дүлийрч, юу ч мэдрэхгүй болж үхсэн амьдын хооронд байх шиг санагддаг сан...

	 


VIII

	 

	Нагац аав архины гуанзны эзэнд байшингаа гэнэт зарж, Канатын гудамжинд нэг өөр байшин худалдаж авав. Чулуу дэвсээгүй, ногоо битүү ургачихсан, цэмцгэр, чимээ аниргүй тэр гудамж тариалангийн талбай руу харсан агаад эрээн мяраан будагтай жижиг жижиг байшингууд нь талбай тийш доош уруудан цуварчээ.

	Шинэ байшин урьдынхаасаа гоёмсог, сайхан бөгөөд үүд тал нь эвтэйхэн, сэтгэлд дулаахан, хар ягаан өнгийн будагтай. Дээврийн цонхны дан торон хаалт, гурван цонхны цэнхэр өнгийн самбар хурцаар гэрэлтэн, байшингийн зүүн гар талаас дээврийг өтгөн ургасан далдуу, хайлаас модод гоёмсгоор халхлах бөлгөө. Цэцэрлэг, хашаа дотор нуугдаж тоглоход зориулагдсан юм шиг эвтэйхэн, харанхуй булан зай зөндөө. Ялангуяа багахан боловч соньхноор орооцолдон ургасан өтгөн цэцэрлэг тун таатай. Түүний нэг өнцөгт тоглоом шиг бяцхан халуун усны газар, тэртээ өнцөгт нь шарилжаар битүүрсэн нэлээн гүнзгий том нүхэн дотроос хуучин чулуу ёрдойж үзэгдэнэ.

	Зүүн гар талаасаа хурандаа Овсянниковын морины хашаа, баруун талаасаа Бетленгийн байшингууд халхалж, дунд хавиасаа сүү худалддаг Петровна гэгч амаа урчих шахсан хашхираа, хонх шиг тонтгор бөгстэй бүдүүн улаан авгайн бууцтай залгаа аж. Тэр авгайн доошоо сууж, хөвдөд битүү хучигдсан хуучин муу хар байшингийн нь хоёр цонх тэртээд хөхрөх өтгөн модтой гүн гүн гуу жалга бүхий талбайн зүг харжээ. Тал дундуур өдөржингөө цэргүүд гүйлдэж, намар цагийн нарны ташуу гэрэлд бууны нь жад гялалзана.

	Шинэ байшин миний танихгүй хүмүүсээр пиг дүүрэн. Урд хэсэгт бондгор жижиг эхнэртэй цэргийн албаны нэг татар хүн суух бөгөөд эхнэр нь өглөөнөөс үдэш болтол хашхирч, хөхөрч гоёмсог чимэглэсэн гитараар наадаж хангинасан нарийн хоолойгоор:

	 

	Амраг хүүхэн ганц бол

	Ахин нэгийг ол

	Ингэж хэрвээ чадвал

	Итгэлт тэр замд чинь

	Амтат хишиг хүлээнэ.

	Ай даа амттайхан хишиг ээ!

	 

	гэсэн цовоолог дуу дандаа дуулна.

	Нөхөр нь гэж хийлсэн бөмбөлөг шиг бөөрөнхий биетэй, хөх царайтай, цэргийн хүн ярвайсхийн, жигтэй хачин шаргал нүдээ хөхиүнээр бүлтийлгэж, гансаа тасралтгүй нэрж, нохой шиг хачин бүгшин ханиалгаж цонхны дэргэд сууна. Морины хашаа, зоорь тушаа нэмж барьсан дулаан байранд тээврийн хоёр, хөтөч атигар биетэй, бууралдуу үстэй Петр гуай түүний ач хүү болох Степа гэгч хэлгүй, аяга савны улаан зэсэн тосгуур шиг царайтай, цутгасан юм шиг мөлчийсөн залуу эр, уруу царайлсан, гонжийсон өндөр хөтөч Валей гэдэг татар ийм хэдэн шинэ, чинээлэг үл таних улс байв. Гэвч тэднээс илүү миний анхаарлыг «Таатай л хэрэг» гэж бидний хочилдог манай байранд хөлсөөр сууж, хооллодог хүн татна. Тэр бээр байшингийн ар талын хэсэгт гал зуухтай зэргэлдээ цэцэрлэг, хашаа тийш харсан хоёр цонхтой урт өрөөг хөлсөлжээ. Харц зөөлөн, шил зүүдэг, давхар бараан эрүүтэй, цагаан царайтай, туранхай, бөгтөр хүн байлаа. Дуу шуу цөөнтэй тул байгаа үгүй нь мэдэгдэхгүй, цай хоолонд урихад дандаа л таатай л хэрэг байна даа гэж хариулна. Тэгээд ч эмээ түүнийг нүүрэн дээр нь, эзгүйд нь ч тэгж дуудах болсон юм.

	— Ленька чи «Таатай хэрэг»˗ийг цай уу гэж хэл! Таатай хэрэг та яасан бага идэх юм бэ? гэнэ.

	Түүний суудаг тасалгаанд хайрцаг, элдвийн сав овоолоостой, миний мэдэхгүй хачин үсэгтэй зузаан, зузаан ном, зүсэн зүйлийн шингэнтэй шил, хэсэг төмөр, зэсийн өөдөс, тугалган саваанууд байна. Улаан шаргал савхин тачир цамц, дөрвөлжин хээтэй өмдтэй тэр хүн хамаг хувцсаа будаг болгож өглөөнөөс орой болтол эвгүй үнэр ханхлуулан хар тугалга хайлж, ямар нэгэн зэс юм гагнаж, дэнсээр нэгэн зүйлийг жигнэж үзэн янцаглаж, хуруугаа хайрч, сандран үлээж, цонхон дээрх зураг руугаа бүдчин очиж, нүднийхээ шилийг арчиж хачин цагаан, шулуун нарийн, хамраараа түүнд шүргэн алдаж үнэртэнэ. Заримдаа тасалгааны тэг дунд ч юм уу цонхны дэргэд очиж нүдээ анин, гэдийн дув дуугүй, хөдөлгөөнгүй удаан зогсоно. Би саравчны дээвэр дээр авиран гарч, хашаа дээгүүр түүний өрөөний нээлттэй цонхоор ажиглаж байхад ширээ дээр нь спиртэн дэнгийн хөх дөл гарч, тэр бээр үнгэгдчихсэн дэвтэр дээр нэгэн зүйл бичиж нүдний нь шил хөхөвтөр, мөс шиг хүйтнээр гялалзана.

	Би түүний тэрхүү илбэ шиг ажлыг мэдэх сэн гэхээс хорхой хүрч хэдэн цагаар саравчны дээвэр дээр хэвтэхэд хүрдэг сэн.

	Заримдаа цонхны дэргэд гараа ардаа үүрэн зогсох нь жаазанд байгаа мэт харагдаж, тэр бээр дээвэр өөд эгцлэн харахдаа намайг олж үзэхгүй юм шиг байхад нь би гомддог сон. Тэгснээ гэнэт ширээ рүүгээ ухасхийн очиж, түгдийн сууж, юм ухаж онгичиж гарна.

	Хэрэв тэр сайхан хувцастай баян байсан сан бол түүнээс би айх байсан биз гэж боддог юм. Гэтэл хөөрхий минь тун ядуухан байж билээ. Оготор дээлийн зах дээгүүр дотуур цамцны үнгэгдчихсэн, хир даг болсон зах цухуйна. Өмд нь түмэн нөхөөс, тос, толбо. Хөлдөө элэгдчихсэн хуучин муу шаахай чирнэ. Ядуу хүмүүсээс айх явдалгүй, хоргүй гэдгийг тэднийг эмээгийн өрөвдөх өвөөгийн үзэн ядах байдал эргэлтгүй над ойлгуулсан юм.

	«Таатай хэрэг» гуайг хэн ч хайрлахгүй, бүгд л шоолж, өнөөх цэргийн татаарын наргианч авгай «цэрдэн хамарт» гэх ба Петр гуай, эмийн санч, «илбэчин» нагац аав түүнийг «тэрслүү ном үзэгч», «үгүйсгэх үзэлтэй» гэнэ.

	— Тэр юу хийдэг юм бэ? гэж миний асуухад эмээ ширүүнээр,

	— Чамд ер хамаагүй зүйл. Дуугүй бай... гэж зандарна. Нэг өдөр зориг гаргаж цонх руу нь гэтэж очоод сандарснаа арай чүү нууж,

	— Юу хийж байгаа юм бэ? гэж миний асуухад тэр бээр цочин, нүднийхээ шилний дээгүүр намайг харж харж, түлэгдэж яр шарх болсон гараа над руу сарвайж,

	— Ороод ир... гэв. 

	Тэр намайг үүдээрээ биш, цонхоороо ор гэсэнд би түүнийг улам ч бишрэх болов. «Таатай хэрэг» өөрөө хайрцаг дээр суучхаад намайг өмнөө зогсоож нааш цааш түлхэж, татаж байснаа,

	— Чи хаанахын хүүхэд вэ? гэж асуув. Өдөртөө дөрвөн удаа гал зуухны өрөөнд нэг ширээнээ сууж хамт хооллодог атлаа ингэж асуусан нь гайхалтай байв.

	— Энэ айлын зээ хүү гэв.

	— Аа, нээрээ тийм байна гээд тэр хуруунуудаа харан чимээгүй болов. Тэгэхлээр би өөрийгөө хэн болохыг тайлбарлах нь чухал гэж бодоод,

	— Би чинь Кашериных биш, Пешковынх гэв.

	— Пеешков оо? гэж буруу дуудаж асуугаад,

	— Таатай л хэрэг байна даа гэж хариулав.

	Намайг өөрөөсөө холдуулж суулгаад босож ширээ рүүгээ очихдоо,

	— За тэгээд томоотой сууж бай... гэв. Түүнийг бахиар хэсэг зэс хавчин бүдүүн хуурайгаар үрэхэд, дор нь дэвссэн хатуу цаасан дээр нарийн үртэс ойчиход түүнийг тэр бээр цуглуулж, зузаан аяганд хийж дээрээс нь давс шиг цагаан нунтаг бодис жижиг шилэн савнаас нэмж, нэг хар шилнээс ямар нэгэн шингэн бодис хийхэд аяга доторх шаагин буцалж, утаа савсаж, эхүүн үнэр хамар цоргиход би ханиалгаж, толгойгоо сэгсрэхэд, тэр бээр илбэч хүн шиг сайрхан,

	— Муухай үнэртэж байна уу? гэж асуув.

	— Тэгж байна.

	— Тэгж байна ий! Энэ чинь ч тун таатай байна даа, дүү минь. 

	«Юугаараа гайхуулаад байгаа юм» гэж бодоод би,

	— Муухай үнэртэж байхад юу нь ч таатай байх вэ дээ! гэж ширүүхэн харж өчсөнд тэр бээр нүдээ ирмэж «Үгүй ер өө! Дандаа ч тийм биш дээ! Чи шагай тоглодог уу? гэж надаас асуув.

	— Шагайлцаж уу?

	— Тийм, тийм.

	— Тоглоно оо.

	— Тэгвэл би чамд шагайнд тугалга цутгаад өгөх үү? Догь болно доо!

	— Тэгээч!

	— Шагайгаа аваад ир!

	Тэр бээр утаа савсаж байгаа өнөөх аягатайгаа барьсаар өрөөсөн нүдээрээ түүн рүү харж, над руу ойртож ирээд,

	— Би чамд тугалгатай шагай хийгээд өгье. Харин чи над дээр битгий ирж бай! За юу? гэж хэлсэнд би туйлын ихээр гомдохдоо,

	— Би ер ирж байхгүй гээд цэцэрлэг өөд явав. Тэнд нагац аав алимын модны үндсийг хөрзөнгөөр хучиж байлаа. Намар болж, навчис хэдийнээ унаж эхэлжээ.

	— За аль вэ, бөөрөлзгөнө хайчлаад байгаарай! гээд нагац аав над хайч авч өгөв. Түүнээс,

	— «Таатай хэрэг» гуай юу хийгээд байгаа юм бэ? гэхэд

	— Өрөө бузарлаад, шал шатааж, хана туурганы цаас халтартуулж, ураад хаясан байна. Манай байраас гарвал таарна гээд би хэлнэ ээ, гайгүй! гэж нагац аав ууртай хариулав.

	— Нээрэн тэгвэл таарна! гэж би санаа нийлээд, бөөрөлзгөнийн хуурай мөчрийг тайрах ажилд яаран орлоо. Нагац аавын эзгүйд бороотой үдэш нагац ээж гал зууханд тэрэгч, хөтөч нар байшиндаа суудаг бүх хүмүүсийг цуглуулж цайгаар дайлна. Цовоо авгай Петровна олонтоо ирэх бөгөөд заримдаа өнөөх хөхиүн зантай татар хүүхэн ч хүртэл ирнэ. Пийшингийн хажуугийн буланд «Таатай хэрэг» гуай сууна. Хэлгүй Степа татар хүнтэй хөзөр тоглож, Валей гуай хөзрөөр навшгар хамар дундуур нь ороолгож, 

	— Ээ шулам! гэх нь сонстоно. Петр гуай цагаан талхны том гэгчийн булан, том шавар савтай жимсний чанамал авчирч талхаа зүсэж, чанамлаа зузаан зузаанаар түрхэж, алга дээрээ тавьж, доош бөхийж,

	— Зооглож хайрлагтун! гэж тун эелдэгхэнээр хэлэх бөгөөд хүмүүс талх гар дээрээс нь авахад алгаа сайтар харж, өчүүхэн чанамал наалдаад үлдчихсэн байвал даруй хэлээрээ долооно. Петровна авгай шил интоорын нэрмэл, хөхиүн зантай татар авгай самар, цаастай чихэр авчирч наргиан наадам эхэлж, эмээгийн нар гардаг сан. Намайг өөрийндөө битгий ирж байгаарай гэж «Таатай хэрэг» гуай хээл хахууль амласнаас хойш хэд хоноод нагац ээж бас дахин улс цуглуулж билээ. Тэр үдэш намрын усан бороо асгарч, салхи дүнгэнэн үлээж, мөчрөөрөө байшингийн хана шүргэн, модод шуугих бөлгөө. Гал зуухны өрөөнд дулаахан, тохилог, хүмүүс бие биеэ налан сууж, цөм чив чимээгүйхэн, нагац ээжийн тасралтгүй хөврүүлэх үлгэрүүдийг чагнах аж.

	Нагац ээж пийшингийн гишгүүр дээр хөлөө тавин, жижиг төмөр дэнгийн гэрэлд харагдаж байгаа хүмүүс рүү хазайж пийшингийн дээд талд сууж байв. Ер нь сайхан ааштайдаа тэр бээр голдуу пийшин дээр гарч,

	— Дээшээ гарах хэрэгтэй, сайхан байдаг юм гэдэг сэн.

	Би «Таатай хэрэг» гуайн бараг толгойн тушаа, пийшингийн өргөн гишгүүр дээр эмээгийнхээ хөлийн тэнд суув. Эмээ дайчин Иван, даяанч Мироны тухай сайхан үлгэрийг хүүрнэх ажгуу.

	 

	Хар санаат цэвдэг сэтгэлт

	Харгис ноён Гордион гэдэг байжээ. 

	Ариун үнэнийг мөрдөж, хүнийг тамлаж 

	Агуйд хоргодсон бэгбаатар шиг

	Атаа хорслоор амь зууж суужээ.

	Дандаа үнэний төлөө тэмцэгч

	Даяанч өвгөн Мироныг Гордион ноён

	Давуу ихээр үзэн ядаж

	Дуулгаварт зарц зоригт дайчин Иваныг

	Дуудан ирүүлж тэр даруй

	Иванько чи хурдан явж

	Ихэмсэг түүнийг тонилгож ир

	Бөндгөр толгойг нь цавчин

	Буурал сахлаас нь угзчин

	Бушуу надад аваад ир!

	Бузар новшоор нохой хооллоё.

	Эзнийхээ үгэнд орсон Иван

	Элдвийн гашуун бодолд автаж

	Хуулиар ингэж яваагаас бус 

	Хувиараа ингэж яваа биш би.

	За одоо яая гэхэв

	Заяа минь л ийм байж,

	Догшин илдээ хормойдоо нуусаар тэр

	Дорогш бөхийн өвгөнд мэндчилж

	Буянт өвгөн ах таны лагшин тунгалаг

	Бурхан багштаны ивээл дор амархан сайн уу? гэсэнд

	Угийн ажигч өвгөн инээмсэглэнхэн сууж

	Ухаант үгээр ийнхүү асууруун,

	— Буруу зөрүүг нуугаад яах вэ, Иван хүү минь

	Бурхан багш бүгдийг таалж бий

	Ямар ч буян, нүгэл хилэнц түүний мэдэлд

	Яахаар ирснийг чинь мэдэж байна би гэв.

	Туйлын ихээр балмагдан зововч Иван

	Тушаал зарлигийг гүйцэтгэхээр завдаж

	Ширэн хуйнаас нь илд юугаа сугалан

	Ширүүн төмөр илдээ хормой юугаараа арчин, 

	Мирон чамд би илд юүгээн ч үзүүлэлгүй

	Мэдэгдэхгүй дор нь алах гэж бодсон юм.

	Эндэж мэдэгдчихсэн хойно доо

	Эцсийн удаа бурхандаа залбир.

	Өөрийнхөө төлөө болоод миний төлөө

	Өргөн түмнийхээ ч төлөө

	Өршөөл хишиг гуйн залбир

	Өөрийн чинь толгойг дараа нь авна!

	Өвгөн Мирон зулзаган царсны ёроолд

	Өвдөг сөхрөн зөөлөн суухад

	Өмнө нь царс модон бөхөлзөж

	Өвгөн инээмсэглэн байж өгүүлрүүн,

	— Хүүе Иван! Зөндөө хүлээх болно чи

	Даруй одоо намайг алчихвал

	Даамжирч хүлээх зовлонгүй болно.

	Тэгэхэд Иван уурлан хөмсөг зангидаж

	Тэнэг зангаар ийнхүү сагсуурав.

	— За л гэснээс хойш ёогүй хүн би

	Залбирч л үз, би хүлээхдээ л нэг хүлээнэ гэв.

	Өвгөн даяанч тэгээд л

	Өглөөнөөс үдэш болтол

	Үдшийн бүрэнхийгээс үүр цайтал

	Үүрийн гэгээгээс шөнө дөл болтол

	Зунаас хавар хүртэл залбирахад

	Жилээс жил улиртал мөргөхөд

	Зулзаган царс үүл шүргэм өсөж

	Зузаан ой боргоцойноос үүсэж

	Залбирч мөргөхөд нь эцэс алга аа!

	Одоо хүртэл тэд тэндээ л

	Олныг хэлж өвгөн залбирсаар л

	Дээдийн алдарт эх дагинаас

	Дэм тусыг олондоо эрэлхийлнэ.

	Иван харин зогссон хэвээр

	Илд нь тоосноо дарагдсан янзаар

	Хуяг дуулга нь зэвд идэгдэж

	Хувцас хунар нь ч өгөршиж гүйцэж

	Хахир өвөл, аагим зунгүй нүцгэрч

	Халуун хэдий шатавч голгүй хатаахгүй

	Шуурга хүйтэн боловч ажрахгүй

	Шумуул хэдий соровч цусыг нь барахгүй 

	Баавгай, чоно ирэвч халдахгүй

	Газраас өөрөө хөдөлж ч чадахгүй

	Гараа хөдөлгөж, үг хэлж ч дөнгөхгүй

	Өрөөлийн муу санааг өвөрлөлгүй

	Өөрийнхөө ухаанаар явж байхын

	Үнэн сургаалыг тийнхүү зааж өгөв.

	Нүгэлт биднийхээ төлөө өвгөний залбирал

	Нүүгэлтсэн их далайд ариун мөрөн цутгах адил

	Нигүүлсэнгүй бурханд одоо ч гэсэн сонсогдсоор л байна

	 

	«Таатай хэрэг» гуай хачин, чичирсэн гараар нүднийхээ шилээ зүүж, авч, нагац ээжийг аялгуулан хэлэх үгийн аяар дохиж, толгойгоо ч дохиж, хуруугаараа нүдээ даран нухчиж, ихэд хөлөрсөн хүн шиг алгаараа хацар, духаа илж, санаа сэтгэл нь нэг л тавгүй байх шиг харагдлаа. Тэнд байгаа хүмүүсийн хэн нэг нь дороо хөдлөх ханиалгах юм уу, хөлөө шалан дээгүүр чирч чимээ гаргахад тэр бээр чимээгүй бай хэмээн дохино. Нагац ээжийг дуугүй болчиход тэр бээр босон харайж, гараа сарвалзуулан нэг л эв хавгүй дороо эргэлдэж,

	— Мөн ч бишрэм сайхан үлгэр байна. Заавал ч үгүй үүнийг бичиж авах хэрэгтэй. Энэ чинь яах ч аргагүй үнэн юмыг л... гэж амандаа үглэх аж.

	Ингэж хэлэхдээ тэр бээр нүд дүүрэн нулимс мэлтэлзүүлж, уйлж байгаа нь илт үзэгдэхэд хачин гайхмаар, бас их өрөвдмөөр байлаа.

	Гал зуухны өрөө дотуур тэр бээр ийш тийш гүйж, болхи, инээдэмтэйгээр дороо цовхчин, нүднийхээ шилийг зүүх гэж оролдох авч, оосроо чихэндээ хавчуулж чадахгүй байв.

	Түүнийг хараад Петр гуай инээмсэглэхэд бусад хүмүүс хачирхан дуугүй зогсоно. Харин нагац ээж

	— Бичиж авбал авна л биз! Ямар нүгэлтэй юм биш.

	Би өөр олон, элдвийн үлгэр мэднэ шүү! гэж даруй өгүүлэв.

	— Үгүй ээ, зөвхөн саяны л ярьсан үлгэр. Аргагүй орос ардын гэж сэтгэл хөдөлсөн байдлаар хэлээд, өрөөний дунд очиж зог тусан, зүүн гараараа нүднийхээ шилээ савчин, баруун гараа сарвалзуулан хөлөөрөө шал дэвслэн ууртайгаар,

	— Хүн өөрийн гэсэн бодолтой байх хэрэгтэй шүү. дээ! гэж дахин дахин хэлж байснаа гэв гэнэт таг дуугүй болж, бидэн рүү харснаа толгойгоо унжуулан буруутай юм шиг сэмхэн яваад өгөв. Хүмүүс инээмсэглэн, бие биеэ гайхан харж зогсоход эмээ пийшин дээрээсээ цааш ухран харанхуй булан руу шигдэн сууж, хүндээр шүүрс алдав. Петровна авгай зузаан улаан уруулаа гарынхаа алгаар арчиж,

	— Уурлачхав уу? гэж асуухад Петр гуай,

	— Үгүй ээ, зүгээр л тэгж байгаа юм... гэж хариулав.

	Нагац ээж пийшин дээрээс бууж ирээд чимээгүйхэн халуун тогоогоо тавих зуур Петр гуай тайвнаар,

	— Ноёд цөмөөрөө тун зөрүүд улс! гэхэд Валей тэндээс,

	— Гоонь эрчүүд дандаа л тэнэглэж байдаг юм гэж дүнсгэр царайлан хэлэхэд нь улс цөм инээлдсэнд,

	— Уйлж байна шүү дээ! Цагтаа цалгиж явсан хүн биз дээ, хөөрхий хэмээн Петр гуай хэлэв. 

	Нэгэн үл мэдэгдэх гуниг зүрх шимшрүүлэн уйтгартай болов. Хөөрхий, «Таатай хэрэг» гуайн тун өрөвдмөөр нулимс дүүрэн нүд нь санаанд тов тодхоноор хоногшин үлдэв. Тэр бээр гэртээ хоносонгүй, маргааш нь үдийн хоолны дараа дуу шуугүй, ичингүйрэн эвгүйрхсэн янзтай ирээд эмэг эхэд,

	— Өчигдөр би та нарыг үймүүлчхэв үү? Та уурлаагүй биз? гэж буруу хэрэг хийсэн бага хүүхэд шиг хэлэхэд,

	— Юунд би уурлах билээ?

	— Яах вэ, дэмий юм яриад... Ярианд тань хутгалдаад...

	— Та хэнийг ч гомдоогоогүй шүү!.. гэв. Нагац ээж түүнээс айгаад, нүүр лүү нь эгцлэн харж чадахгүй, маш сулхан дуугаар ярилцдаг байх гэж би боддог байв. Тэр бээр нагац ээжид тулж очин,

	— Би чинь ор ганцаараа хүн шүү дээ! Дуугүй байж байж гэнэт ярихаар сэтгэлд гал дүрэлзэн чулуу, модонд ч хамаагүй яримаар санагддаг юм... гэж тун энгүүнээр өгүүлэхэд нагац ээж түүнээс биеэ зайлсхийн,

	— Та гэрлэвэл яасан юм?... гэсэнд,

	— Хм! гээд нүүрээ үрчийлгэн дургүйцээд яваад өгөв. Нагац ээж хөмсөг зангидан хамрын тамхиа татаж араас нь харж суугаад над нэлээд ширүүнээр

	— Чи, хүү минь, түүн рүү нэг их гүйгээд байх хэрэггүй шүү. Ямар хүн болохыг нь бурхан л мэдэж байгаа гэв.

	Би түүнд ахиад л татагдах болов. «Ор ганцаараа хүн» гэж хэлэхдээ царай нь шал өөр болж байсныг би харсан бөгөөд тэр үгийн цаана сэтгэлийг минь уяраасан, нэг л миний сайн мэдэх зүйл нуугдаж байх шиг санагдаж, би түүнд улам татагдах болов. Хашаа талаас өрөөний цонх руу нь харахад хүнгүй, эзэн шигээ хачин, хэрэгцээгүй новш хөглөрч элдэв юм хамаа замбараагүй чихчихсэн юм шиг санагдлаа. Тэндээсээ би цэцэрлэг рүү очиход тэнд нэг нүхэн дотор тэр бээр өвдгөө тохойлдон гараараа толгойгоо салаавчлан, тонгойж шороонд бараг дарагдчихсан, өнгө зүсээ алдсан шарилж халгай даливс өвс дээгүүр ёрдойж буй дүнзний шатанхай булан дээр эвгүйхэн сууж байв. Түүний ийнхүү эвгүй хачин сууж байгаа нь ч анхаарлыг минь ихээр татав. Тэр бээр намайг шар шувуу анзаарахгүй, хажуугаар минь харж байснаа гэнэт харамсах мэт.

	— Намайг эрж яваа юм уу?

	— Үгүй ээ!

	— Тэгээд юу гэж ирээ вэ?

	— Зүгээр л

	Тэр бээр нүднийхээ шилийг авч, улаан, хар толбо болсон алчуураар арчаад,

	— За наашаа буугаад ир! гэв.

	Түүнтэй зэрэгцэн суухад, намайг тэр мөрөөр минь чанга тэвэрч,

	— Суу! Дуугүй сууцгаая! За юу? Энэ л... Чи зөрүүд үү?

	— Тийм.

	— Таатай л хэрэг байна.

	Бид хоёр удаан дуугүй суулаа. Газар дэлхий зун цагийн тансаг сайхнаа барж, агаар тунгалагжиж, сэрүүн чийг татан, улайран байгаа тэнгэрт алагтуунууд үймэлдэн нисэж, сэтгэлд гуниг авчран, эргэн тойронд мэдэгдэхүйцээр гандсан намрын түрүүчийн богинохон, анир чимээгүй, тийм нэгэн уйтгарт үдэш байлаа. Эргэн тойронд чив чимээгүй, шувуудын сэрхийн нисэх, унаж буй навчны сэрчигнээ хүртэл тодхон сонстож сочоож, тэгснээ ахин юм бүхэн нам гүмд умбан, газар дэлхийг ч нөмрөн авч, цээж тэрхүү анир чимээгүй байдалд бялхана. Тийм мөчид хөнгөн агаад ариун тунгалаг бодол төрөх авч тэр нь аалзны шүлсэн тор шиг тун ч нарийн, нүдэнд үл үзэгдэм үгийн утсан сүлжээ бөлгөө. Тийм бодол сэтгэлийг гунигаар шатааж, түгшүүлэн, таалахад харвах одод лугаа адил гялсхийн даруй устаж алга болж, сэтгэл санаа амьдралын хэлбэрээ олж, дүр зураг нь тодрон, уусан хайлж оргилон буцалж гарна.

	«Таатай хэрэг» гуайн дулаан нөмөрт сууж, түүнтэй цуг алимын моддын хар хар мөчрийн завсраар улайран байгаа тэнгэр өөд ширтэхэд төвөг удах дуртай улаан залаат нисэлдэж, хуурай лошгын оройг алгар шувууны дэгдээхэйнүүд тоншилж, нялуун үнэрийг нь ханхлуулж тариалангийн талбайн зүгээс захаараа улаан хүрээ татсан сэглэгэр, хөхөвтөр үүл нүүгэлтэж, доохон талаар хон хэрээнүүд үүр лүүгээ, оршуулгын газрын зүг нисэн одно. Бүх юм нэг л онцгой сайхан, ер бусын ойлгомжтой ойр дотно байлаа. Тэр хүн гүнээр шүүрс алдан,

	— Сайхан байгаа биз дээ! Дүү минь! Чийгтэй ч биш, хүйтэн ч биш байгаа биз дээ гэж асууна.

	Харин тэнгэр харанхуйлж, эргэн тойрон чийг даан, бараантаж ирэхэд тэр бээр,

	— За даа, орох нь ээ! Явъя даа! гэнэ.

	Цэцэрлэгийн явган хаалганы дэргэд тэр бээр зогтусаж, нам дуугаар,

	— Чиний нагац ээж ч сайн хүн юм аа! Үгүй мөн сайхан газар аа! гээд инээмсэглэн, нүдээ аньж,

	 

	Өрөөлийн муу санааг өвөрлөлгүй 

	Өөрийнхөө ухаанаар явж байхын

	Үнэн сургаалыг тийнхүү зааж өгөв

	 

	гэж аяархан, маш тодхон уншаад,

	— Дүү минь чи үүнийг сайн тогтоо! гээд намайг урагшаа түлхэн,

	— Бичиж чаддаг уу? гэхэд нь би чаддаггүй гэсэнд,

	— Сур л даа! Юм бичиж сурахаараа нагац ээжийнхээ ярьдаг үлгэрүүдээс бичиж ав, дүү минь! Энэ чинь их хэрэгтэй шүү! гэж билээ.

	Тэр ярианаас хойш бид хоёр нөхөрлөх болж, дуртай цагтаа «Таатай хэргийнд» очиж, элдэв новш чихээстэй авдар дээр нь сандайлан сууж, хар тугалга хайлж, зэс халааж, төмөр ялтаснуудыг улайтал халааж жижиг дөш дээр гоёмсог иштэй хөнгөн алхаар давтаж, өрөвтөл, хуурай, зүлгүүр, утас шиг нарийн хөрөөгөөр ажиллаж байгааг нь чөлөөтэй харж суудаг болов. Юм бүхнийг зэс дэнсэнд жигнэнэ. Зузаан зузаан, цагаан аяганд төрөл бүрийн шингэн хольж хийхэд бөөн утаа болж, тасалгаа дүүрэн эхүүн үнэр гарч, тэр бээр нүүрээ үрчийлгэн байж нэгэн зузаан ном шагайж, улаан уруулаа хазалж эсвэл сөөнгөдүү нам дуугаар,

	— Саронын сарнай цэцэг минь ээ... хэмээн дуу аялна.

	— Та чинь юу хийж байгаа юм бэ?

	— Дүү минь, нэг юм...

	— Ямар юм?

	— Чи мэдэж байна уу? Юу хийж байгаагаа би чамд ойлгомжтой хэлж чадахгүй юм. Юу ч гэмээр юм бэ дээ?

	— Нагац аав таныг хуурамч мөнгө хийдэг байж мэднэ гэж хэлж байна лээ...

	— Нагац аав гэв үү? За тэр ч яамай! Худлаа л хэлж байгаа юм. Дүү минь мөнгө гэдэг чинь шал дэмий юм шүү дээ!..

	— Тэгвэл талх юугаар авах вэ?

	— Тийм дээ дүү минь, талх авахад мөнгө хэрэгтэй нь ч хэрэгтэй...

	— За, харж байгаа биз дээ! Бас үхрийн мах авахад ч ялгаагүй...

	— Тийм ээ, үхрийн мах авахад гээд тэр аяархан сэтгэл өегөөр инээж намайг муурын зулзагын адил чихнээс минь гижигдэж,

	— т Чамтай маргах арга алга. Аргагүй чи дийллээ. Юм ярихгүй жаахан хоёулаа сууя... гэв.

	Заримдаа тэр бээр хийж байгаа ажлаа орхиж бид хоёр цонхоор алимын модод навчаа гүвж нүцгэрч, битүү өвсөөр хучигдсан хашаа дотор, байшингийн дээвэр дээр бороо орохыг харж надтай зэрэгцэн удаан суудаг байлаа. «Таатай хэрэг» гуай дуу шуу цөөтэй авч дандаа л хэрэгтэй үг ярих бөгөөд анхаарлыг минь татах гэхлээрээ голдуу аяархан нударч, нүдээ ирмэнэ.

	Хашаа дотор онц юм олж харахгүй ч гэсэн тийнхүү нударч цөөхөн үг хэлэхэд нь мэдээжийн юм ч чухал зүйл шиг санагдаж, хожим нь санаанаас мөддөө гардаггүй сэн. Хашаа дотуур муур гүйж яваад гялтайн харагдах шалбаагийн өмнө очиж зогсож, уснаа дүрсээ харж, зөөлөн савраа цохих мэт өргөхийг «Таатай хэрэг» гуай хараад нам дуугаар,

	— Муур бол бардам, юманд итгэдэггүй амьтан гэж хэлж билээ.

	Алтлаг шаргал зүсмийн эр тахиа Мамай, цэцэрлэгийн хашаа дээр нисэж гараад далавчаа дэрвэлзүүлэх гээд унах шахсандаа гоморхон хүзүүгээ сунган ууртайгаар дуугарахыг хараад тэр бээр,

	— Мундаг л генерал байна даа! Харин ухаанаар базаахгүй юм шүү! гэв.

	Нэг өдөр болхидуу Валей шавар шавхай дундуур хөгшин морь шиг хүндээр гишгэлэн туучиж явахдаа, шанаархаг нүүрээ ярвайлган, нүдээ анивчин тэнгэр өөд харахад дээрээс нь намрын цагаан нар тусаж, оготор дээлийн энгэр дэх зэс товч гялалзсанд, тэр бээр зогсож товчоо мойног хуруугаараа засахыг Таатай хэрэг гуай хараад,

	— Медалиар шагнуулсан юм шиг дахин дахин үзэж байх шив гэлээ.

	Би Таатай хэрэгт хэдхэн хоногт тун их дасаж, хамаг л уйтгар гуниг, баяр жаргалаа хуваалцах хүн минь болов. Тэр угийн дуугардаггүй хүн тул санаандаа орсноо цөмийг нь ярьж байхад боль гэдэггүй. Нагац аав бол:

	— Чөтгөрийн тээрэм минь битгий чалчаад бай! гэж хашхираад л зогсоочихно. Нагац ээж хөөрхий, хүний ярихыг сонсох тэнхэлгүй, өөрийнхөө гуниг, зовлондоо дарагдчихаад байсан. Таатай хэрэг миний дэмий яриаг сонсож заримдаа инээмсэглэн:

	— Дүү минь энэ чинь тийм биш ээ. Чи өөрөө зохиочихжээ... гэнэ. Тэр товчхон үгээ дандаа д яг олж, цагт нь хэлэх бөгөөд миний сэтгэл санаа, тархи толгойнд юу болж байгааг нэвт шувт харах шиг илүү дутуу худал үг намайг хэлж амжаагүй байхад л эелдэгхэн дохиж,

	— Дүү минь, худлаа ярьж байна! гэдэг сэн.

	Тэгэхэд нь би зарим үед түүний тэрхүү идтэй чадлыг сорьж үзэх гэхдээ, ямар нэг зүйлийг байсан юм шиг болгож зохиож ярихад хэсэг чагнаж байснаа толгой сэгсэрч,

	— Дүү минь, худлаа ярьж байна... гэхэд нь

	— Та яаж мэдэв?

	— Дүү минь би мэдэж байна...

	Сеннийн талбай өөд усанд явахдаа эмэг эх намайг дагуулж явдаг байв. Нэг өдөр нагац ээж бид хоёр нэг эрийг таван борчуул элбэн зодож, газар унагаагаад, ноход шиг урж тастаж байхыг харав. Нагац ээж усныхаа дамнуургыг салгаж аваад, түүнээ эргүүлсээр борчууд руу очихдоо намайг,

	— Холд! гэж зандрав. Харин би айсандаа араас нь дагаж гүйж, борчуудыг чулуугаар нүүлгэж гарахад нагац ээж тэд нарыг дамнуургаараа мөр, толгой руу нь зоригтой цохиж байв. Бас өөр улс ч оролцож, борчуул зугтаав. Нагац ээж өнөөх зодуулсан хүний нүүр амыг нь угааж өгөхөд нүүр ам нь гишгэгдэж сэт цохигдсон хамрынхаа нүхийг шороотой хуруугаараа дарж ханиалган, муухай орилсонд, хуруун дороос нь нагац ээж нүүр, цээж рүү цус үсэрч нагац ээж ч чичирч, цочин дуу алдав. Би гэртээ хариад Таатай хэрэг гуайнд орж үзсэн харснаа ярьсанд тэр бээр ажлаа зогсоож, урт хуурайг жад шиг өргөн нүднийхээ шилний цаанаас намайг ширтэн, өмнө минь ирж зогссоноо гэнэт миний яриаг тасалж, ер бусын итгэлтэйгээр,

	— Зүйтэй, тэгэх л байсан юм. Больж дээ гэв.

	Үзсэн харсандаа сэтгэл тавгүй болоод түүний үгэнд гайхах ч учраа олсонгүй цааш нь ярьсаар л байсанд тэр бээр намайг тэвэрч өрөө дотуур ийш тийш алхалж яваад бүдэрч,

	— За одоо цааш яриад яах вэ! Дүү минь, чи ярих юмаа бүгдийг ярьчихлаа. Боллоо! гэв.

	Яриаг минь тасалчихсанд гомдовч, хэлэх гэсэн юмаа яг хэлчихсэн үед тийнхүү мэдэж зогсоосон нь санаанаас ер гардаггүй юм.

	— Ийм юм битгий ярьж бай! Сэтгэлдээ тогтооход эвгүй зүйл, дүү минь гэж тэр хэлж билээ. Заримдаа тэр над нэг насанд санаанаас гарамгүй зүйл гэнэт ярина. Шинэ гудамжинд суудаг тарган, зантгар толгойтой зодоонч хүү Клюшников бол миний дайсан байсан бөгөөд бид хоёр бие биеэ зодож дийлдэггүйгээ түүнд ярихад, намайг анхааралтай сонсоод,

	— Энэ ч шал дэмий хэрэг. Тийм хүч чадал бол ёстой хүч биш. Жинхэнэ чадал хурдан хөдөлгөөнд л байдаг. Хэчнээн л хурдан бол төчнөөн бяртай байна гэсэн үг. Мэдэв үү! гэлээ.

	Дараагийн нэг ням гарагт түүний хэлснээр шаламгайлан зодолдож Клюшниковыг амархан дийлэв. Энэ явдал намайг түүний үгийг улам бүр анхааралтай сонсох болголоо.

	— Аливаа юмыг авч чаддаг л байх хэрэгтэй. Мэдэж байна уу? Авч чадах нь л чухаг гэж ярихад нь би юу ч ойлгосонгүй. Чулуу, зүсэм талх, аяга, алх авахад онцгой чадвар юу шаардагдах билээ дээ. Гэхдээ авч гэдэг эл үгийн цаана ямар нэг нууц зүйл байх шиг бодогдоод сэтгэлд нэг мэдэх нь үлдэж хоцорчээ.

	Таатай хэрэг гуайд манайхан улам дургүй болж, өнөөх наргиа авгайн эрх муур хүртэл хүн бүр өөд асаж, авирч явдаг мөртөө ганцхан өхөөрдөн дуудахад нь түүн дээр очдоггүй байлаа. Түүнд би уурлаж, муурын чихнээс зулгааж, зодож, тэр хүнээс битгий айж бай! гэж уйлах шахам гуйдаг сан.

	— Миний хувцаснаас хүчил ханхлаад байхлаар муур ирж өгөхгүй байгаа юм гэж тэр бээр өөрөө хэлэх боловч, нагац ээж хүртэл цөмөөрөө л түүнийг шал ондоогоор, гомдмоор буруу тайлбарлана.

	— Чи юугаа хийгээд түүн дээр очоод байгаа юм бэ? Цаадах чинь муу юм зааж мэднэ шүү гэж эмээ уурлана. Харин нагац аав тэднийд очсоныг мэдвэл л намайг хайр найргүй балбана. Би Таатай хэрэгт намайг түүнтэй нөхөрлөхийг хориглодгийг хэлдэггүй боловч гэр орныхныхоо, түүнийг хэрхэн үздэгийг илэн далангүй ярина.

	Нагац ээж танаас айж, таныг тэрс ном уншдаг гэх бөгөөд нагац аав мөн л тэгдэг. Бурхны дайсан, хүнд аюултай... гэдэг юм гэхэд тэр бээр ялаа үргээх мэт толгойгоо хаялахад цонхигор цагаан царай нь ягаарч, инээмсэглэл тодроход зүрх шимширч, нүд харанхуйлдаг сан. Тэгэхэд,

	— Дүү минь гунигтай юм... гэнэ.

	Түүнийг элдвээр хавчсаар байгаад явуулав. Нэг өдөр би өглөө цайгаа уугаад түүн дээр очтол, тэр бээр шалан дээр суугаад юмаа хайрцагт савлаж Сароны сарнай цэцгээ намуухан аялж байснаа,

	— За дүү минь баяртай. Би ингээд явлаа... гэв.

	— Яагаад явах болоо вэ? гэхэд над руу ширтэж байснаа,

	— Чи мэдэхгүй байна гэж үү? Ээжид чинь өрөө хэрэгтэй гэнээ...

	— Хэн тэгж байгаа юм бэ?

	— Нагац аав чинь

	— Худлаа хэлж байгаа юм! гэж намайг хэлэхэд гараас минь барьж өөр лүүгээ татаж суулгаад,

	— Битгий уурла! Чамайг би мэдсээр байгаад над хэлэхгүй байна гэж бодоод муу байна даа гэж гомдож байсан... хэмээн нам дуугаар ярилаа. Яагаад ч юм бүү мэд, түүнийг нэг л өрөвдөж хайрлаж, уйтгартай л байв.

	— Хүүш чи санаж байна уу? Би чамайг над дээр битгий ирж бай! гэж хэлснийг санаж байна уу? гээд инээмсэглэж шивгэнэхэд нь би толгой дохисонд,

	— Чи над гомдсон уу? Тийм үү?

	— Тийм...

	— Би тэгэхэд чамайг гомдооё гэж бодоогүй. Чамайг надтай нөхөрлөвөл танайхан чамайг загнаад байх болов уу? гэж бодсон юм. Тэгэх байсан уу? Намайг юунд тэгж хэлснийг чи мэдэв үү? гэж миний үеийн хүүхэд шиг ярив. Бүр тэр үед би түүнийг мэдэж байсан юм шиг санагдаж, түүний үгэнд учиргүй баярлахдаа,

	— Би түүнийг аль хэдийнээ мэдсэн юм гэв.

	— За тэгэх л ёстой, дүү минь. Хонгор минь энэ чинь л... 

	Миний зүрх туйлын ихээр шимширч билээ.

	— Тэд яагаад цөм танд дургүйцдэг юм бэ? гэхэд тэр бээр намайг тэвэрч, биедээ нааж, өрөөсөн нүдээ аньж,

	— Гадуурхаад л тэр, мэдэв үү? Ердөө л тэр... гэж хариулав.

	Би юу гэж хэлэхээ мэдэхгүй хий л ханцуйнаас нь угзрахад,

	— Битгий уурла! Уйлах ч бас хэрэггүй гэж тэр чихэнд шивнэсэн атлаа нүдний нь бүүдгэр шилний цаанаас нулимс урсаж харагдлаа. Дараа нь бид хоёр урьдынхаа адил хааяа ганц нэгхэн үг дуугарч чимээгүй, удаан суулаа. Орой болоход тэр бээр бүгдтэй эелдэгхнээр салах ёс гүйцэтгэж, намайг чангаар тэвэрчхээд цааш эргээд явчхав. Би хашааны хаалганы гадаа гарахад тэр бээр хөлдүү шавар болсон дугуйтай тэргээр сэгсчүүлэн явж одов. Тэр даруй эмэг эх түүний сууж байсан бохир өрөөг угааж, цэвэрлэхэд нь би зориуд өрөө дундуур алхалж, садаа хийхэд минь,

	— Холд! гээд нагац ээж над руу давшлав.

	— Та нар түүнийг яагаад хөөгөөд явуулчхав? гэсэнд

	— Харин чи л хэл дээ!

	— Та нар цөм тэнэг гэж хэлсэнд эмээ намайг нойтон алчуураар ороолгож,

	— Зүггүй тархи чи чинь солиоров уу? гэж загнахад,

	— Танаас бусад нь тэнэгүүд гэж би засаж хэлсэн боловч тэр ер тайтгарсангүй. 

	Оройн хоолны үеэр нагац аав,

	— Ээ, бурхан минь! Түүнийг харахад бүр зүрх рүү хутга шаах шиг болдог сон. Явуулж амарлаа! гэж өгүүлэхийг сонсоод би уурлан халбага хуга дарж ахин зодуулав.

	Эх орондоо байгаад «гадуурхагдсан» үй олон шилдэг хүний нэгтэй тогтоосон нөхөрлөл минь ийнхүү төгсөж билээ.

	 


IX

	 

	Янз янзын эгэл хүмүүс сэтгэл санааг минь тэтгэн баяжуулж амьдралын тухай бодол, эрдэм мэдлэгийнхээ бал бурмыг зөгий адил зөөж авчрах тул зөгийн үүртэй өөрийгөө багадаа би төсөөлөн боддог сон. Тэрхүү бал заримдаа заваан, гашуун байх авч ер нь сурсан аливаа эрдэм аргагүй л бал байдаг шүү дээ.

	«Таатай хэргийн» явснаас хойш надтай Петр гуай нөхөрлөх болсон. Тэр бээр нагац аав шиг хатангир, цэвэр цэмцгэр боловч нуруугаар арай нам, биеэр багахан, өвгөн болж хувцасласан залуу хүү шиг харагдана. Нүүр нь тор шиг нарийн үрчлээтэж шаравтар налхитай, инээдтэй цовоолог нүд нь торонд байгаа алтан жигүүр шувуу адил ийш тийш бүлтэлзэнэ. Буурал орсон үс нь буржийж, сахал нь махийн унжиж, гансаар тамхи татахад толгойтой үстэй нь ижил өнгийн утаа мушгиралдан, тэр бээр хошин шог яриа дэлгэнэ.

	Петр гуай хүнгэнэсэн дуугаар эвлэгхэн ярих нь хүн бүхнийг тохуурхан шоолоод ч байх шиг санагдана.

	Миний эзэн˗хатагтай Татьян Лексевна залууд минь «дархан бол» гэж тушаагаад хэсэг хугацаа өнгөрөхөд « цэцэрлэгчид тусал» гэж явуулахад нь «За яах вэ ямар ядуу хүнд сайн нэр байх биш» гээд л яваад өглөө. Тэгж байтал хатагтай «За Петрушка, загас барина даа! гэдэг байна. Над загас барьсан, өөр ажил хийсэн ер ялгаагүй байлаа. Гэвч загас барьж, овоо хорхойтой болж иртэл, загас барихаа боль, хот орж хөтөч хийж, гувчуур татвар төлж бай! гэдэг байна. За одоо яая гэхэв. Хөтөч хийхээс л өөр яах вэ. Явлаа.

	Хатагтай бид хоёр тэр ажлаа өөрчилж амжаагүй байтал би хамжлагаас чөлөөлөгдөж, хөтөч хэвээр үлдсэн юм. Харин Татьян Лексевна авгай надад одоо хүртэл гүнгийн хатагтай шигээ л аашилдаг юм даа! хэмээн хүүрнэнэ.

	Тэр эзэгтэй гэгч нь өндөр настай. Түүнийг ажихад нэг согтуу будагчин түүнийг цав цагаан байхад нь өнгө өнгийн будгаар будаж байгаад дуусгалгүй орхичихсон юм шиг санагдана.

	Хөл нь булгархай, нэлдээ навсайсан муу хувцастай түүний сүүмгэр нүдтэй ясархаг толгой нь их биетэйгээ үрчийж, хорчийсон арьс, гүвийсэн судас шөрмөсөөр арайхийн холбогдож, уйтгартайяа бөхийжээ. Петр гуай түүнийг хүндэтгэн, аятай харьцах бөгөөд зодож, нүдэхгүй, Танька хэмээн дуудна.

	Нагац аав нэгэн өдөр Петр гуайд хандаж:

	— Үгүй чи чинь энэ малыг Христос шашинтны нэрээр юунд дуудна вэ?

	— Василь Васильевич! Тийм биш шүү. Татьяна л гэж байхаас Танька гэдэг нэр байдаггүй шүү дээ!

	Петр гуай ном мэддэг, эртний судар их үзсэн хүн тул өвөөтэй бурхдын тухай маргалдаж, эртний нүгэлтнүүдийг шүүмжлэх бөгөөд Авессаломыг бусдаас илүү буруушаана. Заримдаа тэдний маргаан хэлзүйн шинжтэй болж нагац аав «согрешихом, законнохом неправдавахом» гэнэ гэхэд Петр гуай болохоор «Согрешиша, беззаконноваша, неправдоваша» гэж хэлэх нь зөв хэмээн маргалдана.

	— Чинийхээр Ваша ваша, шиша, шиша л биз гэж элэглэн, минийхээр бол өөр байгаа юм гээд уурласандаа царай нь хүрэнтжээ.

	Гэвч Петр гуай тамхины бөөн утаа дотор сууж,

	— Таны тэр хом, хом юу нь дээр байгаа юм? Бурханд ямар ч ялгаагүй шүү дээ! Бурхан бидний залбирахыг сонсоод, дотроо магадгүй "Яаж ч залбирсан яах вэ, залбирвал залбирч л байг, чамд ямар тус болох юм биш!" хэмээн боддог ч байж болох юм гэж егөөднө.

	— Лексей чи тонил! гэж нагац аав уурлаж, ногоон нүдээ эргэлдүүлэн хашхирав.

	— Петр гуай эмх цэгцтэй, цэвэр цэмцгэр байхад их дуртай. Хашаа дотуур явж байхдаа зомгол мод, шавар шаазангийн хэлтэрхий, яс аль дайралдсан хог новшийг хөлөөрөө өшигчин зайлуулж,

	— Хэрэггүй хог саад л болох юм! гэж үглэнэ.

	Тэр бээр их яриа, сайхан сэтгэлтэй, хөгжилтэй хүн шиг харагдавч, заримдаа нүдэнд нь цус хурж, сүүмийж, үхсэн хүнийх шиг гөлийнө. Харанхуйд хаа нэгтэй буланд өнөөх ач хүү шигээ дүнсийж, хэлгүй оргиж, атийгаад сууж байдаг сан.

	— Петр ахаа та яаж суугаа юм бэ? гэхэд

	— Зайл! гэж зандрангуй дүнгэнэнэ.

	Манай гудамж дахь нэгэн байранд духан дээрээ булдруутай ноён байрлах болов. Тэр бээр баяраар цонхныхоо хажууд сууж, нохой, тахиа, хэрээ тэр байтугай гадуур явж байгаа өөрт нь аягүй санагдсан улс амьтныг ч хүртэл үрэл сумаар бууддаг муухай зуршилтай. Нэг өдөр жижиг үрлэн сумаар Таатай хэргийг хажуугаас нь буудчихсанд оготор савхин дээлийг нь нэвтлээгүй авч, хэдэн сум халаасанд нь орчихсоныг тэр бээр нүднийхээ шилээ зүүн нарийвчлан үзэж байсныг би санаж байна. Нагац аав түүнийг гомдол мэдүүл гэж ятгасан авч,

	— Яах юм гээд гал зуухны өрөөний булан руу хаячхав.

	Дараа нь нэг өдөр өнөөх буудагч нагац аавын хөл рүү үрлэн сумаар буудчихсанд тэр бээр уурлаж, найрамдуулагч шүүгчид гомдол мэдүүлж, тэр хавийн улсаас хохирогсод, гэрчийн этгээдүүдийг цуглуулан байтал цаад ноён гэнэт алга болчихсон юм. Гадаа гудамжнаа буун дуу гарах бүрд л Петр гуай гэртээ байвал том саравчтай гоёлынхоо гандсан малгайгаа яаран шүүрч толгойдоо углаад, хашааны хаалгаар гарч гараа дээлийнхээ дотуур шургуулж түмбийлгэн тахианы сүүл шиг болгож, гэдсээ түхийлгэн явган хүний замаар өнөөх ноёны дэргэдүүр сүртэй алхлан гарснаа буцаж эргэлдэнэ. Манай байрынхан цөм хаалганы аман дээр гарч зогсож ажиглахад цонхоор өнөөх цэргийн хүний хөх нүүр, түүний дээхнүүр эхнэрийн нь цагаан үстэй толгой харагдана. Бетленгийн хашаанаас янз бүрийн улс гарч, гагцхүү Овсянниковынход л чимээгүй, байшингаас нь нэг ч хүн гарч үзэгдэхгүй. Заримдаа Петр гуай ямар ч амжилтгүй эргэж ирнэ. Анчин түүнийг тоож буудаагүй бололтой. Гэвч шувууны хоёр амтай буу тас, тасхийн дуугарахад тэр бээр тайван алхалсаар бидэн дээр хүрч ирээд,

	— Хормой руу буудчихлаа гэж их л додигор хэлнэ.

	Нэг өдөр үрлэн сум түүний мөр, хүзүү рүү оночихсоныг нагац ээж зүүгээр төнхөж гаргахдаа,

	— Чи чинь тэр зэрлэг амьтныг юу гэж дэмжээд байгаа юм? Нүдийг чинь сох цохичихно доо гэж Петр гуайг зэмлэв.

	— Хаанаас даа, Акулина Ивановна гуай тэр чинь ер онодоггүй юм! гэж Петр гуай тоомсоргүйхэн дуугарав.

	— Чи юу гэж түүнийг өөгшүүлээд байгаа юм бэ?

	— Би өөгшүүлсэн юм уу? Ноёныг элэглэх дур л хүрээд... гээд ухаж гаргасан үрлэн сумаа алган дээрээ тавьж харан,

	— Муу бууч! Манай эзэн хатагтай Татьян Лексевна эр нөхөр гэдгийг зарц нараа солих адил дураараа сольдог байсан юм. Мамонт Ильич гэдэг нэг цэргийн хүн түүнтэй түр ханилж байлаа.

	Харин тэр бол ч сайн бууддаг сан. Тэр жинхэнэ сумаар бууддаг байсан юм. Тэнэг Игнашкийг дөчөөд метрийн зайтайд аваачиж зогсоогоод хоосон шил бүснээс нь салтаа тушаа нь унжиж байхаар уяж орхиход, тэр бээр учиргүй инээж, хөлөө алцайлган зогсов. Мамонт Ильич гар буугаа чиглүүлж байгаад тас хийлгэж шил бяц үсрэх яг тэр үед нэг соно Игнашкийг хазаж, тэгээд хөдөлтөл сум өвдөгний тойг руу нь оночихжээ.

	Эмч дуудаж ирсэнд, хөлийг нь даруй тайрч хаяж орхив.. .

	— Өнөөх тэнэг тэгээд яасан бэ?

	— Тэр яагаа ч үгүй, тэнэг хүнд хөл, гар хэрэггүй, маанаг аашиндаа цаддаг юм. Тэнэг хүнд хүн бүр сайн байна. Тэнэг зан хор балгүй. Ерөөс эрхэлсэн даамал, шүүхийн бичиг хэрэгч тэнэгдүү бол хүн гомдоохгүй гэсэн үг ч байдаг юм гэж тэр бээр хуучилна. Тийм ярианд эмэг эх ер гайхахгүй, өөрөө хэдэн ар^аар нь мэддэг юм чинь, харин над л баахан эвгүй оргиж, би Петр гуайгаас,

	— Тэр ноён алчхаж мэдэх биш үү гэсэнд

	— Мэднэ шүү! Тэд чинь бие биеэ ч хүртэл алчихдаг улс. Урьд Татьян Лексевна дээр нэг морин цэргийн хүн ирээд Мамонттой муудалцаж, тэр даруй гар буугаа гаргалцан цөөрмийн дэргэдэх цэцэрлэгт хүрээлэн рүү очоод морин цэргийн хүн Мамонтын элэг рүү нь онож хөөрхийг оршуулж, тэр цэргийн хүнийг Кавказ руу явуулсан билээ. Эл бүхэн удаж түдэх юмгүй, дорхноо л болж өнгөрдөг. Тэр үед биеэ тэгж алдаг улс чинь тариачдыг алахаа юман чинээ санахгүй. Одоо бол өөрсдийн гэсэн мэдлийн хүн нь байхгүй болохоор хайрлах юмгүй, урьд нь албатаа өөрийн юм даа гэж хайрладаг байсан.

	— Тэр үед хүнийг нэг их хайрлаж байсан юм гэж үү дээ! гэхэд Петр гуай^ам нийлж,

	— Тэр ч үнэн шүү! Өөрийн мэдлийн хямд үнийн хөрөнгөтэй байсан цаг... гэв.

	Тэр бээр надтай эелдэг харьцаж, томчуултай ярьдгаасаа ч илүү сайхан сэтгэлээсээ харцаа буруулахгүй ярих авч нэг л миний санаанд хүрдэггүй сэн. Улс амьтныг амтат жимсний чанамлаар дайлахдаа над зүсэм талх дээр бусдаас их чанамал түрхэж өгнө. Хотоос над амтат боов, намуу цэцгийн шахдас авчирч өгөх бөгөөд надтай ямагт нам дуугаар, нухацтай ярилцах агаад,

	— Эрхэм минь, яаж шүү аж төрье гэж бодож байна даа? Цэрэгт мордох уу, түшмэл болох уу? гэнэ.

	— Цэрэгт явна гэж хариулахад минь,

	— Тэр зүйтэй. Одоо үед цэрэгт амар болсон. Лам болсон ч зүгээр. Ээ бурхан багш минь, өршөөж хайрла! гээд амандаа үглэж, суухад л болох нь тэр! Лам ч, цэргээсээ ч хялбар, загасчин болбол бүр ч амархан, ухаан орох юмгүй, ганцхан дадлага л орно!..

	Загасчны дэгээний илбээсийг тойрон загас яаж хөвдөг, дэгээнд орчхоод алгана, зоодой загас яаж тонгочдогийг их инээд хүргэм дуурайн үзүүлнэ.

	— Чамайг нагац аав чинь зодохлоор чи уурлаж байдаг. Энэ чинь ямар ч ашиггүй зүйл. Чамайг сургаж байгаа юм. Энэ бол юу ч биш. Харин манай хатагтай Татьян Лексеевна зодохыг ёстой нэг үзүүлж өгдөг байсан. Тэднийд Христофор гэдэг тусгай зоддог хүнтэй байлаа. Зодох ажилдаа ч ёстой ганц мэргэжсэн эр. Ойр хавийн ноёд, эзэн хатагтайгаас Христофорыг нь гуйж гэрийн зарц нараа зодуулдаг сан. Эзэн хатагтай цагаан шаан хувцас өмсөж, хөх өнгийн нимгэн алчуур зангидан баганат саравч дотор улаан бүрээстэй түшлэгт сандалд заларч эр эм амьтныг Христофорын балбахыг харж суудаг байсныг их л тодорхой ярьдаг сан.

	— Тэр Христофор угтаа Рязан нутгийн хүн атлаа цыган, украйнчууд адил дээд уруулын соёо сахал нь чихээ хүрсэн урт, нүүр хөх, эрүүнийхээ сахлыг хусдаг хүн байсан юм. Тэр бээр угийн тэнэг хүн байсан юм уу, аль эсвэл элдэв юм шалгаахаас болгоомжилж худлаа тийм дүр үзүүлдэг байсан юм уу, бүү мэд! Заримдаа гал зуухны өрөөнд аяганд ус хийж, ялаа, жоом, элдэв цох барьж авч нарийн саваа модоор түүндээ живүүлнэ. Тэгж байснаа дээлийнхээ захны дотроос саарал бөөсөө гаргаж ирээд бас усанд живүүлнэ... Энэ мэтийн сонин хачин яриаг эмээ өвөөгөөсөө би аль хэдийнээ, зөндөө дуулж байсан. Бүгдээрээ л хоорондоо ижил, бүгдэд нь л хүн тамласан, элэг доог хийсэн, зовоож, хөөж туусан зүйл гарна. Би бүр залхаж гүйцээд, сонсох ч дургүй хүрч хөтчийг

	— Өөр юм яриач! гэхэд минь тэр бээр завжиндаа хамаг үрчлээсээ гаргаж, нүдээ онийлгон үрчлээтүүлж,

	— За, хомхой сэтгэлт минь, яах вэ өөр зүйл ярья л даа. Манайд нэг тогооч байлаа...

	— Хэнийд?

	— Татьян Лексеевна хатагтайнд

	— Яагаад та түүнийг дандаа Татьяна гэхгүй Татьян гээд байдаг юм бэ? Ямар эрэгтэй хүн юм уу? гэхэд хөтөч инээд алдаж,

	— Эмэгтэй байлгүй яах вэ. Гэхдээ тэр уруулдаа хар сахалтай байсан юм. Хар германаас гаралтай, хар арьстанархуу. Эрхэм минь тэр тогоочийн тухай ярихад тун ч инээдэмтэй дээ!.. гэнэ. Тэр инээдтэй түүх нь ердөө л өнөөх тогоочийг гонзгой бялуу олиг муутай хийсэнд өөрийг нь ид гэж шахаж идүүлээд, түүнээсээ болж өвдчихжээ гэсэн л юм байсанд би уурлаж,

	— Энэ чинь юу нь инээдтэй юм? гэсэнд

	— Тэгвэл юу инээдтэй байдаг юм? За аль вэ, хэлээдэх!

	— Би мэдэхгүй...

	— Тэгвэл дуугүй бай! гээд дахиад уйтгартай зүйлээ ярьж гарна. 

	Зарим баяраар манайд Михаил нагацын гунигтай царайтай, залхуу хүү Саша, Яков ахын цэмцгэр мэдэмхий Саша хоёр айлчилж ирнэ. Нэг өдөр бид гурвуул байшингийн дээврээр дамжиж яваад Бетленгийн хашаа дотор үстэй, ногоон өнгийн сюртук5 дээлтэй нэгэн ноён, овоолоостой түлээ дээр нохойн гөлөгнүүдтэй тоглож суухыг харлаа. Тэр бяцхан халзан, шар толгойтой юм. Ах нарын нэг нь л нэг гөлөг хулгайлж авъя гэж санал гаргаж, даруй хулгай хийх уран арга бодож олцгоов. Ах нар гудам руу гарч, Бетленгийн хашааны үүдэнд очиход, би ноёныг сочооно. Тэгэхэд цочсондоо тэр бээр босож гүйхэд тэд нар хашаанд орж, нэг гөлөг шүүрч авахаар тохиролцов.

	— Би яаж цочоох билээ? гэхэд тэд нарын нэг,

	— Халзан толгой руу нь чи нулим! гэж зааж өгөв.

	Хүний толгой руу нулимах нүгэлтэй гэж үү? Хүнийг янз бүрээр зовоож, тохуурхдагийг би олонтоо үзэж, дуулсан болохоор өөрт оногдсон тэрхүү үүргээ сайн биелүүлэв. Тэгтэл бөөн шуугиан дэгдэж манай хашаанд Бетленгийнхээс ганган залуу дарга тэргүүтэй баахан эрэгтэй, эмэгтэй улс ирэхэд өвөө ганцхан намайг зодож тэдний санааг амрааж өгч билээ. Тэр үед ах нар маань миний зүггүйтэж буруудсаныг огт мэдэлгүй л гадаа гудмаар тайван зугаалж явжээ. Зад балбуулчхаад л гал зуухны өлгий ханз дээр намайг хэвтэж байхад Петр гуай гоёчхоод, сайхан загнаж дэргэд минь хүрч ирээд,

	— Эрхэм минь, чи түүнийг ганц сайн болгож тавьжээ. Тэр хөгшин муу чөтгөр тэгүүлж байхдаа таарсан амьтан. Өгөр толгойг нь чулуугаар хага цохисон ч яадаг юм гэж шивнэв. Миний нүдний өмнө ноёны хүүхдийнх шиг дугуй, мөлчгөр толгой үзэгдэж, халзан толгойгоо жижигхэн гараараа арчиж тэр бээр нохойн гөлөг шиг аяархан гангинаж байсныг санахад ах нарыг үзэн ядаж, тэр хүний өмнө туйлын ичгүүртэй санагдахад, намайг зодох үедээ нагац аавын нүүр аймаар зэвүүн болдогтой адилхан харагдсан хөтчийн үрчгэр царайг хараад тэр бүгдийг умартан,

	— Тонил цаашаа! гэж хашхичин Петр гуайг би гар хөлөөрөө савчин өшигчсөнд, тэр бээр инээд алдан, нүдээ ирмэн өлгий ханзнаас доош буув. Түүнээс хойш би түүнтэй юм ярих дургүй болж, уулзахаас зайлсхийж, тэгэх мөртөө нэг л явдал болох байх гэж хардан хөтчийг ажих болов.

	Ноёныг тохуурхсан хэргээс хойш бас нэг явдал болов. Миний анхаарлыг аль хэдийнээс Овсянниковын дүнсгэр чимээгүй байшин татсаар ирсэн бөгөөд чухам тэр бор байшинд л үлгэрийн онцгой, нууц үйл явдал болдог шиг санагддаг байж билээ. Бетленгийн байшин хөл ихтэй, олон ганган авхай суух бөгөөд тэдэн дээр цэргийн дарга нар, оюутнууд ирж, тэндээс инээдэм, наргиант дуу, хөгжим сонстоно.

	Байшин нь ч өнгө зүс сайтай, цонхны шил нь тодхон гялалзаж цаад талд нь өнгийн цэцэг хурцаар алаглана. Нагац аав тэдний байшингийнханд тун дургүй. Тэнд суугчдыг

	— Буруу номтон, бурханд тэрслэгчид! гэх бөгөөд хүүхнүүдийг нь хожим над Петр гуайн тун муухайгаар тайлбарлаж өгсөн элдэв ичгүүртэй үгээр хэлнэ. Харин чимээгүй, дүнсийн харагдах Овсянниковын байшинг л нагац аав хүндэтгэнэ.

	Тэдний ганц дан, өндөр байшин битүү зүлэгтэй, цэвэрхэн, гол дундаа худгаас өөр юмгүй ханхай хашаа үргэлжлэх бөгөөд хоёр багана бүхий дээвэртэй аж. Тэр байшин гудамжнаас нуугдсан мэт, доголдож хойшоо шигдэж оржээ. Нуман хаалгаар таслагдсан гурван нарийхан цонх нь газраас нэлээд дээхнүүр харагдах агаад бүүдгэр шил дээр нарны гэрэл тусаж солонгорох аж. Харин хаалганы тэртээ нүүр тал нь байшингийнх шиг ижилхэн гурван цонхтой амбаар байх бөгөөд цонхыг хуурамчаар зуржээ.

	Цонхны оронд саарал хананд хүрээ мод хадаж, цагаан будгаар хүрээлсэн аж. Тэр битүү хуурмаг цонхнууд үзэмж муухай, байшин нь ч тэр аяараа нууцгай далд байхыг хичээх мэт. Тэдний эдлэн газар адууны хоосон байр, нүсэр том хаалгатай, хов хоосон саравчнууд нь ч нэг л чимээ аниргүй, эл хуль оргиж, цаанаа л сүрдэм аймаар санагддаг сан.

	Хааяа хашаа дотуураа цэвэрхэн зассан цагаан сахалтай өндөр өвгөн доголсхийн явж үзэгдэнэ. Сахал нь зүү шиг сөрвийжээ. Заримдаа муруй хамартай, хууз сахалтай өөр нэг өвгөн мориныхоо байраас нарийн хөлтэй, шувтан цээжтэй, зэгзгэр өндөр бор морь хашаа руу хөтөлж гаргаж ирэхэд тэр нь хүлцэнгүй гэлэнмаа шиг бүгдэд нахилзах бөлгөө. Доголон өвгөн исгэрэн морио алгадаж чангаар шүүрс алдсанаа морио харанхуй байранд нь буцааж оруулна. Өвгөн гэрээсээ явах хүсэлтэй авч, нууц увдист автагдан явж чадахгүй байгаа мэт над санагдана.

	Өдөр бүр шахам үдээс үдэш болтол ив ижилхэн саарал өмд цамцтай, адилхан малгайтай, дугуй царайтай, бор нүдтэй гурван хүүхэд хашаа дотроо тоглох бөгөөд тэд хоорондоо төстэй, би гагцхүү нуруугаар нь л ялгадаг сан. Би тэд нарыг хашааны завсраар л ажиглах бөгөөд тэд намайг ер мэддэггүйд нь мэдээсэй гэж хүсдэг сэн. Миний мэдэхгүй нэг тоглоомоор тэд их л эвтэй, хөгжилдөн наадах нь, өмссөн хувцас хунар, бие биедээ, ялангуяа инээдтэй, зүггүй бяцхан дүүдээ санаа тавих нь сайхан санагддаг байв. Дүүгээ газар ойчиход ах нар нь инээлдэх авч, тавласан янзгүй, даруй босоход нь тусалж гараа, өвдгөө шороодчихвол нь даливс өвсөөр ч юм уу, алчуураараа арчина. Дунд хүү нь,

	— Мөн ч бойтог амьтан шүү! гэж цайлган сэтгэлээсээ хэлнэ. Тэд бие биеэ загнана гэж ер байхгүй, хуурч мэхлэхгүй, гурвуулаа гавшгай, чадалтай, цуцахыг үл мэдэх ажгуу.

	Нэг өдөр би модон дээр авирч гараад тэдэн рүү шүгэлдсэнд тэд нар дороо зогтуссанаа яаралгүйхэн гурвуул бөөгнөрч, намайг харан нам дуугаар нэгэн зүйлийг зөвшилдөв. Би тэгэхэд нь намайг чулуугаар нүүлгэх нь дээ гэж бодоод доош бууж халаас өвөр, түрийндээ чулуу чихэж аваад модон дээр ахин авирч гарахад тэд хашааныхаа тэртээ буланд намайг аль хэдийнээ мартчихсан янзтай тоглож байв. Би тэдэнтэй зодоон өдөж үүсгэх гэж бодоогүй юм. Төдийлөн удалгүй нэг хүн тэднийг,

	— Хүүхдүүд ээ! Гэртээ орцгоо! гэж цонхны салхивчаар дуудсанд тэд дуулгавартай гэгчээр галуу шиг аажуухан алхалсаар гэртээ орж явчхав. Хашаа дээгүүр юм үзэгдэхүйц газарт модон дээр гарч суугаад тэднийг тоглоё гэж намайг дуудахыг нь хүлээж суудаг сан. Гэвч тэд намайг тоглоё гэж дууддаггүй шүү. Хоосон санаандаа би тэдэнтэй тоглож, заримдаа тэр бодолдоо бүр автан хашхичин, чангаар инээд алдахад минь тэр гурав над руу харж нам дуугаар нэгийг ярилцахад нь би ичиж газар буудаг билээ. Нэг өдөр тэд нуугдаж тоглохдоо дундах хүүхдэд нь нөгөө хоёрыгоо эрж олох ээлж таарч амбаарын цаад талд булан руу харан эргэж харалгүй гараараа нүдээ үнэнчээр таглаж зогсоход ах нь амбаарын саравч доорх том чарга руу шаламгайлан давж орсонд дүү нь хаашаа орж нуугдах учраа олохгүй хий л худаг тойрч маш инээдэмтэйгээр гүйж явахад дундах хүүхэд,

	— Нээг... хоёр... гэж тоолов.

	Тэгтэл дүү нь худгийн хашлага дээр үсэрч гаран, олсноос барьж хоосон хувинд хөлөө хийтэл, хувин хашлаганы хаалтууд руу цохин доош далд оров.

	Худгийн тосолгоо сайтай хүрдэн дугуй чимээгүй гялалзан эргэхийг мэл гайхан харж байснаа юу болохыг нь сайн мэдээд тэдний хашаа руу харайж орж,

	— Худагт уначихлаа! гэж хашхирав. Дунд хүү худгийн хашлага руу надтай бараг нэгэн зэрэг гүйж ирээд олсноос зуурч, дээш татаж байгаад гар нь хорсож бадайрахад би олсноос барьж авч амжтал том ах нь бас гүйж ирэн, хувин дээш таталцаж,

	— Чимээгүй байж үзээрэй! гэв. Бид жаал хүүг даруй дээш татаж гаргахад тэр бээр айж сандарсан байдалтай, зөв гарын нь хуруунаас цус гоожиж, хацар нь айхтар зурагдаж, бүсэлхийгээ хүртэл норчихсон, царай зэвхийрч хөхөрсөн авч нүдээ бүлтийлгэн, татганан инээмсэглэж:

	— Би ой˗чо˗оод... гэж үгээ сунжруулан хэлэхэд дунд ах нь түүнийг тэврэн авч нүүрийн нь цусыг алчуураараа цэвэрлэх зуураа,

	— Чи солиороо юу? Яаж байгаа чинь энэ вэ? Хар даа! гэхэд том ах нь хөмсгөө атируулан,

	— За явцгаая, тэртэй тэргүй мэдэх юм чинь гэхэд,

	— Та нарыг зодох уу? гэж миний асуусанд тэр бээр тийм гэж толгой дохиод, над руу гараа сунган,

	— Чи маш түргэн гүйж ирсэн шүү! гэв.

	Магтаалын үгэнд баярлахдаа би түүний гараас нь ч барьж чадсангүй, гэтэл тэр дунд дүүдээ хандаж,

	— Явцгаая, наадах чинь салхинд цохиулчихна. Ойччихлоо л гэж хэлцгээе. Худаг мудаг гээд хэрэггүй шүү! гэв.

	— Тийм ээ, тийм. Би шалбааг дотор ойччихсон болъё. Тэгэх үү? гэж бага дүү нь дагжин байж хэлэв. Тэд нар гэр лүүгээ яваад өгөв. Дээр нь сууж байгаад хашаа дотогш миний үсэрч буусан тэр мөчир шар навчсаа хийсгэн савласаар байлаа. Тэр бүхэн тийм л түргэн хугацаанд болж өнгөрсөн юм даа.

	Долоо хоног хэртэй тэд нар хашаа дотроо үзэгдсэнгүй. Нэг өдөр модон дээр сууж байтал тэд нар урьд урьдаасаа илүү дуу шуутай гарч ирээд ах нь намайг,

	— Нааш ир! гэж найрсаг эелдгээр дуудав.

	Бид пингийн саравч руу очиж хуучин муу чарга дотор орж, урьд урьдаасаа харж суугаад удтал ярилцаж билээ.

	— Та нар хэдүүн зодуулсан уу? гэж миний асуухад,

	— Зодуулсан гэж ах нь хариулав. 

	Энэ хүүхдүүдийг намайг зоддог шиг бас нүддэг гэхэд нь санаанд багтмааргүй, басхүү тэднийг өрөвдмөөр байв.

	— Чи яагаад шувуу бариад байдаг юм бэ? гэж бага дүү нь надаас асуув.

	— Шувууд сайхан жиргэдэг юм.

	— Тэднийг бариад яах юм, дураараа л нисэж яваг...

	— За тэгвэл барьж байхаа больё л доо.

	— Тэгэхдээ нэгийг урьдаар барьж над дурсгаарай.

	— Чи ямар шувуу авмаар байна.

	— Дууч, тортой.

	— Тэр чинь алтан жигүүр л дээ!

	— Муур барьчих байх аа даа. Тэгээд ч аав байлгахгүй биз гэж жаал дүү нь хэлэхэд, ах нь:

	— Байлгахгүй ээ... гэв.

	— Та нар ээжтэй юу?

	— Байхгүй гэж том ах нь хэлсэнд дунд хүү залруулж,

	— Бий л дээ! гэхдээ бидний ээж биш, өөр хүн. Бидний ээж нас барчихсан юм гэв.

	— Өөр ээжийг хойд эх гэдэг юм гэж би тэдэнд хэлэхэд том нь толгой дохив. Тэгээд тэд гурвуул бодлогошрон царай нь барайв. Нагац ээжийн ярьдаг үлгэрээс би хойд эх ямар байдгийг мэдэх тул тэдний тийнхүү бодлогоширч байгаагийн учрыг мэдэж байлаа.

	Тэд нар бие биедээ наалдан суух нь тахианы дэгдээхэйнүүд шиг хоорондоо ижил харагдаж, би элдэв арга залиар төрсөн эхийн нь орыг эзэлчихдэг шулам˗хойд эхийг санаж, тэдэнд,

	— Ээж нь эргээд ирнэ ээ, азнаж л байцгаа! гэхэд том ах нь миний үгэнд эргэлзэн,

	— Хэрэв үхсэн болов уу? Үгүй, эргэж ирдэггүй юм... гэлээ.

	— Ирдэггүй гэнэ ээ? Бурхан минь, үхсэн хүмүүс, тэр ч байтугай тастагдаж, хэрчигдсэн улсыг шидэт усаар шүршихэд сэргэж ирж байсныг алийг тэр гэж санана. Бурхнаас заяасан, жинхэнэ үхэл бус, илбэч, увдистнаас болсон байх нь чухам алийг тэр гэх вэ! гээд л би эмээгийнхээ ярьсан түүхээс сэтгэл хөдлөм урсгаж, гарахад тэдний том ах нь инээмсэглэж сууснаа,

	— Энэ чинь үлгэр шүү дээ! Би мэднэ... гэж аяархан өгүүлэв. Дүү нар нь түүний яриаг чагнаж суухдаа бага нь амаа тас жимийж, хацраа цулцайлгана. Дундах нь өвдгөө тохойлдон над руу тонгойж, дүүгээ хүзүүгээр нь тэврэн гараараа даран сууж байлаа. Бидний дэргэд цагаан сахалтай, ламынх шиг урт хүрэн хувцастай, үстэй сэгсийсэн малгайтай өвгөн хүрч ирэх тэр үед аль хэдийн орой болж, улаан улаан үүл байшингийн дээвэр дээгүүр нүүгэлтэн байлаа. Тэр өвгөн над руу хуруугаараа зааж,

	— Энэ чинь юун хүүхэд вэ? гэж асуухад хүүхдүүдийн ахмад нь босож, нагац аавын байшин руу толгойгоороо дохиж,

	— Тэнд байдаг юм гэв.

	— Хэн үүнийг нааш ир гэсэн юм? хэмээн асуухад хүүхдүүд нэгэн зэрэг босож, номхон галуудыг санагдуулам, чарга дотроосоо гарч гэр өөдөө явцгаав. Өвгөн мөр дээрээс минь чанга барьж хашаа дотуур явсаар хаалга руу хол хол, хурдан алхлахад айсандаа би уйлмаар байвч тэгэхийн завдалгүй гудамжнаа гарчхав. Өвгөн явган хаалганы дэргэд зогсоод,

	— Над дээр ахиад ирээрэй гайгүй хэмээн хуруугаа гозойлгон сүрдүүлэхэд нь би,

	— Ямар чам дээр ирсэн юм уу, хөгшин чөтгөр өө! гэж унтууцан хэлтэл, тэр бээр урт гараараа намайг ахин шүүрч аваад, явган хүний замаар хөтөлж явах зуураа тархин дундуур алхаар буулгаад авах мэт,

	— Өвөө чинь гэртээ бий юу? гэж дахин дахин асууж явлаа. Миний аз дутахад нагац аав яг гэртээ байж байв. Тэр бээр толгойгоо гэдийлгэн, сахлаа урагш сөрвийлгөсөөр өнөөх догшин авиртай өвгөний өмнө зогсож, түүний хоёртын мөнгө шиг дугуй, бүүдгэр нүд рүү харан,

	— Энэ хүүхдийн эх нь эзгүй байгаа, би өөрөө ажил ихтэй болохоор харах хүнгүй. Хурандаа гуай та биднийг уучилна уу? гэхэд цаадах нь хоолойгоо сүртэй чангаар засаж, модон багана шиг гозосхийн эргээд яваад өгөв. Хэсэг хугацаа өнгөрөхөд би үхтлээ зодуулаад хашаа дотор Петр гуайн тэргэн дээр хэвтэж байхад,

	— Эрхэм минь бас л сүйд болчхоо юу? Яагаад зодуулаа вэ? гэж морио тэрэгнээсээ гаргах зуураа Петр гуай асуув. Намайг яагаад зодуулснаа хэлэхэд тэр бээр дүрсхийн уурлаж,

	— Чи яах гэж тэдэнтэй үерхсэн юм? Тэр ноёны хүүхдүүд хорт могойн зулзага л гэсэн үг. Тэднээс болоод чамайг яаж зодож байгааг үзээ биз! Чи тэднийг одоо өөрөө зад цохиод хаячих! гэж удтал үглэв. Зодуулсандаа болоод эхлээд түүний үгийг анхааран чагнаж байснаа, үрчлээт нүүр нь тун эвгүй чичив татав хийхэд тэр хүүхдүүд ер буруугүй, гэтэл тэднийг бас л зодож байгаа гэдгийг санаад,

	— Тэд нарыг зодох хэрэггүй. Тэд сайн жаалууд. Харин та худлаа хэлж байна гэчихсэнд Петр гуай над руу том харснаа гэнэт,

	— Тэрэгнээс зайл! гэж зандрав. Би газарт үсэрч буунгаа,

	— Тэнэг амьтан! гэж хашхирахад тэр бээр намайг хашаа дотуур элдэж, барьж авах гээд чадсангүй. Тэгж хөөж 

	— Намайг тэнэг гэж хэлнэ гэнэ ээ? Би худлаа хэлээ юу? Гайгүй ээ, чамайг даа... гэж бархирсаар явлаа. Гал зуухны өрөөний үүдний шатан дээр эмээг гарч ирэхэд би урдаас нь гүйж хүртэл Петр гуай түүнд,

	— Наад хүүхдээс чинь бүр залхаж гүйцлээ! Би үүнээс тав дахин ах байтал намайг элдэв долооноор харааж, худалч мудалчгүй хэлж байна гэж гомдол мэдүүлж, тэгж улаан цайм худал хэлэхэд нь би гайхсандаа бүр яах ч учраа олохгүй байтал эмээ.

	Петр чи барин тавин худлаа ярьж байх юм. Лав л чамайг элдэв муухайгаар хараагаагүй гэдгийг би мэдэж байна гэж хатуухан хэлэв. Нагац аав бол хөтчийн үгийг итгэх л байсан. Тэр өдрөөс хойш Петр гуай бид хоёрын хооронд битүү, ширүүн дайн үүсэж тэр бээр санамсаргүй дүр үзүүлж намайг түлхэх, мориныхоо жолоогоор шүргээд авах, барьсан шувуудыг минь суллаж тавихыг оролдох болов. Нэг удаа шувуудыг минь муурт зориуд бариулчхав. Дандаа л дэгсдүүлж ярьж, нагац аавд намайг ховлоно. Тэр над өвгөн болж хувцасласан миний үеийн нэг хүүхэд шиг санагдах боллоо. Би түүний шаахайг нь задалж, зөөлөвчний нь хуниасыг урж, мэдэлгүйгээр эрчийг нь гаргаад тавьчихна. Петр гуайг гутлаа өмсөхөд зөөлөвч нь тасарч ойчно. Нэг удаа малгайд нь чинжүү хийж, өдөржин найтаалгуулав. Ер нь чадал, ухааныхаа хэрээр үзэлцэж хариугаа, түүнээс дутахгүй л авахыг бодно. Баяр цэнгэлийн өдрүүдэд тэр бээр цаг үргэлж намайг харуулдаж, хөрш ноёны хүүхдүүдтэй нууцаар уулзахыг минь мэдчихвэл өвөг эцэгт ховлоно. 

	Ноёны хүүхдүүдтэй би улам дотно нөхөрлөв. Нагац аавын байшин, Овсяниковын байшин хоёрын завсар дахь харанхуй бяцхан буланд хайлаас, дал мод, өмхий ховилын өтгөн бутны тушаа хашаанд зай гаргаж ах дүү гурвуулаа хоёр хоёроороо ч юм уу, цувж хүрч ирээд л бид явган суугаад юм уу, сөхөрч сууж аяархан ярилцана. Тэдний нэг нь өвгөн хурандаа бидэн дээр гэнэт хүрээд ирэхээс болгоомжлон харуулдана. Тэд гунигт амьдралаасаа ярихад надад тун ч уйтгартай байдаг сан. Бас миний барьж өгсөн шувууд ямар шүү байгаагаас аваад элдэв долоон юм ярих авч, эцэг, хойд эхийнхээ тухай ер миний л санахын ер дурсдаггүй байсан. Голдуу тэд намайг үлгэр яриач гэж гуйна. Нагац ээжээс тогтоож авсан үлгэрүүдээс би дуртай нь аргагүй хэлэх бөгөөд мартчихвал нагац ээж дээрээ гүйж очиж асууна. Тэгэхэд нагац ээж их дуртай байдаг сан. Би тэр гуравт олон үлгэр хэлж өгсөн бөгөөд эмээгийнхээ тухай ч ярьсан.

	— Эмэг эхчүүд их сайн улс байдаг биз? Бидэнд ч бас байсан л юм гэж том ах нь гүнээр шүүрс алдан ярив. Тэр хүү хорвоо дээр мэндлээд арван нэгэн жил биш, зуун жил амьдарсан хүн шиг "тийм байсан юм, байдаг юм" гэж гунигтайгаар ярих нь олонтоо. Гарын хуруу нарийн, алга жижигхэн, нүд тод, сайхан авч сүмийн зулын гэрэл адил тогтуун, ер нь тэр хүү нарийн гозгор, хөнгөхөн биетэй ажгуу. Дүү нар нь ч бас хөөрхөн царайтай, хайр итгэл татам хүүхдүүд байлаа. Гэвч хамгийн ахмадтай нь би илүү дотно байлаа. Яриандаа болоод Петр гуай бидэн дээр хүрч ирэхийг мэдээгүй байхад,

	— Бас л нийлчхээд байна уу? гэж үгээ сунжруулан биднийг хөөж тараана. Петр гуай байн байн унах болж, ажлаасаа буцаж ирэхдээ ямар шүү янзтай байгааг нь би мэддэг боллоо. Тэр хашааны үүдийг алгуур голдуу өөрөө онгойлгож орж ирэх тул хаалганы нугас залхуу хүрэм удаанаар хяхтнах бөгөөд хэрэв сэтгэл тавгүй ирвэл хаалганы нугас хөндүүрлэсэндээ ёолох мэт огцом дуугарна. Хэлгүй ач нь хөдөө тосгон руу гэрлэхээр явснаас хойш Петр гуай морины хашааны дээд талд жижигхэн цонхтой навтгар байранд ганцаараа суух болж, тэндээс үжирсэн шир, давирхай, хөлс, тамхины үнэр ханхлах учир би тэднийд ордоггүй билээ. Тэр бээр шөнө дэнгээ асаалттай чигээрээ унтдаг болсонд өвөг эцэг дургүйцэж,

	— Петр чи манайхыг шатаах нь ээ! гэхэд цаадах нь,

	— Санаа зоволтгүй, хаанаас даа! Шөнө би дэнгээ устай аяган дотор тавьдаг юм гэнэ. Сүүлийн үед тэр бээр юм болгоныг сэмхэн харж, эмээ дээр оройн цагаар улс цугларахад ч ирэхээ байж, амтат чанамлаараа дайлахаа больж, зүс царай алдаж, нүүрийн үрчлээ нь улам гүн болж, өвчтэй хүн шиг хөлөө зөөн, гуйвж явах боллоо. Нэг өглөө намайг нагац аавтай цуг шөнө нэвсийтэл дарсан цас хашаа дотор малтаж байтал явган хаалганы тээг дуугарч нэг цагдаа орж ирээд хаалганы аман дээр зогсож, монцгор бор хуруугаараа нагац аавыг дуудав. Нагац аавын очиход, цагдаа том хамартай нүүрээрээ нагац аавын духыг мөргөх гэсэн мэт түүнд хазайж ойртуулж, нэг зүйлийг над сонстохгүйгээр ярихад нагац аав сандран,

	— Эндээ! Хэзээ тэр үү? Ээ бурхан минь... гэх сонсогдож, гэнэт инээд хүрэм дороо цовхрон

	— Тийм гэж үү? Бурхан минь! гэхэд,

	— Чимээгүй бай! гэж ууртайдуу зандрахад нагац аав эргэнгүүтээ намайг харчхаад,

	— Хүрзээ аваад гэртээ ор! гэв. Би буланд орж нуугдчихсанд, тэр хоёул хөтчийн байр луу оров.

	Цагдаа баруун гарынхаа бээлийг авч зүүн гарынхаа алганы дундуур ороолгож,

	— Тэр мэдчихжээ. Морио орхиод, өөрөө алга болсон байна... хэмээн өгүүлэв. Гал зууханд жижиг модон торхонд талхны гурил зуурч байсан эмээ дээрээ гүйж очоод би үзсэн харснаа цөмийг тоочиход миний үгийг чагнаж, гурил болсон толгойгоо сэгсэрч, тайвнаар,

	— Нэг юм л хулгайлаа биз... Чамд ямар хамаатай юм, явж гадуур зугаал... гэв. Намайг гэрээсээ ахин гарч ирэхэд нагац аав саравчтай малгайгаа бариад явган хаалганы дэргэд зогсож, тэнгэр өөд харан загалмайлан залбирч харагдана. Царай нь их ууртай, хүрлийж, өрөөсөн хөл нь чичирч,

	— Гэртээ ор гэж чамд хэлсэн шүү дээ! гэж газар дэвслэн над руу хашхирав. Тэгснээ миний араас гал зууханд орж ирээд

	— Хөгшөөн нааш ир! гэж дуудаад нагац ээж тэр хоёр хажуугийн өрөөнд орж, удаан шивнэлдэн ярилцав. Нэгэн аймшигтай хэрэг болжээ гэдэг нь гал зуухны өрөөнд нагац ээжийн эргэж ирэхэд тодорхой болов.

	— Юунд ингэж их айгаа вэ? гэхэд нагац ээж,

	— Дуугүй бай! гэж урдаас аяархан хэлэв. 

	Өдөржингөө манай гэрт нэг л эвгүй, айж эмээсэн байдалтай болж нагац аав, ээж хоёр сэтгэл түгшин бие бие рүүгээ харж, аяархан, түс тас ярилцах нь сэтгэлийн түгшүүрийг улам нэмэгдүүлнэ. Нагац аав ханиалгах зуураа,

	— Хөгшин, чи, хааяагүй зул сайн барьчих! гэж хэлэв. Бид үдийнхээ хоолыг хэн нэгэн хүнийг хүрээд ирэх вий гэсэн мэт яаран, дур муутайхан идэж суутал нагац аав ядрангуй царайлж хацраа цулцайлган,

	— Хүнийг чөтгөр шулам дөнгөх юм даа! Сүмд бишрэлтэй л хүн шиг байсан гэтэл... хэмээн гунгинан үглэхэд нагац ээж шүүрс алдан сууна. 

	Өвлийн тэр нэгэн бүүдгэр өдөр тун ч зовлонтой удаан сунжирч, гэр дотор улам аймаар, түгшүүртэй болов. Үдэш болох үест өөр нэг, улаан шаргал үстэй, бүдүүн цагдаа ирж, гал зуухны вандан сандал дээр сууж, үүрэглэж, хойш, урагшаа ганхан, хурхирч суухад, нагац ээж «Тэгээд яаж та нар мэдсэн юм бэ» гэж асуухад хэсэг дуугүй байснаа, сөөнгөдүү хоолойгоор,

	— Санаа зоволтгүй, би мэдэх юм аа, мэдэж чадна аа, гэж хариу өчив. 

	Би цонхны дэргэд суугаад, амандаа хуучны нэгэн зоос халааж, хорт могойг дийлж байгаа ялгуулсан Георгийн дүрсийг цонхны шилний мөсөн дээр буулгах гэж оролдож байснаа санаж байна. Гэнэт пин дотор чимээ гарч, үүд цэлийтэл онгойж Петровна авгай босгон дээрээс

	— Танай ар талд юу байгааг үзээч, та минь! гэж ихэд чангаар хашхираад, эргүүлийн цагдааг харангуутаа пин рүү эргэтэл, цагдаа банзлаас нь шүүрч авч, айсан янзтай,

	— Зогс! Юун хүн бэ, чи? Юу үз гээд байсан юм? гэж бархирав. Петровна босгоны ард зогтусан өвдөг сөхөрч нулимсандаа хахаж цацан байж ийнхүү өгүүлрүүн,

	— Үнээгээ саах гэж явтал, Каширины цэцэрлэг дотор нэг гутал шиг юм байхыг хараад...

	— Тэнэг эм, битгий худлаа донгос! Цэцэрлэгийн хашаа өндөр, зай завсар байхгүй, манайд юу ч байхгүй! гэж нагац аав шал дэвслэн уурлаж загнав.

	— Өвөө минь, үнэн шүү! Би юу гэж худлаа хэлэх юм бэ? Явж байтал танай хашаа руу очсон мөр гарч, нэг газар цас их гишгэгдсэнийг үзээд хашаа дээгүүр өнгийж хартал тэр хэвтэж байсан...

	— Тэр гэж хэн бэ? гэх хашхираан дунд чухам юу болж байгааг нь мэдэхийн аргагүй байтал цөм сая ухаарсан мэт бие биеэ түлхэлцсээр гал зуухнаас гарч цэцэрлэг рүү гүйлдэхэд тэнд цасанд даруулсан нүхэн дотор Петр гуай түлэнхий дүнзэнд нуруугаа наалдуулан толгойгоо унжуулаад хэвтэж байлаа. Баруун талынх чихэн тушаа ам шиг гүн улаан шарх гарч, түүнээс хөхөвтөр өнгийн юм шүд шиг товойн гарчээ. Айсандаа би нүдээ гараараа дарснаа Петр гуайн өвдөгний тэнд, миний мэдэх тоног хийдэг хутга байхыг олж үзэв. Хутганы ойролцоо баруун гарын хар хар хуруу махийн харагдаж харин солгой гар нь цасанд лав шигджээ. Хөтчийн доорх цас хайлж, түүний жижигхэн бие нь сэвсгэр цагаан цасанд улам ч атигар хүүхдийнх шиг харагдлаа. Түүнээс баруун талд цасан дээр шувуутай төстэй хачин хээ улайран харагдаж, зүүн талын цас ер гишгэгдээгүй толийж харагдлаа. Хүлцэнгүй унжсан толгой нь эрүүгээрээ цээж рүүгээ тулж буржгар өтгөн сахлаа дарж нүцгэн цээжнээ бүлхэрсэн улаан цусны дунд том гэгчийн зэс загалмай хэвтэж байв. Улс амьтны хашхирах дуунаас толгой бүр эргэчихлээ. Петровна гуайн дуу тасралтгүй хадаж, цагдаа Валейг хаа нэг тийш явуулж, хашхирч, нагац аав,

	— Бас наад мөрөө баллачхав аа! гэж орь дуу тавина.

	Гэвч тэр бээр гэнэт хөмсгөө зангидан доошоо харж чангаар, гэхдээ зандрангуй бусаар цагдаад хандаж,

	— Чи юу гэж ингэж дэмий орилоод байгаа юм? Энд чинь бурхны шүүх ирээд байхад шал дэмий юм ярьж байх юм! Ээ дээ, та нарын энэ байж байгааг даа! гэв. 

	Тэнд цугларагсад гэнэт цөм дуугүй болж, загалмайлан залбирч, санаа алдан, талийгаачийг ширтэн зогслоо. Хашаа дотроос цэцэрлэг рүү янз бүрийн хүмүүс гүйлдэн Петровнагийн хашааг давж, орж ирэн, ойчиж, уухилж аахилна. Нагац аав эргэж ийш тийшээ харан гомдонгуйгаар,

	— Хөршүүд ээ! Та минь гүзээлзгэнийн мод хугалаад яаж байгаа юм бэ? Яасан санаа зовдоггүй улс вэ? гэж хэлэх хүртэл чимээгүй байсан нагац ээж уйлсаар гараас минь хөтөлж, гэр өөдөө явлаа.

	— Тэр яачихсан юм бол гэж намайг асуухад

	— Харахгүй байна уу? хэмээн хариулав. Шөнө орой болтол гал зуухны өрөө хажуугийн өрөөгөөр гаднын улс хөлхөлдөн шуугилдаж, тэднийг цагдаагийн газрынхан захирч, сүмийн хонхоч ламтай адилхан нэг хүн,

	— Яасан гэнэ ээ? Яаж? гэж нугас шиг хашхирч ахин ахин асууж, нэг юм бичиж суув. 

	Нагац ээж гал зууханд байсан улсад цай аягалахад ширээний ард сууж байсан сахалтай, цоохор нүүртэй, бөндгөр хүн цангинасан дуугаар ийнхүү ярив.

	— Жинхэнэ нэр хочийг нь мэдэхгүй байгаа бөгөөд гагцхүү Елатьмагын хүн болох нь тогтоогдсон. Харин тэр хэлгүй гэгч угийн хэлтэй хүн, өөрөө бүгдийг хүлээсэн, бас гурав дахь хүн бий. Тэр нь ч бас хэргээ хүлээсэн. Сүм хийд аль хэдийнээс тонож эхэлсэн улс. Ер нь тэр нь тэдний гол ажил байсан байна...

	— Ээ, бурхан минь! гэж ув улайж, хөлс нь гоожсон Петровна шүүрс алдав.

	Тэгээд би өлгий ханз дээр хэвтэж, доош харахад тэд цөм намхан, бүдүүн, аймаар... шиг санагдах билээ.

	 


X

	 

	Нэг бямба гарагийн өглөө би эртлэн босож Петровна авгайн ногооны газар луу зана шувуу барихаар явлаа. Тэнд зөндөө удсан авч, улаан хэнхдэгтэй ихэмсэг зана шувууд урхинд тун ч орж өгөхгүй, гоо үзэмжээ гайхуулан, царцанги мөнгөлөг цасан дээгүүр зугаатай алхлан битүү хяруу хучаастай бутны мөчир дээр цасны хөхөвтөр ширхгийг хийсгэн нисэж суух нь амьд цэцэг лугаа адил ганхах аж. Тэгж аяглахыг нь хараад ангийн олз омоггүй яваа ч гэсэн харамсах сэтгэл үл төрнө. Би ч нэг их ангийн хорхойтой биш. Ер нь алахаасаа явж байх нь сайхан. Шувуухайн амьдралыг танин мэдэж тэр талаар элдвийг санаашрах л дуртай байсан сан.

	Хүйтэн өдөр нам гүмд шувуудын жиргээ дууг чагнан битүү цастай тариалах талбайн захад ганцаараа суух сайхаан.

	Хаа нэгтэй алсад орос газрын гунигт болжмор болсон давхилдан өнгөрөх гуравласан морьдын хонхны дуу сонстох бөлгөө... Цасан дээр бээртлээ сууж, чихээ хүйтэнд хайруулснаа мэдэнгүүт урхи, тор сэлтээ хамж аваад би өвөөгийн цэцэрлэг тийш хашаа давж гэртээ харьж явтал хашааны гадаа үүд онгорхой, нэгэн булиа эр чингэлэгтэй том чаргатай гуравласан морьд хөтөлж гаргаж явахад, морьд нь бөөн уур савсуулан, мань эр зугаатай исгэрч байхыг хараад зүрх хүчтэй булгилан,

	— Та хэнийг авчраа вэ? гэхэд тэр бээр эргэж, намайг саравчлан харснаа, суудалдаа үсэрч суунгаа,

	— Хар ламтныг авчирсан! гэв.

	За даа, хар ламтан бол ч над ямар хамаа байх вэ. Манай байшинд суудаг улс дээр л ирээ биз!

	Өнөөх булиа эр морьдынхоо жолоог угзарч,

	— Ээ, улаан тахиа минь ээ! гэж хашхичин исгэрч гадаах нам гүмийг наргиант дуугаараа сочооход, морьд талбайн зүг зэрэг зүтгэлэн явахыг би араас нь харж байснаа гадаах үүдээ хааж, дотроо хүнгүй гал зуухнаа ортол хажуугийн өрөөнөөс ээжийн минь чанга дуу гарч,

	— Тэгээд одоо яах юм бэ? Намайг албал таарах болж байна уу? гэж хэлэх нь тодхон дуулдахад би тороо дороо шидчихээд гадуур хувцастай чигээрээ үүдний пинд гүйж ортол өвөөтэй халз тулгарав. Тэр бээр мөрөн дээрээс минь шүүрч авч, балмад муухайгаар нүүр лүү минь харснаа аман дахь нэгэн зүйлээ арай чүү хийж залгиад,

	— Ээж чинь ирсэн, оч! гэснээ, — Байз... гэж намайг, зогсоон, унах шахтал татсанаа ээжийн өрөө рүү орох хаалга тийш түлхэж,

	— Яв яв! гэв.

	Эсгий, хулдаасаар бүрээстэй хаалганд би тулж, даарч бас сандарсандаа чичирхийлсэн гараараа бариулыг нь олохгүй тэмтэрч тэмтэрч, арайхийж олоод үүдээ аяархан онгойлгож, босгоноо яах ч учраа олохгүй зогсоход,

	— Хүрээд ирлээ! Яасан том болчхоо вэ? Үгүй, чи, танихгүй байна уу? Энэ хувцас хунарыг нь... Пөөх, чих нь хайрагдаад бүр цайчихжээ! Ээжээ, аль вэ, шалавхан галууны өөх аваад өгөөч! гэж ээж хэлэв.

	Ээж өрөөний гол дунд зогсож, над руу тонгойж хувцсыг минь тайчин, намайг бөмбөг шиг эргэлдүүлж гарав. Тэр бээр том биедээ тариачны дээл шиг халхгар зөөлөн эдээр хийсэн улаан өнгийн дулаан плать өмсөж, мөрөөсөө аваад хормойгоо хүртэл сөөлжүүгээр том том хар товч товчилжээ. Би урьд нь тийм плать ер үзээгүй байсан. Нүүр нь урьдынхаасаа жижгэрч, цайж, харин нүд нь хонхойж том болж, үс нь улам алтан шаргал болсон шиг над санагдав. 

	Миний хувцсыг тайлж үүдний босго руу чулуудаж, захирангуй дуугаар,

	— Яагаад дуугүй зогсоод байгаа юм? Баяртай байна уу? Паа, яасан их хиртэй цамц вэ?... гэж ярихдаа хөх ягаан уруулаа ярвайлгах аж. Дараа нь ээж чихэнд минь галууны өөх түрхсэнд хөндүүр байвч, ээжээс сэтгэл сэргэм үнэр хамар цоргих нь өвчнийг намдааж байлаа. Би нүд рүү нь харан биед нь наалдаж, цочирдсондоо дуугарч чадахгүй байв. Ээжийн ярианы завсраар,

	— Наадах чинь их дураараа амьтан! Бүр үг дуулахаа больсон. Нагац ааваасаа ч айхаа байсан. Варя минь дээ! Варя минь!.. гэх нагац ээжийн гунигтай, нам дуу гарахад,

	— За ээжээ та, битгий үглээд бай л даа! Учир нь олдоно оо, гайгүй! гэж ээж хариу хэлэв. Ээжтэй харьцуулж, харахад эргэн тойрны бүхий л юм өрөвдөм жижиг, хуучин, би ч өөрөө нагац аав шигээ настай мэт санагдана.

	Намайг өвдгөөрөө чанга хавчаад халуу дүүгсэн, хүнд гараараа үс илж,

	— Үсээ авхуулмаар болж дээ! Ер нь сургуульд явах чинь болсон. Чи сурах хүсэлтэй юу? гэхэд

	— Би ном мэднэ ээ гэв.

	— Гэсэн ч бас нэмж дээрээс нь сурах хэрэгтэй. Чи чинь яасан чийрэг юм... гээд ээж надаар тохуурхаж, инээх аж.

	Нүд нь улайж, үс нь өрвийн зэвхий царайлсаар өвөөг орж ирэхэд ээж намайг хажуу тийш болгож чанга дуугаар,

	— За аав аа! Би тэгээд явах уу? гэж асуув.

	Нагац аав цонхны дэргэд, шилэн дээрх мөсийг хумсаараа маажлан чимээгүй зогсож байхад ойр орчинд юм болгон айдас хүрэм санагдах агаад тэр үед хамаг бие минь тэр аяараа нүд, чих болчих шиг оргиж, хашхирмаар дур хүрч, цээж хачин тэлэгдэх шиг боллоо.

	— Лексей чи гар, гар! гэж нагац аав аяархан хэлэхэд ээж,

	— Яах юм? гэж асуугаад намайг биедээ наалдуулав.

	— Одоо чамайг би хааш нь ч явуулахгүй, хориглож байна гэхэд ээж босож тасалгаа дундуур нарны гэрэлд улайран туяарах үүл адил хөвсөөр өвөөгийн ар талд очиж зогсож,

	— Аав аа, та... гээд ярих гэтэл, нагац аав эргэж харан,

	— Дуугүй бай! гэж зандрав.

	— За больё л доо! Харин намайг загнахыг би зөвшөөрөхгүй гэж ээж нам дуугаар хэлсэнд нагац ээж,

	— Варвара аа! гэж хуруугаа гозойлгон зангалж, диванаас босож ирэв. Харин нагац аав сандалд сууж,

	— Байз! Би хэн сэн билээ! Гэтэл үүний байж байгаа... гэж үглэснээ гэнэт муухай дуугаар,

	— Варька чамаас болж би шившгээ тарьж байна! гэж уурлаж хашхичив.

	Тэгтэл нагац ээж намайг,

	— Гадагш гар! гэсэнд би уруу царайлан гал зуухны өрөөнд орж пийшин дээр авирч гараад, хананы цаад талд тэдний нэг үе ам булаалцалдан ярих, нөгөө үе бие биеийнхээ яриаг таслах, заримдаа унтчихсан мэт чив чимээгүй болохыг удаан чагналаа. Тэд ээжийн гаргаж, хүнд өргүүлсэн нэгэн хүүхдийн тухай ярилцах бөгөөд нагац аав чухам юунд уурлаад байгаагийн учрыг би олохгүй байлаа. Өөрөөс нь асуулгүй хүүхэд төрүүллээ гэж байгаа юм уу, хүүхдээ авч ирээгүй гээд уурлаад байгаа юм уу бүү мэд. Тэгж байснаа нагац аав гал зууханд үс нь өрвийж, царай нь барайж, эцэж туйлдсан янзтай орж ирэхэд, араас нь нагац ээж ноосон цамцныхаа хормойгоор хацраа даган урсах нулимсаа арчсаар дагаж явлаа. Нагац аав боровтор уруулаа хазан, бие нь хачин татганан гараараа тулан вандан сандалд суухад нагац ээж урд талд нь сөхрөн сууж, намуухан боловч их л шаргуу байдлаар,

	— Хөгшин чи, Христ бурхныг бодож цаадхыгаа өршөөж үз! Ер нь ийм юм алийг тэр гэх вэ? Тэнгэр бурхад, худалдаачдад ч ийм явдал байдаггүй гэж үү! Бүсгүй хүн бас сайхан хүүхэн! За бүх хүн буруу явдалтай билээ, уучилж үз!... гэж гуйхад нагац аав хана налж, нагац ээжийн нүүр лүү харж, муухан инээмсэглэх аягласнаа,

	— Тэгэлгүй дээ, бас. Өөр яах вэ! Чи ямар хүн өршөөхгүй байна гэж байх биш. Ээ дээ, та нарыг даа!.. гэж уйлагнан үглэж нагац ээж рүү тонгойж, мөрнөөс нь барьж сэгсчин, хурдан хурдан ийнхүү шивгэнэн өгүүлрүүн;

	— Харин бурхан юуг ч өршөөхгүй шүү дээ, тийм биз? Хадан гэртээ ойртоод байдаг. Амьд явах үлдсэн хэд хоногтоо бид баяр баясгалан, амар тайван байдлыг аль алиныг нь эдэлж чадахгүй. Ингэж шийтгэгдэж байх гэж. Аягүй бол бид гуйлгачин болж үхэх байх шүү! Чи миний энэ үгийг санаж байгаарай! 

	Нагац ээж нагац аавын гараас барьж зэрэгцэн суугаад нам дуугаар,

	— Тэр ч яамай! Гуйлгачин болоход юунаас нь айсан юм бэ? Чи гэртээ сууж л бай, би гуйлга гуйна. Над олон түмэн юм хайрлаж, бид гэдэс цатгалан байх болно гэж инээд алдан хэлэв.

	Атигар биетэй, үрчийсэн нагац аав гэнэт инээмсэглэж, толгойгоо ямаа шиг хажуу тийш эргүүлж, нагац ээжийг хүзүүгээр нь тэвэрч биедээ наалдуулан,

	— Санаа амгалан тэнэг минь! Ганцхан чи л над үлджээ. Чамд ямар өрөвдөхгүй цаг гэж байх биш. Юу ч ойлгохгүй юм даа! Бид нар одоо л нэг түр ч гэсэн ясаа амар айлгах гэж өчнөөн ажиллаж, нүгэл хилэнц хийгээгүй бил үү? гэж уйлж суухыг хараад зовлонт тэр хоёрыг өрөвдөж, бас ээж эргэж ирсэнд баярласандаа аяндаа нүдийг минь нулимс бүрхэж, тэсэж чадалгүй, пийшин дээрээс бууж, тэдэн дээр гүйж очиход тэр хоёр даруй намайг чангаар тэвэрч аван нулимс дуслуулан нагац аав миний нүүр лүү, чих рүү ийнхүү шивнэнэ:

	— Ээ муу зэтгэрийн үр! Чи бас энд байгаа юм уу? Ээж ирсэн. Одоо ч ууртай муу хөгшин чөтгөр, үрэлгэн муу эмээ гэж саваагүй амьтан цаашаа л биз дээ! Ээ дээ та нарыг даа!

	Тэр бээр гараа тавьж намайг хажуу тийш болгож,

	— Бүгд л яваад өгөх юм. Цөмөөрөө өөр өөр тийшээ тарж явчихсан. За цаадхыгаа дуудаад ир! Аль вэ шалавла! гэж ууртайгаар чанга хэлэв.

	Нагац ээжийг гал зуухнаас гарахад нагац аав толгойгоо гилжийлгэн хоймор дахь бурхан өөдөө хандаж,

	— Бурхан минь, за ийм л байна даа! гэж хэнхдэгээ чангаар пүд пүд хийлгэн дэлдэх нь ер нь дандаа л бурхны өмнө сайрхах мэт байдаг нь над эвгүй санагдав. Тэгтэл ээж орж ирэхэд улаан өнгийн хувцаснаас нь гал зуух тэр аяараа гэрэлтэх шиг болж, тэр бээр ширээний хажуу дахь вандан дээр нагац аав, ээж хоёрын дунд платьныхаа өргөн ханцуйг тэдний мөр дээгүүр унжуулан сууж ямар нэг зүйлийн тухай аяархан, их л нухацтай ярихад, тэд түүнийг чив чимээгүй чагнах аж. Тэр үед нагац аав ээж хоёр хоёулаа жижигхэн харагдаж, миний эх тэдний ээж юм шиг бодогдоно. Сэтгэл хөдөлсөндөө болоод би бүр ядарч, өлгий ханз дээр нам унтчихжээ. Орой нь хөгшчүүл маань гоёлын хувцсаа өмсөж, үдшийн мөргөлд явав. Цехийн ахлагчийн журамт хувцас өмсөж, гадуур өмдөө унжуулан тавьж, гадуураа элбэнхэн дээл өмссөн нагац аав руу нагац ээж харж, нүдээ ирмэн,

	— Чи харж байна уу, аавыгаа, гарч өгөө биз? гэж хэлэхэд ээж хөхиүнээр инээд алдав. Би ээжтэй хоёулаа өрөөнд нь үлдэхэд хөлөө диван дээр завилан сууж, алгаа хавсран,

	— Нааш ир! Ямар шүү байв даа? Хэцүү юм уу гэхэд нь.

	— Би юу? Мэдэхгүй гэв.

	— Нагац аав чинь зодож байна уу?

	— Одоо нэг их зодохоо байсан.

	— Тийм үү? Яамаар байна? Хэлээрэй. За юу?

	Нагац аавын тухай ярих дургүй байсан тул энэ өрөөнд нэг сайн хүн суудаг байсан. Харин хүн бүгд түүнд дургүй, нагац аав сүүлд нь байраасаа гаргасан гэж ярихад ээжид миний тэр яриа ойшоогдоогүй бололтой.

	— За өөр юу байна? гэв.

	Би өнөөх гурван хүүхдийн тухай, хурандаа намайг хашаанаасаа хэрхэн хөөж гаргасныг ярихад ээж намайг чангаар тэвэрч,

	— Шал дэмий юм... гээд нүдээ анивчин шал руу харан толгойгоо сэгсчин дуугүй суув.

	— Нагац аав танд юунд уурлаад байгаа юм? гэж намайг асуухад,

	— Би буруу хэрэг хийсэн юм аа.

	— Та тэр хүүхдээ аваад ирэхгүй дээ гэсэнд ээж сэрдхийн, хөмсгөө зангидаж, уруулаа хазалснаа намайг чангаар тэвэрч,

	— Айхтар золиг! Чи түүний тухай бүү ярь, мэдэв үү? Бодох ч хэрэггүй гэж инээд алдав.

	Тэр бээр нэгэн зүйлийн тухай нам дуугаар удаан, ойлгомжгүйгээр ярьж ярьж, босож, эрүүгээ хуруугаараа хатгаж өтгөн хөмсгөө хөдөлгөн ийш тийш холхилж гарав. Ширээн дээрх өөхөн лаа толинд сүүмийн, ёлтойн тусаж, шалан дээгүүр бүдэг бор сүүдэр бууж, өрөөний тэртээ буланд бурхны хөргийн урд талд зул асаж, сарны туяа мөс болсон цонхноо тусах бөлгөө.

	Ээж эргэж харан, цулгай хана, тааз дээрээс нэгийг эрэх мэт

	— Чи хэдийд унтах вэ?

	— Жаахан азнаж байгаад.

	— Чи чинь өдөр унтаа биз дээ гээд санаа алдахад би,

	— Та явах гэж байна уу?

	— Хаашаа? гэж тэр бээр гайхаж, миний толгойг дээш нь татаж нүүр лүү минь нүдээр нулимс гүйтэл удтал харж,

	— Яаж байгаа юм?

	— Хүзүү өвдөөд... гэв. Сэтгэл ч өвдөж, зовж, ээж энэ гэрт байхгүй, яваад өгнө гэдгийг би мэдэрч байлаа.

	— Чи аавтайгаа адил хүн болно гээд шалны дэвсгэрийг хөлөөрөө зайлуулснаа нагац ээж чинь чамд эцгийн чинь тухай ярьсан биз дээ?

	— Ярьсан.

	— Нагац ээж чинь Максимд тун их хайртай байсан. Максим ч их сайн байсан.

	— Би мэднэ ээ.

	Ээж лаа руу харснаа нүүр амаа үрчийлгэн түүнийг унтрааж,

	— Ингэсэн нь дээр юм! гэв.

	Үнэхээр ч аятай, цэвэр болж, өнөөх эвгүй бараан сүүдэр тусахаа больж, шалнаа тунгалаг цэнхэр толбо унаж, цонхны шилнээ шаргал очис гялтганана.

	— Та хаана байгаад ирэв? гэхэд минь аль дивангарын мартсан юмаа эргэн санах мэт чимээ огт гаргахгүй өрөө дотуур харцага адил хэд эргэлдсэнээ хэд хэдэн хотын нэр хэлэв.

	— Та энэ платиа хаанаас авсан юм?

	— Өөрөө оёсон юм. Би бүх юмаа өөрөө л хийдэг. Түүний тийнхүү бусад хүнтэй ижилгүй нь аятайхан бодогдовч дуу шуу цөөнтэй, хэрэв асуухгүй бол бүр таг чиг байдаг нь уйтгар төрүүлэх аж. Ээж тэгж байснаа диван дээр миний дэргэд ирж суугаад, бид хоёр бие биедээ наалдан цагаан лав, хөхлийн үнэр ханхлуулсан нагац аав ээж хоёрыг эелдэг сайхан ааштай, додигорхон чимээгүй орж ирэн иртэл дуугүй сууж байв. Бид оройн хоолоо их л сүртэй, ёсорхгоор идэж суухдаа хэн нэг хүний соргог нойрыг хулжаачих вий гэж эмээсэн мэт болгоомжтой, цөөхөн үг ярьж байв. Удалгүй ээж над «нийтийн» бичиг үсэг заах болж, хэдэн ном худалдаж авсны нэг «Эх хэл» гэдэг номоор би хэд хоног цагаан толгой оролдож байтал ээж маань намайг шүлэг цээжил гэж, чухамхүү тэр үеэс л ээж бид хоёр адилхан гутрах болж билээ.

	Уг шүлэгт:

	 

	Тэргүүн шулуухан зам чи

	Тэнгэр бурхнаас зай багагүй авах юм.

	Хангинуур сүх, хүрзээрээ намайг тэгшлээгүй

	Хатан туурайд чи элэгдэж, шороо тоос болжээ.

	 

	Үүнийг уншихдаа би «зай» гэхийг «жир», «тэгшлээгүй» гэхийг «эгцлээгүй», «туурайд» гэхийг «туурайг» гэж уншихад,

	— Үгүй, юуны чинь «жир»? Ямар хачин золиг вэ! «Зай, зай» мэдэв үү? хэмээн сургахад би мэдэж байсан авч, яагаад ч юм бүү мэд «жир» л гээд уншчихаад байв.

	Ээж уурлаж намайг зөрүүд, ухаан муутай гэж хэлэв. Гэтэл би тэр золигийн шүлгийг тогтоох гэж үнэхээр хичээж, санаандаа уншихад болж байснаа, чангаар унших болохоор л дандаа буруу хазгай хэлчих учир тийм үг сонсоход юу нь аятай байх вэ. Тэрхүү ер болж өгдөггүй шүлгийн мөрүүдийг үзэн ядаж, ууртаа ойролцоо дуулдах үгнүүдийг түүж учир зүггүй зориуд гуйвуулж хэлэхэд өнөөх увдисч хэцүү шүлэг ямар ч утгагүй болж хувирна. Гэвч тэр тоглоом зүгээр өнгөрсөнгүй. Нэг өдөр хичээлээ овоо аятайхан хийж дуустал ээж шүлгээ тогтоосон уу? гэж асуухад нь нэг мэдэх нь ээ:

	Зам, жам, тараг, тэрэг

	Туурай, дуурай, цуурай... уншиж байснаа сая ухааран хартал ээж ширээ гараараа тулан босож, үгээ нэг нэгээр нь сунжруулан нухацтайгаар,

	— Яаж байгаа юм? гэхэд нь

	— Мэдэхгүй гэж яах ч учраа олохгүй хариу өчив.

	— Тэгэхдээ, чухам яагаад байна?

	— Энэ... зүгээр л...

	— Юу зүгээр гэж...?

	— Инээдтэй юм.

	— Буланд очиж зогс!.

	— Яах юм? гэхэд ээж чимээгүйхэн, сайхан мэдээрэй гэсэн янзтай заналхийлж,

	— Буланд оч! гэж сүртэй хэлсэнд

	— Аль буланд? гэж асуухад тэр бээр дуугүйхэн яах гээд байгааг нь мэдэхгүй, аль ч учраа олохгүй болтол нүүр лүү минь ширтлээ. Тэртээ буланд бурхны хөргүүдийн доод талд дээрээ үнэрт, хатсан өвс, цэцэг бүхий ваар сав тавиастай дугуй ширээ, нөгөө урд өнцөгт хивсээр бүтээсэн авдар байх бөгөөд арын буланд ор байрлуулжээ. Дөрөв дэх булан гэж байсангүй, хаалганы тотго мод хана руу лав шигдэн оржээ.

	Би ээжийг яах гэснийг ойлгож ядаад,

	— Таны яах гээд байгааг би мэдэхгүй байна гэсэнд тэр бээр дороо дув дуугүй сууж, хацар духаа илснээ,

	— Чамайг өвөө чинь буланд зогсоодоггүй гэж үү? гэж зандрангуй асуухад,

	— Үгүй, санахгүй байна.

	— Буланд зогсооно гэдэг чинь шийтгэл гэдгийг чи мэдэж байна уу?

	— Үгүй. Яагаад шийтгэл байдаг юм? гэхэд ээж шүүрс алдаж,

	— Нааш ир! гэж дуудахад нь,

	— Та яагаад намайг загнаад байгаа юм бэ? гэсээр түүн рүү очиход,

	— Чи өөрөө яагаад шүлэг гуйвуулж уншаад байгаа юм? гэж өөдөөс асуухад нь би

	— Ингээд нүдээ аниад л бодоход тэр бичээстэй шүлэг нь илхэн үзэгдээд, унших болохоор л үгийг нь хазгай хэлчхээд болохгүй байна гэдгээ чадлаараа л тайлбарлав.

	— Өө чи худлаа маяглаж байсан юм биш үү?

	— Үгүй! гэж түүнд хариулсан авч «үгүй, үнэндээ би маяглаж байгаа юм биш байгаа даа?» гэж дотроо бодтол гэнэт өнөөх шүлгээ ямар ч алдаагүй уншчихсандаа би бүр өөрөө мэл гайхаж хоцров. Нүүр бадайрч, чих халуу дүүгэн, минчийж, толгой хачин дүнгэнэж ичиж зовсондоо нүүр хийх газраа олохгүй ээжийн өмнө зогсож, би нулимс асгаруулж ээжийн царай гунигтай барайн, хөмсгөө атируулан, уруулаа тас жимийхийг нь харлаа.

	— Үгүй энэ чинь, чи худлаа маяглаж байсан хэрэг үү? гэж хачин өөр дуугаар асуухад,

	— Мэдэхгүй, би л худал маяглая гэж бодоогүй...

	— Чи ч мөн айхтар хүүхэд юм аа! гэж доош харан хэлээд, — Яв даа яв! гэв.

	Ээж намайг шүлэг тогтоо хэмээн улам их шахах болов. Гэтэл тэр жигдхэн мөрүүд ой ухаанд чинь тогтож өгдөггүй. Тэр тусам гуйвуулах, гажуудуулах хүсэл минь улам оргилж, шүлгийн мөрүүдэд өдий төдий хэрэггүй үг оруулж, номын чухаг хэлийг дор нь эвдэлнэ. Бүхэл бүтэн мөр миний нүднээ үл өртөх нь олонтоо бөгөөд хэчнээн ч чармайвч ер харалгүй өнгөрчихсөн байдаг сан.

	Вяземский ноёны зохиосон бил үү дээ нэг өрөвдмөөр шүлэг надад мөн ч их гай болж билээ.

	 

	Тарчиг хаврын урь орохын цагт

	Тамирдсан өвгөд, өнчин бэлэвсэн олон 

	Ариун Христосыг бодож туслахыг гуйна.

	 

	гэж уншиж дандаа л «айл айл хэсүүчлэн гуйлга гуйна» гэсэн гурав дахь мөрийг орхичихно. Ээж зэвүүцэн, миний байгуулсан тэрхүү «гавьяаны» тухай нагац аавд ярихад тэр бээр ууртайгаар:

	— Эрхэлж л байгаа юм! Түүнээс биш, наадах чинь ой сайтай. Залбирал мөргөл бол надаас илүү мэднэ. Худлаа л маяглаж байгаа юм. Ухаан сайтай, нэг л тогтоовол мартана гэж байхгүй. Зод, зод наадахыгаа гэв. Нагац ээж бас хажуугаас нь 

	— Үлгэр, дуу тогтоогоод байдаг юм чинь, шүлэг гэдэг чинь дуу л гэсэн үг биз дээ? гээд хамаг нууцыг минь илчилчхэв.

	Тэр бүхэн үнэн байсан болохоор би өөрийнхөө бурууг мэдэвч шүлэг тогтоох болохоор л хаанаас ч юм бүү мэд өөр өөр үг бөөн бөөнөөрөө орж ирээд, тэр ч байтугай.

	 

	Гудамж, хашааны үүд хаалга

	Гуйранч өвгөчүүл, өнчин өрөөснөөр дүүрч

	Орь дуу тавьж, талх тариа гуйж

	Олсноо Петровна авгайд аваачиж

	Үнээний идэш болгож зарчхаад

	Үнээр нь тэд жалгад орж архидна

	 

	гэсэн шүлэг ч болно.

	Шөнө би нагац ээжтэйгээ цуг өлгий ханз дээр хэвтэж номоос тогтоож авсан, өөрөө зохиосон зүйлээ бүгдийг залхтал нь ярихад заримдаа инээд алдах авч, голдуу л,

	— За тэр, чи зөв тогтооё гэвэл чадах л юм байна. Гуйлгачин ядуучуудыг шоолох хэрэггүй. Тэнгэр бурхад тэдэнтэй хамт байдаг юм! Христос болон бусад олон гэгээн бурхад цөм л гуйлгачин ядуус байсан... гэж ярина.

	 

	Үгээгүй ядууст би дургүй

	Өвөөдөө ч бас дургүй

	Үгүй би чинь яадаг билээ?

	Өршөөж хайрла бурхан минь!

	Яаж нэг зодчихъё гэж өвөө

	Ямагт арга эв сүвэгчилдэг юм

	 

	гэж би амандаа бувтнан уншсанд,

	— Юу гэнэ ээ чи, хэл чинь татмар! Нагац аав чинь дуулбал даа! гэж нагац ээж уурлахад би,

	— Дуулбал дуулаг! гэв,

	— Чи ямар ч ашиггүй л муу эхийгээ уурлуулж зүггүйтэх юм. Ээжид чинь тэртэй тэргүй хэцүү байгаа юм гэж нагац ээж бодлогошронгуй янзаар их л эелдгээр намайг сургамжлав.

	— Яагаад ээжид хэцүү байгаа юм?

	— Дуугүй бай гэм! Чи ойлгохгүй...

	— Би мэднэ ээ, нагац аав л...

	— Чамайг дуугүй бай гэж байна.

	Миний аж амьжиргаа тун ч базаахгүй байлаа. Би цөхрөх шиг болж ирэвч, яагаад ч юм түүнийгээ бусдад мэдэгдүүлэхгүйг хичээж дүрсгүйтнэ. Ээжийн заах хичээл улам ч ойлгомжгүй болж ирэв. Тооны хичээл над хялбар, харин хэл бичиг л таггүй, бичих тун дургүй, хэлзүй огт ойлгодоггүй байв. Гэхдээ намайг зовоож байсан гол зүйл бол нагац аавын гэрт суухад ээжид хэчнээн бэрх байгааг би нүдээр харж, мэдэрч байсан явдал билээ. Тэр бээр улам бүр баргар царайлж, биднийг хүний нүдээр харан, цэцэрлэгийн харалдаа цонхны дэргэд дув дуугүй, удаан суух болж, царай зүс алджээ. Ирсэн даруйдаа тэр бээр хөнгөн жавхаалаг харагдаж байсан бол, одоо нүдэн дор нь бараантан толботож, өдөржингөө л гадуур цамцаа ч товчлохгүй, үнгэгдсэн платьтай, үс гэзгээ сэгсийлгэн явах нь эвгүй харагдаж, би гомддог байв. Миний ээж ямагт гоё, цэмцгэр, бусдаас илүү хувцастай байх ёстой гэж би бодно. Хичээл хийж байхад тэр бээр над руу харахдаа миний ар дахь хана, цонх руу алслан харж, ядарсан дуугаар юм асууж, хариулахыг минь ч анзаарахгүй, юм л бол уурлаж, хашхичих нь гомдмоор байв. Миний бодлоор ээж үлгэрт гардаг шиг хамгийн үнэнч шударга байх ёстой. Заримдаа би түүнээс,

	— Бидэнтэй цуг байхад тавгүй байна уу? гэж асуухад тэр бээр уурлан,

	— Хүний хэрэгт бүү хошуу дүр! гэнэ. Нагац ээж, ээж хоёрыг айлгасан нэг зүйлийг өвөө хийгээд байгааг би мэдээд байлаа. Тэр бээр ээжийн өрөөнд орчхоод хавирга татанхай малчин Никанорын модон цуурын ая мэт чихнээ чийртэйгээр үглэж, гонгиноно.

	Нэгэн удаагийн тийм ярианы үед ээж байшингаар нэг,

	— Үгүй, яасан ч үгүй! гэж хашхирч, үүд тас хийтэл савж, нагац аавын муухай орилох нь сонстов.

	Тэр орой нагац ээж гал зуухны өрөөнд ширээний дэргэд сууж нагац аавд цамц оёж, амандаа ямар нэг зүйл шивнэж суув. Үүд тасхийхэд: 

	— Ээ бурхан минь! Хөлсөөр суугчид руу явчихлаа гэж билээ. 

	Гэнэт нагац аав гал зуухны өрөө рүү гүйж орж ирэн, эмээг тархин дундуур нь дэлсэж, гар нь өвдөхдөө хий сэгсчин,

	— Шулам минь, ярих хэрэггүй юмыг чалчаад! гэх нь тэр. Нагац ээж толгойгоо барилж,

	— Хөгшин зөнөг! гэж тайвнаар хэлээд цааш нь, — Ярих юмаа ярих л болно! Чиний санааг мэдэх л юм бол заавал ч үгүй хэлнэ.

	Тэгтэл нагац аав түүн рүү ухасхийн зантгар толгой руу нь нударгаа зангидаж шаахад, нагац ээж ер хамгаалахгүй

	— Муу тэнэг минь, цохь, цохь! гэнэ.

	Би өлгий ханз дээрээс дэр, бүтээлэг, пийшин дээрээс гутлаа авч чулуудавч, галзуурсан мэт уурссан нагац аав түүнийг мэдсэн янзгүй нагац ээжийг шалан дээр унагаж, толгой руу нь өшиглөж гарав. Тэгснээ бүдэрч, унаж, хувинтай ус дайрч асгачхаад ухасхийн босож, нулимж, тургиж эргэж зэрлэгээр харснаа, байшингийн дээвэр дэх өрөө рүүгээ яваад өгөв.

	Нагац ээж босож, ёолж ёхолж сандал дээр суугаад, ширэлдсэн үсээ янзалж байхад нь би өлгий ханз дээрээс бууж ирэхэд ууртайгаар,

	— Наад дэрээ өөд нь авч, пийшин дээр тавь! Бас дэр шидээд! Чамд тэгж байх ямар хэрэг байна? Цаад хөгшин чөтгөр чинь бүр зөнөжээ! гэснээ гэнэт орь дуу тавьж, нүүрээ үрчийлгэж, толгойгоо хазайлган,

	— Аль вэ, үүнийг хараадах! Яагаад их хөндүүр байна? гэж намайг дуудав.

	Би түүний өтгөн үсийг ярж үзэхэд арьсанд нь үсний хавчаар зоогдчихсон байсныг суга татаж гаргатал цаана нь бас нэг байв. Хуруу минь бадайрахад,

	— Ээжийг дуудъя, би айж байна! гэхэд нагац ээж хэрэггүй гэж гараарай дохиод,

	— Чи яаж байна? Би чамайг дуудаж байхад! Ээ бурхан минь ээж чинь л бүү үзэж, дуулаасай! Чи эндээс тонил! гээд өөрөө нэхмэлчин хүний уян налархай хуруугаараа өтгөн хар үстэйгээ ноцолдоход нь би зүрхэлж байгаад бүдүүн, тахийчихсан хоёр хавчаар суга татахад түүнд туслаад,

	— Өвдөж байна уу? гэхэд,

	— Давгүй ээ! Маргааш халуун усны байрыг галлаж, усанд орчихлоор зүгээр болчихно! гээд намайг, — Хүү минь чи нагац аавыгаа намайг зодсон гэж ээждээ битгий хэлээрэй, мэдэв үү! Тэр хоёр тэртээ тэргүй хоорондоо түнжин муу байгаа. За юу? гэж гуйхад,

	— За, за, би хэлэхгүй! гэв.

	— За, мартав аа! Аль вэ наад юмнуудаа хураачихъя! Нүүр цохигдоогүй байгаа биз дээ! За яах вэ, зад цохигдчихоогүй л бололтой... гэж хэлээд шал арчиж гарахад нь би үнэн голоосоо,

	— Нагац ээж та ч ёстой бурхан шиг хүн юм аа. Таныг зовоогоод л тамлаад л байхад зүгээр л байж байдаг! гэсэнд

	— Юу л гэж дэмий юм донгосно вэ? Бурхай... гэнэ ээ? Болдог ч хүнээ олж дээ! хэмээн өгүүлэв.

	Нагац ээж дөрвөн хөллөн шал арчиж, тасралтгүй үглэх нь дуулдлаа. Тэр үед би пийшингийн шатан дээр эмээгийнхээ өшөөг нагац ааваас яаж авахаа бодож суулаа. Тэр бээр миний нүүрэн дээр анх удаагаа л ингэж нагац ээжийг минь шившигтэй, муухайгаар зодсон нь тэр. Миний нүдний өмнө түүний улаан нүүр бүдэгхэн үзэгдэж, улаавтар үс нь хийсэх шиг болоход зүрхнээ гомдол буцлавч, өшөө авах мундаг арга бодож олоогүйдээ харамсаж байв.

	Гэтэл хоёр хоноод байшингийн дээвэрт гарч нагац аав дээр очиход, тэр бээр нээлттэй авдрын өмнө суугаад цаас бичиг ялгаж, сандал дээр хайртай бурхдын нь зурагтай зузаан бор цаасан арваад хуудастай дэвтэр хэвтэж байлаа. Сараа өдөр өдрөөр нь дөрвөлжин нүдэнд гаргаж, өнөөх дөрвөлжин болгондоо ариун бурхдын өдрийг дүрсээр нь тэмдэглэжээ. Нагац аав тэр зурагтаа тун их сүйд болох бөгөөд над бузгай сайн байх үедээ л үзэхийг хааяа нэг зөвшөөрдөг сөн. Би тэр шавааралдуулан зурсан хөөрхөн бор бор жижигхэн дүрсийг нэг л их онцгой сэтгэл догдлон хардаг сан. Тэдний заримыг нь, тухайлбал Кирик Улита хоёр, Гашуун зовлонт Варвара, Пантелеймон гээд... олон бурхдын түүхээс мэдэх бөгөөд ялангуяа Алексей гэгээний гунигт амьдрал, түүний тухай бичсэн сайхан шүлгүүд над тун аятайхан санагддаг байлаа. Нагац ээж олонтоо над тэднийг сэтгэл хөдлөм хэлж өгдөг сөн. Тэр олон зуун хүний зураг хөргийг харахад дандаа л зовж зүдэрч байсан юм шиг бодогдож, сэтгэлээ тайтгаруулна.

	Гэвч би тэдгээр ариун бурхдын хөргийг урж тастаж хаяхаар зориг шулуудан, нагац аавын бүргэдийн дүрс бүхий хөх цаасыг уншиж цонх руу очих хооронд би ном дээрээс нь хэдэн хуудас шүүрч аваад даруй доошоо уруудан гүйж нагац ээжийн ширээн дотроос хайч авч, өлгий ханз дээрээ гарч суугаад бурхдын толгойг тас тас хайчилж гарав. Нэг эгнээ бурхдын толгой хайчилчхаад өрөвдөлтэй санагдсанд, хоорондуур нь заагласан зураасны дагуу хайчилж, хоёр дахь эгнээг хувааж дуусаагүй байтал нагац аав ирж, пийшингийн шатан дээр гарч зогсоод:

	— Бурхдын зураг хэн чамайг ав гэсэн юм? гэж асууснаа хавтгай модон дээгүүр тарчихсан зургийн дөрвөлжин дөрвөлжин тасархайг үзэнгүүт, шүүрч аван нүдэндээ ойртуулж барин тавин харснаа эрүү нь мурийж, сахал нь чичрэн, цаас хийстэл хүчтэй амьсгаадан хөлөөс минь барьж аван чангааж, агаарт намайг эргэлдүүлэн,

	— Яаж байгаа чинь энэ вэ? гэж бархирав. Нагац ээж намайг гар дээрээ тосож автал, нагац аав түүнийг нударгалан цохиж,

	— Алаад өгье! гэж чарлав.

	Ээж орж ирэхэд, би пийшингийн дэргэдэх буланд орж, тэр бээр намайг хаацайлан,

	— Энэ чинь юу гэгч болж байна? Тайвширч үзэгтүн! гэсээр нүүр өөд нь сарвалзаж буй нагац аавын гарыг барьж цааш нь түлхэхэд нагац аав цонхны тушаа сандал дээр суун,

	— Намайг бүр аллаа! Та нар цөм миний эсрэг байна аа... гэж бархирахад,

	— Та ичихэд яадаг юм? Юу гэж ингэж худлаа маяглаж байдаг юм? гэж ээж дуу алдав. Нагац аав хашхичин, сандал өшигчихөд сахал нь дээшээ инээдтэй сөрвийж, нүдээ тас аньжээ. Энэ тасархайнуудыг чинь би цаасан даавуун дээр эвлүүлээд наагаад өгье. Хуучнаасаа бөх, аятайхан болно гээд тасархай хуудаснуудыг барьж үзсэнээ,

	— За тэр, бүр өгөршиж гүйцжээ. Үйрч унаад л байна... гэлээ. Ээж ийнхүү надтай хичээл хийх үед би ямар нэг зүйл ойлгохгүй бол над хэлдэг шигээ ярихад нагац аав гэнэт босож, хантааз цамцаа сүртэй гэгч янзалж, хоолой засаж ийнхүү өгүүлрүүн:

	— Өнөөдрийн дотор наагаарай! Би чамд бусад хуудаснуудыг нь ч авчирч өгье... гэв.

	Тэгээд үүд рүү явж босго хүрснээ зогтусан эргэж над руу махир хуруугаар зааж,

	— Харин наадахыгаа зодоорой! гэв.

	— Тэгнэ ээ, гэж ээж зөвшөөрч над руу тонгойн,

	— Чи яах гэж ингэж хайчилсан юм бэ? гэж асуухад нь,

	— Би зориуд тэгсэн юм. Нагац ээжийг зодохоо болиг! Эс тэгвэл би сахлыг нь тас хайчилна гэчхэв.

	Урагдсан цамцаа тайлж байснаа нагац ээж толгой сэгсрэн хэлсэн амандаа мөн хүрэв ээ? гэж зэмлэнгүй хэлж, шал руу нулимж

	— Чиний наад хэл чинь хөдөлгөж, эргэлдүүлж боломгүй болтлоо хавдаасай! гэлээ. Ээж, нагац ээж рүү харж, гал зуухны өрөө дундуур холхиж явснаа, ахин хүрч ирээд,

	— Нагац ээжийг чинь хэдийд зодсон юм бэ? гэж асуув.

	— Варвара чи, ийм юм асуухаасаа ичээрэй! Чамд ямар хамаатай юм гэж нагац ээж уурлахад ээж түүнийг тэвэрч аван,

	— Хөөрхий ээж минь, хайрт ээж минь... гэхэд

	— Юуны чинь ээж, ээж! Аль вэ цаашаа бол! гэв. 

	Пин дотор нагац аавын хөлийн чимээ гарахад бие биеэ харж, дуугүйхэн хоёр тийш болов.

	Ээж ирсэн даруйдаа л цэргийн хүний наргиантай авгайтай найзалж, бараг л орой болгон байшингийн урд талын хэсэгт тэднийд очно. Тэнд Бетленгийнхээс дэгжин дэгжин авхай, цэргийн дарга нар ирнэ. Тийнхүү улс цугларахад өвөө дургүйцэх бөгөөд нэг бус удаа оройн хоолоо идэж гал зуухнаа сууж байхдаа халбагаараа дохиж,

	— Новшнууд ахиад л цуглалаа! Одоо ч үүр цайтал унтуулахгүй ээ! хэмээн үглэв.

	Удалгүй нагац аав байшиндаа хөлсөөр суугчдыг байраа суллаж өгөхийг хүсээд, тэднийг яваад өгөхлөөр хаа нэгтэйгээс хоёр тэрэг дүүрэн зүсэн зүйлийн тавилга авчирч, үүдэн талын өрөөнүүдээр тавиад гаднаас нь том цоож дүүжилж,

	— Хүн суулгахаа больё. Би өөрөө зочид хүлээн авч байна! гэв. Тэгээд баяр ёслол болохоор л зочид, эмээгийн дүү Матрена Ивановна гэгч судалтай торгон платьтай, шаргал үстэй, том хамартай юм угаагч хашхичсан авгай хоёр хүүгийнхээ хамт ирэх болов. Василий гэгч урт үстэй, наргианч, цагаан санаатай зурагчин хүү нь дан саарал өнгийн хувцас өмсөх бөгөөд зантгар толгойтой, сэвхтэй зууван нүүртэй цоохор Виктор гэгч хүү нь үүдний пинд галошоо тайлж Петрушка6 хүүхэлдэй адил,

	— Андрей аваа, Андрей аваа, гэж дуу аялсаар орж ирэхэд би маш гайхаж, айх шиг оргиж, эвгүй санагддаг сан.

	Яков нагац гитараа үүрсээр, урт хар сюртук дээлтэй гэлэн шиг дуугүй оргисон өрөөсөн нүд сохор, халзан цагчныг дагуулж ирнэ. Тэр нь дандаа л буланд толгойгоо гилжийлгэн, сахлыг нь хуссан ац эрүүгээ хуруугаараа түшин инээмсэглэж суух бөгөөд тэр бээр цаанаа л нэг гунигтай, өрөөсөн нүдээрээ хүн бүрийг айхтар ширтэнэ.

	Төвөг удаад яах вэ дээ!.. гэсэн үгээ л давтах дуртай. Түүнийг анх үзээд л өнгөрсөн нэг явдал санаанд орж билээ.

	Аль эрт манайхыг шинэ гудамжинд байх үед хашааны хаалганы цаана бөмбөр нижигнэн, цаанаа л нэг түгшүүртэй дуугарч, гудамжаар гяндангаас талбайн зүг цэрэг, энгийн улс хүрээлсэн нэгэн өндөр хар тэрэг явж байж билээ. Дээр нь нэг бага шиг биетэй дугуй цэмбэн малгайтай, гартаа гинжтэй хүн сууж явлаа. Цээж дээр нь том хар модон самбар дээр цагаан будгаар үг бичжээ. Тэр хүн энгэр дээрх бичгээ унших мэт толгойгоо унжуулж, гинжээ харжигнуулан бүхэл биеэрээ ганхаж байсан. Ээж цагчинд:

	— «Энэ миний хүү» гэж танилцуулахад би гараа ардаа нууж, айсандаа хойш ухрав.

	— За за! Төвөг удах юу байх вэ! гээд тэр бээр баруун чих рүүгээ амаа аймаар мурийлган, намайг бүснээс минь барьж өөр лүүгээ татан даруй эргэлдүүлснээ:

	— Давгүй, чийрэг хүү байна... гэв. Нагац аавын Грузинский вангийн сандал гэж сагсуурч хэлдэг, дээр нь хэвтсэн ч болохуйц тийм том ширэн бүрээстэй сандал дээр гарч томчуулын гайхмаар, залхуу хүрмээр наргихыг цагчны нүүр хачин сэжиг төрөм хувьсхийж янз бүр болж байхыг харж суув. Түүний нүүр царай улцгар, амархан хувирах бөгөөд инээмсэглэхэд нь зузаан уруул нь баруун хацар тийшээ нүүж жижиг тавагтай бууз адил хамар нь хөвж энд тэндээ гарна. Дэлдийсэн том чих нь хачин гайхалтайгаар нэг үе хөмсөгтэйгөө цуг дээш өргөгдөн, нэг үе шанаа руугаа болж, хэрэв хүсвэл тэр бээр чихээрээ хамраа гарын алгаар таглах лугаа адил ч таглаж болмоор санагдана. Заримдаа тэр амьсгаа аван нүдүүр мэт бөөрөнхий хар хэлээ гарган нар зөв чадмаг эргэлдүүлэн зузаан уруулаа долоох аж. Тэгж байгаа нь инээдтэй бус, харин гайхалтай бөгөөд гагцхүү түүнийг л үргэлж ширтэхэд хүргэдэг билээ. Ром архитай цай уухад түүнээс нь түлэгдсэн сонгинын хальсны үнэр ханхалж алт шиг шар, давирхай мэт хар, бас ногоон өнгөтэй, эмээгийн хийсэн янз янзын хандалмал дарс ууж, амтат чанамал, намуу цэцэгтэй, балтай амтат боов идэж, хөлөрч, амьсгаагаа тухлан авч, эмээг магтаж гарав. Цадталаа хоол идээд, сандлуудын хоорондуур сүртэй гэгчээр холхисноо Яков нагацыг хөгжим тоглож, өгөхийг гуйхад цаадах нь гитар луугаа тонгойн, хөгжмөө дуугарган эвгүй улигнаж

	Байдгаараа л биднийг хичээж явтал

	Баахан шуугиан хотоор тарж

	Казанаас ирсэн хатагтайд

	Хамгийг дэлгээд ярьчихжээ.

	 

	гэж аялах нь над тун ч гунигтай дуу мэт. Харин эмээ,

	— Яша, чи өөр дуу, жинхэнэ дуу нэгийг наанаа дараач! Хүүш Мотря7 ямар ямар дуу байдаг билээ? Санаж байна уу? хэмээн асуухад угаагч авгай шаржигнасан хувцсаа засаж,

	— Эгч минь, одоо чинь шал ондоо дуу дуулах болсон шүү дээ... гэж нэн сүртэй өгүүлэв.

	Гэвч нагац ах нагац ээж рүү, тэртээ хол байгаа хүн рүү харах мэт нүдээ онийлгон харж, өнөөх улиг болсон үг, уйтгарт аяа давтсаар суух аж. Нагац аав хуруугаараа ямар нэг юм үзүүлэн зааж, цагчинтай ярилцахад цаадах нь нүдээ том болгон ээж рүү харж, толгой дохиход улцгар царай нь үл мэдэг гэрэлтэх ажгуу.

	Ээж, дандаа угаагч авгайн хоёр хүүгийн дунд сууж Василийтэй нам дуугаар, их л төв ярилцахад цаадах нь санаа алдан,

	— Тийм ээ, үүнийг бодох л хэрэгтэй... гэж хэлнэ. Харин Виктор нь их додигор инээмсэглэж, хөлөөрөө шалан дээгүүр үрчин гэв гэнэт,

	— Андрей аваа, Андрей аваа! гэж үгээ огцом огцом хэлэн гонгинон аялахад бүгд ихэд гайхан түүнийг харахад эх нь бидэнд,

	— Энэ чиатраас л ингэж дуулж сурсан юм... гэж их сүржин тайлбарлах бөлгөө.

	Уйтгартайгаараа санаанаас гардаггүй хоёр гурван удаа тийм үдэш өнгөрсний дараа цагчин ням гарагт үдийн мөргөлийн дараа манайд ирлээ. Би ээждээ сувдан хээтэй уранхай хатгамал хөвөхөд тусалж өрөөнд нь сууж байтал гэнэт үүд дутуу нээгдэж нагац ээжийн айж зовсон нүүр цухуйж,

	— Варя! Өнөөдөх чинь ирсэн шүү! гэж дуулдахуйц шивгэнээд даруй далд оров. Ээж огтхон ч хөдөлсөнгүй, сууж байтал, ахин үүд нээгдэж нагац аав босгоны хажууд зогсон баяртайгаар:

	— За, Варвара! Аль вэ, хувцасла, очъё гэлээ. 

	Ээж суусан чигээрээ, нагац аав руу огт харалгүйгээр,

	— Хаашаа очих юм бэ? гэж асуув.

	— Оч, оч! Бүү марга! Цаадах чинь томоотой, ажилдаа гарамгай хүн. Лексейд сайн эцэг болно... гэж ер бусын ихэмсэг ярихдаа гарынхаа алгаар хоёр хажуугаа илснээ тохойгоороо чичрэн, гараа урагш сунгахгүй, нуруундаа нугалан хүчлэн бариад байв. Ээж яриаг нь тасалж:

	— Тэр үгүй шүү! гэдгийг би танд хэлчихье! гэж их л тайвнаар өгүүлэв. Нагац аав үс нь сэгсийчхээд ээж рүү ойртон сохорчихсон юм шиг тонгойсноо гараа сунгаж,

	— Оч гэж байна! Аль эсвэл чамайг гэзэгдээд аваачаад өгчихнө шүү? хэмээн бархирахад ээж,

	— Аваачаад өгчихнө гэнэ ээ! гэж асууж нүдээ аймаар онийлгож, царай нь цонхийн босож ирээд гадуур цамц, банзлаа тайлж хаялаад дан дотуур цамцтай үлдэн, нагац аав руу хүрч очоод:

	— За одоо аваачаад өг л дөө! гэхэд,

	— Варвара чи, хувцсаа өмсөхгүй юу? гэж нударга зангидан зандрав. Ээж гарыг нь зайлуулж, хаалганы бариулаас барьж:

	— За, явъя л даа! гэв.

	— Чамайг тэгвэл би хараахын муугаар хараана шүү! хэмээхэд,

	— Би айхгүй ээ! За аль вэ, явах уу? гээд ээж үүд онгойлгоход нагац аав цамцны нь хормойноос шүүрч авч, өвдгөндөө наалдуулан барьж,

	— Варвара, шулам минь баларна гэж мэдээрэй! Нэрээ бод л доо... хэмээн шивнээд, гомдолтой аяархан дуугаар:

	— Хөгшөөн, хөөе хөгшөөн! гэхэд нагац ээж маань ээж рүү тахиа үргээх мэт гараа сарвалзуулж, түүнийг хаалга руу шахаж, амандаа:

	— Варька тэнэг ээ! Энэ чинь яаж байгаа нь энэ вэ? Ичгүүргүй амьтан цаашаа буцаж ор! гэж үглэсээр өрөө рүү нь түлхэж оруулаад үүдээ түгжиж, нагац аав тийш тонгойн, нэг гараараа түүнийг дээш нь өргөж, нөгөө гараа гозолзуулан, 

	— Мулгуу хөгшин чөтгөр! гэж занаж, диван дээр суулгахад цаадах нь даавуу хүүхэлдэй адил пад хийтэл ойчиж, амаа ангайн толгойгоо савлав.

	— Чи наад хувцсаа өмсөхгүй юу? гэж нагац ээж ээжийг загнав. Ээж платиа шалан дээрээс авч,

	— Би түүн дээр чинь очихгүй шүү гэв. Нагац ээж намайг диван дээрээс буулгаж,

	— Аль вэ, чи шалавхан шанага ус аваад ир гэв. Нагац ээж бараг шивнэн нам дуугаар их л тайван авч, захирангуй ярих аж. Би үүдний пин рүү гүйж гарахад, байшингийн үүдний хонгилд хөлийн хүнд жигд алхаа сонстож, ээжийн өрөөнөөс,

	— Би маргааш явлаа! гэх дуу сонстов. 

	Би гал зуухнаа орж, тэр болгоныг зүүдэлсэн мэт, цонхны дэргэд очиж суув.

	Нагац аавын ёолох, гинших, нагац ээжийн янших дуу гарч, дараа нь үүд тасхийж хаагдаад чив чимээгүй аймаар дүнсийв. 

	Намайг юунд явуулсныг санаж, зэс шанагаар ус утгаж аваад пинд ортол, үүдний өрөөнөөс цагчин тонгойсоор, үстэй малгайгаа илэн, янцаглаж өмнөөс гарч ирэв. Нагац ээж гараараа элгээ дарж, цагчны араас мэхийсхийн,

	— Дургүйд хүчгүй гэж одоо яая гэх вэ дээ! гэж аяархан хэлэх нь дуулдав. Цагчин босгоноо бүдчин, даруй гадагш гарсанд нагац ээж учиргүй загалмайлан залбирч, дотроо сэм уйлж, инээж байгаагийн алин болох нь бүү мэд хамаг бие нь дагжин чичрэхэд,

	— Яав гэсээр гүйж очвол,

	— Чи хаанаас ус аваад ирэв. Наад үүдээ хаа! гэж загнаж, хөл дээр минь ус цалгиулж, шанагаа угз татан аваад, ээжийн өрөө рүү буцаж очиход нь би гал зуух руу ороод тэдний даагдахгүй хүнд юм байраас нь зайчилж ядан ёхолж, ёолж, аахилж уухилах мэт сүйд болон яншихыг сонсов.

	Нарлаг өдөр байв. Өвөл цагийн ёлтгор нарны гэрэл хоёр цонхны цантай шилийг нэвтлэн ташуу тусаж, үдийн хоол идэхээр зассан ширээний цагаан тугалган сав суулга бүдэгхэн гялалзаж, улаан шаргал өнгийн квас ундаатай галуун хүзүүт лонх, эвэрлэг модны шүүс, алтан цэгцүүхэй цэцэг хийж буйлуулсан өвөөгийн уудаг хар ногоон өнгийн архи тавиастай харагдана.

	Цонхны цас мөс нь хайлсан цоорхойгоор байшингийн дээвэр дээр цас гялтганан, хар тодол шувууны үүртэй хашааны баганын мөнгөлөг орой гялалзах ажээ. Цонхны дээд талын тотго мод дээр нар нэвт тусах торон дотор миний барьсан шувууд наадан, тэжээвэр болсон хөгжөөнтэй алтан жигүүр шувуу жиргэн, зана шувуу шагшран, алгар шувуу дуулж гарлаа. Гэвч наргиантай, мөнгөлөг, цасан гялтганасан шуугиант тэр өдөр над уйтгар төрүүлж, ер огт хэрэгцээгүй санагдаж билээ. Шувуудаа торноос нь суллаж тавих дур хүрч, торнуудаа тайлж байтал хормой хотоо гүвсээр нагац ээж гаднаас орж ирж, пийшин тийш ухасхийн очиж,

	— Ээ дээ гайтай золигууд! Та нарыг тонилгоод өгөөсэй! Ээ муу хөгшин зөнөг Акулина би... гэж хараал тавьж байлаа. Пийшингээс бялуу гаргаж хуруугаараа тогшиж үзээд, уурлан нулимж,

	— Бүр хатаад, түлэгдээд, мод болчихжээ. Та нар муусайн шулмуудаас л боллоо. Үгүй чи юу болоод бөг баатар шиг наашаа гөлрөөд байна? Эвдэрхий хамхархай сав суулга шиг, та нарыг би цөмийг чинь зад цохих сон! гэж үглэж, их л гомдон бялуугаа эргүүлэн тойруулан хуруугаараа гаднаас нь тогшиж үзэхдээ уйлж, том том дусал нулимс бялуу дээрээ унагална. Гал зууханд нагац аав, манай ээж хоёрыг орж ирэхэд нагац ээж өнөөх түлэнхий бялуугаа ширээн дээрх тавгууд доргитол чулуудаад,

	— Үүнийг харцгаа! Та нараас болоод ингэчихлээ! Муусайн турж үхмэрүүд! гэв.

	Санаа нь амарч, сэтгэл сэргэсэн ээж маань эмээг тэвэрч авч гомдоод хэрэггүй гэж аргадна. Туйлдаж ядарсан, үрчийж, хорчийсон нагац аав ширээнээ суугаад, хүзүүндээ амны алчуур зүүж, хавдсан нүдээ наранд анивчин,

	— За яах вэ, яамай! Сайхан амтат бялуу идэхээрээ боллоо. Бурхан жаахан гар татах дуртай болохоор, он жилийг хором хормоор төлдөг... Гэхдээ хүүгүйгээр... за Варя чи суу! суу! гэж үглэв. Тэр бээр солиорсон мэт, үдийн хоол идэж дуусан дуустал тувт бурхны тухай, шударга бус Ахавын тухай, эцэг байх бэрх хувь тавилангийн тухай ярихад нагац ээж түүний яриаг тасалж,

	— Үгүй, чи наадахаа идээч! гэж уурлав.

	Ээж намайг түлхэж тунгалагхан нүдээ эргэлдүүлэн чи сая юунаас айсан бэ? гэж асуулаа. Тэр үед би айгаагүй боловч ингэж асуухад над эвгүй, яагаад ийнхүү асуусны учрыг олохгүй байв. Тэд нар баяр ёслолын үеийнх шиг тухлан их идэж... суулаа. Тэднийг харахад хагас цагийн өмнө уйлж, унжиж, зодолдох шахаж учир начиргүй хэрэлдэж байсан улс биш юм шиг санагдлаа. Тэднийг тэгж үнэнээсээ янз бүр болж байдаг гэхэд үнэмшихэд бэрх. Тэдний уйлж, хэрэлдэн шуугих, бие биеэ тамлан зовоох нь ч амархан, болих нь хялбархан байдаг болохоор би бүр дасаж, сэтгэл ч хөдлөхөө байсан юм. Орос хүмүүс гуйлгачин ядуу амьдралаасаа болж учирсан зовлонгоороо бага хүүхдүүд адил тоглож наадах дуртай болоод заримдаа жаргалгүй байгаагаасаа ичингүйрдгийг би хожим хойно л мэдсэн билээ. Эцэс дуусгаваргүй цувран өнгөрөх бор хоног, шар өдрүүдэд зовлон нь тэдэнд баяр, гал түймэр, зугаа болж, гэнэн царай нь юманд зурагдчихвал тэр нь гоёл болдог ажгуу.

	 


XI

	 

	Энэ явдлын дараа ээж сэргэж, биеэ цэх авч явах болж гэрийн жинхэнэ эзэгтэй боллоо. Харин нагац аав урьдын адилгүй, дуу шуу ч үгүй бодлогошрон явах болов.

	Тэр гэрээс гарахаа бараг больж, ихэнх цагаа дээврийн хонгилд суун «Миний эцгийн тэмдэглэл» гэсэн нууц ном уншиж өнгөрөөнө. Тэр номоо цоожтой жижиг авдарт хадгалах бөгөөд түүнийг гаргаж ирэхээсээ өмнө гараа угааж байсныг би нэг бус удаа харсан. Тэр ном нь улаан шаргал арьсан хавтастай богинохон, товхгор зузаан, дотуур нүүрийн өмнө цэнхэрдүү өнгийн хуудас дээр өнгө нь гандсан бэхээр их л чамин «Эрхэм хүндэт Васелий Каширин танд чин зүрхнээсээ талархаж дурсгав» гэж бичиж, дор нь нэгэн хачин нэр тавьж, нисэж яваа шувуу зурж маяглуулан гарын үсгээ татжээ. Нагац аав номын зузаан хавтсыг болгоомжтой сөхөж, мөнгөн хүрээтэй шилээ зүүж, хамраа үрчийлгэн нүдний шилээ засаж дээрх бичгийг удаан ширтэн сууна.

	Нэг бус удаа нагац ааваас чухам ямар гэгч ном болохыг нь асуудаг байлаа. Тэгэхэд нагац аав маань их л бодлогошрон,

	— Чи үүнийг мэдэх хэрэггүй, хүлээж бай! Намайг өнгөрөөд өгөхөд чамд үлдэнэ. Бас миний илбэнхэн дээл ч гэсэн ялгаагүй... гэдэг сэн. Тэр ээжтэй ярих нь цөөрч, түүнд зөөлөн хандах болж, үг бүрийг нь анхааралтай, Петр гуай шиг нүдээ эргэлдүүлэн сонсож, хэлсэн болгоныг нь хүлцэн хүлээж:

	— За яах вэ, дураараа л бол! гэнэ. Нагац аавын авдруудад ноосон даавуун банзлууд, ханцуйгүй, атлаасан цамц, торгомсог эдээр хийж, мөнгөөр оёсон эмэгтэй хүний дотуур хувцас, сувдаар чимсэн янз янзын малгай, хурц өнгийн том, жижиг алчуур, мордав хийцийн хүзүүний сондор, өнгөт чулуугаар хийсэн хүзүүний чимгүүд зэрэг хачин жигтэй, ер бусын гоёл чимэглэл байдаг байлаа. Нагац аав энэ бүхнийгээ тэвэр тэврээр нь ээжийн өрөөнд оруулж ширээ сандлууд дээр тараан тавилахад ээж тэр гоё сайхан зүйлийг үзэж сонирхож, шагшин магтахад, нагац аав бидний үед хувцас одоогийнхоос хавьгүй гоёмсог, нүнжигтэй байжээ.

	Хувцас хунар нь цаанаа нүнжигтэй атлаа, эвтэй, энгүүн сайхан байдаг сан. Улиран өнгөрөх тэр цаг мөч нэгэнт эргэж ирэхгүй. Наадахаасаа өмсөж үз! Гоёж гоод! гэлээ. Нэг удаа ээж хажуугийн өрөөнд орж тун удалгүй сувдан малгай алтан утсаар саалж оёсон цэнхэр сарафан өмсөж эргэж гарч ирэхдээ нагац аавд мэхийн

	— За ямар байна даа, хүндэт аав минь гэв.

	Нагац аав энэ сайхан хувцсанд нүд нь гялбах мэт хуруугаа сарвалзуулж, гараа дэлгэн янцаглан ээжийг тойрч харснаа,

	— Ээ Варвара минь чамд их мөнгө, дэргэд чинь сайн хүмүүс байсан сан бол ч... гэж яг л зүүдэндээ үзэх шиг бувтнан хэлэх нь сонсогдлоо. Ээж байшингийн урд талын хоёр өрөөнд суух болж, зочид үргэлж ирдэг болов. Ялангуяа ах дүү Максимов: хөгшин баяныг нулимлаа гэж дэргэд нь нагац аав намайг зодсон цэнхэр нүдтэй, цайвардуу өнгийн бавгар сахалтай, бие томтой, ганган дарга Петр, алтан товчтой, хавчиг мөр дээрээ овог нэрийнхээ эхний үсгүүдийг алтаар хийж хадсан ногоовтор өнгийн дүрэмт хувцас өмсдөг, лис жимс адил том цогтой нүдтэй, шовх, хар сахалтай, цонхигор царайтай, нарийн зэгзгэр, хөлтэй, өндөр нуруутай Евгений нар юм. Евгений өргөн мөлчгөр дух руугаа унжсан долгионтсон урт үсээ овжин маягаар толгой хаян засаж, ялдам зөөлнөөр инээмсэглэж, дандаа л хүнгэнэсэн дуугаар

	— Миний бодож байгаагаар, тийм биз дээ... хэмээн зулгуйдсан үгээр үргэлж яриагаа эхэлнэ. Ээж нүдээ онийлгон үл мэдэг инээмсэглэн, түүний яриаг чагнаж суухдаа,

	— Уучлаарай, Евгений Васильевич! Та ч хүүхэд юм аа! гэж яриаг нь тасална. Тэр дарга гарынхаа парвигар алгаараа өвдгөө алгадан,

	— Тийм ээ, ёстой хүүхэд гэж хашхирдаг сан.

	Христосын баярын өдрүүдэд хөл хөдөлгөөнтэй болж

	бараг орой бүр гоёж гоодсон улс ээж дээр ирнэ. Ээж ч бас бусдаас илүү гоёж тэдэнтэй цуг яваад өгнө. Ээжийг эрээн мяраан хувцастай олон хүнтэй хамт хаалгаар гарч явахад нам гүм болж, гуниг түгшүүр нэмэгдэж орон гэр маань газарт шигдэн орчих шиг болно. Гагцхүү нагац ээж өрөө бүрээр хөгшин галуу мэт зөөлөн алхлан энэ тэрийг засна! Нагац аав пийшингийн паалантай бүлээхэн тоосгыг нуруугаараа налж зогсоод, ганцаараа,

	— За яах вэ? Тэгье, юун утаа хаанаас гараад байна, үзье... гэж үглэнэ.

	Баярын хөл тасрахад Михаил ахын хүү Саша бид хоёрыг ээж сургуульд явуулах болов. Сашагийн аав ахин эхнэр авч, хойд эх нь дагуул хүүгээ ад үзэж, зодож жанчдаг байсан тул нагац ээжийн шаардлагаар нагац аав Сашаг өөр дээрээ авав. Харин бид хоёр ганцхан сар хэртэй сургуульд хамт явсан юм. Тэгээд бидэнд ээж байсан зүйлээс би зөвхөн «Чиний овог хэн гэдэг вэ» гэхэд «Пешков» гэж хариулж болохгүй, харин «Миний овог Пешков гэдэг» гэж хариулах ёстой байсныг болон — «За чи битгий хашхираад бай, чамаас би айхгүй» гэж багшдаа хэлж болдоггүй байсныг л сайн санаж байна.

	Сургууль ерөөсөө анхнаасаа л надад олигтой санагдсангүй. Харин Саша маань анхандаа сургууль дээр олон нөхөдтэй танилцаж, их л дур сонирхолтой байтал, нэг удаа хичээл дээр унтчихаад зүүдэлж гэнэт:

	— Би байя байя! гэж хүн цочмоор хашхирав. Тэгээд түүнийг сэрээж даруй ангиас гаргав. Үүнээс болж бөөн инээдэм болов.

	Маргааш нь сургуульдаа явах замдаа Сенийн талбай дахь ганга руу бууж явахдаа тэр зогсож:

	— Чи яв! Би сургуульд очихгүй. Гадуур явж байсан минь дээр! гэлээ. Тэр бээр явган сууж боодолтой ном дэвтрээ цасанд хичээнгүйлэн булж орхиод яваад өгөв.

	Нарны мөнгөлөг цайвар туяа гийсэн нэгдүгээр сарын тэр өдөр ахын нэгэн адил гадуур явмаар санагдавч, ээжийгээ гомдоохгүй юм сан гэж сэтгэлээ чанга барьж би хичээлдээ явлаа.

	Цасанд Сашагийн булсан номууд алга болсон нь мэдээж. Тэгэхлээр Сашад ч сайн юм болж маргааш нь тэр хичээлд явахгүй байх шалтаг тийнхүү олсон бөгөөд гурав дахь өдөр нь тэр хэрэг нагац аавд мэдэгдэв. Гал зуухны өрөөнөө нагац аав, нагац ээж, ээж гурав суугаад бид хоёрыг байцааж гарав.

	— Чи чинь яагаад сургуульдаа очдоггүй билээ? гэж нагац аав асуухад Саша хэрхэн инээдэмтэй хариулж байсныг би санаж байна. Саша нагац аавын өөдөөс номхон дөлгөөхөн нүдээрээ эгцлэн ширтэж, яарсан шинжгүй л ийнхүү өчив.

	— Тэр сургууль чинь хаана байдгийг мартчихжээ.

	— Мартчихжээ?

	— Тийм ээ. Эрэхээрээ л болсон...

	— Чи тэгвэл Лексейг дагаад явахгүй яагаа вэ? Тэр мэднэ шүү дээ.

	— Би түүнийг алдчихсан юм л даа

	— Лексейг үү дээ?

	— Тийм ээ

	— Яахлаараа тэр билээ?

	Саша бодож зогссоноо шүүрс алдан:

	— Цасан шуурга тавьж юу ч үзэгдэхгүй байсан гэхэд тэр үед тунгалаг нартай сайхан өдөр байсан болохоор бүгд инээлдэв. Саша ч бас нэлээд болгоомжлон инээмсэглэхэд өвөө шүдээ арзайлган, егөөдөж,

	— Чи араас нь юм уу, эсвэл бүснээс нь бариад явахгүй яагаа вэ? гэхэд,

	— Би барьж л байсан. Тэгээд хүчтэй шуурганд алдагдчихсан гэж Саша тайлбарлана. Түүний ямар ч үнэмшилгүй залхуутай, хэрэггүй болхи үгийг сонсоход эвгүй байсан бөгөөд би түүний хачин зөрүүд зантайг нь тэгэхэд тун их гайхаж билээ.

	Бид хоёрыг сайн гэгч зодоод, Сашаг хичээл номд шамдуулж, түүнийг харгалзуулж байхаар гал сөнөөгч байсан, хугархай гартай нэг өвгөнийг хөлслөв. Гэвч тэр тус болсонгүй.

	Маргааш нь Саша ганга дөнгөж хүрэнгүүтээ гэнэт өрөөсөн гутлаа суга татан авч хол гэгч чулуудаж, нөгөө өрөөснөө бас тайлж өөр тийшээ шидчихээд дан оймстойгоо хар хурдаараа гүйгээд алга болж өгөв. Өвгөн ёолж ёхлон шидсэн гутлыг нь цуглуулаад, айсандаа намайг дагуулж гэрт эргэж ирэв.

	Бүтэн өдрийн турш нагац ээж, нагац аав, ээж гурав хотоор Сашаг бэдэрч, орой болсон хойно сүмийн дэргэдэх Чирковын буурчийн газарт бүжиг хийж, олныг баясгаж байхад нь олж гэртээ авчрав. Зөрүүд зан гаргаж таг дуугүй зогсоход, Сашаг хэн ч зодсонгүй. Бид хоёр өлгий ханз дээр зэрэгцэж хэвтлээ. Саша хөлөө өргөж, тайз шүргэлэн,

	— Хойд эх надад хайргүй, аав тоодоггүй, бас өвөө ч хүртэл хайргүй. Тэгэхлээр би юу хийж эдэнтэй цуг сууж байх юм бэ?

	Дээрэмчид хаана байдгийг эмээгээс асууж мэдээд тэдэнтэй нийлнэ. Тэр үед л мэдэцгээх болно. Хамт оргоё! гэж аяархан ярив. 

	Тэр үед би бавгар, цайвар сахалт өнөөх цэргийн дарга шиг хүн болох юм сан гэж бодож байсан учир, санасандаа хүрэхийн тулд суралцах л хэрэгтэй бодохоор би Сашатай хамт оргож чадахааргүй байв. Жаахан бодсоноо тэр миний хэлснийг зөвшөөрөв.

	— Тэр ч тийм шүү. Чиний цэргийн дарга болох үед чинь би дээрэмчдийн толгойлогч болсон байна. Харин чамд намайг барих хэрэг гарна. Тэгэхлээр нэг нь нөгөөгөө алах хэрэгтэй, эс тэгвэл олзлох, тийм биз дээ! Тэгэхэд би чамайг алахгүй ээ!

	— Би ч гэсэн чамайг алахгүй. 

	Бид хоёр тэгж ярьж тохиров. Нагац ээж орж ирээд пийшин өөд авирч, өнгийж бид хоёрыг харснаа,

	— Юу вэ? Хулганын зулзагууд минь! Хөөрхий, өнчин өрөөсөн амьтад! гэв. Тэр биднийг өрөвдөн Сашагийн хойд эх болох буурчийн газрын эзний охин Надежда гэгч бүдүүн эгчийг хараав. Тэгснээ хойд эхчүүд, эцгүүдийг хараан зүхэж, дашрамд нь нэгэн мэргэн даяанч Иона гэгч хөвүүн байхдаа хойд эхтэйгээ бурхны шүүхэд хэрхэн заргалдсан түүхийг ярьж өгөв. Белоозерт (Цагаан нуурт) Углич хотын загасчин эрийнхээ амь насыг залуу эхнэр нь хорлочихжээ.

	 

	Нэрмэл шар айргийг унтуулах ундаатай цуг

	Нэвширтэл ихээр аяга аягаар өгч

	Загасчин нөхрөө согтоож, унагаад

	Зай муутай авсанд хийх адил нарсан завинд ачиж

	Агч модон сэлүүрээр өөрөө сэлүүрдэн

	Алсад, нуурын тэг дунд хүрч

	Хар муу ад шулмын санаа өвөрлөсөөр

	Хөнгөн завиа хазайлган мурьж

	Хөмрүүлж бушуухан орхисонд

	Хөөрхий нөхөр нь зангуу адил живэн далд оров

	Эргэж тэр даруйдаа эргийн зүг самарч

	Эсэн мэнд гарч ирээд мань эхнэр

	Элдэв долоон үгээр худал хэлж

	Энэлэн хайлан уйлж гарахад

	Сайн санаатан үгэнд нь итгэж

	Сайх эхнэрийн зовлонг хуваалцан

	— Бэлэвсэрч дээ чи, залуухнаараа

	Бүсгүй хүний зовлон их юм даа

	Үнэхээр бидний амь нас бурхны гарт

	Үхэхийг бурхан л мэддэг хойно! гэлцэн уйлцгаав.

	Хонгор жаахан дагуул хүү Ионушка л

	Хойд эхийнхээ уйлахад эргэлзэж

	Зүрхэн тушаа нь гараа тавьж

	Зөөлөн дуугаар ийн өгүүлрүүн:

	— Хойд эх минь, үйлийн үр минь

	Хорон санаат шар шувуу таны

	Нууцгайхан зүрх баяраар булгилна

	Нулимсанд тань итгэх арга алга!

	Тэнгэрт ариун гэгээнтэн, бурхад бий,

	Тэндээс хоёулаа асууя л даа!

	Хатан болд хутгаа хэн нэг нь

	Хан тэнгэр өөд шидэг л дээ!

	Таны зөв бол хурц хутга намайг дүрэг

	Миний зөв бол

	Худал хэлсэн таныг өрлөг

	Хорслын дөл дүүрэн нүдээр

	Хойд эх нь түүнийг ширвэн

	Ухасхийн босож ирээд тэр

	Учир дүрсгүй Ионаг загнасан нь:

	— Өөдгүй муу амьтан чи

	Өөдөс, зулбадас

	Ямар санаа өвөрлөж

	Яана гэнэ ээ хө чи! гэхэд

	Өргөн олон тэднийг харж

	Өөдгүй явдал болсныг мэдэж

	Хэрхэхээ зөвлөлдөн, бодлогоширч

	Хэсэг зуур гуниглан сууцгаав.

	Ингэж байтал өвгөн загасчин босож

	Ийш, тийшээ мэхийн ёсолж

	Илт шийдсэн үгээ хэлсэн нь:

	— Буянт олон минь ээ!

	Болд хутгаа баруун гарт минь атгуул!

	Тэнгэрт тултал шидчихье.

	Тэр буруутныг олж оног! гэхэд

	Өвгөн хурц хутга өгснийг авч

	Өөд нь, буурал тэргүүнээсээ дээш чулуудсанд

	Эрхэст тэнгэр өөд шувуу адил дүүлэхэд

	Эргэж ирэхийг нь хүлээн зогсож

	Хүмүүс малгайгаа авч, шахцалдан

	Түнэр харанхуй шөнө чимээгүйхэн

	Тэнгэрээс хутга ойчихыг л хүлээнэ.

	Нуурын дээгүүр улаан туяа татахад

	Нууцхан инээмсэглэж, хойд эхийн царай гэрэлтэв

	Хараацай адил газарт шүнгэнэн бууж

	Хойд эхийн зүрхэнд болд хутга зоогдов.

	Үнэнийг шүүсэн бурхан таныг биширье гэж

	Үй олон өвдөг сөхрөн залбирав.

	Өвгөн загасчин Иона хүүг авч

	Үл үзэгдэгч Китеж хотын ойролцоо

	Ариун үзэсгэлэнт Керженц мөрний

	Алсын бөглүү нэгэн хийдэд аваачив8.

	 

	Маргааш нь миний бүх биеэр улаан толбо туурч, цэцэг өвчний тууралт эхэлсэн байв. Намайг арын дээврийн хонгилд оруулав. Би тэнд гар хөлөө бив битүү боолгуулчхаад, юу ч үзэхгүй, хар дарж зүүдлэн удтал хэвтсэн юм. Ингэж хар даран зүүдэлж байхдаа нэг удаа золтой үхчихсэнгүй.

	Над дээр нагац ээж минь үргэлж ирэх бөгөөд нялх хүүхдэд өгч байгаа юм шиг халбагаар хоол унд өгнө. Миний дэргэд сууж, дуусна гэж байхгүй урт, гэхдээ шинэ шинэ үлгэр ярина.

	Гэтэл нэг орой, би овоо эдгэрч гар хөлдөө боолтгүй, харин намайг нүүр амаа самардахаас болгоомжилж гарын хуруу л битүү боолттой хэвтэж байгаад нагац ээжийг ирдэг цагтаа над дээр ирэхгүйд нь сэтгэл түгшиж байсан юм. Гэнэт би хар дарахдаа түүнийг харав. Нагац ээж түрүүлгээ харан, гараа алдлан хаалганы цаахнатай тоос шороотой аранга модон дээр Петр гуайнх шиг хүзүү нь тэхий дундаа хүртэл хэрчигдчихсэн хэвтэхийг олж үзэв. Улам бүр өтгөрөх харанхуй дунд тэртээ булангаас том гэгчийн муур ногоон нүдээ шуналтайгаар эргэлдүүлэн түүн рүү ойртох нь бүр ч аймаар.

	Би орноосоо босон харайж мөр, хөлөөрөө цонхны хоёр нүдийг хага цохин хунгар цасанд дарагдсан хашаа руу уначих нь тэр ээ.

	Тэр орой ээжийн өрөөнд зочид цугларч үймээн шуугиантай байсан тул намайг цонх хагалж гадагшаа унахыг хэн ч сонссонгүй, цасан дотор нэлээд удаан хэвтэхэд хүрсэн юм. Миний гар хөл хугараагүй, мөр минь л зөвхөн мултарч шилэнд нэлээд зүсэгдсэн байлаа. Гэвч хөл татаж гурван сар хэртэй хэвтэхдээ миний дор, байшинд улам бүр үймээн шуугиан ихсэж, олон хүн орж, гарах хаалга үүд онголзох болгоныг сонсож хэвтдэг байлаа. Хаалганы цаана улин гэгэх салхинаа яндан гунигтайяа хүнгэнэж, дээвэр үе үе шаржигнахын зэрэгцээ өдрөөр бол хэрээ гуаглан шөнийн нам гүмд тариалах талбайн зүгээс чоно гунигтайгаар улих сонсогдох тэрхүү хөг аялгуу дунд бодол сэтгэл минь төлжин торниж байв.

	Удалгүй цонх сэхээвчийн цаанаас аймхай хавар болгоомжтойхон, урьхнаар гурван сарын сулавтар туяагаа тусган цаг өнгөрөх тусам ирж буй шинжээ илтгэж, дээврийн цас мөсний унжиж хөлдсөн мөс унах, цас хайлж урсах чимээ, байшингийн дээвэр хонгилд муурууд орилолдон, дуугарахтай хосолж, хонхны дуу ч өвлийнхөө бодвол тод сонсогддог болов.

	Нагац ээж над дээр орж ирэхэд ярих бүрд нь архи сүрхий ханхлах болж, тэгснээ том цагаан данх авчирч над руу нүд ирмэн,

	— Хонгорхон үр минь гэрийн онгонд нагац аавдаа юу ч бүү яриарай! гээд данхаа миний ор доогуур нуудаг боллоо.

	— Та юунд архи уугаад байгаа юм бэ?

	— Дуугүй бай! Том болохоороо мэдэх болно.

	«Тэр бээр данхныхаа цоргоор архинаасаа хэд балгаад, ханцуйгаараа амаа арчин их л тааламжтай инээмсэглэн:

	— Ноёнтон минь! Өчигдөр би юуны тухай ярьж байлаа?

	— Аавын тухай! 

	— Юу гэж яриад зогслоо? 

	Би түүнд зогссон газрыг нь сануулж өглөө. Түүний эвлэгхэн яриа удаан үргэлжлэв.

	Нэг удаа бүр эрүүл тэгсэн атлаа нэлээд уруу, ядарсан царайлж хүрч ирээд аавын тухай ярьж гарлаа. Эцэг чинь хээр, самрын модон таягтай, араас нь хэлээ унжуулсан алаг нохой дагаж, байн байн исгэрсээр явж байна гэж зүүдэллээ. Яагаад ч юм Максим Савватеич байн байн зүүдлэгдэх боллоо. Хөөрхий түүний минь сүнс нь нэг л тогтворгүй байгаа бололтой...

	Хэдэн орой нагац ээж над эцгийн минь тухай маш сонирхолтой, урьд хэлж байсан түүх шиг зүйл ярьж билээ.

	Миний өвөг эцэг энгийн цэрэг байгаад офицер болж, дор тушаалынхаа хүмүүст харгис хэрцгий авирласны учир Сибирьд цөлөгдөж, тэнд байхад нь эцэг минь төржээ. Тэр хар багаасаа хүнд бэрх амьдрал туулж, гэр орноосоо ч оргож босож байжээ.

	Нэг удаа түүнийг эцэг нь ой дундуур нохой хөтлөн туулайн авд яваа юм шиг эрж хайжээ. Дараа нь нэг удаа түүнийг барьж авч зодоход хөршүүд нь салган авч нуужээ.

	— Бага хүүхдийг дандаа зоддог юм уу? гэж нагац ээжээс асуухад,

	— Тийм... гэж их л тайван хариулав. 

	Аавын эх бүр багад, дөнгөж есөн нас өнгөрч байхад нь талийгаач болжээ. Тэгээд миний эцгийг загалмай зүүлгэсэн эцэг нэг мужаан өөр дээрээ авч Перми хотын гар урчуудын тоонд бүртгүүлж, мужааны ажилд сургаж эхэлсэн боловч, цаадах нь оргож, худалдааны яармагаар сохор улсыг хөтөлж яваад арван зургаа хүрэх үедээ Нижнийд ирж Колчины усан онгоц дээр хөлсний мужаантай хамт ажиллах болжээ. Хорь хүрэх үедээ тэр сайн нарийн мужаан, хаалга, цонх бүрэгч, хана туурга цааслагч гэж алдаршжээ. Түүний ажилладаг мужааны газар Ковалиха дахь нагац аавын байшингийн ойролцоо байдаг байжээ.

	— Тэр үед хашаа нам, хүмүүс ч гавшгай байж дээ! гээд үл мэдэг инээмсэглэн цааш нь ийнхүү өгүүлрүүн:

	— Варя бид хоёр цэцэрлэгт бөөрөлзгөнө хурааж байтал нэг булиа эр хашаа гялсхийн давж, алимын модон дундуур явсаар бидэн рүү ирлээ. Миний айсан гэдэг хачин! Гэтэл тэр, чиний эцэг байсан юм.

	Тэр хөл нүцгэн, малгайгүй, цагаан цамц, даавуу хилэн өмд өмсөж, урт үсээ нарийн суран уяагаар даруулжээ. Бидэн дээр эхнэр гуйхаар ирж байгаа нь тэр! Би урьд нь цонхны дэргэдүүр өнгөрч байхыг нь хараад аятайхан л залуу гэж боддог байсан юм.

	Тэгээд би түүнийг дөхөж ирэхэд:

	— Замаар явдаггүй айхтар хүн бэ чи? гэлээ шүү. Харин тэр өвдөг сөхрөн,

	— Акулина Ивановна гуай! Би яг л байж байгаа минь л энэ. Варя бид хоёр гэрлэх гэсэн юм. Бурхныг бодож туслаач дээ! гэдэг байна. Тэгэхэд нь би бүр мэл гайхчхаад юу ч хэлж чадсангүй. Харин чиний эх, муу золиг, чавга шиг улаан болчхоод алимын модны ард зогсоод, нүдэндээ нулимс мэлтгэнүүлэн түүнд дохио өгч байсан юм. «Та нар чинь юу болчхоод байгаа золигууд вэ? Варвара чи чинь солиороо юу? Залуу чи сайн бодоорой! Хөнжлийнхөө хэрээр хөлөө жийвэл дээр!» гэлээ. Тэр үед нагац аав чинь дөрвөн байшинтай, мөнгө ихтэй, хүүхдүүддээ хувь хөрөнгөө хогшил хуваагаагүй нэр хүнд ч сайн байсан. Тэр явдлаас өмнөхөн түүнийг есөн жил тасралтгүй цехийн ахлагч байсан гэж алтан хиазтай бүрх малгай, дүрэмт хувцсаар шагнаад байсан. Тэгээд улам ч ихэмсэг байсан цаг.

	Чухам яах ёстойг яриад айснаасаа би дагжин чичирч байв. Гэтэл чиний эцэг:

	— Василий Васильев гуай, Варяг над буян бодоод зүгээр өгчихгүй гэдгийг би сайн мэдэж байна. Тэгэхлээр би хулгайлахаас өөр замгүй, харин та л бидэнд тусалж үз! гэлээ.

	Намайг тусал гэнэ ээ! Би түүнд чадахгүй гэхэд тэр салж өгдөггүй. «Чулуугаар ч цохивол цохигтун. Би санасандаа яагаад ч гэсэн хүрнэ. Харин та л тусал!» гэдэг байна. Гэтэл Варвара түүн рүү ойртон очиж мөр дээр нь гараа тавиад:

	«Бид чинь бүр таван сард гэрлэчихсэн шүү дээ. Одоо зөвхөн сүмд очиж ёсолбол л болох нь тэр» гэдэг байна. Тэгэхэд миний инээд хүрсэн гэдэг яана, бурхан минь гэж нагац ээж бүх биеэ сэгсчин инээснээ хамрын тамхиа нэг татаж, нулимс гүйлгэнүүлэн санаа алдаж:

	— Гэрлэх гэж юу байдаг, сүмд очиж ёслох гэж юу гэсэн үг болохыг чи одоохондоо ойлгохгүй. Хэрэв охин хүн сүмд очиж гэрлээгүй байгаад, хүүхэд гаргачихвал ёстой бөөн гай. Гол нь чи үүнийг л сайн санаж, том болсон хойноо охидыг л ийм байдалд бүү хүргэ. Чамд их алдас болно. Охид хууль бус хүүхэд төрүүлж, аз жаргалгүй болж хувирахаас болгоомжилж яв! Чи эхнэр хүүхдийг зүрх сэтгэлээрээ өрөвдөж, хайрлаж яв, тэгэхдээ наргиан, зугаа хийхийн тулд биш шүү! Үүнийг би чамд сайн санасандаа ярьж байна гээд эмээ бага зэрэг бодлогошрон, сандал дээрээ ганхасхийснээ, гэнэт давхийн яриагаа үргэлжлүүлж,

	— За тэгээд юу болсон гэж бодно. Максимын дух дундуур цохиж, Варварагийн гэзэгнээс нь угзрав. Гэвч Максим,

	— Зодоод энэ хэрэг засаршгүй гэж ухаалаг үг хэлэв.

	Варвара ч гэсэн бас: «Та шууд л зодолдохоосоо өмнө хэрхэх тухай бодсон бол дээр биш үү?» гэлээ. Максимаас:

	— Мөнгө тэгээд чамд байгаа юм уу? гэхэд

	— Байсан, бүгдээр нь Варяд бөгж аваад өгчихсөн.

	— Энэ чинь юу гэсэн үг вэ? Чамд гуравтын дэвсгэрт байсан уу?

	— Үгүй зуугаад цөлхөөв байсан юм гэв. 

	Тэр цагт мөнгө үнэтэй, юм хямд байлаа. Тэр хоёрыг, эцэг эх хоёрыг чинь харахад, бүр хүүхэд шиг ёстой тэнэгхэн амьтан л байсан! Харин ээж чинь: «Тэр бөгжийг таныг үзчих вий гээд шалан дор нуусан, худалдаж болно шүү!» гэж хэлж билээ, ёстой хүүхдээрээ амьтад! Тэгээд яах вэ дээ бид тэгж ингээд, долоо хоногийн дараа сүмд ёслол гүйцэтгэхээр тогтож, харин би хар лам олохоор болов. Тэгэхдээ би нагац ааваас чинь айж, ихэд тэвдэн чангаар цурхиран уйлахад Варя ч аягүй л байсан. Гэвч тэгээд бүх юм болж л орхисон юм.

	Тэр үед чиний эцэгт өштэй, нэгэн өөдгүй хүн байсан. Тэр аль эртнээс бүхнийг мэдэж, биднийг мөрдөж байжээ.

	Би яах вэ дээ ганц охиноо аль байдгаар нь гоёж гоодоод хашаанаас гаргаж өгөхөд, хашааны буланд гуравласан сүйх тэрэг хүлээж байсан тул Максим тэр дороо охиныг минь суулгаж аваад алга болж өглөө.

	Намайг нулимс гүйлгэнүүлэн гэртээ орох гэж явтал тэр хүн гэнэт миний өөдөөс угтан ирж, ичгүүр сонжуургүйгээр: «Би сайн санаат хүн. Амьтны хувь заяанд саад ер болохгүй. Харин Акулина Ивановна чи над миний сайхан сэтгэлийг бодож тавин рубль өг!» гэлээ. Над мөнгө байсангүй, би мөнгөнд дургүй тэгээд ч ер хураадаггүй байлаа. Тэр даруй би гэдэг тэнэг чинь:

	— Над мөнгө байх ч үгүй гэчхэв.

	— Чи тэгвэл өгнө гэж над амла! гэхэд нь,

	— Юу гэж чамд амлах юм, амлачхаад хожим нь би хаанаас мөнгө олж өгөх юм? гэчхээд. Тэнэг амьтан, түүнтэй энэхэн тэрхэн ярьж саатуулахын оронд нүүр лүү нь нулимаад гэр рүүгээ эргэв. Тэгтэл нөгөөдөх чинь хашаанд надаас түрүүлж гүйж ороод сүйдийн манан хадаах нь тэр гээд нагац ээж маань нүдээ аниад, инээмсэглэн цааш ярьсан нь,

	— Тэр осолтой хэргээ одоо ч санахад аймаар байна. Нагац аав чинь галзуурах шахаж, сүйд боллоо. Аргагүй л юм болсон. Тэр Варвараг харж, бахдаж сурвалжит ноён хүнд эхнэр болгож өгнө! гэж бардамнадаг байсан. Тэгэхэд тэр сурвалжит ноён нь эцэг чинь болж байдаг. Ариун эх дагина биднээс илүү хэний хувь зохиолыг хэнтэй холбохыг мэддэг хойно доо!

	Нагац аав чинь хашаа дундуур түймэрт хөөгдсөн мэт ийш тийш харайж Яков, Михаил нарыг дуудаж, бас цоохор нүүртэй оёдолчин Климийг хашхичин дуудаж, суран оосортой том туухай, цавчуур гээд аль гартаа дайралдсанаа, Михаил бас буугаа шүүрч авч харагдав. Манай морьд омголон сайн, тэрэг ч хөнгөн дор нь хөөгөөд гүйцчихнэ гэж бодогдлоо. Варварагийн сахиулсан тэнгэр над ухаан заяаж, би нэг хутга олж, тэрэгний арлын суран боолтыг яг л замд тасарч унахаар огтлов. Яг л миний санаснаар болж, замдаа арал нь мултарч, нагац аав Михаил, Клим гурвыг золтой алчих шахжээ. Тэд бага зэрэг саатаад, юм хүмээ янзлаад сүмд давхиж очиход, Варя, Максим хоёр сүмийн үүдний довжоо дээр, бурхны аврал болоход, ёс төрөө гүйцэтгэчхээд зогсоцгоож байжээ.

	Манайхан цөм л Максим руу улаан галзуу дайрцгаажээ. Максим булиа, учиргүй бяртай хүн байсан. Михаилыг довжооноос авч шидээд гарыг нь гэмтээж, бас Климийг ч бас гэмтээсэн ажээ. Харин нагац аав, Яков, өнөөх оёдолчин гурав түүнээс айж ойртож ч чадахгүй байжээ. Уур хилэн нь хэдий бадравч тун ухаалгаар:

	— Цавчуураа хая! Над руу бүү далай! Би номхон хүн. Миний авсан хүнийг бурхан тэнгэр надад өгсөн юм. Хэн ч надаас салгаж чадахгүй. Би танаас үүнээс өөр юу ч авахгүй гэв.

	Тэд ч Максимаас холдож, нагац аав чинь тэргэндээ суугаад:

	— За Варвара, баяртай! Одоо чи миний охин биш, чамайг дахин харахыг ч хүсэхгүй байна. Амьд явбал чинь зол, өлбөрч үхвэл чинь хохь! гэж хашхирчээ. Нагац аав чинь буцаж ирээд, намайг зодож, хараан зүхэж гарсанд би юу ч хэлэлгүй аахилж уухилж байлаа. За гайгүй ёстой юм ёсоороо л болно биз гэж бодлоо. Хожим нь тэр над:

	— За Акулина чи хар даа! Чамд одоо охин байхгүй, үүнийг санаж яв! гэлээ. 

	Харин би өөр юм бодож суулаа. Муу улаан сахалт битгий залаад бай! Уурлана гэдэг чинь хавар хайлах мөс л гэсэн үг гэж бодлоо.

	Би их л анхааралтайгаар нагац ээжийн яриаг сонсож зарим үед түүний ярьсанд эргэлзэх болов. Нагац аав манай ээжийн сүмд ёсолсныг шал өөрөөр ярина. Тэр эжий гэрлэхийг эсэргүүцэж байсан тул тэр явдлын дараа ээжийг гэртээ оруулаагүй. Бас түүний ярьснаар бол тэд нууцаар гэрлээгүй, гэрлэх ёслолын нь үед нагац аав сүмд байсан гэдэг. Би нагац ээжээс тэдний хэн нь үнэн ярьсныг асуух хүсэл ер төрсөнгүй, учир нь нагац ээжийн ярьсан нь илүү сонин агаад аятай санагдсан юм. Нагац ээж ярьж байхдаа үргэлж, давлагаа дунд хөвөх завьхан адил ийн тийш ганхан, гунигтай, аймшигтай юм ярих үедээ бүр ихээр дайвалзаж ямар нэг юм барьж авах гэж байгаа юм шиг урагш сунгана. Гол төлөв нүдээ гараараа халхлан ярих дуртай. Тэр үед нүүрийн үрчлээнд нь элгэн дотно инээмсэглэл нь мэдэгдэхээ больж, өтгөн хөмсөг нь ялимгүй чичгэнэх аж.

	Нагац ээжийн ийнхүү нүдээ анин бүхнийг эв зүйг нь олох гэсэн сайхан сэтгэл, зүрх сэтгэлийг минь догдлуулах авч заримдаа түүнийг чангахан шиг үг хэлээсэй, хашхираасай гэж боддог ч байлаа.

	— Эхний хоёр долоо хоног хэртэй би Варя, Максим хоёрыг хаа байгааг огт мэдсэнгүй. Гэтэл нэгэн шаламгай хүү над дээр ирж хэлж өгсөн. Хагас сайн өдрийг хүртэл хүлээгээд, оройн мөргөлд очих маягтай гэрээс гарч тэдэн дээр явж очлоо.

	Тэд нэлээд хол Суетин рүү урууддаг замын тушаа нэгэн жижиг байшинд орсон байв. Хашаа дотуур нь хог новш хөглөрч, шуугиан үймээн ихтэй, засварын дархдын элдэв юмаар дүүрсэн авч тэр хоёр маань хөгжилтэй, яг л муурын зулзага адил эрхлэлцэн наадаж суулаа. Би тэдэнд авч явж болох л аахар шаахархан зүйл: цай, ёотон, янз янзын будаа, жимсний чанамал, гурил, хатсан мөөг, нагац ааваас чинь хэлэлгүй нуугаад авчихсан хэд ч билээ дээ, одоо санахгүй байна мөнгө аваачиж өглөө. Ямар өөртөө бус, бусдын төлөө, бол хулгайлж ч болно шүү дээ! 

	Эцэг чинь юу ч авч өгдөггүй, «Бид ямар гуйлгачин улс уу?» гэж гоморхоод Варвара ч бас түүнийг аялдан дагалдаж «Ээж ээ, юм авчирч яах нь вэ?» гэж байв. Тэгэхэд нь би тэднийг зэмлэж,

	— Тэнэг хүү минь! Би чиний юу чинь билээ? Хувь заяагаар учирсан эх чинь шүү дээ! Варвара мунхаг минь! Би төрсөн эх чинь байтал намайг гомдоож болно гэж үү? Энэ хорвоод эхээ гомдоовол, хурмаст тэнгэрт эх дагина харуусан уйлдаг юм! гэсэнд Максим намайг гар дээрээ өргөж, өрөөнийхөө хоймроор бүжиглэн явлаа. Максим баавгай шиг учиргүй бяртай хүн байсан юм. Варька шинэхэн хүүхэлдэйгээрээ гайхуулж байгаа бяцхан охин шиг нөхрөөрөө бахархан сайрхаж, их л додигор харж ирээд л жинхэнэ авгай шиг хоол ундны талаар энэ тэрийг сүржин ярьж байх нь жигтэйхэн инээдтэй харагдлаа. Чоно ч даамааргүй хатуу боов цайтай өгөөд бас аарц тавьсан нь элс шиг үйрнэ.

	Тэгээд нэлээд хугацаа өнгөрлөө. Чи бараг гарах дөхөж байсан цаг. Нагац аав ч урьдын адил юу ч хэлэхгүй л байх нь гэрийн онгон маань ч зөрүүд бололтой. Би сэм сэм тэдэн дээр очсоор байсныг нагац аав чинь мэдсээр атлаа мэдээгүй юм шиг дүнсийнэ. Манайд Варягийн тухай ярьж болохгүй гэж хориглосон байв. Бүгдээрээ ярихгүй, би ч дуугүй л байлаа. Гэвч эцгийн сэтгэл нэгэн цагт эргэнэ гэдэгт итгэсээр л байлаа.

	Тэр цаг ирлээ. Нэгэн шөнө шуурга исгэрч цонх өөд баавгай авирах ч шиг нижигнэн, пийшингийн, яндан хүнгэнэн дуугарч бүх чөтгөр шулам гинжнээсээ ч мултарсан юм шиг л байлаа. Би нагац аавтай чинь зэрэгцэн хэвтлээ. Нойр огт хүрэхгүй байв. Би зүрх гарган:

	— Ийм шөнө ядуу хүнд ямар хэцүү байгаа бол, сэтгэл санаа тайван бус хүнд ч бүр дор байгаа даа! гэж ам нээлээ.

	Тэр бээр гэнэт:

	— Тэд хэр амьдарч байна? гэж асуухад,

	— Яах вэ зүгээр, сайн л байцгаана лээ.

	Нагац аав чинь «Би хэний тухай асуучхав аа?» гэдэг байна шүү!

	— Охин Варвара, хүргэн Максим хоёрыг л биз дээ гэсэнд,

	— Тэдний тухай гэж чи яаж таав?

	— Тэнэглэхээ больж үз! Энэ тоглоомоо татвал таарна. Энэ чинь хэнд баяр баясгалан авчрах юм бэ? гэхэд тэр бээр санаа алдан:

	— Ээ, чааваас чөтгөрүүд, саарал чөтгөрүүд! гэснээ ам нээснээс уушги нээв гэгчээр эцгийг чинь, цаад муйхар амьтан чинь ёстой нэг тэнэг юм даа тийм ээ? гэж асуув.

	— Ажиллах дургүй бусдын толгой дээр гарч суух дуртай хүн л ёстой тэнэг, чи тэгж ярьснаас Яков, Михаил хоёроо харсан чинь дээр биз! Тэд нар л тэнэг амьдарч байгаа юм биш үү? Хэн ажиллаж юм олж байна даа? Чи л шүү дээ! Тэд ч чамд туслах ч гэж дээ? гэтэл нагац аав чинь намайг харааж гарав. Би гэж нэг дүүрсэн тэнэг, арчаагүй, өөдгүй амьтан яах ч учраа олохгүй дуугүй л байв.

	— Чи яаж, үзэж хараагүй, хаа нэг газрын танихгүй хүнийг зулгуйдан гуйж чадав? гэхэд нь би дуугүй л байлаа. 

	Гэтэл түүнийг ярьж цуцахаар нь,

	— Чи явж хэр амьдарч байгааг нь үзээд ирэхгүй юу? Сайн сайхан амьдарч байна билээ гэсэнд өвөө чинь,

	— Хэрэв тэд өөрсдөө хүрээд ирвэл тэдний хувьд их хүндтэй хэрэг болно гэж өгүүлэв. 

	Тэгэхэд нь би баярласнаасаа уйлж орхилоо, харин тэр үсээр минь тоглож сурсан зангаараа задлан унжуулаад, энхрийлэх зуураа,

	— Тэнэг минь, бүү гонгино! Би ямар өрөвдөх сэтгэлгүй амьтан уу? гэж бувтнав.

	Урьд нь нагац аав чинь тун сайн хүн байсан юм. Хожим өөрөөсөө ухаантай хүн байхгүй гэж бодчихоод л уур уцаартай, тэнэг амьтан болчихсон юм.

	— Эх эцэг хоёр чинь өдрийн сайныг сонгон мацаг барих ёслолын өмнөх ням гарагт хоёр сүртэй цэмцийсэн ганган улс л хүрч ирцгээв. Максим нагац аавын чинь өмнө нь зогсоход, нагац аав чинь мөрөөр нь татаж байв.

	— Василий Васильевич! Би танайд инжний хойноос ирээгүй. Харин хадам эцэгтээ хүндэтгэл үзүүлэхээр ирлээ гэж Максим хэлсэнд нагац аав чинь баярлаж, инээмсэглэн,

	— Ээ муу олигор танхай амьтан! Бидэнтэй хамт дураараа амьдар! гэхэд Максим хөмсөг зангидан:

	— Миний хувьд бол ч яах вэ. Варя л дураараа болог! гэсэн юм.

	Тэгээд тэр хоёр анхны өдрөөсөө л хоорондоо хэл амаа ололцохгүй маргана. Би эцгийг чинь хорих гэж нүд амаараа дохиж, хөлөөрөө ширээн доогуур нудраад ававч, тэр дандаа өөрийнхөөрөө л зүтгэнэ. Эцэг чинь тунгалаг сайхан нүдтэй, хар хөмсөгтэй хүн байлаа. Хөмсгөө атируулахад нүүр царай нь барайж, зөрүүдийн шинж тодорч, хэний ч үгэнд ордоггүй сэн. Ганцхан миний л үгэнд орно. Би ч түүнд төрсөн хүүхдүүдээсээ илүү хайртай, тэр маань ч үүнийг мэдээд надад их сүйд болдог сон. Надад бүр наалдаж, заримдаа намайг тэвэрч, гар дээрээ өргөөд өрөөний хоймроор явж, «Та эх дэлхий шиг миний жинхэнэ ээж минь, би танд Варварагаас ч илүү хайртай» гэнэ.

	Ээж чинь тэр үед тун дүрсгүй, наргиантай байсан үе. Тэгж ярихад нь,

	— Хүүе! давсалсан чихт пермийн хүн чи яаж ингэж хэлж чадна вэ? гээд түүн рүү ухасхийн очоод зууралдана. Тэгээд л бид бужигналдан тоглодог сон. Хонгорхон үр минь, бид эвтэй найртай сайхан суудаг байлаа. Эцэг чинь бүжиг сайхан хийнэ. Олон сайхан дуу сохор улсаас сурсан хүн байв. Сохор улс хэнээс ч илүү сайхан дуулдаг билээ. Максим, Варя хоёр цэцэрлэг доторх жижиг байранд орсон бөгөөд нэг өдөр ааваа үдэд цайндаа ирэхэд нь чи төрсөн. Эцэг чинь баяр хөөр болсноо, эхийг чинь хараад өрөвдөж, хүүхэд гаргах юутай хэцүү болохыг мэдээгүй явсан мэт санаа зовнив. Намайг мөр дээрээ суулган, хашаа дундуур явсаар нагац аав дээр очиж зээ хүү төрснийг сонсгоход, нагац аав чинь инээд алдан «Үгүй энэ Максим савдгийг хараач!» гэж билээ. Тэр архи дарс уухгүй, хэл амаар хурц, юм зохиож, бодож олохдоо айхтар овжин байсан болохоор нагац ах нар аавд чинь дургүй байсан тэгээд ч айхтар чадсан юм даа, хөөрхийг! 

	Нэг удаа мацаг барих ёслолын үеэр салхи хөдөлж, гэнэт байшингаар нэг аймаар дуу чимээ гарч эхлэхэд бүгд юу болж байгааг мэдэхгүй дэмий л мэл гайхав. Нагац аав чинь учиргүй сандарч, энд тэндгүй зул асаалгаж, ийш тийшээ гүйн:

	— «Залбирах хэрэгтэй!» гэж хашхирав. Тэгтэл гэв гэнэт нам гүм болсонд бүгд бүр ч их айцгаалаа. Яков ах чинь «Үүнийг Максим л хийж байгаа юм!» гэлээ. Хожим Максим өөрөө нарийн хүзүүтэй шил, шил сав байшингийн дээврийн нүхний тэнд амыг нь салхи руу харуулан тавьчихсанд янз бүрээр дуугарсан юм гэж ярихад «Максим! Дахин ингэж тоглоом, тохуу хийвэл Сибирьд бүрмөсөн явуулчихна гэж мэдээрэй!» гэж нагац аав чинь түүнийг зандрав.

	Тээр жил их хүйтэн өвөл болж, чоно талбайн зүгээс хот орж ирэх нь үзэгдэж морь мал үргэлж, заримдаа нохой урж тэр ч байтугай согтуу явсан харуулыг хазаж сүйдтэй юм болж байлаа. Харин аав чинь буугаа аваад шөнө болохоор тариалангийн талбай руу цанаар яваад чоно алаад ирнэ. Заримдаа хоёрыг авчирна.

	Тэгээд толгойн арьсыг нь битүү хуулж шилэн нүд хийхэд яг л чоно шиг харагдана. Нэг удаа Михаил нагац ах чинь юм хийхээр пин рүү очоод, нүд нь орой дээрээ гарчихсан үс нь байдгаараа босчихсон айсандаа юу ч хэлж чадахгүй болчихсон гүйж орж ирээд өмд нь шувтарч, түүндээ тээглэж унахдаа

	— Чоно! гэж дуулдах төдий шивгэнэв.

	Бүгдээрээ юу тааралдсанаа шүүрэн авч хар хурдаараа пин рүү очиход саравч дотор том модон авдраас чононы толгой цухуйж харагдав. Тэд цохих нь цохиж, буудах нь буудавч чоно ер ажиг ч үгүй байлаа. Хоосон арьс, толгойг урд хоёр сарвуугаар нь авдарт хадчихсан байв. Тэгэхэд Максимд өвөө чинь их уурласан. Харин Яков тэр тоглоомыг нь шохоорхох болов. Максим хатуу цаасаар толгой, хамар, ам нааж хийж, үсний нь оронд олс наагаад Яковтой цуг энэ тэрүүгээр явж, айл айлын цонхоор тэр аймшигт амьтнаа цухуйлгахад улс айж, орь дуу тавина.

	Шөнө болохоор тэд цагаан даавуу нөмөрч яваад, хар ламыг айлган, цаадах нь цагдаагийн манааны байранд гүйж ороход цагдаа ч эмээж, харуул манаа дуудан сүйд болжээ. Тэр хоёр тэгж их зүггүйтэж, би ч хэлээд, Варя ч боль гээд нэмэргүй, ер үгэнд орохгүй Максим харин инээд алдаж:

	— Хүмүүс шал дэмий юмнаас үхтэл айж, ум хумгүй зугтаж байхыг харахад хэчнээн зугаатай билээ! гэнэ. Ер үг авдаггүй сэн. Тэгж байгаад тэр золтой л үхээгүй юм. Михайло, нагац аав шиг чинь гомдомтгой, хар санаатай хүн болохоор, эцгээс чинь өш хонзон авах гэж боджээ. Өвлийн эхээр хоёр нагац чинь, Максим бас нэг хаалгач лам дөрвүүл айлд зочлон очжээ. Тэр лам хожим хөтчөө үхтэл зодсоноосоо болоод сүмээс хөөгдсөн.

	... Ямын гудамжнаас ирж яваад тэд Дюковын цөөрөм рүү мөсөн дээр гулгах нэрийдлээр эцгийг чинь дагуулж аваачаад цооллого руу түлхчихжээ. Үүнийг би чамд ярьсан байх аа...

	— Нагац ах нар яагаад тийм муу санаатай байгаа юм бэ?

	— Тэр чинь муу санаатайдаа биш, харин тэнэгтээ л тэгж байхгүй юу! гэж нагац ээж тамхиа үнэртэн их л уужуухан ярьж суулаа. Мишка ч зальтай, тэнэг хүн, харин Яков яах вэ дээ. Нэг л гэмгүй хүн дээ! Тэгээд тэд ус руу түлхчихсэнд, Максим даруй хөвж гарч ирээд цөөрмийн зах мөснөөс зуурч авчээ. Гэтэл тэд гар луу цохиж, гутлын өсгийгөөр хамаг хурууг нь няц дэвсчихжээ. Аз нь болоход Максим эрүүл, бусад нь согтуу байжээ. Бурхны аврал болоход Максим цүнхээл дунд толгойгоо дөнгөж цухуйлган тогтож чаджээ. Тэгээд тэд Максимд хүрч эс чадаад мөсөөр толгой руу нь хэсэг зуур шидэж байгаад, тэгээд живж үхнэ биз! гээд орхиж явжээ. Эцэг чинь цооллогоноос нэг юм гарч, шууд л гүйсээр цагдаагийн газарт очжээ. Цагдаагийн газар манай энд талбай дээр байдаг юм. Манай хороо хариуцсан цагдаа Максимыг ч тэр, манайхныг бүгдийг таньдаг байсан болохоор яагаад усанд уначхав? гэж асуужээ.

	— Ээ, бурхан тэнгэр минь, хөөрхий Максим Савветеич сайн хүн байсан юм. Би согтуу явж байгаад цөөрмийн тийшээ төөрч яваад, цооллого руу уначихсан гэж цагдаагийн газарт ярьжээ. Харин манай хорооны цагдаа,

	— Энэ худлаа. Чи архи уудаггүй шүү дээ! гэсэн юм гэнэ лээ. Цагдаагийнхан хөлдсөн биеийг нь дарсаар арчаад, хуурай хувцас өмсгөн, даханд ороогоод, гэрт хорооны цагдаа хоёр цагдаагийн хамт хүргэж ирлээ. Харин Яшка, Мишка хоёр архины гуанз хэсэж, эх эцгийнхээ нэр алдрыг хөөдөж яваад, гэртээ буцаж ирээгүй л байв. Эх бид хоёр чинь Максимыг харахад нэг л хачин, царай нь барайж, хуруу гар нь няцарч, цус шүүрээд, санчигт нь цас наалдчихсан юм шиг цайран, хайлахгүй байхыг бодоход үс нь бууралтсан ажээ.

	— Чамайг яаж байгаа нь энэ вэ? гэж Варвара уулга алдав. Би Варяг хорооны цагдаатай тулгаж тавьчхаад өөрөө Максимаас юу болсныг хэлүүлэх санаатай оролдлоо. Гэтэл Максим урдаас,

	— Яков, Михайло хоёрыг ирэхлээр угтаж уулзаад тэдэнд: надтай Ямын гудамжнаас салаад Покрова руу явсан, харин намайг Прядильный нарийн гудамж тойроод орчихсон гэж хэлэхийг сануул! Битгий будилчхаарай, тэгвэл цагдаагийн газрынхан тусгүй юм болгож мэднэ шүү! гэлээ. Тэгээд нагац аав руу чинь гүйж очоод:

	— Хорооны цагдааг саатуулж бай! Би хашааны хаалганы гадна тэр хоёрыг хүлээе! гээд ямар золгүй юм болсныг нь ч бас ярьж орхилоо. Тэр айснаасаа чичирч, хоосон үглэсээр хувцаслаж байх зуур:

	— Ийм юм болохыг би мэдээд байсан юм гэв. Тэр үг цөм худлаа, тэр юу ч мэдээгүй юм. Би ч хоёр хүүгээ нүүр лүү нь алгадаж угтлаа. Мишка айсандаа тэр даруй эрүүл болж, харин Яков шал согтуу хэл нь орооцолдоод,

	— Мэдэх юм над байхгүй ээ, Михайло л мэднэ, тэр чинь ах шүү дээ! гэж бувтнав. Бид хорооныхоо цагдаагийн сэтгэлийг тайвшруулж амжлаа. Тэр ч бас хөөрхий сайн хүн байсан юм!

	Хэрэв танайд ямар нэг муу явдал болбол чухам хэн нь буруутайг би мэдэхдээ л мэднэ! гэсээр яваад өгөв.

	Нагац аав чинь Максимд ойртон очоод,

	— Би чамд их баярлалаа. Хэрэв чамаас өөр хүн бол ингэхгүй байсан юм. Би үүнийг ойлгож байна. Охин чамдаа ч бас эцгийнхээ гэрт сайн хүн дагуулж ирсэнд чинь баярлалаа! гэв. Нагац аав чинь хүсвэл юу гэж ч сайхан үг хэлж чаддаг байсан. Сүүлдээ л тэнэглэж бодол санаагаа таг чиг нуух болсон юм. Бид гурвуулхнаа үлдэхэд Максим Савватеич маань солиорч байгаа юм шиг,

	— Тэд намайг яалаа гэж ингэв! Би тэдэнд ямар муу юм хийсэн юм бэ? Ээжээ яагаад ингэж байгаа юм бэ? гээд л уйлж гарав. Тэр яг л хүүхэд шиг зантай болохоороо намайг «ээж» гэхгүй, «ээжээ» гэдэг сэн. Яалаа гэж ингэж байгаа юм бэ? гэж дахин асуулаа. Тэгэхэд би гиншин уйлж л зогслоо. Өөр яах вэ дээ! Хүүхдүүдээ өрөвдөөд... Эх чинь яг л зодолдчихоод байгаа юм шиг ноосон цамцныхаа бүх товчоо унагаж, үс гэзэг нь сэгсийчихсэн,

	— Эндээс явъя! Максим! Ах нар цөм бидний дайсан боллоо. Би тэднээс айж байна, явъя! гэж бархирна. Би Варяд хандан:

	— Битгий хэрүүл өдөөд байгаач! Тэртэй тэргүй бөөн будилаан гэж зэмлэж орхив. Гэтэл нагац аав чинь нөгөө тэнэгүүдийг уучлал гуй! гээд бидэн дээр ирүүлжээ. Варя ч тэднийг харангуут Мишка руу үсэрч очоод хацар дээр нь тас хийлгээд авав. Тэгээд л уулзалт болох нь тэр! Эцэг чинь:

	— Ах дүүс минь, та нар минь намайг зэрэмдэг амьтан болгох нь байна. Би гаргүй бол яаж ажиллах билээ? гэж асуув.

	За тэгээд л тэр гурвуулаа нэг юм эвлэрцгээв. Тэгж байтал эцгийн чинь бие муудаж бараг долоон долоо хоног хэвтсэний дараа:

	— За ээж минь энд уйтгартай байна. Өөр хот руу хамт явцгаая! гэлээ. Удалгүй аавд чинь Астрахань явах ажил гарлаа. Тийшээ зун эзэн хаан залрах болж түүнийг угтахад зориулсан ялалтын их хаалга барих ажлыг аавд чинь даалгажээ. Тэд хаврын эхний галт онгоцоор л Астрахань явцгаах болж, би тэднээсээ салахад гол харлаж, үлдсэн юм. Эцэг чинь намайг хамт явъя гэж зөндөө л гуйсан, явахдаа ч гунигтайхан л байсан.

	Би уг нь Астрахань явах л байсан юм. Варвара маань тун их баяртай байсан. Тэр ч битгий хэл ичгүүргүй амьтан чинь баярласнаа бүр нуухгүй байлаа... Ингээд тэд яваад өглөө гээд нагац ээж архинаасаа балгаад, тамхиа нэг үнэрлэж бодлогошрон, цонхоор цэнхэртэн сүүмийх тэнгэрийг нэгэнтээ ширтсэнээ:

	— Ингэж л би эцэгтэй чинь цус өөр ч гэсэн сэтгэл нэгтэй явсан юм даа... гэж билээ. Заримдаа нагац ээжийг ярьж суухад нагац аав орж ирээд, өмхий хүрнийх шиг нүүрээ дээш өргөн, шовх хамраараа орчныг үнэртэж, нагац ээжийг сэжигтэй гэгч нь харснаа яриаг нь чагнаж зогссоноо,

	— Бүү худал хэл! гэж бувтнана. Бас заримдаа гэнэтхэн

	— Лексей, нагац ээж чинь архи дарс энд уусан уу? гэж асууна.

	— Үгүй, уугаагүй.

	— Худал хэлж байгааг нүүрээр чинь мэдэж байна гээд эргэлзсэн янзтай гарч одно. Нагац ээж маань араас нь нүд ирмэн:

	— Авдей адуу мал үргээлгүй орж үз!.. гэсэн наргиантай үг хэлнэ. Нэг өдөр тэр бээр тасалгааны гол дунд зогсоод, шал ширтэн байж, нам дуугаар асууруун:

	— Хөгшөөн!

	— Өөв, юу гээ вэ?

	— Ажил үйлс маань юу болж байгааг харж байна уу?

	— Чи тэгээд юу бодож байна?

	— Хөгшин минь яая гэх вэ.

	Сурвалжтан хүний тухай чи яриад байснаа санаж байна уу?

	— Гм... тийм ээ.

	— Тэр чинь л байхгүй юу дээ.

	— Гуйлгачин амьтан!

	— Энэ чинь түүний хэрэг шүү дээ! гээд нагац аав яваад өгөв. Ямар нэгэн базаахгүй зүйл болсныг гадарлаж,

	— Та нар юу яриад байна? гэж асуулаа.

	— Хэрэгт дуртай амьтан! гэж унтууцаж

	— Багадаа бүхнийг мэдчихвэл, том болоод асуух юмгүй болчихно.., гэж толгой хаялан инээж, хөлийг минь илэв.

	— Ээ дээ! Энэ нагац аавын чинь байж байгааг! Бурхны нүдэнд орсон хумсын чинээ хог юм аа! Ленька хүү минь нагац аав чинь бүр сүйрч ядуурсан шүү дээ! Энэ тухай чи хэнд ч бүү ярь!

	Нэгэн ноёнд мянга, мянгаар нь бөөн мөнгөө өгчээ. Гэтэл цаадах нь одоо бүр өрөнд баригдчихжээ гээд инээмсэглэн, удаан дуугүй суух зуур үрчлээ дүүрсэн нүүрт нь бодлогоширсны тэмдэг илэрч, улам барайсаар гунигтай царайлав.

	— Чи юу бодоо вэ?

	— Чамд юу ярьж өгөх билээ? л гэж бодож сууна.

	— За тэгээд Евстигнейгийн тухай ярина даа, за юу?

	 

	Ноёдын дунд ч, лам нарын дунд ч

	Нохдын дунд ч, өвгөд өтгөсийн дунд ч 

	Түүнээс ухаантай хүн үгүй хэмээн

	Түшмэл Евстигней гэгч боддог байжээ,

	Ид шидэт сирин шувуутай биеэ зүйрлэж 

	Ихэмсэг зантай, ноён адил явна.

	Их багагүй бүгдийг сургамжилна.

	Өөрийн санаанд тохирох юм нэг ч үгүй тэр 

	Өндөр сүмийг ч хараад намхан гэх,

	Өргөн гудамжийг үзээд нарийн гэх

	Алим жимс боловч ногоон гэх

	Алтан наран мандахад эрт байна гэнэ.

	 

	гээд нагац ээж хацраа пүмбийлгэн, нүдээ бүлтийлгэхэд түүний дөлгөөн царай нь инээдтэй, тэнэгдүү харагдаж, тэр бээр залхуутай янзаар цааш хүчлэн ярьсан нь:

	За тэгээд үүнийг ч, тэрийг ч сайн чадна Завгүй дээ, даан ч завгүй би гэнэ гээд эмээ инээмсэглэн аяархан цааш нь өгүүлрүүн

	 

	Тэгтэл нэгэн шөнө чөтгөрүүд ирж

	— Түшмэл танд хорвоод тавгүй байгаа бол 

	Түргэхэн шиг бидэнтэй цуг тамд очно уу!

	Тэнд цог халуунаараа төөнөж буй гэцгээв.

	Давилуун түшмэлийг малгайгаа ч өмсөөгүй байхад 

	Даруй түүнийг чөтгөрүүд шүүрэн авч

	Дамжлан чирч, гижигдэн орилолдож

	Дал мөр дээр нь хоёр чөтгөр сандайлж

	Тамын гал руу хийж орхив.

	— За бидэнтэй ямархан байна даа. 

	Евстигнейхэн минь гэхэд

	Ташаагаа тулж зогсчхоод

	Тааламжтай янзаар галд шарагдан

	Уруулаа шилэмдэн омогдонгуй байж

	Нүүрсний хий л үнэртэх юм аа, танай энэ там чинь

	 

	гэсэн гэдэг хэмээн залхуурсан, баргиа дуугаар ёгт үлгэрээ дуусгаж, царайгаа өөр болгон, үл мэдэгхэн инээд алдан:

	— Евстигней манай нагац аавархуу зөрүүд өөрийнхөөрөө зүтгэж бууж өгсөнгүй гэж над тайлбарлав. — За аль вэ, явж унтъя, цаг болжээ гэнэ.

	Ээж дээврийн хонгилд над дээр хаа нэг гарч ирж, яаралтайхан хоёр гурван үг солих бөгөөд тун ч удахгүй яваад өгнө. Тэр бээр улам ганган сайхан болж, дандаа гоё хувцас өмсдөг болжээ. Гэвч би түүний нагац ээж шиг бас надаас нуух ямар нэг шинэ зүйл байгааг гадарлаж мэдлээ. Нагац ээжийн үлгэрүүдийг улам бүр сонирхохоо больж, тэр ч битгий хэл өдрөөс өдөрт өргөжиж нэмэх сэтгэлийн нэгэн бүдэг түгшүүрийг эцгийн тухай яриа тайвшруулж чадахаа болив.

	— Эцгийн минь сүнс юунаас ийнхүү тайван бус байгаа юм бэ? гэж би нагац ээжээс асуухад:

	— Үүнийг би яаж мэдэх вэ? Энэ чинь бурхан тэнгэр мэддэг, бидэнд хамаагүй хэрэг... хэмээн нүүрээ халхлан байж хариулна.

	Шөнө бүр нойр хулжин тэнгэрийн одод хэрхэн хөврөхийг хөхрөн хавагдах цонхоор гадагш ширтэн хэвтэх зуураа янз бүрийн гунигт түүх зохион бодож би аавыгаа, гартаа таяг тулж, араасаа нэг сэгсгэр үстэй нохой дагуулсаар ганцаараа хаашаа ч юм явж байна гэх мэтээр элдвийг санааширдаг сан.

	 


XII

	 

	Нэг өдөр оройхон тийш унтаад сэртэл хөл минь зүв зүгээр болсон мэт санагдсанд, орноос унжуултал дахиад д татчихав. Гэвч ер нь хөл эдгэрч, би явж чадах болсон шиг бодогдож билээ. Би баярласандаа хашхиран хөл дээрээ босох гээд хүчлэн оролдоод ойчив. Тэгээд намайг үзэнгүүт манайхан яасан их гайхах бол гэж бодон тэдэн рүү шатаар доош мөлхөв.

	Би ээжийн өрөөнд яаж орж очоод, нагац ээжийнхээ өвөр дээр ийнхүү хэвтэж байгаагаа санахгүй байлаа. Нагац ээжийн өмнө үл таних хүмүүс зогсох бөгөөд нэг ногоон эмгэн чангаар,

	— Үүнд бөөрөлзгөнийн шүүс уулгаад битүү хуч! гэх нь дуулдав. Тэр эмгэний хамаг юм нь, плать, малгай, нүдэн тушаагаа үүтэй нүүр, түүн дээрх тачирхан ногоо адил хэсэг үс нь цөм нов ногоон өнгөтэй харагдана. Тэр бээр доод уруулаа унжуулан, дээдхээ цорвойлгон, хуруугүй сүлжмэл хар бээлийтэй гараараа нүдээ таглан, ногоон нүдээ ярзайлган намайг ширтэх аж.

	Би айсандаа,

	— Энэ чинь хэн бэ? гэж асуутал нагац аав хахир дуугаар

	— Бас л эмээ чинь болох хүн... гэв.

	Ээж инээмсэглэн над руу Евгений Максимовыг түлхэж,

	— Энэ бол эцэг чинь... гээд нэг юм ойлгомжгүй, түргэн ярихад, Максимов нүдээ онийлгон над руу тонгойгоод:

	— Би чамд будаг бэлэглэмз! гэв.

	Өрөө дотор их гэрэлтэй, хоймор дахь ширээнээ тав таван лаатай мөнгөн сууринуудын завсар өвөг аавын гол шүтээн «Эхийгээ бүү зовоогооч дээ!» гэдэг бурхны хөрөг тавиастай агаад лааны гэрэлд бурхны жанчийн сувд солонгорон, титмийн алтан дээр ягаан улаан анар туяарах ажгуу.

	Гудамж руу харсан цонхны харлан харагдах шилэнд бүдэг бадагхан дугуй нүүрүүд бин шиг наалдан, няцарсан хамрууд нь навшийж эргэн тойронд бүх юм хөврөн, өнөөх ногоон эмгэн миний чихний араас хүйтэн хуруугаараа тэмтэрч,

	— Тийм ээ, тэгнэ, тэгнэ... гэх аж.

	— Унтчихжээ! гээд нагац ээж намайг тэвэрч хаалга руу очиход би үнэндээ унтаагүй, зүгээр л нүдээ аниад байлаа. Намайг дээш нь шатаар авч явахад нь би түүнээс,

	— Та над яагаад энэ тухай хэлээгүй юм бэ? гэж асуухад ,

	— За чи дуугүй бай! гайгүй гэв.

	— Та нар... хуурч мэхлэгчид... гэсэнд намайг орон дээр минь хэвтүүлээд, тэр бээр дэрэнд толгойгоо шаан, чичрэн уйлахад нь мөр нь дагжин чичгэнэж:

	— Чи ч гэсэн уйлаад ав, уйл уйл... гэж үглэнэ.

	Гэвч би уйлмаар санагдсангүй. Дээврийн хөндийд гэрэл гэгээгүй хүйтэн, намайг дагжихад ор хөдөлж хяхарна. Ногоон эмгэнийг нүдэнд минь харагдаад байхаар би унтсан дүр үзүүлж, нүдээ анихад нагац ээж яваад өгөв.

	Хэдэн өдөр онц юмгүй дэмий өнгөрлөө. Бид тэгж уулзсанаас хойш ээж маань нэг тийш алга болоод, гэрт эвгүй нам гүм байлаа.

	Нэг өглөө нагац аав маань ирээд цүүцээр цонхны өвлийн дулаалгын шаваасыг ховхолж гарав. Нагац ээж савтай ус, алчуур барин орж ирэхэд нагац аав,

	— За ямар байна даа, энэ эмгэн? гэж аяархан асуухад

	— Юу гэж?

	— Баяртай байна уу? Аан?

	Нагац ээж намайг шатаар авч явахдаа хэлсэн шигээ,

	— За, чи дуугүй бай! гайгүй гэв.

	Энэ энгийн үгс одоо бол онцгой учиртай санагдаж, түүний цаана бүгдээрээ мэдэх боловч ярьж болохгүй ямар нэгэн гүн уйтгартай юм нуугдаж байх шиг. Нагац аав цонхны хүрээ болгоомжтойхон авч, өргөөд явахад, нагац ээж цонх нээв. Цэцэрлэгт нэг хар тодол шувуу хашхирч болжмор жиргэнэ. Газар гэсэж мансууруулам үнэр тасалгаанд нэвтрэн пийшингийн паалантай тоосго цайран харагдах нь цаанаа л нэг хүйт даах аж. Намайг орноосоо буухад нагац ээж,

	— Хөл нүцгэн битгий яваарай гэв.

	— Цэцэрлэгт очъё,

	— Тэнд газар чийгтэй байгаа. Жаахан азнасан нь дээр!

	Би түүний үгэнд орох хүсэл ч байгаагүй, ер нь томчуулыг харахаас дургүй хүрнэ. Цэцэрлэгт нялх ногооны цайвар ногоон өнгийн зүү шиг үзүүр газар дороос дөнгөж цухуйн, алимын модод гөлөглөн, Петровна гуайн байшингийн дээвэр дээр хөвд ногоорч, эргэн тойрон шувууд шулганалдана. Хөгжилтэй дуу чимээ, цэвэр агаарт толгой таатай мансуурна. Петрийн хоолойгоо огтолж үхсэн нүхэнд, өвөл цасанд дарагдаж нугарсан лууль хөглөрнө. Тэнд хаврын шинж огт ороогүй, ямар ч хэрэггүй, харах ч дур хүрэмгүй түлэнхий цуцлууд л залхуутай гялтайн харагдана. Лууль зулгааж, сугалж хаяад тоосгоны хэлтэрхий, түлэнхий цуцал, ер нь тэнд хөглөрөх бүхий л бохир хог новшийг бүгдийг гаргаж зундаа томчуудаас хол ганцаараа сууж болох цэвэрхэн байр засаж авмаар санагдав. Би ч тэгээд ажилдаа оров. Тэр ажил намайг гэрт болж буй эвгүй үйл явдлаас түр ангижруулсан юм. Гэр дотор болж буй зүйлд хэдий ихээр гомдовч өдөр ирэх тутам сонирхохоо больсоор байлаа.

	— Чи юу болоод л уурлаад байгаа юм? гэж нагац ээж, ээж хэн хэнгүй асуухад надад эвгүй байвч үнэндээ би тэдэнд уурласандаа бус, харин гэр доторх бүх юм надад хүний юм шиг санагддаг болсноос л тэр билээ. Өглөө, оройны цай, өдрийн хоолны үеэр ногоон эмгэн үе үе ширээний ард сууж харагдах нь хуучин модон хашаа дахь өмхөрсөн гадас шиг санагдах бөлгөө. Үл үзэгдэх утсаар нүүртэй нь бариад оёчихсон юм шиг ширгэчих шахсан хоёр нүд нь хонхгор ясан ухархайнаасаа бүлтэлзэн, аливааг овжин ажиглан, бурхны тухай ярихад нүд нь тааз өөдөө болж, энгийн юм хумхан ярихлаараа хацар луугаа унжих шиг болж шал ширтэнэ. Хөмсөг нь яг л тарианы хальс наачихсан шиг харагдана. Гараа инээдтэйгээр нугалан, чигчий хуруугаа ёрдойлгон ам руугаа юм хийж, хавтгай шүдээрээ чимээгүйхэн зажлахад эрүүний углуурга ёрдойн доёлзож, чих нь хөдлөн үү дээрх ногоон үснүүд нь басхүү сэрвэлзэн, нүдэнд хүйтэн, мөлцгөр шар нүүрийг нь шүргэх аж. Тэр эмээ хүүтэйгээ адил цэвэр цэмцгэр, хүрч ойртох аргагүй. Ирсэн даруйдаа нэг хэсэг, эмгэн үхсэн хүнийх шиг хүйтэн гараа үнсүүлэхээр уруулд минь хүргэхэд Казаны шар саван, гүгэлийн үнэр ханхлан, би бултаж зайлчихдаг байв. Тэр бээр хүүдээ байн байн:

	— Женя, энэ жаалыг хүмүүжүүлэлгүй горьгүй шүү! Мэдэв үү? гэнэ. 

	Хүү нь дуулгавартай нь аргагүй толгойгоо гудайлган, хөмсгөө зангидан чимээгүй сууна. Тэр ногоон эмгэний дэргэд хүн болгон хөмсгөө зангиддаг юм.

	Би тэр эмгэнийг, хүүг нь бүр ч ихээр үзэн яддаг байснаасаа болж олонтоо зодуулж билээ. Нэг удаа үдийн хоол идэж байгаад эмгэн нүдээ аймаар бүлтийлгэн:

	— Алешенька! Чи юунд ийм том мах хамаагүй яаруу залгидаг юм. Хахна шүү, хонгор минь! гэхэд нь би амнаасаа махаа гарган сэрээгээр хатгаад:

	— Хайран байвал ав л даа, гээд түүнд өгөх гэхэд ээж намайг ширээний цаанаас суга татан дээврийн хонгил руу гутамшигтайгаар хөөж гаргав. Нагац ээж араас хүрч ирээд ам таглан байж:

	— Ээ бурхан минь! Чи ямар дүрсгүй тархи вэ. Христос чамайг өршөөх болтугай... гээд хөхөрч билээ. Түүний амаа татвагануулан инээх нь надад эвгүй санагдахаар, би зугтаан дээвэр дээр гараад, яндангийн ард зөндөө удаан суув. Нээрэн ч дүрсгүйтмээр, хүмүүст хорон үг хэлмээр санагдах бөгөөд энэ хүслээ татахад хэцүү байлаа.

	Гэлээ ч гэсэн би тэгж байхаа болихоор шийдэв. Нэг удаа би хойд эцэг болох тэр хүн, шинэ эмээ хоёрын суух сандлуудад интоорын цавуу түрхчихсэнд тэр хоёр сандалдаа наалдчихав. Тэр нь мөн ч инээдтэй санагдлаа. Тэгж зүггүйтсэнд нагац аав намайг нэвтэртэл зодсонд, ээж дээврийн хөндийд над дээр орж ирээд намайг биедээ татан өвдгөөрөө хавчаад:

	— Хүү минь, чи юунд ингэж байдаг юм бэ? Энэ бүхэн чинь надад хэчнээн их зовлонтой байдгийг мэддэг ч болоосой! гэв.

	Нүдэнд нь тунгалагхан нулимс гүйлгэнэн, толгойг минь хацартаа наав. Энэ нь үнэхээр өрөвдөм санагдаж, намайг цохиод авсан бол түүнээс дээр байх сан. Тэгээд би, Максимовыхныг хэзээ ч гомдоохгүй. Харин та л битгий уйлж байгаарай! гэхэд ээж минь,

	— Тэгье, тэгье хүү минь. Дүрсгүйтэх хэрэггүй. Удахгүй бид гэрлэх ёслолоо гүйцэтгээд Москва явна. Тэгээд эргэж ирээд бид цуг байна. Евгений Васильевич чинь сайн санаатай, ухаантай хүн. Чамд түүнтэй хамт байхад аятай байх болно. Чи гимназид суралцаж, дараа нь одоогийн Евгений Васильевич шиг оюутан болно. Тэгээд эмч болно. Эрдэм номтой л болбол ямар ч хүн болж болно шүү дээ. За одоо явж зугаал!.. гэв.

	«Дараа нь» гэж ээжийн давтан өгүүлэх нь над улам доошлон холдож түнэр харанхуй, ганцаардмалд оруулах шат мэт санагдаж, тэгэх тусмаа уйтгар гуниг төрүүлж байлаа. Би ээждээ: «Та битгий хүнтэй суу л даа! Би өөрөө таныг тэжээнэ!» гэж хэлмээр санагдавч хэлж чаддаггүй байлаа. Би ээжийгээ өрөвдөн хайрлаж элдэв зүйл боддог байсан ч тэр бүхнээ, түүнд гаргаж хэлж хэзээ ч зүрхэлдэггүй байв.

	Цэцэрлэг дэх ажил маань бүтэмжтэй байв. Би том балиусаар луулийг таслан зулгааж, нүхний нурсан ирмэгийг нь туйпууны хэлтэрхийгээр тэгшилж бас түүгээр суудал зассан нь бараг хэвтэж амрахад ч болохуйц болов. Туйпуунуудын хоорондох зай завсраар өнгө өнгийн шил, хагарсан савны хэлтэрхий шавардан чигжсэнд нар тусахад, сүмийн дотор тал адил солонгорон туяарна.

	Нэг удаа нагац аав миний хийж байгаа ажлыг үзээд

	— Сүрхий юм сэджээ. Харин лууль л чамайг бүрхчихнэ байна. Чи чинь үндсийг нь орхичихсон юм байна шүү дээ. Чи яваад төмөр хүрз аваад ир, би ухъя гэв.

	Хүрз авчирч өгсөнд, тэр бээр гарынхаа алга руу нулимаад гангар гунгар ярин шимт хөрсөнд хүрзээ гүн гүн шигтгэн луулийн үндсийг суллан:

	— Гаргаж хаяад байгаарай. Дараа нь би энд чинь наран цэцэг, замба цэцгийн үр суулгаж өгье. Аятайхан болно доо... гэв.

	Гэнэт тэр хүрз дээрээ тонгойн чимээгүй болчихоор нь ажиглан харвал түүний онигор гөлгөн нохойных шиг ухаалаг нүднээс нулимс дусалж байлаа.

	— Та чинь юу болов оо? гэхэд тэр давхийн гарынхаа алгаар нүүрээ арчаад, над руу сүүмийн харснаа:

	— Би бүр хөлөрчихжээ! Энэ хараач, ямар олон чийгийн өт вэ? гэв. Дараа нь газар ухаж эхэлснээ гэнэт:

	— Чи дэмий л ийм юм хийж дээ. Дэмий юм. Байшингаа би мөд худалдана. Намар гэхэд худалдчихсан байна. Эхийн чинь сүйд мөнгө хэрэгтэй байна. Ээж чинь л хүн шиг амьдарч байвал болох нь тэр. Бурхан түүнийг өршөөг... гээд нагац аав хүрзээ чулуудчихаад халуун усны газрын цаана, цэцэрлэгийн буланд байдаг ногооны шилэн саравч руу яваад өгөв. Би газар ухах гэж байгаад хөлийнхөө хурууг төмөр хүрзээр цохичхоод, сүүлд нь үүнээсээ болоод ээжийгээ ч сүм рүү хуримын ёслолд явахад нь ч очиж чадаагүй билээ.

	Би хашааныхаа гаднаас харахад ээж минь Максимовтой сугацалдан, толгойгоо бөхийлгөн, явган замын туйпууны завсраар сагсайн ургасан нялх ногоог хадаасан дээгүүр явж байгаа юм шиг болгоомжтой гишгэлэн явж харагдлаа.

	Хурим ч нэг их сүйд майд бололгүй өнгөрөв. Сүмээс ирээд цөмөөрөө чимээгүйхэн сууж цай ууцгаав. Ээж маань хувцсаа сольчхоод унтлагынхаа өрөөнд ороод, авдар саваа эмхлүүлж эхлэв. Хойд эцэг надтай зэрэгцэн сууснаа:

	— Би чамд будаг бэлэглэнэ гэж амласан. Харин энэ хотод сайхан будаг алга. Өөрийнхийгөө чамд өгчхөж болохгүй нь. Би чамд Москвагаас л будаг явуулчихъя гэж хэлэв.

	— Би тэрүүгээр чинь яах юм?

	— Чи зураг зурах дургүй юу?

	— Би чаддаггүй юм.

	— Тэгвэл, чамд өөр ямар нэг юм явуулна гэв.

	Ээж бидэн рүү дөхөж ирээд:

	— Бид удахгүй буцаад ирнэ шүү дээ! Аав чинь шалгалтаа өгөөд сургуулиа төгсөнө. Тэгээд эргээд ирнэ гэв.

	Тэд ийнхүү надтай насанд хүрсэн хүнтэй адил ярьж байгаа нь таатай байсан ч энэ сахалтай хүн одоо болтол сурч байгаа гэхэд хачин санагдаж билээ. Би:

	— Та юунд суралцдаг юм бэ? гэж асуувал:

	— Газар хэмжигч болох юм гэв...

	Тэр нь чухам ямар ажил болохыг асуух гэхэд над залхуутай санагдав. Гэрт уйтгартай нам гүм, зөвхөн үл мэдэг сүрчигнэх чимээ сонстон, үдэш болоосой гэж санагдав. Нагац аав нуруугаараа пийшинд налан нүдээ онийлгон цонхоор гадагш харна. Ногоон эмгэн ээжид маань юмаа эмхлүүлэхэд нь тусалж, ёолон үглэнэ.

	Харин нагац ээж маань өдөр согтчихсон тул тэд зовохынхоо эрхэнд дээврийн хонгилд оруулаад түгжчихжээ. Ээж маргааш өглөө нь эрт явав. Тэр бээр намайг өргөж үнсээд танихгүй хүн адил хачин харснаа дахин үнсэж:

	— За баяртай... гэхэд нагац аав тэнгэрийн улайрах хаяа руу харан,

	— Наадахдаа миний үгэнд сайн орж бай! гэж захиарай гэв. 

	Эжий минь намайг адислаад,

	— Нагац аавынхаа үгэнд орно шүү гэв. Би ээжийгээ үүнээс өөр юм хэлэх болов уу гэж бодож байсан учир, түүнд саад болсон өвөөд уур хүрч байв. Ингээд тэд тэргэндээ суутал ээжийн хормой нэг юманд тээглэн ээж түүнийгээ салгах гэж уцаарлангуй оролдож байв.

	— Чи харж байна уу? Ээждээ туслаач гэх нагац аавын дууг би сонссон боловч үнэхээр гунигтай, эвгүй бодолдоо автаад би ер хөдөлсөнгүй. Максимов нарийн цэнхэр өмд өмсжээ. Урт хөлөө тэргэнд зайцуулан суух гэж оролдоно. Нагац ээжийн боодолтой юмнууд өгөхөд өвдөг дээрээ тавин, эрүүгээрээ тулан цонхигор царайгаа айсан байдалтайгаар үрчийлгэн их л сунжруулан:

	— Бол˗но˗о! Бол˗но! гэв.

	Нөгөө тэргэнд нь ногоон эмгэн их хүү нь болох нэгэн офицертой хамт суув. Эмгэн яг л зурмал юм шиг суух бөгөөд офицер сэлмийнхээ бариулаар сахлаа илэн эвшээлгэнэ. Нагац аав:

	— Тэгэхээр чи чинь дайнд явах уу? гэв.

	— Тэгэлгүй яах вэ.

	— Ариун хэрэг. Туркуудыг цохих хэрэгтэй...

	Ингээд яваад өгөв. Ээж минь хэдэнтээ эргэж харан, алчуураараа даллахад эмээ нэг гараараа байшингийн хана түшээд нөгөө гараа салгануулан хариу даллаж мэгшинэ. Нагац аав нулимсаа хуруугаараа арчин тасалдсан дуугаар:

	— Сайн ч юм болохгүй дээ... болохгүй... гэж үглэнэ. Би хайсны шон дээр суугаад донслон яваа тэргийг харвал удалгүй булангийн цаагуур далд ороход цээж дотор минь нэг юм бөглөрөн, давчдах шиг санагдаж билээ.

	Тэр үед өглөө эрт байсан болохоор байшингуудын цонх хаалттай, гудамжнаа хүн амьтангүй, урьд хэзээ ч ийм эл хуль байдаггүй сэн. Алсад малчин нэг ая залхуутай тоглох нь сонстох ажээ.

	— За явж цайгаа ууя! гээд нагац аав миний мөр дээгүүр тэвэрч,

	— Чи ч надтайгаа л зууралдаад байх тавилантай хүн юм аа! гэв. Бид хоёр өдөржин цэцэрлэгт ажиллана. Тэр ногоо тарих газраа шороог нь засан, бөөрөлзгөнийн бутнуудыг бэхлэн холбож, алимын модноос хаг өвсийг нь цэвэрлэн эрвээхэйн төөлүүр түүж устгана. Харин би байраа засаж, янзалсаар л байлаа. Нагац аав хуйхлагдаж түлэгдсэн гуалин модыг тайран, нарийн нарийн мод газар суулгахад үзүүрт нь дотроо шувуутай торнууд өлгөж, хатсан лууль сүлжин сандал дээгүүр татан, нар шүүдрээс халхавч хийхэд байр маань хэрдээ тохитой л боллоо. Нагац аав маань тэгэхэд:

	— Чиний ингэж амиа борлуулчхаж сурч байгаа чинь сайн л байна гэлээ. 

	Би түүний үгийг их үнэлдэг байсан юм. Заримдаа тэр миний ширгээр бүтээсэн суудалд суугаад намайг сурган яаралгүйхнээр үгээ сунжруулан:

	— Чи одоо ээжээсээ хол, бие даах болжээ. Тэр чинь өөр хүүхдүүдтэй болж, тэдэндээ илүү дасна. Нагац ээж чинь бас л уудаг боллоо гээд юм чагнасан мэт нэлээд дуугүй сууснаа залхуутайгаар:

	— Нагац ээж чинь архинд хоёр дахь удаагаа орж байгаа нь энэ шүү дээ. Урьд нь Михаилыг цэрэгт явах сургаар уудаг болчхож билээ. Тэгээд хөгшин зөнөг чинь, Михаилд шинэ цэргийн албан хааж буй гэсэн хуудас худалдаж авч өг гэж намайг ятгаж билээ. Цэрэгт явсан бол, одоогийнхоосоо арай дээр байх ч юм бил үү! Удахгүй би үхээд өгнө. Чи ганцаараа үлдэхээрээ биеэ дааж, өөрөө л бор ходоодоо тэжээх болно доо. Амь зуухын тулд хувиа борлуулах хэрэгтэй, бусдад бууж өгч болохгүй. Тэрүүхэндээ амар жимэр л амьдрах хэрэгтэй. Өөрийнхөө санаснаар л бай! Хүний үгийг сонс. Гэхдээ бодсон санаснаараа л хий гэж ярина.

	Бүх л зунжингаа, тэнгэр л сайхан байвал би цэцэрлэгт байдаг байв. Дулаан шөнө бол тэнд нагац ээжийн өгсөн эсгий дээр унтаад өгнө. Зарим шөнө нагац ээж ч өөрөө тэвэр өвс авчирч миний хэвтрийг тойруулж хаячхаад, түүн дээрээ хэвтэнэ. Ямар нэгэн юм аажуухан ярина. Завсарт нь үе үе,

	— Тэр хараач! Од харвалаа. Хэн нэгэн хүний ариун сүнс эх дэлхийгээ санасан юм байлгүй. Тэгэхлээр хаа нэгтээ нэг сайн хүн төрж дээ9 гэх ба эсвэл тэнгэр лүү заагаад:

	— Хараач, дахиад шинэ од гараад ирлээ. Ямар хурц гэрэлтэй юм бэ? Бурхны гэрэлт жанч болсон хөх тэнгэр минь ээ!

	Нагац аав бидэнд хандаж:

	— Ээ тэнэгүүд минь, салхинд цохиулж өвчин тусна даа.Эсвэл хулгайч ирээд алж ч мэдэшгүй! гэж үглэнэ.

	Нар шингэх үест заримдаа тэнгэрт галт мөрөн мэт туяа татан ногоон хилэн цэцэрлэгт улаан шаргал үнс буун дараа нь түргэн зуур харанхуй нөмөрч үдшийн бүрийд эргэн тойрны юм болгон сүр бараатай харагдан, нарны илчинд сэргэсэн навчис унжиж, өвс ногооны толгой газар шүргэн бүх юм нэг л урин зөөлөн болно. Бас намуун ая шиг энхрий сайхан үнэр хамар цоргин алсад, тариан талбарын тэндэх цэргийн хуарангаас оройн тооллогын бүрээн дуу сонсогдоно. Шөнө болоход түүнтэй хамт сэтгэл сэргээсэн тааламжтай бодол цээжинд минь төрж энэ нам гүм нь бүлээн, зөөлөн, үслэг гараараа эжий маань намайг энхрийлж байгаа юм шиг сэтгэл зүрхийг минь илэн тайтгаруулж өнгөрөгч өдрийн маань мартвал зохих аар саар явдал ухаан санаанаас арилж үгүй болно. Тэнгэрийн уудамд гялалзах тоо томшгүй оддыг ажиглан гэдрэг харан хэвтэхэд юутай сайхан билээ. Уудам огторгуйн мандлын тэртээд шинэ шинэ одод гарч ирэх нь оддын ертөнцөд өргөн аваачих лугаа адил буюу. Энэ нь эсвэл дэлхий ертөнц чиний хэр нь өчүүхэн жижиг болсон шиг, эсвэл чи лут их өсөж томроод сансрын хязгааргүйд од гарагтай зэрэгцэн хөвөх мэт. Улам харанхуй, нам гүм боловч аливаа дуу, авиа бүхэн, нойр дунд шувуудын дуулалдах нь ч шөнийн тэр анир чимээгүйд онцгой содон хөг аястай мэт санагдах нь эргэн тойронд нүдэнд үл үзэгдэгч хөгжмийн чавхдас татчихсан мэт ажгуу.

	Баян хуурын дуу, бүсгүй хүний хөхрөх, сэлмийн хуйны үзүүр явган хүний замын туйпуунд шүргэх, нохой гаслах энэ бүхэн нь өнгөрч байгаа өдрийн сүүлчийн амьсгал, хэрэггүй зүйл ажээ. Зарим шөнө согтуу хүний орилох, хэн нэг нь пад пэд хийх гүйх зэрэг сонстовч, анхаарал үл татах хэвийн үзэгдэл билээ. Эмээ маань унталгүй, толгойгоо салаавчлан хэвтээд миний ийнхүү ажиглахыг маань үл анзааран их л бахархсан байдалтай ямар нэг юм удтал ярих аж. Тэр бээр дандаа зуны шөнөд улам ч цэнгэл зугаа нэммээр тийм үлгэрүүд хэлнэ. Түүний намуун яриа нь намайг бүүвэйлэн унтуулаад, шувуу жиргэхээр л би сэрдэг сэн. Тэр цагт өглөөний наран нүүр ээж, илчинд нь халах цэнгэг агаар сэнгэнэн сэтгэл сэргэн, алимын мод навч шүүдрээ сэгсрэн, өвсний толгойд тогтсон шүүдрийн тунгалаг уснаас хөнгөн уур савсана. Хөхөвтөр ягаан тэнгэрт нарны туяа улам илчтэй цацран, тэнгэр цэнхэртэн дуниарна. Тээр дээр болжмор жиргэн, энэ сайхан өнгө, аяс шүүдрийн ус шиг цээжинд нэвтрэн, даруйхан босоод ямар нэг юм хийх, эргэн тойрны амьд байгальтай эв зүйг хичээж амарлингуй амьдрах хүсэл, баясгалан төрүүлнэ. Энэ бол миний амьдралын хамгийн нам гүм, бүхнийг шимтэн ажиглах үе байсан бөгөөд тэр зун л над хүчиндээ итгэх итгэл төрж бэхэжсэн юм. Би зэрлэгжиж зожиг болов. Овсянниковын хүүхдүүдийн тоглон хашхиралдахыг сонсовч, тэдэн дээр очихгүй, ах нарыг ирэхлээр огтхон ч баярлахгүй, харин миний бие дааж хийсэн анхны зүйл нөгөө цэцэрлэг дэх байрыг минь нураачих вий гэж л сэтгэл түгшинэ.

	Нагац аавын сүржигнэн үглэх, янших, халаглах нь ч уйтгартай санагдана. Тэр үе үе нагац ээжтэй хэрэлдэж, гэрээсээ хөөхөд нөгөөх нь нэг бол Яков руу, эсвэл Михайл руу яваад өгнө. Заримдаа хэд хоногоор ч ирэхгүй. Тэгэхэд нагац аав өөрөө тогоо барьж, гараа түлчхээд орь дуу тавин харайж сав суулгаа нүднэ. Тэр харамч болж бүр хорголоо тоолох боллоо. Заримдаа миний овоохойд орж ирээд ширэг дээр тухлан суугаад намайг хэсэг дуугүй ажигласнаа гэнэт:

	— Юу гээд дүнбэд оргиод байгаа юм бэ? гэж асууна.

	— Зүгээр. Яагаа вэ? гэхэд хариуд нь намайг сургаж гарна.

	— Бид эзэд ноёд биш. Манийг хэн ч сургахгүй. Өөрсдөө л юмыг ойлгож сурах хэрэгтэй. Бусдад бол сургууль ном бэлэн. Харин бидэнд алга. Бүгдийг өөрсдөө л олж авна... 

	Тэгээд бодлогошрон, хөшчихсөн юм шиг хөдөлгөөнгүй дув дуугүй айн зэвүүцмээр зэвхий царайлчхаад л сургаад байна. Тэр намар нагац аав байшингаа зарав. Түүнийхээ өмнө тэр нэг өглөө цай ууж сууснаа санаа шулуудсан байдалтай чангаар:

	— За, хөгшин минь, би чамайг тэжээхээрээ л боллоо. Үнэхээр тэжээсэн шүү. Одоо өөрөө амиа борлуулаарай! гэж эмгэндээ хэлэв. Нагац ээж ч түүний санааг урьдаас мэдэж байсан бололтой, уужуу тайван байв. Тэр яаралгүй хөөргөө гаргаж, цоохор хамар луугаа тамхиа хийснээ:

	— За яая гэх вэ! Тийм юм бол тэгэхээс... гэв. Тэгээд л нагац аав маань бяцхан толгойн ёроол дахь гудамжны мухарт нэг хуучин байшингийн доод талд хоёр харанхуй өрөө хөлслөн авав. Нүүх болоход нагац ээж үдээстэй хуучин сүлжмэл шаахайг пийшингийн ам руу хаячхаад явган сууж:

	— Гэрийн онгон минь, май энэ чаргаар хөлөглөн шинэ

	гэрт бидэнтэй цуг яваач!.. гэж гэрийн шүтээнээ дуудаж, гарав.

	Нагац аав цонхоор харснаа:

	— Буруу номтон минь! Би чамд түүнийг чинь аваачаад өгөмз! Намайг гутаах гээд гайгүй үз л дээ гэв.

	— Өвгөөн! Муу юм болно шүү! хэмээн үнэхээр болгоомжилсон янзтай нагац ээжийн хэлэхэд нагац аав улам уурсан, гэрийн онгоноо шинэ байрандаа залж аваачихыг хориглов. Тэр хуучин юмны наймаачин татааруудад үнэ хаялцуулан, хараал ерөөл тавин байж, гурван өдрийн дотор гэрийн эд хогшил жаал зугаа юм худалдаж гүйцэв. Ингээд нагац ээж цонхоор харан уйлах инээх хольж:

	— Аваад яв, яв! Эвдэлж хэмхэл.., гэж аяархан үглэж байв. 

	Би ч цэцэрлэг, засаж бэлдсэн оромждоо харамсан уйлахад бэлэн л байлаа. Манайх хоёр тэргээр нүүсэн бөгөөд элдэв эд хогшлын хооронд сууж яваа намайг тэрэг маань шидчих шахан сэгсчин донсолж байв.

	Эжийгээ нас барах хүртэлх хоёр жилийн турш ямагт намайг хэдийд хааш нь аваад шидчих бол гэх айж болгоомжлох бодолд автан явлаа. Биднийг өөр байранд нүүж очсоноос хойш ээж эргэж ирэв. Тэр бээр цонхийн тураад, сэргэлэн дүрэлгэр том нүд нь гөлөрч гайхсан байдал тодорно. Ээж минь эх эцгийгээ, намайг анх үзэж байгаа юм шиг дуугүй анхааралтай ажиглах бөгөөд хойд эцэг өрөө дундуур нуруугаа үүрчхээд гараараа наадан, исгэрэн хойш урагш холхино. Заримдаа ханиалгана. Ээж:

	— Бурхан минь, чи ямар том болоо вэ? гээд халуун алгаа миний хоёр хацарт наав. Ээжийн гэдэс цүндийж, тэр бээр хэлхгэр улаан шаргал плать өмссөн нь зохисонгүй. Хойд эцэг гараа над руу сунган:

	— Сайн байна уу, дүү минь. Яаж шүү сууна даа? гээд өрөөг хэсэг үнэрлэснээ:

	— Танайх их чийгтэй байна гэв. Тэр хоёр удаан хугацаагаар оргож боссон юм шиг ядарч, хувцас хунар нь үнгэгдэн элэгдэж, зөвхөн л хэвтэж амрахын хүслэн болжээ. Яриа хөөргүй чимээгүйхэн цайгаа ууцгаав.

	Нагац аав борооны усанд угаагдах цонхны шилийг ширтэн:

	— Тэгэхлээр бүх юм чинь шатчихаа юу? гэвэл,

	— Тэгсээн. Юу ч үгүй шатсан. Бид өөрсдөө арай хийж л амь гарлаа гэж хойд эцэг шийдэмгий ярина.

	— Тийм дээ! Гал ч тоглоом биш шүү.

	Ээж нагац ээжийн мөрөнд наалдан, чихэнд нь нэг юм шивнэхэд нагац аав гэрэлд гялбасан юм шиг нүдээ онийлгон чагнана. Улам ч уйтгартай юм шиг болов. Нагац аав тайван егөөдсөн янзтай чангаар:

	— Эрхэм Евгений Васильев минь, харин миний сонссоноор түймэр гарсан биш, та л мөрийтэй тоглоод байдгийгаа алдчихсан гэсэн шүү... гэв. Дараа нь зооринд байгаа юм нам гүм болоход халуун тогоо дүүгэн, борооны ус цонх шавхуурдах нь сонстох аж.

	Гэтэл ээж,

	— Аав аа!.. гэхэд тэр бээр:

	— Юу, аав аа гэж. Бас юу гэх гээ вэ? Би чамд дэмий гэж хэлээгүй юу. Нөгөө сүрхий хүн гээд байсан чинь хаа байна. Сурвалжит хатагтай болчхоо юу? За яав даа, охин минь?

	Дөрвүүлээ өрсөлдөн хашхиралдахад хойд эцгийн ДУУ бусдаас чанга гарна. Би пин рүү очоод түлээ дээр суув. Эжий минь солигдчихсон юм шиг урьдынхаасаа шал өөр болжээ. Энэ нь тасалгаанд бараг сайн мэдэгдэхгүй байсан бол энд харанхуйд түүний ямар байсныг төсөөлөн бодоход улам тод буух бөгөөд би бүр гайхаж хоцров. Удалгүй нэг мэдэхэд л бид Сормовт нэг байшинд оров. Тэр байрны ханыг нь цааслаагүй бөгөөд гуалингуудын нь хоорондох зайгаар дүүрэн жоом үүрлэжээ. Ээж, хойд эцэг хоёр гудамж руу харсан цонхтой хоёр өрөөнд нь, эмээ бид хоёр яйжийгаад дээвэр лүүгээ харчихсан ганц цонхтой галын өрөөнд сууна. Дээврийн цаанаас заводын хар хар яндан ёрдойн, түүнээс өтгөн хар утаа мушгиралдан суунаглахад, өвлийн салхи тэрхүү утааг тосгоноор нэг тараана. Тэгээд ч манай хүйтэн өрөөнүүдээс хярвасны гашуун үнэр ханхалж байдаг сан. Өглөө болоход яндан

	— Вүү, үү, а˗үү гэж чоно улих шиг дуугарна. Вандан дээр гарч зогсоод цонхны дээд талын шилээр дээврийн дээгүүр харвал дэнлүүний гэрэлд заводын нээлттэй хаалга хөгшин гуйлгачны шүдгүй хар ам адил санагдах бөгөөд түүн рүү өчүүхэн жижиг хүмүүс чихэлдэн орно. Үд дунд дахиад л яндан дуугарч, хөө тортог болсон хар хаалга нээгдэн, завод өнөөх зажилчихсан хүмүүсээ бөөлжиж, нөгөө л хүмүүс чихцэлдэн гарч гудамж руу хөврөхөд хөвсгөр цагаан утаа тэднийг гэр гэр рүү нь тараах ажээ. Тосгонд тэнгэр цэлмэг байх нь тун ховор. Өдөр бүр л байшингийн дээвэр, ис тортогт хучигдсан цасан хунгарууд дээгүүр нил хүрэн утаан хөшиг суунаглан бодол санааг мунхруулан, үзтэл нэг хэвийн байдлаараа уйтгар төрүүлнэ. Оройд шингэх нарны бүдэг ягаан туяа заводын хүнгэнэн орилох яндангууд дээр тусан ягааран туяарч, газраас тэнгэр лүү боссон бус, харин тэрхүү утаа үүлнээс бууж ирэн, гулин хүнгэнэх мэт. Энэ бүхнийг харахад бөөлжис цутгам агаад, сэтгэлд минь тэсвэрлэшгүй уйтгар төрнө. Нагац ээж гал тогоо барьж, өглөөнөөс орой хүртэл хоол хийн, шал угааж, түлээ хагална. Ус зөөж гар хумхиж, борви бохисхийхгүй ажиллана. Тэгээд оройд ядарч туйлдан, ёолж, янцагласаар хэвтээд өгнө. Заримдаа хоолоо хийчхээд, богино хөвөнтэй хүрэм өмсөж, банзлынхаа хормойг шуучхаад,

	— Өвгөн минь ямар шүү сууж байна. Эргэнэ гээд хот руу явахад нь:

	— Намайг аваад яваач гэж гуйвал,

	— Гадаа шуургатай байна, харахгүй юу! Даарна гэнэ. Тэгээд цасанд дарагдаж мэдэгдэхээ больсон замаар л долоон мод газар явна. Ээж минь хөл хүндтэй болчхоод, царай нь шарлаж, бээрсэн байдалтай, цацагтай уранхай орог саарал алчуураар биеэ орооно. Би ээжийн өндөр цэгцхэн биеийг эвгүй харагдуулсан энэ алчуурыг үзэн ядаж, цацгийг нь урж тастах бөгөөд ер нь гэр орон, завод, тосгоныг ч үзэн ядаж байлаа. Ээж элэгдэж майжийсан эсгийн гутал өмсөх агаад ханиалгахад нь учиргүй томорсон гэдэс нь сэгсрэгдэн, хүрэн бор нүд нь ууртай гялалзаж, заримдаа харц нь нүцгэн хананд наалдах мэт салж ядна. Тэр бээр үе үе бүтэн цагаар цонхоор гадагш ширтэнэ. Тэрхүү гудамж, нэг хэсэг шүд нь хөгцөрч харлан яйжийж, нөгөө хэсэг нь бүр ойчоод оронд нь томдсон шинэ шинэ шүд тавьсан эрүүг санагдуулна.

	— Бид яагаад энд суух болов? гэвэл ээж,

	— Чи дуугүй бай... гэлээ.

	Ээж надтай юм ярих нь ховор, яривч зөвхөн л:

	— Яваад ир, аваачаад өг, авч ир! гэж л тушаана.

	Гадаа намайг тун ховор гаргана. Гарах бүрээ би хүүхдэд зодуулчхаад ирнэ. Зодоон миний хувьд хамгийн сайхан зугаа шиг санагдаж, би ч дуртай нь аргагүй нүдэлдэнэ. Тэгээд ээж намайг суран бүсээр зодож шийтгэхэд улам л зэвүү хүрч, дараа нь би хүүхдүүдтэй бүр ч ширүүн зодолдоно. Ээж мөн л урьдахаас илүү залхаана. Нэг удаа намайг шийтгэхэд нь би, хэрвээ та намайг зодохоо болихгүй бол гарыг чинь хазчихаад, тарианы талбай руу зугтаачихна. Тэгээд тэндээ осгож үхнэ гэхэд тэр бээр намайг гайхсан янзтай түлхээд, өрөө дундуур нааш цааш явж, ядарсандаа амьсгаадан байж:

	— Араатны зулзага юм аа! гэв.

	Аливааг хайрлах, догдолсон сайхан сэтгэл минь унтарч, бүхнийг үзэн ядах, дургүйцэх, эгдүүцэх нь улам хүчтэй болон, энэ эрээн бараан утгагүй орчинд ганцаардаж байгаагаа мэдрэх боллоо. Хойд эцэг надтай ширүүн харьцах бөгөөд ээжтэй ярих дургүй. Үргэлж исгэрч, ханиалгаж явна. Хоолны дараа толины өмнө зогсчхоод л муруй шүднүүдээ жижиг зомголоор хичээнгүйлэн ухаж төнхөлнө. Ээжтэй тэр байн байн хэрэлдэх болж, уурлаж «Та» гэж харьцана. Ингэж «Та», «Та» гэх нь миний дургүйг улам ч хүргэнэ. Хэрэлдэх үедээ тэр бээр намайг сонсчих вий хэмээн гал зуухны өрөөний хаалгыг сайтар хаах авч, сөөнгөдүү аргил дуу надад мөн ялгаагүй сонстоно. Нэг удаа тэр шал дэвслэн байж:

	— Таны энэ эв хавгүй цүдгэр гэдэснээс чинь болж би гэртээ ч зочин урьж чадахаа болилоо. Үхэр минь! гэж хашхирав. Би эгдүүцэн гомдож, өлгий ханз дээрээ өндөсхийж, толгойгоороо адар мөргөж, хэлээ цус шүүртэл нь хазчихав. Хагас сайн өдрүүдэд ажилчид хоолны бичгээ хойд эцэгт зарахаар ирцгээнэ. Тэд энэ бичгээрээ заводын мухлагаас хоол хүнс ажлынхаа хөлсөнд мөнгөний оронд авах ёстой ажээ. Хойд эцэг түүнийг нь тал үнээр худалдан авна. Тэр бээр ажилчдыг гал зуухныхаа өрөөнд хүлээж аваад, ширээний араас их л сүртэй баргар царай гарган:

	— Рубль тавиар авъя.

	— Евгений Василиевч та бурхнаас эмээхэд яана даа...

	— Рубль тавийг л өгнө.

	Тэрхүү уйтгартай муухай амьдрал удаан үргэлжилсэнгүй. Ээжийг төрөхөөс өмнө намайг нагац аав дээр хүргэж өгөв. Тэр бээр Кунавинд Песчаная гудамжинд хашаа руу харсан хоёр цонхтой орос пийшинтэй нэг хавчиг өрөөнд сууж байв. Энэ гудамж үргэлжилсээр жижиг толгод уруудан Напольн сүмийн оршуулгын газрын хашаа хүрнэ. Тэр намайг үзэнгээ инээд алдан:

	— Энэ чинь юу болж байна. Төрсөн эхээс сайн хүн байхгүй гэдэггүй сэн бил үү? Одоо яав, эх биш, харин хөгшин муу чөтгөр өвөө л хэрэгтэй гэх нь ээ. Ээ дээ, та нарыг уу! Намайг ирээд шинэ газартайгаа танилцаж ч амжаагүй шахам байхад нагац ээж, ээж хоёр шинэ гарсан хүүхэдтэйгээ хүрч ирэв. Хойд эцгийг ажилчдыг шуллаа гэж заводоос хөөсөнд тэр өөр тийшээ яваад галт тэрэгний буудлын кассад ажиллах болжээ. Нэлээд цаг ингээд хий өнгөрөв. Дараа нь намайг ээжид хүргэж, бид чулуун байшингийн доод талын зооринд суух болов. Ээж намайг тэр даруй ахин сургуульд өгсөн авч, анхны өдрөөсөө л миний дургүй хүрэв. Би ээжийн шаахайг углаж нагац ээжийн ноосон цамцаар хийсэн пальто, шар цамцтай гадуур өмдөө «тавьж» өмсчхөөд сургуульд очсон чинь амьтны доог болж шар цамцаар минь «дөрвөлжний тамга» гээд хочилчхов оо. Хүүхдүүдтэй ч тэгсхийгээд зохицсон боловч харин багш, хар ламтан хоёр л намайг үзэн яддаг байв. Багш болох халзан, шар хүний хамраас үргэлж цус гоожно. Тэр ангид хамраа хөвөнгөөр бөглөчхөөд л орж ирнэ. Тэгээд шуухитнан хичээл асууж байгаад гэнэт үгээ гүйцэд хэлэлгүй таг болчихсоноо хамраасаа хөвөнг нь татаж гаргачхаад, харж толгой сэгсэрнэ. Нүүр нь далиу, зэс шиг, гашланги өнгөтэй, духны үрчлээ нь ногоорон харагдана. Ялангуяа илүүдсэн юм шиг цэхэр хоёр нүд царайг нь улам ч эвгүй харагдуулна. Тэр хоёр нүдийг нь салахгүй ширтээд байхаар нь би хацраа алгаараа арчдаг сан.

	Хэдэн өдөр би нэгдүгээр хэсэгт хамгийн урд талын ширээн дээр яг багшийн өмнө суув. Энэ нь багш надаас өөр хэнийг ч олж харахгүй байгаа юм шиг тун хэцүү байлаа. Тэр үргэлж л:

	— Песко˗ов цамцаа соль! Песко˗ов, хөлөө битгий хөдөлгөөд бай? Песков, чиний гутал чинь ахиад л шавхайтай байна гэж гуншгинана.

	Тэгэхэд нь би улам л дургүйцдэг сэн. Нэг удаа хөлдүү шийгуаны тал олоод хонхойлж ухаад, утсаар харанхуй пингийн хаалганы өнцгөөс дүүжилчхэв. Хаалга онгойход шийгуа дээш өргөгдөн, хаагдахад нь нөгөө багшийн халзан толгой дээр малгай шиг буучхав. Тэгээд намайг сургуулийн манаач, багшийн дагавар бичигтэйгээр гэрт минь хүргэж би ч шангаа арьс махаараа гайгүй сайн хүртэв. Бас нэг удаа түүний ширээний нүдэнд хамрын тамхи хийчихсэнд, тэр найтаасаар гараад явчхав. Тэгээд орондоо хүргэн нь болох нэг офицерыг явуулсанд тэр нь биднээр «Эзэн хаанаа хамгаал», «сэтгэл зориг минь, сэтгэл зориг минь» гээд л баахан дуулуулав. Буруу дуулсныг нь тэр толгой дундуур нь шугамаар тас хийлгэхэд өвдөхгүй боловч нэг л сонин, инээдэмтэй санагдах аж.

	«Бурхны сургаал» заадаг өтгөн үстэй, залуухан гоолиг лам намайг «Шинэ ба хуучин гэрээслэлийн ариун түүх» хэмээх номгүй бас юм ярихад нь элэглэдэг гээд үзэж чаддаггүй сэн. Ангид орж ирэнгүүтээ л тэр юуны түрүүнд:

	— Пешков! Ном авчирсан уу, үгүй юу? Тийм ээ, ном оо! хэмээн асуухад нь би:

	— Авчирсангүй, тийм ээ.

	— Юу тийм ээ гэж?

	— Үгүй, авчирсангүй.

	— За харь! тийм ээ, гэртээ харь. Надад чамд ном заах дур алга, тийм ээ, дур алга гэх бөгөөд энэ нь миний сурах урмыг хугалж, хичээл таран тартал би тосгоны шуугиант амьдралыг сонирхон бохир гудамжаар сэлгүүцдэг сэн. Лам, Христ бурхных шиг цэвэрхэн царай, эмэгтэй хүнийх шиг эелдэгхэн нүдтэй, хоёр жижигхэн гараараа юманд хүрч байгаа нь мөн л их намбатай. Ном шугам, үзгийн ишийг ч амьд юманд хүрч байгаа мэт тун эвтэйхэн авна. Лам ч гараа их л хайрлаж элдэв зүйлээс гэмтээчихээс болгоомжилно. Хүүхдүүдтэй тэр лам тийм ч эелдэг дотно харьцахгүй авч, тэд түүнд сайн байдаг байлаа.

	Би муугүй сурдаг байсан боловч дүрсгүйтсэн учир сургуулиас хөөнө гэж надад мэдэгдэв. Би яах билээ гэж бодоод гутрангуй явах болов. Ээж уурлах нь их болж намайг савсхийвэл зодох болсон нь намайг тун эвгүй юманд хүргэх байлаа.

	Гэтэл аз болж, манай сургууль дээр гэнэт ширээт лам Хрисанф10 ирсэн нь надад их тус болов. увдисчтай төстэй, жижигхэн бөгтгөр хүн байсан санагдана. Өргөн хар хувцастай, хувин шиг инээдтэй гонзгой малгай өмссөн түүнийг орж ирээд ханцуйнаасаа гараа ил гарган ширээний ард сууж,

	— За, хүүхдүүд минь ярилцацгаая! гэж хэлэхэд нь ангид хөгжилтэй, дулаахан нэг л таатай болов.

	Хэдэн хүүхдийн дараа намайг ширээ рүү гэж дуудаад ноцтойгоор,

	— Хэдэн настай вэ? Зөвхөн үү? Чи чинь ямар өндөр хүн бэ? Борооноор гадаа зогсдог байсан юм уу, тийм үү? гэж асуув. 

	Ширээн дээр урт, хурц хумстай хатангир гараа тавиад шингэн сахлаа илэн, сэтгэлд дулаан нүдээрээ намайг ширтэн:

	— За ариун түүхээс ярь даа, чамд юу аятай санагддаг вэ? гэв. Намайг ном байхгүй болоод Ариун түүхийг уншаагүй гэхэд тэр бээр малгайгаа зассанаа:

	— Яагаад тэр билээ! Унших хэрэгтэй шүү дээ! Тэгвэл сонин хачин юм байвал ярь л даа! Псалтирь ном мэдэх үү? Энэ ч сайн байна. Уншлага бас мэдэх үү? За тэр харахгүй юу? Цааш нь хувилгаадын түүхээс? Шүлгээр мэдэх үү? Чи чинь овоо мэдэж байна шүү! гэв.

	Манай багш амьсгаадсаар, нэг л улаан юм орж ирсэнд ширээт лам түүнийг адислав. Тэгээд багшийг миний тухай ярьж байтал ширээт лам гараа өргөн,

	— Азнана уу?.. аль вэ Алексей гэгээнтний тухай яриарай... гээд намайг тэрхүү түүхээс ярьж байгаад түгдрээд түр зогсоход;

	— Маш сайхан шүлэг шүү, дүү минь, тийм биз! Өөр мэдэх юм бий юу?.. Давид хааны тухай мэдэх үү? Дуртайяа сонсъё! гэв.

	Ламтан үнэхээр сонсож, шүлэг өөрт нь тоогдож байгааг би мэдэж байв. Тэр намайг нэлээд асууж шалгааснаа гэнэт болиод:

	— Псалтирь номоос сурсан уу? Хэн заадаг байсан юм? Сайн өвөө юу? Ширүүн дориун уу? Үгүй байлгүй! Чи харин их дэггүйтдэг үү? гэж түргэн асуув. Би түгдэрснээ,

	— Тийм гэв.

	Багш миний дүрсгүйтдэг тухай зөндөө ярив. Ширээт лам харцаа буулган чагнаж байснаа, санаа алдан,

	— Чиний тухай юу ярьж байгааг дуулж байна уу? За наашаа хүрээд ир! гээд толгой дээр минь гараа тавихад агар модны үнэр ханхаллаа.

	:

	— Чи юунд томоогүйтдэг юм бэ?

	— Сурахад тун их уйтгартай байна.

	— Уйтгартай гэнэ ээ? Хүү минь, энэ ч худлаа даа. Хэрэв чамд уйтгартай л байсан бол чи муу сурна шүү дээ. Гэтэл багш нар чинь чамайг сайн сурдаг гэж байна. Өөр л нэг шалтгаан байна даа гээд энгэрээсээ нэг жижиг дэвтэр гаргаснаа: "Пешков Алексей" гэж тэмдэглээд,

	— За, хүү минь, чи биеэ барь, их битгий дүрсгүйт! Жаахан зүггүйтэж болох юм. Харин хэтэрвэл бусдад хэцүү шүү дээ. Тийм биз хүүхдүүд ээ? гэхэд тэд,

	— Тийм ээ, хэмээн хариулав.

	— Та нар их дэггүйтдэггүй биз дээ! гэхэд хүүхдүүд жуумалзан,

	— Үгүй ээ. Бас ялгаагүй гэв. Ширээт лам сандлынхаа түшлэгийг налснаа, намайг бие рүүгээ татан наалдуулаад:

	— Хүүхдүүд минь, би ч бас та нар шиг байх даа маш дүрсгүй байсан юм. Юунаас болоо вэ? гэж гайхсан байдалтай хэлэхэд нь багш бид бүгдээрээ, өөрөө ч инээд алдав.

	Хүүхдүүд инээлдэхэд тэр бээр тэднийг зориуд хольж хутган, бие биеийг нь мэтгэлцүүлэн асууна. Тэгж байгаа нь байдлыг улам хөгжилтэй болгох аж. Тэгж байснаа тэр босож,

	— Томоогүй золигууд минь, та нартай байх сайхан л байна. Гэвч явалгүй болохгүй гээд гараа өргөн ханцуйгаа мөр лүүгээ сэгсрэн байж бид бүгдийг адислаад эцэг үр, гэгээн бурхны нэрээр та нарыг ариун хөдөлмөрлөөрэй гэж адисалнам! Баяртай гэхэд нь цөм Баяртай, эзэнтэн минь! Дахиад ирээрэй хэмээн хашхиралдав.

	Тэр бээр малгайгаараа даллан:

	— Би ирнэ ээ, ирнэ! Ном авчирч өгнө, та нарт! гээд ангиас гарахдаа багшид:

	— Эднийг тараачих гэв.

	Тэгснээ намайг хөтлөн пинд аваачаад аяархнаар:

	— За биеэ барина шүү, мэдэв үү? Би чиний яагаад дүрсгүйтээд байгааг чинь ойлгож л байна! За баяртай, хүү минь! гэв. Миний сэтгэл хөдөлж цээжинд минь нэг онцгой сайхан бодол төрөв. Багш манай ангийг тараачхаад намайг үлдээн,

	— Чи одоо номхон томоотой байх хэрэгтэй шүү! гэж хэлэхэд нь би ч дуртай сонсож билээ. Тэр дээлээ өмсөнгөө:

	— Өнөөдөр чи миний хичээлд суух ёстой шүү! Тийм ээ! Ёстой. Тэгэхдээ томоотой сууна шүү! Тийм ээ, томоотой! гэв. 

	Сургууль дээр миний байдал сайжирсан ч гэрт тун эвгүй явдал болов. Би ээжийнхээ нэг рублийг авчихсан юм л даа. Нэг удаа ээж маань нэг тийш явахдаа намайг нялх хүүхэдтэйгээ гэрт үлдээв. Би уйдахдаа эцэг Дюмагийн «Эмчийн тэмдэглэл» хэмээх хойд эцгийн нэг номыг эргүүлэн суув. Тэгтэл номын завсраас аравтын болон нэгтийн хоёр дэвсгэр гарав. Ном нь ойлгогдохгүй зүйл болохоор нь би хаачхав. Тэгснээ гэнэт нэг рублиэр «Ариун түүх» бас Робинзоны тухай ном ч худалдаад авчхаж болох юм гэж бодов. Робинзоны тухай ном байдгийг саяхан сургууль дээр сонссон юм.

	Нэг, хүйтэн өдөр, завсарлагааны үеэр би хөвүүдэд үлгэр ярьж байтал, нэг нь үл тоомсорлосон байдалтайгаар:

	— Үлгэр бол шал дэмий зүйл. Харин Робинзон бол жинхэнэ үнэн түүх дээ! гэв.

	Бас нэлээд хэдэн хүүхэд Робинзоныг уншсан байсан тул тэр номыг магтаж гарахад нь эмээгийн үлгэр тэдэнд тоогдсонгүйд гомдож, Робинзоны тухай ном ч шал дэмий зүйл гэж хэлэхийн тулд түүнийг уншихаар шийдэв.

	Маргааш нь би сургууль дээр «Ариун түүх», Андерсены үлгэрийн урагдаж навсайсан хоёр боть, гурван фунт цагаан талх, фунт хэртэй хиам авчрав. Владимирийн сүмийн дэргэдэх жижигхэн харанхуй мухлагт «Робинзон» хэмээх шар хавтастай, нүүрэн дээр нь арьсан малгай өмсөөд мөрөндөө ангийн арьс эгэлдрэглэсэн хүний зураг бүхий нимгэн ном байсан боловч надад онцгүй санагдсанд авсангүй.

	Харин үлгэрийн номууд хэчнээн ч навсгар байсан гаднаас нь харахад ч нэг л аятайхан байв. Их завсарлагааны үеэр би хөвүүдтэй талх, хиамаа хуваагаад «Алтан гургалдай» гэдэг үнэхээр сонирхолтой үлгэр уншиж эхлэв. Үлгэр хүүхдүүдэд их тоогдов. «Хятад оронд бүх оршин суугчид нь хятад, эзэн хаан нь ч хятад хүн байдаг» гэж уншихад хөгжим шиг уянгатай, сэтгэл хөдлөм сайхан сонсогдох нь гайхалтай. Би сургууль дээрээ цагт хавчигдаад тэр үлгэрээ уншиж барсангүй. Гэртээ иртэл ээж пийшингийн аман тушаа зогсож хайруулын таваг дээр өндөг шарж байснаа хачин хахир нам дуугаар:

	— Чи рубль авсан уу? гэв.

	— Авсан. Энэ ном авлаа... гэхэд

	Ээж намайг хайруулынхаа тавгаар хэд цохиод, номыг минь булааж авч бүр олдохооргүй нуучихсан нь л зодсоноосоо дор болов. Хэдэн өдөр би сургуульдаа явсангүй. Тэр хооронд хойд эцэг маань цуг ажилладаг хүмүүстээ миний байгуулсан «гавьяаг» ярьчихсан бололтой. Цаадуул нь хүүхдүүддээ ярьсан юм байлгүй, тэгээд хүүхдүүдийн нэг нь сургууль дээр тарааж, намайг хичээлдээ очиход «хулгайч» гэсэн хочоор угтав. Энэ нь ч аргагүй боловч үнэндээ авснаа нуугаагүй байхад ийнхүү хэлэгдэх нь буруу байлаа. Үүнийгээ би тайлбарлахыг оролдовч, тэд итгэсэнгүй, тэгээд л ээждээ дахиад л сургуульд явахгүй гэж хэлэв.

	Тэр бээр ахиад л хөл хүндтэй болчихсон цонхигор царайлан, шаналангуй, солиотой мэт, нүдэнд нь гуниг дүүрэн, гадагш юм ширтэн цонхны дэргэд сууна. Дүү Сашаг хооллож байснаа загас шиг амаа ангайн над руу харахад:

	— Чи худлаа ярьж байна.Чиний рубль авсныг хэн ч мэдэх ёсгүй шүү дээ гэж аяархан хэлэв.

	— Тэгвэл яваад асуу л даа.

	— Чи өөрөө л чалчаа биз! Тийм биз дээ? Өөрөө биз? Би маргааш яваад хэн сургууль дээр чинь тараасныг мэдчихнэ, гайгүй гэв. Би тэр хүүхдийн нэрийг хэлсэнд ээжийн нүүр гомдолтой атиралдсанаа, нүдэнд нь нулимс мэлмэрэв.

	Би гал тогоонд очоод пийшингийнхээ ард, хайрцгууд дээр зассан дэвсгэр дээрээ хэвтэхэд ээжийн чимээгүйхэн,

	— Бурхан минь, бурхан минь... гэж гинших нь сонстов.

	Тос болсон алчуурууд галд халж эвгүй үнэр үнэртэн, хэвтэхийн аргагүй байсанд гадагшаа гартал ээж,

	— Хаачихна вэ, чи? Хаачихна вэ? Нааш ир! гэж хашхирав. Намайг зэрэгцэн шал дээр суухад Саша ээжийн өвдөг дээр хэвтэн, платьны нь товчнуудыг самардан тонгойж:

	— Довт, довт гэх нь «товч» гэсэн үг ажээ.

	Би эжийдээ наалдан суухад, ээж намайг тэврэн,

	— Бид ядуу улс, бидэнд зоос бүр л... гээд ярилаа. Тэгээд намайг халуун гараараа тэвэрч, ярих юмаа нэг л гүйцэд хэлэхгүй байв. Гэнэт тэр бээр,

	— Өөдгүй амьтан... өөдгүй амьтан! гэх нь миний урьд нэг удаа сонссон үг байв.

	Саша даган "өөдгүй" гэж шулганав.

	Саша их болхи, данхгар толгойтой хачин хүүхэд байв. Тэр эргэн тойрноо ямар нэг юм хүлээсэн байдалтай сайхан хөх нүдээрээ харна. Саша хэлд эрт орсон бөгөөд уйлахгүй, тэрүүхэндээ ямагт хөгжилтэй л байна. Гэвч турь муутай, дөнгөж л мөлхөнө. Намайг үзэнгүүтээ баярлаж, тэврүүлэх гэнэ. Тэгээд л жижигхэн зөөлөн гараараа миний чихийг имрэхэд түүнээс нь нил цэцгийн үнэр ханхална. Гэвч тэр хоёр дахь хүү Николайг төрсний дараа өвдөж сүйд бололгүй байж байгаад гэнэт нас барав. Өглөө нь ердийн адил дуу шуутай хөгжилтэй байснаа орой, мөргөлийн үед ширээ дээр амьсгал хураачхаад хэвтэж байв.

	Эжий хэлсэндээ хүрч, би сургуульдаа ахин дуртайяа явах болов. Харин намайг дахиад л нагац аав дээр хүргэж өгөв.

	Нэг удаа, оройн цайны үеэр, би гаднаас гал тогоонд орж ирэхдээ эжий:

	— Евгений, би чамаас гуйж байна шүү дээ, гуйж байна... гэж тасалдсан дуугаар хүчлэн хашхирахыг сонсов.

	— Тэнэг юм яриад гэж хойд эцэг хэлэв.

	— Би чиний тэр хүүхэн дээр очоод байдгийг чинь мэднэ шүү!

	— Тэгээд?

	Хоёулаа хэсэг чимээгүй байснаа ээж маань ханиалган:

	— Чи чинь ямар өөдгүй амьтан бэ?.. гэв.

	Би ээжийг зодох чимээг сонсоод, өрөө рүү гүйж орвол ээжийн ойчоод өвдөг дээрээ сөхрөн нуруу, тохойгоороо сандал түшин, цээжээ түхийлгэн, толгойгоо гэдийн, цээжээ хэржигнүүлэн, хоёр нүд нь аймшигтай гялалзаж, харин нөгөөх нь шинэхэн дүрэмт хувцас өмсчихсөн, цэвэрхэн амьтан урт тайргар хөлөөрөө цээж рүү нь өшиглөж байв. Би ширээ дээрээс мөнгөлсөн ясан иштэй хутга шүүрэн авч байдаг тэнхээгээрээ хойд эцгийн хажуу тал руу нь бүлчхэв. Тэр хутгаар талх зүсэх бөгөөд, эцгээс минь ээжид үлдсэн цорын ганц зүйл байсан. Аз болоход, ээж Максимовыг түлхэж амжсанд хутга түүнийг зөвхөн шүргэн, хувцсыг нь ураад арьсыг нь өнгөцхөн шалбалчхав. Хойд эцэг ёолон хажуу сүвээгээ даран хаалгаар ухасхийхэд эжий намайг барьж авч газраас хийдүүлэн өргөөд муухай чарлан шал дээр шидчихэв. Хойд эцэг гаднаас эргэж орж ирж намайг ээжээс салгав. Бүр орой болсон хойно хойд эцгийг явах гэсэндээ яваад өгөхлөөр, ээж над дээр ирээд зөөлхнөөр тэвэрч үнсээд:

	— Уучлаарай, хүү минь, миний буруу! Хонгор хүү минь, чи яаж байгаа чинь тэр вэ? Хутгаар шүү! гэж уйлав. Би үнэнээсээ, юу ярьж байгаагаа ч бүрнээ ухамсарлан, хойд эцгээ хоолойг нь тас огтлоод амиа хорлоно гэж ээжид хэлэв. Би ч тэгэхэд лав тэгж чадах л байсан. Ямар ч гэсэн оролдоод үзнэ гэж бодож байв. Одоо ч гэсэн нүдэнд өмдний нь гоё эмжээр, тэр хөл эмэгтэй хүний хөх рүү өлмийгөөрөө савчин өшиглөж байгаа өөдгүй урт хөл нь харагдах шиг болдог. Орос орны амьдралын тэрхүү бузар булайг эргэн санахдаа «Энэ тухай ярих хэрэг байна уу даа» гэж би үе үе өөрөөсөө асуудаг байлаа. Тэгээд дахин шинэ итгэл төрж «хэрэгтэй юм» учир нь энэ бол одоо хүртэл сөнөж алга болоогүй, амьд өөдгүй бузар үнэн юм гэж өөртөө хариулдаг сан. Энэ бол манай хүнд хүчир, худал хуурмаг амьдралаас, бидний ой тойноос үндсээр нь авч хаяхын тулд уг сурвалжаар нь мэдвэл зохих үнэн юм. Бас намайг энэ өөдгүй явдлыг дүрслэн бичихэд хүргэсэн өөр нэг аргагүй шалтгаан бий. Энэ өөдгүй байдал нь үнэхээр дургүй хүргэм бөгөөд хүний ариун сайхан санааг бузарлан биднийг нухчин дарж байгааг орос хүн ямар ч л гэсэн түүнийг давж туулж чадах эрүүл, залуу халуун сэтгэлтэй билээ. Бидний амьдрал, түүнд ийм элдэв шалиг арчаагүй амьтдын үе давхраа төлжсөөр, бөх зузаан хэвээр байдгаараа гайхмаар төдийгүй бас бидний амьдралыг хүн төрөлхтний ариун сайхан сэргэн мандалтад хүргэх унтаршгүй итгэл найдварыг сэргээсээр гойд сайхан, эрүүл саруул, бүтээлч, сэтгэлд дотно, хүнлэг нэгэн зүйл тэрхүү үе давхаргыг цөмлөн гарч ирэх бөгөөд өсөж төлжин байгаагаар бахдалтай ажгуу.

	Дахиад л би нагац аав дээрээ ирэв. Тэр намайг ирэхэд гараараа ширээ цохилон:

	— Юу гээ вэ, муу луйварчин? Би чамайг одоо тэжээж чадахгүй. Нагац ээж чинь хооллодог юм байгаа биз гэв. Нагац ээж,

	— Хооллоно доо! Тэнд чинь сүйд болох юу байх вэ! гэнэ.

	— Хоолло л доо! гэж хашхирснаа нагац аав тайвширч,

	— Бид хоёр бүр тусгаарласан. Бүх юм тус тусдаа болсон... гэж надад тайлбарлав. Нагац ээж цонхны дор суугаад юм шаламгайлан нэхэхэд зүү нь хөгжилтэйеэ хавиралдан дуугарч эргэн тойрон зэс сүлбээр зүүнүүд шигтгэсэн нэхмэлийн суурь хаврын нарнаа алтан зараа лугаа адил гялалзана. Нагац ээж ч өөрөө зэсээр цутгасан мэт ер янздаа л байлаа. Нагац аав л улам хатангир болж, үрчлээтэн, улаан шаргал үс нь цайж, тайван ихэмсэг хөдөлгөөн нь яаруу тэвдүү болж, норсон нүд нь сэжиглэнгүй ширтэнэ. Тэр хоёр хөрөнгө хогшлоо хуваасан тухай эмээ шоолон ярьж өвөө түүнд бүх дийз, сав суулгаа өгөөд:

	— Энэ чиний хөрөнгө, цааш нь надаас юу ч битгий хараарай! гэсэн гэж ярив. Тэгээд өвгөн түүний дээр үеийн нь палатиуд, халцарсан үнэгэн захтай пальто, бусад юмыг долоон зуун рублиэр зарчхаад мөнгийг нь өөрийн загалмай зүүж өгсөн хүү болох жимсний наймаачин еврейд хүүтэйгээр зээлдүүлчихжээ. Тэр бүр харамлахын дон тусаж ичих зовохоо болив. Дархны газруудын захиргаанд хамт алба хааж байсан хуучин танилууд болон баян худалдаачдынхаар явж хүүхдүүд намайг хоосолчихлоо хэмээн мөнгө гуйж явдаг болов. Түүнийг ч тэд хүндэтгэх учир мөнгө их өгнө. Тэр бээр мөнгөө нагац ээжийн хамар луу далбагануулан сайрхаж, нагац ээжийн хорыг нь жаахан хүүхэд шиг малтана;

	— Харав уу? Тэнэг минь! Чамд бол үүний зууны нэг хувийг тэд өгөхгүй шүү дээ! гэнэ. 

	Цуглуулсан мөнгөө тэр бээр сууриныхны Хлыст хэмээн хочилдог элдүүрчин, өндөр халзан хүн, түүний эгч том биетэй, улаан хацартай, ядрангуй авч аятайхан царайтай, хар нүдтэй мухлагийн эзэн нэг авгайд хүүтэйгээр зээлүүлдэг байлаа. Гэрт бүх юмыг чиний, миний гэж хувааж, нэг өдөр нагац ээж мөнгөөрөө жаал зугаа юм аваад хоол хийж, дараа өдөр нь нагац аав юм авч хоол зэхнэ. Тэгэхэд нагац аавын хоол хүнс авах өдөр л хоол дандаа тааруухан болно. Нагац ээж бол сайн мах авдаг, харин нагац аавд болохоор гэдэс, элэг, уушги, ходоод л тааралддагийнх ажээ. Цай, ёотонгоо ч тус тусдаа хадгална. Гэхдээ нэг л данханд цайгаа чанана.

	Нагац аав,

	— Үгүй, аль вэ, хэдэн халбага хийчхэв? гээд хуурай цай алга дээрээ асгаж нямбайлан үзсэнээ:

	— Чиний цай жижиг ширхэгтэй юм. Харин миний цай том болохоор сайн идээшнэ. Би ингэхлээр бага хийх ёстой гэнэ. Тэр нагац ээжийг цай аягалахад нь хандаа их бага хийхийг нь харж, өөрөөс нь олон аяга цай уучих вий гэж ажиглана. Нагац ээжийг сүүлд нь данхаа тонгойлгон, хийхэд нь тэр:

	— Сүүлчийнхээ аяга, аяга цайг уух уу даа? гэхэд данхныхаа ёроолоо харснаа,

	— Тийм л болж байх шив дээ гэв. 

	Бурхны өмнө зул барихдаа ч тэд тус тусдаа тос худалдаж авна. Тавин жил хамт амьдарчхаад, сая ингэж байдаг байна шүү дээ! Нагац аавын тэр бүх илбэ шиг юмыг харахад над инээдтэй ч, дургүй хүрэм байв... Харин нагац ээжид бол зөвхөн л инээдэмтэй зүйл байлаа.

	— Чи боль! гэж тэр бээр намайг аргадан, — Муу юм энд алга шүү дээ. Хөгшин өвгөн л зөнөглөж байгаа нь тэр. Тэр чинь одоо наяад настай хүн. Чи түүний насан дээр яана гэж бодож байна! Яах вэ, тэнэглэж л байг! Хэнд муу юм болох вэ дээ? Харин бид хоёр бор ходоодоо тэжээгээд л дөнгөөд байна, зоволтгүй хэмээн намайг тайвшруулна. Би ч мөн мөнгө олж эхлэв. Баярын өдрүүдэд шуудай авч эрт гэгч гараад л хашаа гудамж хэсэж үхрийн яс, бас даавууны өөдөс, цаас, хадаас цуглуулна. Хуучин юмны худалдаачид нэг пүү өөдөс, цаасыг хорин зоос, төмрийг ч мөн адил, пүү ясыг арван зоосоор, аягүй бол наймаар авна. Энгийн өдрүүдэд хичээлээ тараад ч би мөн иймэрхүү юм цуглуулж бямба гарагт гуч, тавин зоос аз дайрвал заримдаа илүү үнээр ч өгчихнө. Нагац ээж тэр мөнгийг аваад сандран банзлынхаа халаасанд хийгээд доошоо харан,

	— Гялайлаа! Эвий минь гэж! Чи бид хоёр ч идэх хоолгүй, өлсөх нь дээ! Бид хоёр! Одоо яая гэхэв гэдэг сэн. 

	Нэг удаа сэмхэн хартал, тэр миний олж ирсэн тавтын зооснуудыг алга дээрээ тавиад харж байснаа, чимээгүйхэн уйлахад нэгэн догол нулимс сартгар хамар дээр нь уушгин чулуу шиг бөнжгөнөж харагдлаа. Хуучин хог новш зарахаас Ока голын эрэг, эсвэл Пески арал дээрх модны агуулахуудаас түлээ, банз хулгайлах нь илүү ашигтай байдаг сан. Тэр арал дээр зах гарах үеэр яаравчлан барьсан саравчнуудад төмрийн худалдаа хийнэ. Зах тарахлаар тэр байруудаа буулган шургааг, нимгэн банзнуудыг нь овоолж орхих тул тэндээ хавар цас мөс хайлтал хэвтэнэ. Сайн банзыг байраа хөлслүүлдэг борчууд арван зоосоор авах бөгөөд өдөрт хоёр, гурвыг ч олж ирж амжина. Гэвч тэнгэр муухайрч бороо шуурга болоход манаач нарыг нь хаа нэгтээ хоргодох гээд алга болчихоор нь л амжуулахаас өөр аргагүй. Нэг гудамжны бидний хэдэн хүүхэд эвсэнэ. Тэд нь ядуу мордав эмэгтэйн арван настай хүү, харахад сэтгэлд дулаан, үргэлж инээж явдаг Санька Вяхирь, том хар нүдтэй өрвөгөр үст, ясархаг өнчин хүү Кострама, энэ хүү хожим арван гуравтайдаа хоёр тагтаа хулгайлсан хэргээр хүүхдийн хорих газарт ороод боож үхсэн юм.

	Арван хоёртой, бяр тэнхээтэй, сайн санаат татар хүү Хаби, оршуулгын газрын манаач, булшны нүх малтдаг хүний хүү загас шиг дуугүй, «сульдаа» өвчтэй монхгор хамарт Язь, бэлэвсэн оёдолчин авгайн хүү, шударга, зодоонд дуртай, бидэн дотроо хамгийн ахмад нь болох Гришка Чурка нар билээ.

	Сууринд хулгай хийхийг нүгэл гэж үзэхгүй, харин хагас өлсгөлөн борчуудын хувьд бараг ердийн хэрэг, амьдрах цорын ганц арга нь болж байв. Бүтэн хагас сар нээгддэг зах нь яахан бүхэл жилийн хоолыг дааж чадах билээ дээ. Тиймээс ч байшин хөлслүүлэгч эрхэмсэг эздийн нэлээд хэсэг нь голд цөн түрэх үеэр урсаж ирэх түлээ, гуалинг цуглуулж завиар жижиг ачаа тээвэрлэх авч гол төлөв ачааны онгоцноос хулгай хийх эсвэл Ижил, Ока голоор эргэлдэж, сармагчин шиг дэл сул юм самардаж шүүрдэнэ.

	Баярын үеэр томчууд архинд халж, олсон олзоороо бахархан, багачууд чих тавин сонсож, тэднээс элдвийг сурна. Хавар зах нээгдэхийн өмнө хөл хөдөлгөөнтэй үеэр орой үдэш тосгоны гудамжаар фабрикийн ажилчид, тэрэгчин янз бүрийн улс согтож ундуй сундуй ойчсон харагдахад хүүхдүүд томчуулаас ичих зовох юмгүй, тэгэх ёстой юм шиг тэдний халаасыг нь хоосолно. Тэд мужааны хэрэгсэл жижиг тэрэгчний түлхүүр, том тэрэгнээс бол нугас, тэрэгний голын төмөр хулгайлна. Харин манай бүлэг ийм юм хийдэггүй байв. Нэг удаа Чурка:

	— Би хулгай хийхгүй, ээж дургүйцдэг юм гэж эрс хэлэв.

	Тэгтэл Хаби:

	— Би айдаг гэв.

	Кострам хулгайч хүүхдийг жигшин үзнэ. Тэр хулгайч гэдэг үгийг их л тод хэлнэ. Бусад хүүхдүүд согтуу хүний халаасыг ухаж байхыг харвал, очоод тэднийг хөөн, хэрэв барьж авч чадвал хайр найргүй зодно. Тэр бол том нүдтэй, уйтгартай байрын хүүхэд бөгөөд өөрийгөө том хүн шиг бодож, өтгөн баргил хоолойгоор ярьж ачаа зөөгч нар шиг хоёр тийш гуйвж явах нь түүнийг болхи, элдвийн юм боддог, бас хөгшин харагдуулах аж.

	Вяхирь хулгай хийхийг нүгэл гэж үзнэ. Гэвч Пески арлаас мод чирэхийг бид нүгэл гэж үл бодон, бидний хэн нь ч түүнээс айдаггүй байв. Тэгээд ч тэр ажлаа хөнгөвчлөх хэд хэдэн арга бодож олсон нь амжилттай болов. Орой бүрий болоход эсвэл тэнгэр муухай үед Вяхирь, Язь хоёр голын тохой дайран, овойж товойж хөлдсөн мөсөн дээгүүр зориуд манаачийн анхаарал татах гэж нууж хаах юмгүй ил явна. Харин бид дөрөв чимээгүйхэн нэг нэгээр гэтэж очоод манаач нар Язь, Вяхирь хоёрыг сэжиглэн ажиглаж байх хойгуур товлосон хураалттай модныхоо дэргэд цугларан шилж авна.

	Тэгэхэд нөгөө хоёр хурдан найз маань манаач нарыг гоочлон, тэд ч хойноос нь хөөцөлдөх зуур бид алга болж өгнө. Бид бүгдээр олсныхоо үзүүрт хадаас махийлган түүгээрээ банз шургаагаа дэгээдэн цас мөсөн дээгүүр чирнэ. Манаач нар ажиглахгүй бөгөөд харчихлаа ч хөөж гүйцэхгүй. Тэгээд модоо худалдаад олзоо зургуул хуваахад тав таван мөнгө, заримдаа бидэнд долоо долоо ч оногдоно.

	Тэр мөнгөөрөө өдөртөө гэдэс цатгалан явж болох боловч Вяхирийг аяга тагш архины мөнгө авчрахгүй бол ээж нь зодно.

	Костром тагтаа агнах гэж мөнгөө хураана. Чуркагийн ээж нь өвчтэй мөнгө яаж ийгээд илүү олохыг хичээнэ. Хаби ч төрсөн хотдоо очих гэж мөнгө цуглуулна. Түүнийг өвөг эцэг нь нааш авчирсан бөгөөд Нижний ирээд удалгүй усанд живж үхсэн аж.

	Хаби хотынхоо нэрийг мартчихсан бөгөөд зөвхөн Волга мөрний ойролцоо Кама голын эрэгт байдгийг л мэднэ.

	Тэр хотын тухай яриа яагаад ч юм бидний инээд хүргэж, бид хялар нүдэт татар хүүг гоочлон:

	 

	Камын хөвөөнөө хот бий нь бий

	Хаана чухам байдгийг би мэдэхгүй ээ 

	Гадаа хаяанд биш нь биш

	Гараад алхавч хүрэхгүй ээ

	 

	гэж дуулцгаана.

	Эхлээд Хаби бидэнд уурладаг байснаа нэг удаа Вяхирийн 

	— Чи чинь юу болов? Нөхдөдөө уурлаж болно гэж үү? хэмээн бувтнан хэлэхэд баахан ичингүйрснээ өөрөө ч бас л тийнхүү дуулж гарав.

	Мод хулгайлснаас элдвийн бүс даавуу, яс цуглуулах нь бидэнд илүү аятай байлаа. Энэ нь хавар цас хайлсан үед эсвэл бороо орж эл хуль оргисон захын чулуун гудамжийг угаасны дараа улам ч сонин байв. Тэгэхэд тэндхийн гуу жалганаас хадаас төмрийн хэлтэрхий, заримдаа мөнгө бас зэс мөнгөн эдлэл ч олдоно. Харин манаач нарт хөөгдөж шуудайтайгаа булаалгачихгүйн тулд тэдэнд долоотын мөнгө өгөх буюу эсвэл баахан мэхийн тонголзох хэрэг гарна. Ер нь мөнгө олох гэж бид зовдог байсан ч эвтэй, хааяа маргах боловч, хэзээ ч зодолддоггүй байж билээ.

	Биднийг зохицуулагч нь Вяхирь. Тэр бээр хэрэгтэй үед бидэнд нэг онцгой үг хэлчихэд түүнд нь гайхан бас ичиж зовно.

	Тэр өөрөө ч гайхсан байдалтай тэр үгээ хэлнэ. Язийг хэрцгий авирлахад тэр гомдох ч үгүй, айх ч үгүй, зүгээр л өнгөрөөчхөөд,

	— Энэ чинь юунд хэрэгтэй юм бэ? гэж асуухад нь бид ч «Нээрээ ч юунд хэрэгтэй юм билээ» гэж бодно.

	Тэр эхийгээ «миний мордав эмэгтэй» гэхэд нь бид инээдэм ханиадам болдоггүй сэн.

	Тэр бээр:

	— Өчигдөр манай мордав эмэгтэй гэртээ ахиад л шал согтуу ирээд хаалга дэлгэж хаячхаад л босго дээр суун тахиа шиг дуулаад л байх юм, дуулаад л байх юм гэж алтан шар өнгөт дугариг нүдээ гялалзуулан хөгжилтэйеэ ярина.

	Зөв зантай хүү Чурка:

	— Юу гэж дуулах юм? хэмээн асуухад Вяхирь алгаараа өвдгөө цохилон:

	 

	Цовоо залууг

	Цонх тогшиход

	Гадаа гудамжинд бид 

	Гарцаагүй гүйж гарна 

	Үдшийн гэгээнээр 

	Малчин Борька

	Үлээх цоороо тоглоход 

	Тосгон даяар

	Чив чимээгүй

	Чих тавин чагнана.

	 

	гэж эхийнхээ дуулсан дууг яггүй дуурайн дуулчихна. Тэр иймэрхүү хошин дуу олныг мэдэх бөгөөд сүрхий ч дуулна.

	— Тэгээд ээж тэндээ унтчихсан чинь өрөөнд маань хүйт орж би даараад золтой л осгочихсонгүй. Татаад гэртээ оруулчих гэхэд тэнхээ хүрдэггүй. Тэгээд өнөө өглөө түүнд би:

	— Та чинь ийм гаргуундаа гарсан архичин юм уу? гэхэд

	— «Зүгээр жаахан тэвч! Би удахгүй үхээд өгнө шүү дээ» гэсэн шүү гэхэд Чурка,

	— Нээрээ л нас барах байх даа. Хамаг бие нь хөөж хавдсан байна лээ гэж нухацтай хэлэв.

	— Чи л хэцүүдэх байх даа гэж намайг асуувал,

	— Тэгэлгүй яах вэ. Ээж минь сайн, хүн шүү... гэж Вяхирь хариулав. Бид цөм Вяхирийн ээж нь хүүгээ дандаа зоддогийг мэддэг боловч түүнийг сайн хүн гэж боддог байв. Зарим аз муутай өдөр хүртэл Чурка:

	— Нэг нэг мөнгө гаргацгаая. Вяхирийн ээжид архи авч өгөхгүй бол мань эрийг зодно шүү дээ гэж ч санал гаргана.

	Тэдэн дундаа Чурка бид хоёр л бичиг үсэг мэднэ. Вяхирь бидэнд их л атаархан хулганынх шиг сортгор чихээ татан:

	— Ээжийгээ оршуулчхаад сургуульд очоод багшийн хөлд сөгдөн намайг сургуульд аваач гээд гуйна. Тэгээд цэцэрлэгч болчхоод хамба ламынд эсвэл эзэн хааныд хөлсөөр ажиллана гэж бувтнана.

	Хавар Вяхирийн ээж сүм барих мөнгө цуглуулж явдаг өвгөнтэй лонх архи ууж суутал дээрээс нь хураалттай түлээ нурж дарчхаад түүнийг эмнэлэгт хэвтүүлэв. Тэгэхэд хэзээний буурьтай Чурка Вяхирьт: 

	— Чи манайд бай. Ээж чамайг бичиг үсэгт сургаад өгөг гэв. Мөдхөн л Вяхирь толгойгоо гэдийлгэн:

	— Хүнсний мухлаг гэж унших болов.

	Чурка алдааг нь залруулан:

	— Хүнсний гээч тэнэг минь! гэнэ.

	— Үсгүүдийг нь байр солигдчихоод байна шүү дээ. Харсаар байтал

	— Үсгүүд!

	— Өөрсдийг нь уншихлаар баярлаад, үсгүүд чинь харайлгаад байх юм!

	Вяхирь мод ногоонд үнэхээр дуртай нь бидний инээд хүрч, их л гайхдаг сан. Тосгон элсэн хөрстэй учир өвс ногоо багатай.

	Зөвхөн хашаануудад тачирхан туйван, өмхий ховлын тахир бутнууд, хашаа доогуур хатсан иш шилбэнүүд л харагдана. Бидний хэн нэг ногоон дээр суувал Вяхирь уурсан:

	— Яагаад ногоо гишгэлээд байгаа юм? Хажуу дахь элсэн дээр нь суухгүй юу. Хаана ч адилхан биш үү гэж үглэнэ.

	Түүний дэргэд туйвангийн иш хугалах, эсвэл Ока голын эргээр цэцэглэж байгаа бургаасны мөчир татчихвал тун дургүй байдаг сан.

	Тэр бээр мөрөө хавчин, гараа дэлгэн гайхаж:

	— Юунд та нар хугачаад байгаа юм бэ? Та нар чинь ёстой чөтгөрүүд юм аа! гэхэд бид их л ичдэг сэн.

	Хагас сайн өдрүүдэд бид зугаатай тоглоно. Долоо хоногийн турш гудамжнаас майжийсан муусайн шаахайнууд цуглуулан хашааны буланд холхон шиг нууна. Хагас сайн өдрийн орой Сибирийн зогсоолоос онгоц ачигч татааруудыг буцаж явахад нь нэгтээ замын уулзвар дээр байраа эзэлчхээд л шаахайнуудаараа шидэлж эхэлнэ. Анхандаа тэд уурлаж, хараал тавин биднийг хөөдөг байснаа удалгүй өөрсдөө тоглоомд оролцох болж ажлаасаа буцахдаа олон шаахайгаар зэвсэглэчхээд ирдэг боллоо. Бас заримдаа бидний шаахайнуудаа нуух газрыг мэдчихээд авчихад нь бид:

	— Ийм тоглоом гэж юу байх вэ! гэцгээхэд тэд шаахайнуудыг тэгш хувааж аваад байлдаж гарна. Голдуу тэд задгай газар ил зогсож, бид тэднийг тойрон шуугин гүйлдэнэ. Тэд ч бас орилолдох бөгөөд хөл рүү мэргэн шидсэн шаахайнд нь бидний хэн нэг тээглэж толгойгоороо элс рүү шааж ойчвол нирхийлдэн инээлдэнэ.

	Тоглоом удаан, заримдаа бүр харанхуй болтол үргэлжлэхэд борчууд цугларч, энд тэнд булангийн цаанаас замбараатай байгаач гэлцэнэ. Тоос шороо болсон бор бор шаахай агаарт хэрээ адил эргэлдэн нисэж бидний хэн нэг оногдоход хэдий өвддөг авч тоглоомдоо улайран түүнээ үл анзаарна. Татаарууд ч биднээс дутуугүй хор шартай тоглоно. Заримдаа дараа нь тэд биднийг дагуулан артельдаа аваачин адууны сайхан мах, ногооны сонин зутан өгч, дараа нь амттай гурилаар зутагнасан өтгөн цай ууцгаана. Шилэгдмэл, тамир тэнхээлэг тэр булиа хүмүүс бидний сэтгэлд ихэд нийцдэг байв. Тэд хүүхэд шиг сонин төрхтэй, ялангуяа цайлган сайхан санаа, бие биедээ тавих анхаарал халамжтайг нь би туйлын ихээр бишрэн үздэг байлаа.

	Тэд цөмөөр нулимсаа гоожтол сүрхий инээлдэнэ. Тэдний нэг муруй хамартай лут чадалтай Касимов татар онгоцноос эрэг рүү хорин долоон пүү хүнд хонх үүрч явснаа инээж:

	Үг˗өвс ногоо, үйрмэг мөнгө, үг бол алтан зоос юм аа! ваа, ваа гэж хашхичин явна. Нэг удаа тэр Вяхирийг алга дээрээ өргөөд:

	— За, бурхан тэнгэр энд л байдаг юм даа гэв.

	Тэнгэр муухай үед бид оршуулгын газар Язын эцгийнх нь манааны шовгорт цугларна. Түүний эцэг урт гартай, янхигар, балиардуу өвгөн бөгөөд жижигхэн толгой, хар нүүрээр нь хирдээ баригдсан үс нь овойж, толгой нь хатсан лошго, урт нарийхан хүзүү нь лошгын шилбийг санагдуулна. Тэр бээр шар нүдээ жоготой онийлгон:

	— Нойр хүрэхгүй байж л бүү зовоогоосой, бурхан минь! хэмээн шулганана.

	Бид жаал зугаа цай, хайрцаг ёотонгийн наймаа хийж нэг талх бас Язын эцэгт заавал ч үгүй аяга хэртэй архи авна. Чурка өвгөнд:

	— Олиггүй эр! Халуун тогоогоо тавь! гэж сүртэй хэлэхэд тэр бээр инээмсэглэн цагаан тогоогоо тавина.

	Бид цай болохыг хүлээх зуураа ажил төрлөө ярилцахад өвгөн:

	— Маргааш Трусовынхны дөчин тав хоногийн будаалга хийнэ. Том найр болно доо. Яс ч та нарт их олдоно доо! гэхэд бүхнийг мэдчихсэн байдаг Чурка:

	— Тэднийхэнд хамаг ясыг тогооч нь түүчихдэг юм гэв.

	Вяхирь цонхоор гадагш оршуулгын газрыг харан:

	— Удахгүй ойд явцгаана. Сайхан даа! гэв.

	Язь бүгдийг уйтгартай нүдээр ширтэн дуугүй сууна. Тэгснээ хогийн нүхнээс олсон модон цэрэг, хөлгүй морь, зэсийн хэлтэрхий, товч зэрэг тоглоомоо мөн л дуугүйхэн үзүүлнэ. Эцэг нь удалгүй ширээ дээр элдэв янзын шаазан аяга, сэнжтэй аяга, халуун тогоо өрж, Кострама цай аягална. Харин өвгөн хувиа хүртчихээд пийшин дээрээ гарч хэвтээд урт хүзүүгээ сунган шар шувууных шиг нүдээрээ биднийг харснаа:

	— Ээ, та нар мөд мажийгаад өгөөсэй! Та нар ч хүүхдүүд биш, хулгайч, нар шив дээ? Нойр л хүрэх болтугай, бурхан минь! хэмээн үглэхэд нь Вяхирь:

	— Бид хулгайч биш гэнэ.

	— Тэгвэл бяцхан хулгайч нар...

	Язын эцгийн ийнхүү үглэхэд Чурка уурсан цөхрөнгөө барж:

	— Өөдгүй эр минь, та больж үзээч гэж хашхирна. Өвгөн тэдний тэр өвчтэй байгаа, тэр удахгүй үхнэ гэж ярих нь Вяхирь, Чурка бид гурвын дургүйг үнэхээр хүргэнэ. Тэр тэгж ярихдаа амтархсан янзтай өрөвдөх шинжгүй аяглах нь бидэнд эвгүй байгааг мэдээд улам эгдүү хүргэн зориуд тохуурхан:

	— Сахилгагүй золигууд! айж байна гэнэ ээ. Мөн дөө! Удахгүй нэг бүдүүн амьтан мажийна. Ээ дээ мөн удаан өмхийрнө дөө! гэнэ. Түүний яриаг таславч тэр ер больж өгөхгүй.

	— Угаадасны нүхэнд удаан амьдрах биш, та нар мөд үхнэ шүү дээ гэхэд нь Вяхирь:

	— Үхэх ч үхнэ л дээ. Гэхдээ бид сахиулсан тэнгэр болно... гэхэд Язын эцэг гайхахдаа амьсгаадан:

	— Та нар уу даа? Тэгээд сахиулсан тэнгэр элч болно оо гээд тас тас хөхөрч дахиад л нас барсан хүмүүсийн тухай элдэв ой гутам юм ярьж эгдүү хүргэнэ.

	Заримдаа дуугаа намсган хоржигносон өнгөөр:

	— Хүүхдүүд ээ! Та нар аан гэж бай! Саяхан нэг авгайг оршуулаад хоёр гурав хонож байна. Би түүний тухай нэг сонин юм дууллаа. Ямар хүн байсан гээч! гээд л жигтэйхэн юм ярьж гарна.

	Тэр байсхийгээд л эмэгтэйчүүдийн тухай элдэв муухай юм ярих боловч түүнд нь биднийг хамт тэр талаар бодохыг уриалсан, асуусан гомдол мэдүүлсэн ямар нэгэн зүйл байх шиг болохоор бид түүний яриаг анхааран сонсдог байв. Тэр утга учиргүй, ойлгомж муутай ярьж, дундуур нь элдэв юм асуух боловч түүнээс нь сэтгэл зовоосон ямар нэг хэсэг ой тойнд маань үлдэж хоцордог сон.

	Тэр:

	— Хэн галдан шатаасан юм бэ? гэж асуухад тэр эмэгтэй «Би шатаасан» гэх юм. «Үгүй чи ямар тэнэг амьтан бэ? Тэр шөнө чи гэртээ биш эмнэлэгт байсан шүү дээ!» гэвэл мөн л «Би шатаасан» гэнэ. Юунд ингэнэ вэ? Ээ дээ нойр л хүрэх болтугай, бурхан минь! гэнэ. Тэр оршуулгын газрынхаа уйтгарт нүцгэн элсэн дор булагдсан сууриныхаа хүн бүрийг андахгүй учир тэдний тухай ярихад бидний өмнө байр байшингуудын хаалга үүд нээгдээд, тэнд хүмүүс яаж амьдарч байгааг харах шиг болж, сэтгэлд ямар нэг ноцтой, чухал юм орж ирнэ. Өвгөн ингээд өглөө болтол ч яривал чадах боловч цонхны цаана харанхуйлан, үдшийн бүрий болоход л Чурка ширээний араас босож:

	— Би харилгүй болохгүй. Ээж ганцаараа айж байгаа! Надтай хэн явах вэ? гэхэд нь бүгдээрээ буцацгаана. Язь биднийг хашаа хүртэл гаргаж өгөөд хаалгаа түгжин, ёнхор хар нүүрээ торонд наан бүдэг дуугаар:

	— Баяртай! гэхэд нь бид ч, — Баяртай! хэмээн хашхиралдана. Түүнийг ингээд оршуулгын газар орхиод явах нь эвгүй байдаг сан.

	Нэг удаа Кострама эргэн харснаа:

	— Маргааш унтаад сэрэхэд энэ үхчихсэн байвал яана гэв. Чурка байн байн:

	— Язь л бусдаас хэцүү хүнд амьдралтай юм даа! гэхэд нь Вяхирь:

	— Бидний амьдрал ч тийм муугүй шүү, хэмээн үг сөрнө. 

	Миний бодоход ч бид муугүй аж төрж байлаа. Надад энэ гудамжны эрх дураараа амьдрал, бас нөхөд маань аятайхан юм шиг санагддаг байв. Тэд надад нэгэн сайхан сэтгэгдэл төрүүлж, би ч тэдний төлөө ямар нэг сайн юм хийх сэн гэхээс санаа амардаггүй сэн.

	Сургуульд явахад дахиад л бэрхшээлтэй болов. Сурагчид намайг хуучин юмны наймаачин, гуйлгачин гэж хочилж шоолно.

	Нэг удаагийн маргааны дараа багшид надаас угаадасны үнэр ханхалж зэрэгцэж суух аргагүй байна гэж хэлжээ. Би тэр үгэнд ихэд гомдож, дараа нь сургуульд явахад хэчнээн хэцүү байсныг санаж байна. Өглөө бүр би биеэ сайтар угааж, хуучин юм цуглуулахдаа өмсдөг хувцсаа сольдог учир ингэж хэлсэн нь зөвхөн л хорон муу санааных билээ. Ингээд гуравдугаар ангид дэвших шалгалт амжилттай өгч евангели, Крыловын үлгэр гэдэг хавтастай ном, бас нэг «Фата˗Моргана» гэдэг хачин нэртэй хавтасгүй номоор, мөн сайшаалын хуудсаар шагнуулав. Гэртээ ирэхэд минь нагац аав ихэд баярлаж: — Энэ бүхнээ сайн хайрлах хэрэгтэй. Номыг нь өөрөө дэвсгэр дороо хийж хадгална гэв.

	Нагац ээж маань хэдэн өдөр өвчтэй хэвтэж, мөнгө ч үгүй болсон учир өвөө орь дуу болж:

	— Та нар намайг шулж гүйцлээ, хоосрууллаа гэж хашхирав. Тэгэхэд нь би номуудаа мухлагт аваачин тавин таван мөнгөөр зарчхаад, үнийг эмээдээ өгөв.

	Харин сайшаалын хуудас дээгүүрээ баахан юм эрээчсэнээ өвгөн аавдаа өгсөнд тэр бээр дэлгэж үзсэн ч үгүй, миний зүггүйтсэнийг мэдэлгүй аваад далд хийчхэв. Удалгүй сургуулиа орхиод би дахиад л гудамжинд гарав. Хавар ид дундаа орж, бид мөнгө ч овоолж, зугаатай байв. Бүтэн сайн өдрүүдэд бид өглөө л тал руу, хусан төгөл рүү яваад, бүр орой ядарсан ч гэсэн өндөр сэтгэгдэлтэй, бие биедээ улам дотно болчихсон буцаж ирнэ.

	Гэвч энэ амьдрал удаан үргэлжилсэнгүй. Хойд эцгийг ажлаас нь халж, тэр ч нэг тийшээ алга болоод өгөв.

	Ээж, дүү Николайтай нагац аавынд суух болж нагац ээж хот орж нэгэн баян худалдаачинд сүмд зориулсан бүтээлэг оёхоор яваад дүүгээ харах үүрэг надад оногдов. Ээж дуу шуугүй, яс арьс болтлоо хатангиртаж, бүхнийг аймаар, хачин харцаар ширтэнэ.

	Дүү биеэр нь түүхий гарч, шагай нь шархлав. Чангахан уйлж ч чадахгүй, дорой амьтан учир өлсвөл сүрхий ёолно, харин цатгалан бол зүүрмэглэн, нойр дундаа муурын зулзага шиг хэржигнэн амьсгаадна. Өвгөн аав түүнийг хичээнгүйлэн барьж үзсэнээ:

	— Үүнийг сайн хооллож байх хэрэгтэй. Надад даанч хүн бүхэнд хүрэх хоол алга... гэв. Ээж буланд орон дээрээсээ сөөнгө дуугаар:

	— Наадахад чинь жаахан л юм байвал боллоо... гэж амьсгаадан хэлбэл өвгөн:

	— Түүнд ч жаахан юм, үүнд ч жаахан юм гэсээр зөндөө болно шүү дээ гэснээ, одоо яая гэх вэ дээ гэсэн байдалтай:

	— Николайг дураар нь байлга, гадаа нар салхинд гаргаж элсэн дээр тоглуул... гэв.

	Би шуудай хуурай элс авчраад цонхны тушаа нартай газар овоолон өвөөгийн зааснаар дүүгээ хүзүүгээр нь таттал булав.

	Николайд тэгж суух нь аятай санагдсан бололтой ер бусын сонин хөх хүүхэн харааг нь тойрон цагаан хүрээ татсан нүдээ онийлгон анивчих аж.

	Би ч дүүдээ амархан дасаж, цонхны дор элсэн дээр зэрэгцэн хэвтэж байхад минь миний бодож байгаа бүх юмыг тэр ойлгож байгаа юм шиг санагддаг байв. Тэр мөчид цонхны цаанаас өвөө хяхтнасан дуугаар:

	— Үхэх яах вэ! Гол нь чи хүн шиг амь зууж чадвал л болоо гэх нь сонстон ээж удаан бүгшин ханиалгана.

	Дүү элснээс гараа суллачхаад, толгойгоо данхалзуулан над руу зүтгэхэд, шингэн цайвар үс нь буурал ч юм шиг, нүүр царай нь настай хүнийх шиг цэцэн цэлмэг байдалтай харагдлаа.

	Хэрэв бид хоёр луу тахиа, муур ойртож ирвэл дүү тэднийг удаан ажигласнаа, над руу хараад мишилзэхэд нь надад түүнтэй цуг байхад уйтгартай байгаа учир орхиод гадагш гарах юм сан гэж бодогдож байгааг мэдчихсэн юм биш байгаа гэж бодоод би зовдог байлаа.

	Хашаа хог новш ихтэй, жижиг давчуу, хаалганаас нь эхлээд л хаягдал модоор барьсан пин, түлээний хайрцаг, зоорь үргэлжлэн, хажуу тийшээ жаахан мурийсхийгээд халуун усны газраар шувтарна.

	Дээвэр дээгүүр дүүрэн, хэмхэрхий завины хэсэг бусаг, түлээ, банз, нойтон зомголууд хөглөрөх нь хавар цөн түрэх, цас ханзрах үеэр Ока голоос авч ирсэн ажээ. Бас хашаагаар нэг овоолоостой элдэв нойтон, ялзарсан банз моднууд наранд шарагдан өмхий үнэр ханхална. Зэргэлдээ жижиг малын нядалгааны газар байх бөгөөд тэндээс өглөөд хонь майлж тугал мөөрөлдөх нь сонстоно. Тэндээс цусны үнэр хүчтэй ханхлахад тэр үнэр тоостой агаарт шингэн улаан тор болон хэлбэлзэх шиг бодогдоно.

	Эврийнхээ хоорондуур сүхээр цохиулан унах тугал мөөрөхөд Коля нүдээ онийлгон, уруулаа түмбийлгэн тэрхүү мөөрөх дууг нь дуурайн үлээж,

	— Ффу... гэнэ.

	Үд болоход нагац аав маань цонхоор толгойгоо цухуйлган:

	— Хоолоо ид! гэж хашхирна.

	Тэр Коляг хооллоно. Өвдөг дээрээ суулгачхаад л төмс, талх амандаа жижиглэн зажилж мойног хуруугаараа түүний аманд хийхдээ уруул, шөвгөр эрүүнд нь хагасыг нь наалдуулж орхино.

	Жаахан хооллож байснаа хүүгийн цамцыг нь өргөөд цүдгэр гэдсийг нь хуруугаараа хатгаж:

	— Цадав уу? Дахиад идэх үү? гэнэ. Ээж хаалганы тэндэх харанхуй булангаас:

	— Харж байна уу? Наадах чинь талх авах гээд байна шүү дээ? гэж дуугарвал тэр бээр:

	— Хүүхэд гэдэг тэнэг амьтан! Гэдсээ мэдэхгүй идэх гээд байдаг юм... гэнэ. Тэгээд дахиад л Колягийн аманд хийж өгнө. Үүнийг нь хараад байхад, ичиж сэтгэл маань өвдөх шиг болж, хоолой дээр нэг бөөгнөрч бөөлжис цутгана. Нагац аав тэгснээ:

	— За бол оо биз! Ээжид нь өг! гэнэ.

	Намайг Коляг аавын өвөр дээрээс авахад дүү гиншин ширээ рүү тэмүүлнэ. Эжий өөдөөс нь цээж нь хэржигнэн босож, яс арьс болсон гараа сунгах нь мөчир нь хугарч салбайсан нарийхан гачуур лугаа адил.

	Тэр бээр бүр дуу шуугүй болж, амьсгаадсан дуугаар хааяа нэг ганц хоёр үг хэлнэ. Эсвэл бүхэл өдөржингөө тэр буландаа шаналан хэвтэнэ. Түүний үхэж байгаа гэдгийг би мэдээд л байсан. Нагац аав ч байн байн, ялангуяа үдэш, гадаа харанхуй болж, цонхоор хонины нэхийнийх шиг эхүүн, өмхий үнэр ханхлахад үхлийн тухай залхтал ярина. Нагац аавын ор хойморт, бараг бурхны хөрөг дор байх бөгөөд толгойгоо бурхны хөрөг тийш цонх руу харуулна. Хэвтчихээд тэр удтал,

	— За ингээд үхэх цаг минь болж дээ. Ямар нүүрээрээ бурхны өмнө очно доо? Юу хэлдэг билээ? гэтэл би чинь насан туршаа л нуруу тэнийлгүй ажилласан шүү дээ... Тэгээд юунд хүрэв дээ?.. хэмээн үглэнэ. Би пийшин, цонх хоёрын завсар шалан дээр унтана... Тэндээ багтахгүй учир хөлөө пийшингийн доод ам руу шУРгУУлахаД жоом гижиг хүргэнэ. Нагац аав тогоо барьж байгаад байсхийгээд л төмөр ац, шилээврийнхээ бөгсөөр миний дэргэдэх цонхийг хага цохичиход нь би хорон сэтгэлдээ их л таалдаг сан. Тэгээд түүнийг тийм ухаалаг хүн байж пийшин дотор сав суулга хийхэд хэрэглэдэг ацынхаа бариулаас л тайрчихгүй дээ гэж бодоход инээдэмтэй бөгөөд гайхмаар санагдана. Нэг удаа ваар савтай юм пийшин дотроо дэвэрсэнд тэр сандарч өнөөх урт ацаараа татахдаа ацынхаа бариулаас цонхны хүрээний хөндлөвчийг шилтэй нь мулт цохиж, ваараа алдаж унагаж хагалчхав. Түүндээ өвгөн аав туйлын ихээр гомдож, шалан дээр суучхаад:

	— Бурхан минь, Бурхан минь... гээд л уйлж гарав. Тэгэхлээр нь би өдөр түүнийг явчихлаар, талх зүсдэг хутгаар ацын ишийн дөрөвний гурван хувийг тайрчхав. Түүнийг нагац аав үзчихээд:

	— Шулам минь! Хөрөөдөхгүй, хөрөөгөөр хөрөөдөхгүй! Тайрдсаар нь гурилын гулууз хэдийг хийгээд зарчихгүй юу, шулмын үр! гээд л харааж гарав. Тэгээд гараа даллан пин рүү гүйж ороход нь ээж надад,

	— Зүгээр л байж байхгүй!.. гэв.

	Ээж минь найман сарын нэгэн бүтэн сайн өдөр, үдийн үед нас барав.

	Хойд эцэг саяхан нэг юм явж явж буцаж ирээд, хаа нэгтээ шинэ ажилд орж, галт тэрэгний буудлын ойролцоо нэг цэвэрхэн байр авч эмээ, дүү Коля хоёр тийшээ очив. Ээжийг ч тийш нь мөдхөн аваачих гэж байсан. Нас бардаг өдрийнхөө өглөө эжий намайг дуудаад:

	— Евгений Васильвич дээр очоод, хүрч ирээч гэж хэлээдэх! хэмээн урьдынхаасаа төдхөн, цовоо дуугаар хэлэв.

	Тэгснээ өрөөсөн гараараа хана түшиж өндийж суугаад:

	— Түргэн гүйгээд ир гэв.

	Тэр бээр инээмсэглэж, нүд нь нэг янзтай гэрэлтэх шиг над санагдав. Хойд эцэг өглөөний мөргөлд явчихсан байв. Гэтэл эмээ намайг мухлагийн эзэн еврей авгайнх руу тамхинд явуулсанд бэлэн тамхи байгаагүй учир тамхи үйрүүлж бэлдтэл хүлээж байгаад аваачиж өгөв. Намайг эргэж ирэхэд ээж минь цэвэрхэн хөх ягаан плать өмсчихсөн үсээ сайхан самначхаад ширээний ард хуучин шигээ л догь сууж байлаа.

	Би яагаад ч юм жаахан эмээж:

	— Бие тань гайгүй байна уу? гэтэл:

	— Нааш ир! Чи хаагуур тэнэж яваад ирэв? гэснээ намайг хариулж амжаагүй байтал үсдэж аваад, хөрөөний төмрөөр хийсэн балиус хутганы хажуу талаар далайж байгаад хэд хэд цохитол хутга гараас нь мултарч ойчив.

	— Аваад аль! гэхэд нь би хутгыг нь газраас авч ширээн дээр шидтэл, ээж намайг түлхчхэв. Би пийшингийн шат дээр суугаад, айчхаад ээжийнхээ байдлыг ажиглаж байв. Ээж босож байдаг булан руугаа аажуухан явж очоод орон дээрээ хэвтэн хөлөрсөн нүүрээ арчив.

	Гар нь суларч хоёр ч удаа нүүрээ онолгүй дэр дээр буучхав.

	— Ус өгөөч... гэхэд нь би ус хувингаас аягаар хутган өгвөл, тэр бээр толгойгоо дааж ядан байж уснаас хоёр гурав оочсоноо амьсгаа гүнзгий аваад, хүйтэн гараараа миний гарыг зайлуулав. Тэгснээ буланд буй бурхны хөрөг рүү харснаа, над руу хараа шилжүүлэн инээмсэглэх шиг болж уруулаа хөдөлгөөд, алгуурхнаар сормуус нь буув. Тэр бээр гараа тохойгоороо биедээ наалдуулж, хуруу нь үл мэдэг хөдлөн, гараараа цээжээ дээш хоолой тийшээ нь тэмтчив. Тэгснээ нүүр нь барайж ирснээ, шаравтар арьсаа чангалан хамар нь шөнтийв. Ам нь хачин ангайж, амьсгалах нь сонсогдоно. Би түүний орны дэргэд гартаа аяга барьсан чигээрээ нүүр нь хөшиж, зэвхийхийг харан дэмий л, зөндөө удаан зогсов. Нагац аавыг орж ирэхэд нь:

	— Ээж өнгөрчихлөө... гэвэл тэр ээжийн ор луу харснаа

	— Битгий худлаа яриад бай... гэчхээд хайруулын таваг, хаалт төмрийг чих дөжрүүлэн тачигнуулан бялуу гаргана. Би эжийнхээ үхсэнийг мэдэж, нагац аавын түүнийг мэдэхийг хүлээж байлаа.

	Хойд эцэг олсон эдлэлээр хийсэн костюм, цагаан малгай өмсчихсөн орж ирээд сандал авч чимээгүйхэн ээжийн ор луу ойртуулснаа сандлаараа шал цохиж, зэс бүрээ шиг чанга дуугаар:

	— Энэ чинь талийгаач болчихжээ. Хар л даа та минь гэж хашхирав. Нагац аав нүдээ бүлтийлгэн, гартаа хаалт төмрөө барьчхаад сохор юм шиг бүдчин чимээгүйхэн дөхөж ирэв.

	Ээжийг оршуулах авсыг нь хуурай элсээр булж байхад нагац ээж булшин дундуур сохор юм шиг тэмтчин явж байгаад загалмай мөргөж, нүүрээ урчхав.

	Язын эцэг түүнийг манааныхаа шовгортоо аваачин нүүр гараа угаах зуур нь намайг тайтгаруулан:

	— Ээ бурхан минь нойр хүрэх болтугай. Хүү минь чи яагаа вэ? Ийм л жамтай юм хойно. Тийм биз дээ, баян ч бай, хоосон ч бай хүн болгон л нэгэн цагт үхнэ шүү дээ. Үнэн биз дээ? Хөгшөөн... гэнэ. Тэгээд цонхоор гадагш хараад, гэнэт ухасхийн гарснаа тэр дороо л Вяхиртай хамт баяртай, хөхиүн царайлж буцаж орж ирэн:

	— Чи хараач! гээд хугархай даравч над руу сунган, — Сайхан эд байгаа биз! Вяхирь бид хоёр чамд бэлэглэж байна. Хар л даа дугуй байгаа биз? Мэдээж хасаг эр зүүж яваад гээчихсэн байх... Би Вяхираас долоон мөнгөөр авъя гээд өгөөгүй юм гэв. Тэгэхэд нь Вяхирь уурласан боловч аяархнаар:

	— Та юу гэж худал яриад байгаа юм? гэхэд Язын эцэг миний өмнө дэвхцэн, түүн рүү нүдээ ирмэж,

	— Вяхирь ч ширүүн хүн шүү! Надтай адилгүй. Вяхирь, чамд бэлэглэж байгаа юм гэв. Нагац ээж нүүр гараа угаан, хавдаж хөхөрсөн нүүрээ алчуураар боочхоод намайг явъя гэхэд нь оршуулгын дараа цай хоол идэхдээ архи уугаад л, мэдээж хэрэлдэх биз гэж бодоод буцсангүй.

	Бүр сүмд байхад л Михайл ах Яковтаа:

	— Өнөөдөр нэг уух уу? гэж хэлж байсан.

	Вяхирь намайг инээлгэх гэж даравчийг эрүүнээсээ дүүжлэн, хэлээрээ лошго долоож, Язын эцэг зориуд чанга чанга инээн:

	— Үүний юу хийж байгааг нь хараач! гэж хашхирснаа тэр бүхэн нь надад сонин биш байгааг мэдээд:

	— За биеэ барь! Бүгдээрээ л үхнэ шүү дээ. Шувуу ч үхдэг. Би ээжийн чинь шарилыг тойруулж зүлэг суулгая, тэгэх үү? Одоо Вяхирь, чи бид гурвуулаа Санькатайгаа цуг тал руу очоод зүлэг авчирч шарилыг нь янзалъя.

	Ёстой нэг өө хэлэхээргүй сайхан болгочихъё! гэх нь сэтгэлд минь нийцэж, бид тал руу явлаа.

	Ээжийг хөдөөлүүлснээс хойш хэд хоносны дараа нагац аав над,

	— За Лексей минь, чи ямар миний хүзүүндээ зүүх медаль биш, одоо бумтай бужигнаж явах цаг чинь болсон. Явж амьдрал үз гэлээ.

	Тэгээд л би хүмүүсийн дунд орсон юм.

	 

	1913˗1914.


1977 оны хэвлэлийн Хэвлэн нийтлэлийн мэдээлэл

	 

	Зохиогч А. М. Горький

	 

	ХҮҮХЭД АХУЙ ЦАГ

	 

	Орчуулагч Д. Дашдаваа 

	Редактор З. Сандагаа

	 

	Хэвлэлийн редактор Ц. Сандаг

	Зургийг Ж. Жунай

	Уран сайхны редактор Д. Батсуурь

	Техник редактор З. Бурмаа

	Хянагч С. Норовсүрэн, Б. Дээшин, Д. Ундармаа

	 

	Зах. № 96. 

	Хэв. газ. № 487/76.

	Өрөлтөд 1977 оны З˗р сарын 17˗нд 

	Хэвлэлтэд 1977 оны 8˗р сарын 30˗нд Цаасны хэмжээ 84х108/32, 

	Х. х 6,5.

	Х. н. х. 10,45. 

	Хэвлэсэн тоо 5100.

	Үнэ 4 төг. 85 мөн.

	 

	БНМАУ˗ын Ардын боловсролын яам Барилгачдын талбай 15.

	Д. Сүхбаатарын нэрэмжит хэвлэлийн комбинатад хэвлэв

	Д. Сүхбаатарын талбай 2.

	 

	 

	[image: болор спеллArtboard 1]

	
Notes

		[←1]
	 Цөлхөөв хэмээн монголчуудын ярилцдаг нь угтаа Целковый гэсэн үг юм. Рублийг дээр үед хар ярианд оросууд ийнхүү нэрлэдэг ажээ.




	[←2]
	 Үнэн алдартны ёсонд хүн насан эцэслэхэд сүмийн гол хаалга руу очвол тарчлан зовохгүй гэж үздэг байжээ.




	[←3]
	 (испани орч.)




	[←4]
	 Аника-воин — их тэнхээтэй гэж сагсуураад, ялагддаг хүнийг хэлдэг орос ардын үлгэрийн гаралтай хэллэг. (орч.)




	[←5]
	 Сюртук — урт хормойтой, хоёр энгэртэй европ зүгийнхний өмсдөг эрэгтэй хүний гадуур хувцас. (орч.)




	[←6]
	 Оросын ардын хүүхэлдэйн театрын гол дүрийг Петрушка гэдэг байжээ. (орч.)




	[←7]
	 Мотря гэж энд Матрена авгайг хэлж байна. (орч.)




	[←8]
	 Борисоглебийн хошууны Тамбов мужид Колюпановк гэдэг сууринд би эл домгийн өөр нэгэн хувилбарыг сонссон. Тэнд өөд нь шидсэн хутга хойд эхээ гүтгэсэн дагуул хүүг алдаг. (М. Горький)




	[←9]
	 Орос ёсонд од харвахад шинэ хүн төрлөө гэж ярилцдаг ардын заншил бий. (орч.)




	[←10]
	 «Эртний дэлхийн шашин» хэмээх нэрд гарсан гурван боть ном, «Египетийн сэтгэл мэдрэлийн эмгэг» өгүүлэл, «Гэр бүл ба эмэгтэйчүүдийн тухай» гэдэг нийтлэл, өгүүлэл бичсэн хүн. Тэр өгүүллийг идэр залуудаа уншихад минь над сүрхий сэтгэгдэл төрүүлж билээ. Би өгүүллийн нэрийг буруу санаж байх шиг байна. 1870-аад оны үеийн шашны нэгэн сэтгүүлд хэвлэгдсэн билээ. (М. Горький)

